
Opsomming 

Die afgelope aantal dekades is die internasionale sekerheidslandskap gekompliseer deur die 

snelle ontwikkeling van nuwe kommunikasietegnologie. Hierdie tegnologie hou nie net gevolge 

in vir die samelewing in die algemeen nie, maar ook vir politieke strukture en die intelligensie-

gemeenskap in die besonder. Dit is veral die ontwikkeling van sosiale media binne die 

kommunikasie-omgewing wat ’n besondere uitdaging aan die intelligensiegemeenskap stel. 

Dit het ’n nuwe bron van inligting, naamlik sosiale-media-intelligensie (Socmint), tot gevolg 

gehad, met verreikende implikasies vir die spelreëls ten opsigte van intelligensie in al sy vorme 

en toepassings. Hierdie nuwe bron van inligting kan ’n belangrike rol in die intelligensieproses 

vertolk. Die ontwikkeling hou implikasies in vir intelligensiedienste wêreldwyd, maar ook vir 

die Suid-Afrikaanse intelligensie-omgewing wat met sy eiesoortige stel uitdagings te kampe het. 

Trefwoorde: digitale era; grootdata; intelligensie; internet; kommunikasie; Socmint; sosiale 

media; Osint (inligting in die openbare domein); Sigint (inligting van onderskeppings) 

 

Abstract 

The evolution of contemporary intelligence and the role of social media intelligence 

(Socmint) 

We are constantly being bombarded by the increasing pace of technological development. 

These developments affect every aspect of society, including business, education, communi-

cation and government. One of the most significant technological developments in recent 

decades, especially in relation to information communications, is the rise of the internet. This 

development has brought with it an information revolution that has increased the amount of 

available information, enhanced access to information and reduced the cost of communication. 

Against this background, the main aim of this article is to explain the evolution of intelligence 

and the role of social media intelligence (Socmint). The article focuses on the following: 

• The role and function of intelligence. 

• The influence of technology in the development of intelligence. 

• The post-Cold War period. 

• Social media intelligence explained. 

• Concluding remarks and perspectives. 

The role and function of intelligence has remained the same throughout the ages: to identify 

threats to, and opportunities for national security. While the role and function has remained the 

same, the context in which the intelligence organisations function is dynamic and changes 

constantly. In order to remain relevant it is important for intelligence organisations to adapt to 

changing environments. 

When the history of intelligence is examined, it is clear that the evolution of intelligence is 

closely linked to the development of technology. In this regard, World War I can be viewed  

as the beginning of the realisation of the importance and usefulness of intelligence. This can 

mainly be attributed to the technological developments towards the end of the 19th century, 

inter alia radiotelephony (developed towards the end of the 19th century), aviation and 

photography. The successful use of Sigint during World War I paved the way for its use during 

World War II, and played a crucial role in determining the outcome of the war. 

Meanwhile, the end of the Cold War had a profound impact on intelligence organisations. Since 

then we have been living in a complex global environment where change is a given. One of the 

most significant developments associated with the internet is the emergence of social media, 

which changed traditional communication, augmented social interaction, and made state 

boundaries irrelevant. The phenomenon of social media plays a key role in the production and 

dissemination of information and people’s access to it. Characteristics such as interactivity, 

affordability, availability, facelessness and a lack of censorship have increased the use of social 

media as a tool of communication. These same characteristics also make it attractive to terrorist 

and other criminal organisations. The implications for national security make social media 

important for intelligence organisations. Social media provide the intelligence community with 

a vast quantity of information (Socmint), that could be of importance in safeguarding national 

security. However, the intelligence community in South Africa is not using this tool to its full 

potential. This is evident from the July 2021 unrest. Just before and during this event people’s 

social media were used to call the people to action. However, the intelligence community could 

not translate this information into actionable intelligence. This event can be classified as a huge 

intelligence failure. The community has not adapted to the new technological environment, 

rendering them irrelevant. It is time that the intelligence community in South Africa embraces 

technological change and includes Socmint as part of the gathering process. While Humint will 

remain an important part of the gathering process, the intelligence from social media can assist 

the intelligence community to stay relevant and be the preferred provider of intelligence. 

Keywords: big data; communication; digital era; intelligence; internet; Osint; Sigint; social 

media; Socmint 

1. Inleiding 

Wêreldwyd het veranderende kommunikasietegnologie ’n integrale deel van ons daaglikse 

bestaan geword. Nuwe tegnologie verander lewenswyses en beïnvloed letterlik elke terrein van 

die groter samelewing. Tegnologiese verandering het ’n uitwerking op bykans elke aspek van 

ons lewens, byvoorbeeld besigheidsaktiwiteite, samelewingsinstellings, ekonomiese handelinge, 

finansiële bestuur en politieke besluitneming. Een van die grootste veranderlikes ten opsigte 

van die tegnologieveld was die ontwikkeling, vestiging en groei van die internet. Volgens 

DataReportal (2021) was daar teen Januarie 2021 reeds 4,66 miljard (ongeveer 59% van die 

wêreldbevolking) internetgebruikers in die wêreld, met 38,19 miljoen in Suid-Afrika. Die 

ontwikkeling het verdere stukrag gegee aan wat soms voorgehou word as die inligtings-

revolusie. Een van die gevolge van hierdie kommunikasie-ontwikkeling is die verskynsel van 

sosiale media, wat ’n groot bydrae gelewer het tot die ontploffing van inligting in die openbare 

domein, of soos dit ook genoem word, grootdata (“big data”). In Januarie 2021 was daar oor 

die wêreld heen 4,2 miljard (ongeveer 53% van die wêreldbevolking) aktiewe gebruikers van 

sosiale media, met 25 miljoen in Suid-Afrika, volgens DataReportal (2021). Die inligting wat 

op sosiale media beskikbaar is, hou uiteraard bepaalde voordele en geleenthede vir die 

intelligensiegemeenskap in, maar skep ook probleme en stel uitdagings. 

Intelligensiedienste is primêr gemoeid met die insameling van inligting om sake wat met 

nasionale sekerheid verband hou, te kan bestuur en hanteer. Die inligtingsrevolusie waarna hier 

bo verwys is, hou noodwendig verreikende implikasies in vir staatsveiligheidsagentskappe, 

oftewel intelligensiedienste wêreldwyd. Suid-Afrika is geen uitsondering op hierdie reël nie. 

Die geweld wat in Julie verlede jaar (2021) in KwaZulu-Natal (KZN) en dele van Gauteng 

uitgebreek het, waartydens skade van sowat R50 miljard aangerig is en meer as 300 mense 

gedood is, is onder andere gemobiliseer en aangehits deur van sosiale-media-platforms gebruik 

te maak (Hunter, Wicks en Singh 2021:11). 

Teen hierdie agtergrond is die hoofdoel van hierdie navorsing daarop gerig om die invloed en 

impak van tegnologiese veranderings en vernuwing op die ontwikkeling van intelligensie-

dienste te beskou, asook die noodsaaklikheid om by hierdie veranderende omstandighede aan 

te pas. Die studie is kwalitatief, deduktief en verkennend van aard en is gegrond op navorsing 

wat vir ’n PhD-studie aan die Noordwes-Universiteit gedoen is.1 Die fokus van die ondersoek 

was veral gerig op Socmint (sosiale-media-intelligensie) en hoe dit die intelligensie-omgewings 

(met inbegrip van Suid-Afrika) kan en sal raak. Die fokus op Socmint as werkswyse en 

metodologiese benadering in die intelligensie-omgewing het in belangrikheid toegeneem 

sedert die beëindiging van die Koue Oorlog, nuwe tegnologiese ontwikkelings en veral 

inligtings- en kommunikasietegnologie. Laasgenoemde het saamgehang met wat algemeen as 

die “digitale revolusie” beskryf word. Wat gesien kan word as die inligtingsontploffing van die 

huidige tydsgewrig (en waarin sosiale media ’n uiters belangrike rol speel) het die wêreld en 

strategiese bedreigings verander en intelligensiedienste word gedwing om by veranderende 

omstandighede aan te pas en te vernuwe. Dit is ook die eis aan die Suid Afrikaanse intelligensie-

omgewing en strukture wat hierdie taak moet vervul. 

Die oogmerk van hierdie artikel is om die evolusie van eietydse intelligensie te omskryf, in  

die besonder die rol daarvan, asook om die plek van sosiale-media-intelligensie (Socmint)  

in dié verband uit te lig. Daar sal ook verwys word na die belangrikheid hiervan vir 

intelligensiedienste wêreldwyd en uiteraard ook in Suid-Afrika. 

https://doi.org/10.56273/1995-5928/2022/j19n2b1

Fokuspunte van die navorsing sluit in: 

• ’n Konseptualisering van intelligensie. 

• Die doel en funksie van intelligensie. 

• Die invloed van tegnologie op die ontwikkeling van intelligensiepraktyke. 

• Die post-Koue Oorlog-era. 

• Sosiale media en Socmint. 

• Slotgedagtes en toepassingsperspektiewe. 

  

2. Intelligensie: ’n konseptualisering en beskrywing 

2.1 Gesaghebbende definiëring 

Hoewel intelligensie, in die besonder spioenasie, al van Bybelse tye af teenwoordig is, is daar 

geen algemeen aanvaarde definisie vir die term nie. Die mees algemene definisie wat deur die 

meerderheid akademici en intelligensie-operateurs gebruik word, is dié van Kent (1966:ix): 

“the knowledge which our highly placed civilian and military men must have to safeguard the 

national welfare”. Verder verduidelik Kent (1966:ix) dat daar drie dimensies is waarna verwys 

word wanneer intelligensiewerkers (professionele intelligensiewerkers) die term intelligensie 

gebruik. Hierdie dimensies is die volgende: 

• Intelligensie as ’n aktiwiteit (Kent 1966:ix): Die aktiwiteite word by die intelligensie-

siklus ingesluit, en behels onder meer insameling, evaluering, ontleding, integrasie en 

verspreiding van inligting. Ons kan byvoorbeeld deur middel van intelligensie vasstel 

of ’n onwettige vergadering gaan plaasvind. 

• Intelligensie as ’n produk (Kent 1966:ix): Die intelligensieproduk is die eindproduk  

van die intelligensieproses, byvoorbeeld: Intelligensie dui daarop dat ’n aanval op 

23 September 2022 sal plaasvind. 

• Intelligensie as ’n organisasie (Kent 1966:ix): Die intelligensie-organisasie is verant-

woordelik vir die produksie van intelligensie, byvoorbeeld: Die minister het aan 

intelligensie die taak opgedra om die nodige inligting te verkry. 

Hoewel daar nie ’n algemeen aanvaarde definisie vir intelligensie is nie, word Kent se definisie 

in die meeste gevalle as grondliggende vertrekpunt gebruik. Die verskillende definisies wissel 

van ’n deeglike en diepgaande beskrywing tot ’n meer saaklike beskrywing. Gill en Phythian 

(2006:1) beskryf intelligensie as: 

[...] an umbrella term referring to the range of activities (from targeting through the 

information gathering to analysis and dissemination) that are conducted in secret and 

aimed at maintaining or enhancing security by providing forewarning of threats or 

potential threats in a manner that allows for the timely implementation of a preventative 

policy or strategy. 

Hierdie definisie omskryf die volledige intelligensieproses. Warner (2002:15), daarenteen, 

omskryf intelligensie meer saaklik as: “secret state activity to understand or influence foreign 

entities”. Die staatsaktiwiteit waarna verwys word, sluit die intelligensiesiklus in, vanaf 

insameling tot die verspreiding van die finale produk. Hoewel die meeste skrywers Kent 

(1966:ix) se definisie gebruik, is daar tog ander skrywers, soos Breakspear, wat ’n nuwe 

benadering tot intelligensie voorstel. Volgens hom (Breakspear 2013:692) is intelligensie:  

“A corporate capability to forecast change in time to do something about it. The capability 

involves foresight and insight, and is intended to identify impending change, which may be 

positive, representing opportunity, or negative, representing threat.” Hierdie definisie fokus op 

voorspelling en insig, wat in die huidige omgewing van snel veranderings en ontwikkelings 

baie belangrik is. Lowenthal (2020:1) fokus daarenteen meer op die kliënt en omskryf 

intelligensie as “information that meets the stated or understood needs of policy makers and 

has been collected, processed and narrowed to meet those needs. Intelligence is a subset of 

information. All intelligence is information, but not all information is intelligence.” 

Binne die Suid-Afrikaanse konteks is die definisie, soos vervat in die Witskrif oor Intelligensie 

(1995), van toepassing. Volgens die Witskrif (Suid-Afrika 1995:2) is intelligensie: 

[T]he product resulting from the collection, evaluation, analysis, integration and 

interpretation of all available information, supportive of the policy and decision-making 

processes pertaining to the national goals of stability, security and development. 

Modern intelligence can be described as “organised policy related information, 

including secret information”. 

Bogenoemde definisie ondervang sake soos: 

• Die insameling van inligting wat betrekking het op bedreigings en geleenthede deur 

middel van alle beskikbare bronne. 

• Die skryf van ’n produk deur die ontleding, integrasie en vertolking van beskikbare 

inligting (binne die intelligensie-omgewing bekend as analise). 

• Tydige verspreiding van die finale produk na die kliënt (met betrekking tot die 

Departement van Staatsveiligheid is dit die President van Suid-Afrika, Minister in die 

Presidensie, asook ander staatsdepartemente). 

Uit bogenoemde bespreking word intelligensie omskryf as (Stegen 2019:91): 

• Die insameling van inligting wat betrekking het op bedreigings en geleenthede deur 

middel van alle beskikbare bronne (insluitend Socmint). 

• Die skryf van ’n produk deur die ontleding, integrasie en vertolking van beskikbare 

inligting. 

• Tydige verspreiding van die finale produk na die kliënt (met betrekking tot die 

Departement van Staatsveiligheid is dit die President van Suid-Afrika, Minister in die 

Presidensie, asook ander staatsdepartemente). 

Die werksaamhede van die intelligensiegemeenskap vind binne die raamwerk van geheim-

houding plaas en word bestuur deur prioriteite soos deur die kliënt (die regering van die dag) 

daargestel. 

Uitgaande van bogenoemde konseptualisering en beskrywing word die doel en funksie van 

intelligensiedienste nou in meer besonderhede beskou. 

2.2 Doel en funksie van intelligensie 

Die doel en funksie van intelligensie het deur die eeue heen dieselfde gebly. Volgens 

Lowenthal (2020:4) is die hoofdoel van intelligensie om die beleidsproses te ondersteun. Dit 

sal nietemin van pas wees om die omskrywing uit te brei en nasionale veiligheid in te sluit. 

Met bogenoemde in gedagte is die doel van intelligensie dus om die beleidsproses te ondersteun 

om sodoende nasionale veiligheid teweeg te bring. 

In die Suid-Afrikaanse Witskrif oor Intelligensie (1995) word die doel van intelligensie soos 

volg beskryf: 

• Om aan die beleidmaker tydige, kritiese en soms unieke inligting te verskaf, wat 

waarsku teen moontlike risiko’s en gevare. 

• Om geleenthede in die internasionale omgewing te identifiseer deur mededingers en 

hulle bedoelings en vermoëns te ontleed. 

• Om goeie bestuurspraktyke te ondersteun deur kritiese intelligensie te verskaf, wat 

swakhede en foute uitwys. 

Met die Witskrif as basis kan afgelei word dat een van die belangrikste funksies van ’n regering 

se intelligensiegemeenskap die beskerming en instandhouding van nasionale veiligheid is. 

Hierdie funksie is gekoppel aan die oogmerk van die regering om landsburgers te beskerm. 

Met betrekking tot die Suid-Afrikaanse konteks word die rol van die regering duidelik gestel 

in artikel 41 van die Grondwet (1996:22), waar aangedui word: “Alle regeringsfere en alle 

staatsorgane binne elke sfeer moet – (b) die welsyn van die mense van die Republiek verseker”. 

Om hieraan te voldoen, voorsien die intelligensiegemeenskap die regering van tydige, unieke 

en akkurate inligting rakende bedreigings en geleenthede vir die Republiek. Hierdie inligting 

word benut om besluite te neem en beleid te formuleer of te hersien. 

Om hierdie doel te verwesenlik het die intelligensie-organisasie drie funksies, naamlik 

waarsku, inlig en voorspel (Classen 2005:83). Die eerste funksie is om die regering te waarsku. 

Prioriteitsareas word bepaal en gemoniteer om verwikkelinge voortydig te identifiseer en die 

regering te waarsku. Dit bied die regering ’n geleentheid om beleidsveranderings of nuwe 

beleid te formuleer om sodoende nasionale veiligheid te beskerm. Die tweede funksie is om 

die regering in te lig oor nuwe neigings wat ’n uitwerking op nasionale veiligheid mag hê, 

hetsy negatief of positief. Die finale funksie is voorspellings oor moontlike bedreigings of 

geleenthede, sodat die regering kan optree. Dit stel die regering in staat om binne ’n vinnig 

veranderende omgewing aanpasbaar te wees. 

Om hierdie funksies te kan verrig, is dit ook belangrik om ’n begrip te hê van die intelligensie-

proses en die elemente van intelligensie. 

2.3 Intelligensieproses/-siklus 

Die intelligensieproses bestaan uit bepaalde komponente (ook genoem aspekte of elemente) 

wat in wisselwerking met mekaar verkeer. Die elemente sluit sake in soos insameling, ontleding, 

teenspioenasie en koverte optrede. Hierdie elemente word saamgevoeg deur ’n model te skep 

om die volgorde te verduidelik van die aktiwiteite om inligting in te samel, te verwerk tot ’n 

produk en na die kliënt te versprei vir besluitneming, soos in figuur 1. Die elemente sluit in die 

toeken van take (beplanning en taking), insameling en verwerking, ontleding en produksie, 

verspreiding aan, en terugvoer van die kliënt af (Johnson 2009:34; Lowenthal 2020:72–8). 

 

Figuur 1. Intelligensiesiklus 

Bron: Aangepas uit Lowenthal 2020:79 

Dit is ook belangrik om die element te omskryf voordat die evolusie van intelligensie omskryf 

kan word, omdat die evolusie ook die elemente raak. Die eerste element is insameling. Volgens 

Lowenthal (2020:72) is insameling die hoeksteen van intelligensie, want daarsonder sou 

intelligensie bloot raaiwerk wees. Insameling word omskryf as die verkryging van inligting op 

verskeie maniere, soos gelei deur die regering se prioriteite en behoeftes (DCAF 2003:1, 

Lowenthal 2020:72). Die verskillende metodes van insameling sluit in: 

• Humint (Human Intelligence): dit is inligting van menslike bronne verkry, ook bekend 

as spioenasie, waar persone gebruik word om inligting te bekom. 

• Imint (Imagery Intelligence): intelligensie soos van foto’s verkry. 

• Sigint (Signals Intelligence), of Comint (Communications Intelligence): intelligensie 

verkry deur onderskepping van kommunikasiemiddele. 

• Osint (Open Source Intelligence): inligting uit bronne wat in die openbaar beskikbaar 

is, soos joernale, tydskrifte, koerante en boeke. 

Hoewel die verkryging van inligting deur menslike bronne (Humint) die oudste metode van 

insameling is, het tegnologiese ontwikkeling die hedendaagse bronne van inligting aansienlik 

uitgebrei. Om die funksies soos hier bo uiteengesit te vervul, is dit vir intelligensiedienste 

belangrik dat hulle organisasies met tegnologiese ontwikkeling moet byhou. Daarom was die 

hoofdoel van die studie waarop hierdie artikel gebaseer is, om die nuwe vorm van intelligensie, 

naamlik Socmint, in te sluit in die intelligensieraamwerk. 

Die volgende intelligensie-element en volgende stap in die intelligensieproses is analise 

(prosessering, ontleding en produksie in bogenoemde siklus). Net soos geen inligting 

beskikbaar sou wees sonder insameling nie, sou daar ook geen intelligensie wees sonder 

ontleding nie. Analise is die proses waardeur inligting omskep word in intelligensieprodukte 

wat na die kliënt versprei word (Shulsky en Smitt 2002:41, Lowenthal 2020:76). Die doel  

van die analis is om die inligting tot intelligensie te omvorm deur inligting te kontekstualiseer 

en te vertolk, en om die implikasies vir nasionale veiligheid te beklemtoon. Die analis dryf  

die insamelingsproses deur behoeftes te identifiseer en te versprei, terugvoer te verskaf, en 

inligtingsgebreke aan die insamelingsafdelings oor te dra. 

Die derde intelligensie-element is teenintelligensie, ook genoem teenspioenasie. Soos uit die 

bostaande figuur afgelei kan word, word hierdie element nie in die tradisionele intelligensie-

siklus ingesluit nie. Dit vervul wel die belangrike funksie om die intelligensieproses teen 

vreemde intelligensiedienste te beskerm (Lowenthal 2020:201, Shulsky en Smitt 2002:99). 

Teenintelligensie is die optrede om buitelandse of vreemde intelligensie-insameling of  

-inmengingspogings, hetsy fisies, elektronies, in die kuberruimte of menslik, te identifiseer  

en te neutraliseer. Volgens ons is die staatskaping van die Zuma-era een van die grootste 

teenintelligensiemislukkings in die geskiedenis van Suid-Afrikaanse intelligensie. Die 

inmenging van buitelandse magte (die Guptas) moes vroeg reeds geneutraliseer gewees het. 

Die rede waarom dit nie gebeur het nie blyk duidelik uit getuienis voor die Zondo-kommissie, 

waar dit aan die lig gekom het dat die Departement van Staatsveiligheid ook gekaap was en 

dus nie hierdie taak kon vervul nie (Duncan 2017). 

Die laaste element is koverte optrede, wat omskryf word as die geheime werksaamhede van 

een land om sy buitelandse beleidsdoelwitte te bereik deur die politieke, ekonomiese of militêre 

omstandighede in ’n ander land te beïnvloed (Lowenthal 2020:229, Shulsky en Smitt 2002:75). 

Koverte optrede is een van die mees omstrede funksies van die intelligensiebedryf. Dit is 

daaraan te wyte dat die geheime handelinge in ’n ander land uitgevoer word sonder die medewete 

van die spesifieke land waar dit uitgevoer word. Hierdie handelinge word as onwettig en 

inmenging in die soewereiniteit van die ander land beskou. In Suid-Afrika is koverte optrede 

onwettig en die intelligensiegemeenskap raak nie by sulke handelinge betrokke nie. Dit is 

nietemin algemene praktyk in die VSA. In 2013 het die CIA erken dat hulle betrokke was by 

die 1953-staatsgreep teen die Iranse Eerste Minister, Mohammad Mosaddegh (Lanz 2019). 

Met hierdie bespreking van intelligensie as grondslag, fokus die volgende deel van die artikel 

op die rol wat tegnologie in die evolusie van intelligensie gespeel het. 

3. Die rol van tegnologie in die evolusie van intelligensie  

Met die oog op hierdie artikel val die klem op die ontwikkeling van intelligensie sedert die 

Eerste Wêreldoorlog,2 omdat dit die tydperk is waarin tegnologie ’n tersaaklike rol begin 

vertolk het. 

Sowel die Eerste as die Tweede Wêreldoorlog het ’n belangrike bydrae gelewer om die belang 

van intelligensie na vore te bring. Die ontwikkeling van kommunikasietegnologie gedurende 

daardie tydperk het ’n waardevolle bydrae gelewer om die belangrikheid van intelligensie uit 

te lig. 

Volgens Kahn (2006:84) het intelligensie nie ’n groot rol gespeel in die era voor die Eerste 

Wêreldoorlog nie, maar die situasie het redelik drasties verander tydens en na die genoemde 

oorlog. Die verandering in gesindheid teenoor intelligensie is hoofsaaklik te danke aan die 

ontwikkeling van kommunikasietegnologie soos die radio, telefoon, telegraaf en foto’s wat 

tydens die Eerste Wêreldoorlog bekendgestel is. Hoewel daar min inligting beskikbaar is oor 

tegnologie wat tydens die Eerste Wêreldoorlog gebruik is, kan dit tog beskou word as die 

keerpunt om die belangrikheid van tegnologie ten opsigte van intelligensie tydens oorlogs-

pogings te beklemtoon. 

Die insameling van inligting is een van die belangrikste elemente van intelligensie gedurende 

’n spesifieke oorlog. Verskeie metodes van insameling word gebruik. Hierdie metodes sluit in: 

inligting van die soldate wat in gevegte betrokke was (inligting oor die vyand en gevegsmetodes), 

agente-netwerke (Humint) en onderskeppings (Sigint). Vanweë die beskadiging van landlyne 

as gevolg van oorloë, is eenhede in die verlede gedwing om radioverbindings en veldtelefone 

te gebruik. Hoewel dit kommunikasie vir die gevegseenhede vergemaklik het, het dit ook ’n 

geleentheid geskep vir onderskeppings (Sigint) deur die vyand. Hierdie situasie het aan 

intelligensiedienste die geleentheid gebied om tersaaklike, akkurate en tydige inligting aan 

eenhede te verskaf. Hoewel verskeie metodes van insameling tydens die Eerste Wêreldoorlog 

gebruik is, het Sigint ’n groot aandeel in die uitslag van dié oorlog gehad. Dit is waarom  

Ferris (1988:25) na die Eerste Wêreldoorlog verwys as die begin van moderne kommunikasie-

intelligensie (Sigint). 

Die suksesvolle gebruik van Sigint gedurende die Eerste Wêreldoorlog het die grondslag vir 

die gebruik daarvan in die Tweede Wêreldoorlog gelê. In die tydperk tussen die Eerste en die 

Tweede Wêreldoorlog het die Duitsers die Enigma-stelsel in gebruik geneem, wat ontwikkel 

is om diplomatieke en militêre kommunikasie te beskerm. In dieselfde tydperk kon die Pole 

daardie kommunikasie ontsyfer deur middel van ’n dekoderingsapparaat wat deur die Poolse 

wiskundiges Marian Rejewski, Jerzy Rozycki en Henryk Zygalski ontwikkel is (Baker 2018). 

Aan die begin van die Tweede Wêreldoorlog het die Pole hulle inligting oor dekodering aan 

die Britte verskaf. ’n Brit, Alan Turing, het Pole se aanvanklike ontsyfering verder ontwikkel. 

Dit het ook ’n belangrike rol in die uitkoms van dié oorlog gespeel. Sommige geskiedkundiges 

meen dat kriptografiese intelligensie die Tweede Wêreldoorlog met ongeveer twee jaar verkort 

het en ’n sentrale rol in die Geallieerde Magte se oorwinning gespeel het (Kahn 2006:132). 

Aangesien onderskeppingsintelligensie ’n beduidende rol tydens die Tweede Wêreldoorlog 

vervul het, is dit van pas om dié tydperk as die begin van die inligtingsoorlog te tipeer. 

Die vroeë tot middel-20ste eeu het dus die grondslag vir die verhouding tussen tegnologie en 

intelligensie gelê. Hierdie verhouding is tydens die Koue Oorlog verder versterk. Die Koue 

Oorlog kan beskryf word as ’n intelligensie-oorlog tussen die Verenigde State van Amerika 

(VSA) en die Unie van Sosialistiese Sowjetrepublieke (USSR), toegespits op spioenasie, 

spesifiek met betrekking tot tegnologie. Albei lande het ’n verrassingsaanval deur die ander 

gevrees, daarom was die hoofdoel gedurende dié tydperk om geheime inligting in te samel deur 

Sigint, Imint en Humint te gebruik. Die internet en die persoonlike rekenaar was van die 

belangrikste tegnologiese ontwikkelings in dié tydperk. Volgens Hecht en Edwards (2010:288) 

het die rekenaar gedurende hierdie tydperk ’n belangrike rol in die ontwikkeling en produksie 

van kernwapens vervul. Die volle uitwerking van hierdie tegnologiese ontwikkelings is egter 

eers in die post-Koue Oorlog-era waargeneem. Ons is van mening dat sowel die USSR as die 

VSA meer staatgemaak het op die verkryging van inligting vanaf menslike bronne (Humint). 

Dit blyk uit die aantal spioene wat gedurende hierdie tydperk gevange geneem is. Inligting met 

betrekking tot Sigint in hierdie era is moeilik bekombaar as gevolg van die geheimhouding 

rondom die kwessie. 

In die tydperk wat ná die Koue Oorlog gevolg het, het twee belangrike gebeure ’n impak op 

intelligensiegemeenskappe gehad. Die eerste was die einde van die Koue Oorlog. Intelligensie-

dienste was tydens die Koue Oorlog deeglik bewus van hulle vernaamste doelwitte en 

fokusareas. Dit het egter verander met die val van die Berlynse muur, waarna die vyand nie 

meer so duidelik gedefinieer was nie. 

Die tweede gebeurtenis was die ontwikkeling en groei van die inligtings- en kommunikasie-

tegnologie (IKT). Die internet is gedurende die Koue Oorlog ontwikkel, waarna verdere 

ontwikkeling daarvan gedurende die post-Koue Oorlog-era die demokratisering van inligting 

teweeggebring het. Die internet het toegang tot inligting verhoog, die koste van kommunikasie 

verlaag, en ’n inligtingsontploffing (grootdata) tot gevolg gehad. Volgens Vaisman en Zimanyi 

(2014:507) is grootdata ’n groot versameling data wat ongestruktureerd is en teen so ’n vinnige 

koers groei dat tradisionele dataverwerkingstelsels dit nie kan bestuur of ontleed nie. Gartner 

(2016) verduidelik dat grootdata drie hoofeienskappe het, naamlik ’n groot hoeveelheid  

data (“volume”), ’n wye verskeidenheid datatipes (“variety”) en hoë snelheid (“velocity”). In 

hierdie verband lewer sosiale media ’n groot bydrae tot grootdata (Matilda 2016:2). 

Sekere eienskappe van die internet het die grondslag gelê vir die ontwikkeling en groei van 

sosiale media. Die eerste van hierdie eienskappe is die globale aard van die internet (Internet 

Society 2016:2). Volgens Statistica (2021) was daar in Januarie 2021 net vier lande met ’n 

internetpenetrasie van minder as 10% (Noord-Korea, Eritrea, Suid-Soedan en die Comore). 

Hierdie globale aard van die internet speel ’n groot rol in die sosiale media, waar inligting  

teen ’n vinnige tempo gelyktydig na ’n groot groep mense versprei kan word. ’n Volgende 

belangrike eienskap is die interaktiwiteit van die kommunikasie, sonder inagneming van grense 

(Potts 2014:7). Inligting kan oor landsgrense heen versprei word sonder om gehoor te gee aan 

regulasies en wetgewing in ander lande. Dit is ook maklik toeganklik (Potts 2014:5). Die koste 

van konnektiwiteit is laag en enige persoon met ’n selfoon of rekenaar en internettoegang kan 

inligting skep en versprei. Die internet bied ook die geleentheid tot anonimiteit (Potts 2014:7). 

Inligting kan versprei word en kommentaar kan gelewer word sonder om jou identiteit bekend 

te maak. Teen hierdie agtergrond is dit dus gepas om na hierdie tydperk as die sosiale-media-

era te verwys. 

Voordat sosiale media en Socmint bespreek kan word, is dit noodsaaklik om die post-Koue 

Oorlog-era waarbinne die intelligensiegemeenskap funksioneer te verduidelik, waar tegnologie 

tot ’n groot mate die nuwe werklikheid geskep het en steeds skep. 

4. Post-Koue Oorlog-era 

In die post-Koue Oorlog-era verander die wêreld daagliks en teen ’n toenemend vinniger pas. 

Dit impliseer dat alle regeringsdepartemente by die omstandighede moet aanpas, net soos die 

intelligensiedienste. Dit is hierdie organisasies wat veral deur die veranderde omgewing geraak 

word met betrekking tot die fokus, uitvoering van pligte, manier van funksionering en mandaat. 

Volgens Rathmell (2002:87) het die einde van die Koue Oorlog, asook die inligtingsrevolusie, 

bronne en wyses van funksionering binne die intelligensiegemeenskap beïnvloed, daarom is 

dit uiters noodsaaklik om hierdie nuwe werklikheid te vertolk en te bestuur. Wanneer Rathmell 

se verduideliking van die nuwe omgewing ondersoek word, kan tegnologie asook sosiale media 

duidelik waargeneem word. 

Hy verwys eerstens na die einde van metanarratief (Rathmell 2002:95). Dit is vervang deur ’n 

gefragmenteerde wêreldsiening, waarbinne daar geen eenvormige teorieë oor die sosiale wêreld 

of oor kennis op sigself is nie. Binne hierdie nuwe omgewing moet die intelligensiegemeenskap 

nuwe bedreigings identifiseer en ’n nuwe rol vind. ’n Deel van die nuwe bedreigings is dié wat 

met sosiale media gepaardgaan en later in die artikel bespreek word. 

’n Volgende kenmerk van hierdie nuwe omgewing waarin ons werk is die afwesigheid van 

sentrums, gepaardgaande met onsekere identiteite, waar sosiale veranderings, tegnologie en 

ekonomiese vooruitgang individuele identiteitsgrense afbreek, en individue sonder ’n identiteit 

skep (Rathmell 2002:95). Die beëindiging van die Koue Oorlog asook die inligtingsrevolusie 

het die situasie verander en daar is geen sekerheid meer oor wie die vyand of kliënt is nie.  

’n Ander kenmerk wat baie nou aansluit by die vorige, is vloeibare grense waar sosiale 

veranderings, tegnologie en ekonomiese vooruitgang versteurde grense tussen state, streke en 

maatskappye veroorsaak en ’n omgewing meebring waar die soewereiniteit van state geïgnoreer 

word (Rathmell 2002:95). State, politieke entiteite, vyande en vriende word virtuele entiteite 

wat die spelreëls van intelligensie in alle opsigte verander. Tydens die Koue Oorlog was  

daar bepaalde grense waarbinne intelligensiegemeenskappe kon funksioneer. Met die einde 

van die Koue Oorlog het die grense verdwyn en samewerking het oor grense heen tussen 

intelligensiedienste, private maatskappye en nieregeringsorganisasies plaasgevind. Verder het 

die ontwikkeling van kommunikasietegnologie tot gevolg gehad dat meer rolspelers tot die 

internasionale politieke omgewing toegetree het. State is nie meer die enigste en belangrikste 

rolspelers nie; nieregeringsorganisasies speel ’n groter en toenemende rol, en is trouens soms 

’n groter bedreiging as ander state. Grense is nie meer so duidelik waarneembaar nie en state 

se soewereiniteit word deur nuwe bedreigings in die gesig gestaar. Verder het die verskynsel 

van sosiale media met behulp van die internet bygedra tot die grenslose wêreld waarbinne ons 

leef en funksioneer. Ten slotte verwys Rathmell (2002:96) na die kennis-ekonomie waar 

tegnologiese ontwikkeling, spesifiek kommunikasieontwikkeling, ’n inligtingsekonomie tot 

gevolg gehad het. Met die magdom van beskikbare inligting moes intelligensiedienste die wyse 

waarop hulle funksioneer aanpas, veral met betrekking tot die wyse van insameling. Dit is 

daarom belangrik dat Socmint, as ’n nuwe bron van inligting, ook in die intelligensieproses 

ingesluit moes word. 

Volgens Rathmell se omskrywing van die post-Koue Oorlog-wêreld en die ontwikkeling van 

die kommunikasietegnologie, is dit noodsaaklik om die nuwe geleenthede en uitdagings wat 

dit vir intelligensiegemeenskappe tot gevolg het, uit te lig. Dit sluit die volgende in: 

• Intelligensiemededingers: Die inligtingsrevolusie soos meegebring deur die ontwikkeling 

van inligtingstegnologie (IT) het tot gevolg gehad dat intelligensie nie net meer die 

gebied van regeringsintelligensiegemeenskappe is nie. Die regeringsintelligensiedienste 

ding mee met private organisasies (Oxford Analitica, Stratfor en die Institute for 

Security Studies in Suid-Afrika), akademici en die media. 

• Virtuele en grenslose kuberwêreld: Inligtingstegnologie soos die internet het ’n wêreld 

geskep waar grense nie ’n rol speel nie en waar onwettige aktiwiteite beplan en 

uitgevoer kan word. 

• Waarnemingsvermoëns: Die internet verskaf aan intelligensiedienste die geleentheid 

vir waarneming om sodoende inligting te verkry. Hierdie geleentheid is egter ook ’n 

bedreiging. Volgens die Amerikaanse Intelligensiegemeenskapverslag van Februarie 2016 

(Clapper 2016:1), is kuber- en tegnologiese ontwikkelings een van die agt bedreigings 

vir die VSA. 

• Inligtingsontploffing: Soos hier bo genoem, het die ontwikkeling van inligtings- en 

kommunikasietegnologie ’n magdom inligting tot gevolg gehad. Dit bemoeilik die 

intelligensiewerker se taak om waardevolle inligting te onderskei en te identifiseer. In 

die era van fopnuus (“fake news”) het dit nog belangriker geword om inligting te sif en 

te evalueer. 

• Gehalte van intelligensieprodukte: Die verskeidenheid tegnologiese ontwikkelings het 

aan analiste binne die intelligensiegemeenskap die geleentheid gegee om die produkte 

meer aantreklik voor te berei. Visuele hulpbronne soos interaktiewe kaarte, prente, 

video’s en foto’s kan ingesluit word in die produkte. 

• Die bestuur van menslike bronne (Humint): Wettering (2002:345–9) is van mening dat 

die internet ’n belangrike medium is om menslike bronne te identifiseer, te werf en te 

bestuur. 

Uit bogenoemde is dit duidelik dat dit vir intelligensiedienste noodsaaklik is om aan te pas met 

betrekking tot tegnologiese ontwikkelings, wat ook sosiale media insluit, ten einde toepaslik te 

bly. Die verslag3 oor die Julie 2021-onrus ondersteun hierdie punt in een van die algemene 

gevolgtrekkings: 

It goes without saying that the capacity of the security services needs to be strengthened to 

respond effectively to all situations. The security services must use all the lawful levers 

available to them, in particular the need to intercept communications, in a lawful manner, where 

the security of the State is at stake. They need to strengthen their technological capacity as 

well. (Africa, Sokupa en Gumbi 2021:49) 

Met inagneming van die bogemelde word Socmint en sosiale media vervolgens in meer 

besonderhede bespreek. 

5. Sosiale media en Socmint 

5.1 Omskrywing van sosiale media 

Hoewel sosiale media reeds meer as twee dekades lank deel van ons lewe is, is daar steeds geen 

algemeen aanvaarde definisie vir die begrip nie. Volgens Boyd (2009:1) is sosiale media die 

sagteware wat gebruikers in staat stel om te kommunikeer, inligting te deel en saam te werk. 

Nations (2021) en Cohn (2011:1) beskryf sosiale media as platforms wat aanlyn tegnologie vir 

interaktiewe dialoog gebruik. Ander beskryf sosiale media kortliks as media wat gebruik word 

om sosiaal te verkeer (Safko 2012:3). Na aanleiding van die verskillende definisies beskryf 

Stegen (2019:193) sosiale media as: “The set of web-based broadcast technologies that enables 

people to communicate and to develop from consumers of content to creators of content.” 

Teen die agtergrond van hierdie definisie is dit duidelik dat die begrip sosiale media uit 

verskillende komponente bestaan. Die eerste komponent is die internet. Die internet is die wyse 

waarop sosiale media versprei word; die voertuig vir die verspreiding daarvan. Die volgende 

komponent is die toestel of instrument waarmee sosiale media versprei word, byvoorbeeld 

selfoon, rekenaar of tabletrekenaar. Sosiale-media-platforms is die derde komponent. Dit sluit 

platforms soos Facebook®, Instagram™ en Twitter® in. Die laaste komponent is die boodskap, 

wat verwys na die inhoud van die sosiale-media-plasing. Die komponente word in figuur 2 

uiteengesit. 

 

Figuur 2. Komponente van sosiale media 

Sosiale media het sekere eienskappe wat meebring dat dit ’n bydrae tot grootdata lewer. Hierdie 

eienskappe, wat oorvleuel met dié van die internet, sluit die volgende in (Safranek 2012:2, 

Omede 2015:275): 

• Interaktiwiteit: Sosiale media verskaf aan gebruikers die geleentheid om gesprekke te 

voer, asook inligting en menings uit te ruil. Hierdie nuwe mediavorm is nie meer bloot 

eenrigtingkommunikasie nie. Die inligting wat uit hierdie gesprekke verkry word, kan 

vir die intelligensiegemeenskap waardevol wees. 

• Beskikbaarheid en toeganklikheid: Inligting wat geplaas word, is onmiddellik en aan ’n 

wye groep mense beskikbaar. 

• Goedkoop: Gebruikers hoef nie groot uitgawes aan te gaan om toegang tot sosiale media 

te hê nie. 

• Gebruikersvriendelik: Gebruikers kan met ’n minimum tegnologiese kennis die 

toepassings gebruik. 

• Gebrekkige sensorskap: Gebruikers kan inligting versprei sonder om aan die sensorskap 

en beheer van die regering blootgestel te word. Inligting kan versprei word sonder om 

dit te verifieer. In die huidige omgewing is dit die gebrek aan sensorskap wat veroorsaak 

dat fopnuus versprei kan word. Hoewel sekere lande (veral in die COVID-19-tydperk) 

begin het om boetes teen fopnuus in te stel, is dit nie maklik om die oorsprong daarvan 

vas te stel of gebruikers/oortreders te vervolg nie. 

Sosiale media word gekenmerk deur die vinnige en goedkoop verspreiding van inligting. As 

gevolg van die menslike drang om deurentyd te kommunikeer is die sosiale-media-platforms 

voortdurend besig om te groei. Die groei in die gebruik van sosiale media het ook meegebring 

dat die sekerheids- en wetstoepassingsorganisasies toenemend die inligting op sosiale-media-

platforms gebruik om inligtingsbeelde saam te stel (Socmint). Die begrip Socmint is vir die 

eerste keer in 2012 in ’n artikel deur Omand, Bartlett en Miller (2012b) gebruik. In die artikel 

beskryf die skrywers Socmint as intelligensie wat vanuit sosiale media verkry word (2012b:802). 

Socmint word in toenemende mate as ’n waardevolle bron van sekerheidsinligting beskou 

(Rønn en Søe 2019:362) en word as ’n tipe intelligensie gebruik tesame met ander bronne soos 

Humint, Osint en Sigint (Lombardi, Rosenblum en Burato 2016:1). Die belangrikheid van 

Socmint in die intelligensiegemeenskap is ook besig om toe te neem. Marcellino, Smith,  

Paul en Skrabala (2017:iii) verduidelik dat “the role of social media in military information 

operations is increasing because the users (allies and adversaries) are sharing information and 

influencing other users through social media platforms”. Schwab (2016:77) identifiseer sosiale 

media as een van die tegnologiese ontwikkelings wat die internasionale sekerheidsomgewing 

transformeer. 

Die internet en sosiale-media-platforms het gemeenskappe geskep wat gemaklik daarmee is 

om hulle inligting aanlyn te deel. Inligting op YouTube™, Twitter® en Facebook® verskaf 

waardevolle taktiese inligting aan die intelligensiegemeenskap. Hierdie inligting kan aandui 

wat ’n persoon se gewoontes is, sy/haar belangstellings, groepe wat hy/sy ondersteun, die 

persoon se kontakte asook die stemming onder die publiek. Hierdie inligting wat op sosiale-

media-platforms beskikbaar is, kan ontgin en ontleed word om sodoende Socmint te verkry. 

Sosiale media word toenemend deur intelligensiegemeenskappe gebruik om inligting te verkry. 

Hoewel intelligensiegemeenskappe traag was om sosiale media te gebruik in die insameling 

van inligting, het gebeure4soos die terroriste-aanval in Moembai in 2008, die Groen Revolusie 

in Iran (2009), die Arabiese Lente in 2010 en protesaksies in Londen (2011), die gemeenskap 

gedwing om te herbesin. 

Om die magdom van inligting op sosiale media te ontgin, is sagteware nodig wat die gebruiker 

met die volgende kan help (Marcellino e.a. 2017:7–8): 

• Die ontleding van sleutelelemente en betekenisvolle taal. Deur die inligting te ontleed 

kan beplande gebeure geïdentifiseer word. 

• Ontleding van sentimente. 

• Identifisering van verhoudings (netwerkanalise). 

• Vertalings. 

Oor die laaste 20 jaar het sosiale media die voorkeurfasiliteerder en -verspreider van inligting 

geword. Dit het deel van elke aspek van ons daaglikse bestaan geword en het gevolglik  

ook implikasies vir nasionale veiligheid. In die bespreking hier onder word die implikasies in 

detail bespreek en verduidelik hoekom Socmint ’n belangrike bron van inligting vir 

intelligensiedienste is. 

5.2 Socmint: bedreigings en geleenthede van sosiale media 

Die implikasies van sosiale media kan verdeel word in bedreigings en geleenthede vir nasionale 

veiligheid. Dover (2020:216) verwys na die bewapening van sosiale media en omskryf dit as: 

[…] the transformation of it into a source of potentially actionable intelligence and 

societal insight and also the transformation of it to become an active security threat. 

Hy (2020:216) verdeel die bedreigings in drie groepe. Die eerste is lokalisering van geweld, 

waar sosiale media gebruik word om protes, geweld en onenigheid teweeg te bring en aan te 

vuur. Intelligensie-organisasies kan op hulle beurt weer die proses uitbuit deur byvoorbeeld 

deel van die groep te word en sodoende inligting te bekom. ’n Tweede groep is kollektiewe 

aksies wat op nasionale of streeksvlak groepe organiseer. Die onlangse #ImStaying wat in 2019 

begin is, is ’n voorbeeld in hierdie verband. Die derde groep is die inligtingkonflikte soos 

gemanifesteer het tydens die 2016- presidensiële verkiesing in die VSA. 

Terwyl Dover slegs op protesaksies fokus, het Stegen (2019:200–3) ’n wyer fokus gehad  

en meer kategorieë geïdentifiseer. Een van die grootste bedreigings van sosiale media is dié 

van terrorisme. Baie terroriste en ekstremistegroepe gebruik die internet en sosiale-media-

toepassings soos Facebook® en YouTube™ vir publisiteit, propaganda, data-ontginning, 

fondsinsameling, werwing, mobilisering, deel van inligting, beplanning en koördinering van 

aktiwiteite (Senekal 2018:4, Saxena 2020). Die inligting kan anoniem, vinniger en onder ’n 

magdom mense versprei word. 

Kriminele aktiwiteite is ’n volgende bedreiging vir nasionale veiligheid. Die aktiwiteite sluit 

in kinderpornografie, dwelmsmokkelary, mensehandel, geldwassery, industriële spioenasie en 

elektroniese identiteitsdiefstal. Hierdie aktiwiteite het in die laaste aantal jare toegeneem omdat 

die kans dat oortreders gevang sal word, beperk is. Sosiale media vereis dat gebruikers baie 

van hulle persoonlike inligting verklaar. Hierdie inligting word vir elektroniese identiteits-

diefstal gebruik (Von Solms 2013:111). 

’n Derde en belangrike bedreiging is protesoptredes en revolusie. Sedert die Arabiese Lente 

het die rol van sosiale media met betrekking tot protesoptredes baie aandag in die media 

ontvang. Hoewel sosiale media alleen nie sosiale onrus en revolusies veroorsaak nie, speel dit 

tog ’n groot rol in die organisering van genoemde aksies. Sosiale media is ’n goedkoop metode 

om ’n groot groep mense te bereik. Die plaaslike gebeure van Julie 2021 is ’n sprekende 

voorbeeld van hoe sosiale media ingespan kan word en mense tot oproerigheid en geweld kan 

aanspoor. Die ondersteuners van Zuma het na sy inhegtenisname boodskappe op sosiale media 

versprei wat ’n beroep gedoen het om onder andere die land onregeerbaar te maak en president 

Ramaphosa te onttroon (Africa e.a. 2021:49). Volgens die verslag het sosiale media ’n integrale 

rol in die onrus gespeel, maar die intelligensiegemeenskap kon nie die inligting verwerk, 

interpreteer en vir beplanning gebruik nie (Africa e.a. 2021:116). In hierdie verband het die 

intelligensiegemeenskap erken dat hulle die mag van sosiale media onderskat het (Peter 2021). 

Die Centre for Analytics and Behavioural Change het in 2021 ’n verslag gepubliseer waarin 

hulle die Radikale Ekonomiese Transformasie-groep (Radical Economic Transformation; 

RET) ontleed (Mokoka 2021). Die RET het ongeveer 50 Twitter®-rekeninge wat misleidende 

en verkeerde/valse inligting aanlyn versprei om Zuma en ander politici wat van korrupsie 

aangekla word, te ondersteun (Mokoka 2021). Vier van die top 20 rekeninge wat geïdentifiseer 

is as die aanhitsers van die onrus in Julie 2021, behoort aan die RET-groep (Mokoka 2021). 

Dit is dus duidelik dat protesoptredes soos georganiseer deur sosiale media ook ’n bedreiging 

vir Suid-Afrika inhou. 

’n Volgende bedreiging is fopnuus. Volgens Kapp (2017) is fopnuus “nuus wat versprei word 

met die doel om lesers te mislei”. Hierdie onderwerp het tydens die 2016- presidensiële 

verkiesing in die VSA sterk op die voorgrond getree. Gedurende die COVID-19-pandemie is 

verskeie fopnuusboodskappe met betrekking tot die effektiwiteit van entstowwe gestuur. 

Fopnuus word in baie gevalle in propagandaveldtogte gebruik. In hierdie verband en in ’n 

poging om fopnuus wat met COVID-19 verband hou te voorkom, het Suid Afrika in Maart 

2020, met die afkondiging van die ramptoestand, ’n regulasie (Regulasie 11–5) afgekondig wat 

dit onwettig maak om enige boodskap op sosiale media te versprei wat mense ten opsigte van 

COVID-19-verwante aspekte mislei (Suid-Afrika 2020:24). 

Voorafgaande bespreking is op die bedreigings wat sosiale media kan inhou, toegespits. Dit is 

egter belangrik om aan te dui dat sosiale media ook waardevolle geleenthede vir nasionale 

veiligheid en daarom vir die intelligensiegemeenskap inhou. Skare-verkryging-inligting 

(“crowd-sourcing information”) is inligting rakende spesifieke noodgevalle wat die gemeenskap 

na regeringsinstansies stuur. Hierdie inligting stel die betrokke instansies in staat om 

reddingsaksies te beplan. In Junie 2017, tydens die Tuinroete-brande, is sosiale media gebruik 

om inligting te versprei en reddingspogings te koördineer (Lendrum 2019). Op dieselfde wyse 

is sosiale media in 2021 deur inwoners in klein dorpies in KZN gebruik om inligting rakende 

aksies te versprei om hulle dorpe te beskerm. 

’n Volgende belangrike aspek is om navorsing te doen oor toepassings en die kommunikasie 

op die toepassings. Die navorsingsinligting kan help om politieke en radikale groeperings beter 

te verstaan. So byvoorbeeld is die inligting op sosiale media wat tydens die Julie-onrus van 

2021 verskyn het, bestudeer en gebruik om die organiseerders en verspreiders van inligting vas 

te trek (Karombo 2021). Volgens minister Bheki Cele is daar drie persone gearresteer wat na 

bewering geweld en plundering op sosiale media aangehits het (Zeeman 2021). 

Net soos sosiale media deur individue en groepe gebruik kan word om te beïnvloed, kan 

regeringsinstellings soos intelligensiedienste dit ook gebruik. Hierdie instellings kan mense  

se politieke keuses en optredes deur middel van sosiale media beïnvloed. Gedurende die 

pandemie het die SA-regering sosiale media gebruik om mense aan te moedig om ingeënt te 

word. So is die veldtog #Grandkidsforgogos gebruik om bejaardes te help om vir die entstof  

te registreer (Williams 2021). 

Laastens kan sosiale media tydens politieke veldtogte as ’n meganisme gebruik word. In hierdie 

verband was president Obama van die VSA die eerste president wat dit suksesvol gebruik het 

tydens sy veldtog in 2008 en weer in 2012 (Bogost 2017). 

Die mees onlangse tegnologiese ontwikkeling, die internet, het die inligtingsontploffing tot 

gevolg gehad, in ’n groot mate gedryf deur sosiale media. Dit is dus duidelik uit hierdie 

bespreking dat sosiale media waardevolle inligting kan verskaf. Hoewel Socmint van groot 

waarde kan wees, is daar wel uitdagings met betrekking tot dié bron van inligting. 

5.3 Socmint as uitdaging vir die intelligensie-omgewing 

Bostaande bespreking het gefokus op die gebruik en voordele van Socmint binne die 

intelligensie-omgewing. Daar is egter uitdagings waaraan aandag geskenk moet word wanneer 

Socmint gebruik word. Die eerste, wat al meer na vore kom in debatte oor die gebruik van 

sosiale media vir intelligensie, is die wetlike aspek daarvan (Omand, Bartlett en Miller 

2014:36). Volgens Omand, Bartlett en Miller (2012a) is daar drie kategorieë van toegang (sien 

figuur 3 hier onder). Die eerste is oop sosiale media wat in die openbare domein toeganklik  

is. Die tweede is gedeeltelik-privaat – toegang tot hierdie inligting kan slegs verkry word deur 

’n lid van die gemeenskap of groep te word. Die derde kategorie is geheim en impliseer 

onderskeppings. Toegang kan slegs met wettige toestemming verkry word. 

 

Figuur 3. Socmint-kategorieë van privaatheid 

Bron: Aangepas vanuit Omand, Bartlett en Miller 2012a 

Die meeste lande het wetgewing wat onderskeppings/afluistering reguleer. Hierdie wetgewing 

is egter voor sosiale media ingestel. Televisie en die geskrewe media is deur die regering 

gereguleer en het in die meeste gevalle verantwoording aan die regering van die dag gedoen. 

Die tegnologierevolusie bemoeilik die regulering van inligting. Dit is onmoontlik om die 

internet te beheer en te polisieer. Tydens die studente-onrus in 2017 het die minister van 

staatsveiligheid, David Mahlobo, opgemerk dat die regulering van sosiale media in Suid-Afrika 

ondersoek moet word (Pierce 2017). Hierdie opmerking het onmiddellike reaksie op sosiale 

media uitgelok met #HandsOffSocialMedia, waar verskeie lede van die sosiale-media-

gemeenskap hulle ontevredenheid oor die moontlikheid van regulering in die sosiale-media-

omgewing uitgespreek het (Van der Merwe 2017:1). Gevalle waar lande internettoegang 

beperk of selfs heeltemal afsluit, is aan die toeneem. Selfs in Suid-Afrika is daar tydens die 

2015-opening van die parlement toestelle gebruik om te verhoed dat die media boodskappe op 

selfone kon stuur en ontvang (Gilbert 2016). In 2016 het die hof hierdie aksies as onwettig 

verklaar. Verskeie lande in Afrika het in die onlangse verlede die internet of sosiale-media-

toepassings geblokkeer (Giles en Mwai 2021, Armstrong 2022): 

• In Oktober 2020 het Tanzanië tydens die verkiesings toegang tot sosiale media beperk. 

• In Junie 2020 het Ethiopië die internet vir byna ’n maand heeltemal afgesluit in reaksie 

op onrus wat op die dood van die sanger Hachalu Hundessa gevolg het. 

• Zimbabwe, Togo, Burundi en Mali het almal in 2020 op die een of ander stadium die 

internet of sosiale media geblokkeer. 

• Burkina Faso het in Januarie 2022 tydens die beweerde coup d’état die sosiale-media-

toepassings ontwrig. 

Dit is ook belangrik om hier te verwys na ’n ander debat oor Socmint, naamlik die verhouding 

tussen Osint en Socmint. Sommige is van mening dat Socmint as ’n verlenging of onder-

afdeling van Osint beskou moet word (Kolb 2020). Ander is weer oortuig dat Socmint ’n 

afsonderlike dissipline is (Senekal 2018:8). Die aspek wat dit bemoeilik, is dat Socmint as oop 

(in die openbare domein beskikbaar) of geheim (nie beskikbaar in die openbare domein nie) 

geklassifiseer kan word (Bartlett en Miller 2013:14). Voor die internet is Osint geklassifiseer 

as “information, lawfully obtained from overtly available sources such as newspapers, journals, 

books, conferences and government reports” (DCAF 2006:2; Liaropoulos 2013:10). Met die 

ontwikkeling van die internet en die rekenaar is die definisie aangepas om rekenaargebaseerde 

inligting in te sluit (Lowenthal 2006:101). Wat is dan die verskil tussen Socmint en Osint? 

Volgens Bartlett en Miller (2013:14) is die verskil geleë in die inhoud en die ingewikkelde 

vaardighede wat nodig is om die inligting te ontleed. Senekal (2018:8) is van mening dat 

Socmint afsonderlik van Osint beskou moet word omdat dit binne ’n grootdataparadigma 

gesetel is. Teen hierdie agtergrond stem ons saam met Senekal dat Socmint verskil van Osint 

en daarom as ’n afsonderlike dissipline beskou moet word. 

Die tweede uitdaging van Socmint is die geloofwaardigheid daarvan (Omand, Bartlett en 

Miller 2014:33). Socmint is ’n nuwe tipe intelligensie, en tot dusver is daar geen kriteria om 

die geloofwaardigheid hiervan te toets nie. Voordat inligting gebruik en verwerk kan word, is 

verifikasie en die bepaling van die oorsprong daarvan baie belangrik. ’n Volgende uitdaging  

is verteenwoordiging (Omand, Bartlett en Miller 2014:33). Sagteware word gebruik om die 

magdom inligting te ontgin, maar omdat sosiale-media-gebruikers nie verteenwoordigend van 

die totale wêreldbevolking is nie, kan die data nie geëkstrapoleer word en van toepassing 

gemaak word op die groter populasie nie. Nog ’n uitdaging is akkuraatheid (Omand, Bartlett 

en Miller 2014:34). Die sagteware wat gebruik word om die data te ontgin is betreklik nuut. 

Die akkuraatheid van die toepassing kan alleen met verloop van tyd bepaal word. ’n Volgende 

uitdaging wat met bogenoemde saamhang, is egtheid (Omand, Bartlett en Miller 2014:34). 

Anonimiteit op die internet, spesifiek met betrekking tot sosiale media, skep ’n ideale 

geleentheid vir misleiding. Dit is besonder moeilik om inligting wat aanlyn beskikbaar is te 

verifieer. Dit is ook om hierdie rede dat daar so baie fopnuus op sosiale media verskyn. ’n 

Sesde uitdaging is realiteit (Omand, Bartlett en Miller 2014:33). Inligting wat in sosiale-media-

toepassings ontgin word, verskaf geen konteks nie. Om bruikbaar te wees, moet die inligting 

eers in konteks geplaas word. ’n Laaste uitdaging is die stawing van inligting (Omand, Bartlett 

en Miller 2014:33). Daar is tans geen wyse om die inligting wat op sosiale media verskyn, te 

staaf nie. 

Hoewel Socmint verskeie uitdagings bied en spelreëls herdefinieer en herbepaal (soos hier bo 

verduidelik), is dit tog van belang vir die intelligensiegemeenskap en kan dit van groot waarde 

wees vir hierdie instellings in die uitvoering van hulle pligte. 

5.4 Intelligensiewaarde van sosiale media 

Die intelligensiewaarde van sosiale media kan gemeet word aan die verskillende gebeure  

wat die afgelope twee dekades plaasgevind het. In 2001 het ’n sosiale-media-veldtog in die 

Filippyne bygedra tot president Estrada se bedanking (Shirky 2011:1). Tydens die terroriste-

aanval van 2008 in Moembai het inwoners die polisie se bewegings op Twitter® versprei, wat 

die polisie se pogings bemoeilik het (Thompson 2011:177). In 2009 het onrus in Moldawië 

uitgebreek nadat die opposisie die regerende party van bedrog beskuldig het (Safranek 2012:3). 

Die onrus het daartoe bygedra dat ’n tweederondte-verkiesing gehou is, wat deur ’n koalisie 

van opposisiepartye gewen is (Dix 2011:93). Die Iranse Groen Revolusie in 2009 was die 

eerste groot gebeurtenis wat sosiale media gebruik het om internasionale aandag op die situasie 

in die land te plaas (Liaropoulos 2013:8). In Desember 2010 het sosiale media gehelp om die 

situasie in Tunisië onder die internasionale gemeenskap se aandag te bring (Safranek 2012:3). 

Die onrus in Tunisië is gevolg deur die onrus in Egipte. Die burgers in Egipte het teen die 

onderdrukking en korrupsie van president Mubarak se regering betoog (Liaropoulus 2013:9). 

’n Kombinasie van nuwe media (sosiale media) en tradisionele media (TV) het die onder-

drukking in Egipte onder die aandag van die internasionale gemeenskap gebring. 

Bogenoemde gebeure het die volgende geleenthede vir die intelligensiegemeenskap gebied: In 

al die gevalle kon sosiale media die intelligensiegemeenskap help om die gesindheid onder die 

bevolking te bepaal. Ontleding van die inligting sou kon aantoon dat die bevolking ongelukkig 

met die regering en ongeduldig met die situasie was. In die Moembai-aanval kon die polisie 

die burgers se inligting gebruik om ’n beeld te vorm van waar die aanvallers was. Die 

belangrike rolspelers kon geïdentifiseer word deur hulle ligging en sosiale netwerke te ontleed. 

’n Deeglike ontleding van sosiale media sou moontlik die gebeure kon identifiseer en voorkom. 

Sosiale media het in bogenoemde gevalle nie die gebeure veroorsaak nie, maar het ’n bepaalde 

rol gespeel om die optredes meer effektief te maak. Die onderliggende sosio-ekonomiese en 

politieke situasies in die gemelde lande het die gebeure veroorsaak en sosiale media het dit 

aangevuur. Verder het sosiale media ’n deurslaggewende rol gespeel om die boodskap aan die 

begin van die opstande te versprei, die optredes te organiseer, asook om die internasionale 

gemeenskap bewus te maak van die toestande in die onderskeie lande. Laastens het sosiale 

media die voorkoms van joernalistiek verander. Enige persoon met ’n selfoon en toegang tot 

die internet kan nou ’n joernalis wees. Die digitale toepassings kan nou gebruik word om 

inligting na mense regoor die wêreld te versprei. 

  

6. Ten slotte 

Intelligensie se rol en funksie het oor die jare heen onveranderd gebly, naamlik om nasionale 

veiligheid te verseker. Die omgewing waarbinne hierdie taak uitgevoer moet word, is nie staties 

nie en verander voortdurend. Dit beklemtoon die belangrikheid van ’n aanpasbare organisasie. 

Die konteks of omgewing waarbinne die intelligensie-organisasies optree het veral na die Koue 

Oorlog vinnig en voortdurend verander. Tans word die wêreld gebombardeer met veranderings 

op politieke, ekonomiese, sekerheids- en sosiale vlak. Die grootste dryfveer van hierdie 

veranderings is die ontwikkeling en groei van die inligtings- en kommunikasietegnologie. 

Die nuwe sekerheidsomgewing, soos geskep deur die nuwe en snel veranderende 

kommunikasietegnologie en die einde van die Koue Oorlog, het bepaalde uitdagings vir die 

intelligensiegemeenskap tot gevolg. Een van die grootste veranderings is die mededinging  

met private organisasies vir die lewering van intelligensie. Intelligensie-organisasies het nie 

meer die eksklusiewe reg om intelligensie te verskaf nie. Hierdie mededinging dwing  

regerings se intelligensiedepartemente om hulle werkswyses op te skerp. ’n Verdere uitdaging 

is die insameling van inligting wat deur die nuwe tegnologie geraak word en wat direk tot die 

intelligensiesiklus spreek. Die insameling van intelligensie het verskuif van ’n hoofsaaklik 

fisiese omgewing tot ’n kombinasie van fisiese en kuberruimtes. Hierdie veranderde omgewing 

het die intelligensiegemeenskap genoodsaak om werkswyses ten opsigte van insameling aan te 

pas. Tradisionele bronne van inligting is nie meer voldoende om ’n volledige inligtingsbeeld 

te gee nie, veral nie weens nuwe bedreigings vir nasionale veiligheid nie. Dit is verder ook 

belangrik dat, in die huidige omgewing van massa-inligting, intelligensiegemeenskappe nie 

nietig moet raak nie. Die evolusie van intelligensie wat in die Tweede Wêreldoorlog begin is, 

moet voortgesit word, en intelligensie-organisasies sal slegs betekenisvol bly as hulle by 

tegnologiese ontwikkelings aanpas. In hierdie opsig is dit noodsaaklik dat alle bronne van 

inligting ingesamel en noukeurig vertolk moet word. Die ondersoek van nuwe bronne van 

inligting, soos Socmint, is dus noodsaaklik. 

Beleidmakers werk wêreldwyd in ’n omgewing waar dit noodsaaklik is dat die tyd tussen 

besluitneming en implementering (“real-time”) so kort as moontlik moet wees (Andrus 

2005:1). Die veranderings in die tegnologie vind baie vinniger plaas as die veranderings in die 

sekerheids- en intelligensie-omgewings. Dit is dus uiters belangrik dat ’n regering oor die 

nuutste inligting moet beskik, sodat korrekte besluite rakende implementering van beleid 

geneem kan word. Uit die artikel is dit duidelik watter rol Socmint in die proses kan speel en 

dat dit bygedra het tot die evolusie van hedendaagse intelligensie. Dit is daarom van groot 

belang dat die essensie van die nuwe bron ten volle verstaan word, sodat dit by die 

intelligensieproses ingesluit kan word. Deur inligting uit sosiale media te vertolk en by die 

finale produk in te sluit, kan die inligtingsbeeld verbeter word, wat die nasionale kliënt met 

beleidsbesluite kan bystaan. 

Die verskuiwingslyne wat aanpasbaarheid binne die Suid-Afrikaanse intelligensiegemeenskap 

betref, is duidelik aangetoon deur die staatskapingsage, en nog duideliker tydens die onrus wat 

in Julie 2021 uitgebreek het. Vroeër in die artikel is die funksie van intelligensie bespreek, 

https://doi.org/10.56273/1995-5928/2022/j19n2b1


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b1   
 

 21 

naamlik om te waarsku, in te lig en te voorspel. Gemeet aan hierdie kriteria, kan die gebeure 

van Julie 2021 as ’n algehele mislukking van intelligensie beskryf word. Die intelligensie-

gemeenskap het nie die vermoë (menslike of tegniese hulpbronne) gehad om besluitnemings-

inligting aan die staatspresident te verskaf nie. In die aanloop tot die gebeure is sosiale media 

breedvoerig gebruik om mense tot aksie aan te spoor. Die intelligensiegemeenskap het dit nie 

agtergekom nie. 

Hoewel sosiale media as ’n instrument van vroeë waarskuwing kan dien, word dit nie binne 

die Suid-Afrikaanse omgewing as sodanig gebruik nie. Dit blyk duidelik uit die gebeure van 

Julie 2021. Indien hierdie bron van inligting met die nodige erns en respek hanteer was, sou 

die gebeure van 2021 baie meer doeltreffend die hoof gebied kon word. 

Om die voorkeurverskaffer van inligting vir nasionale veiligheid te wees, sal die Suid-Afrikaanse 

intelligensiegemeenskap die volgende aspekte in aanmerking moet neem: 

• Die gemeenskap sal vinniger by die huidige hoofsaaklik tegnologiese omgewing moet 

aanpas. 

• ’n Paradigmaskuif ten opsigte van insameling sal binne die gemeenskap moet plaas-

vind, toegespits op beide tradisionele bronne (menslike bronne) en nuwe tegnologiese 

bronne (sosiale media). 

• Die nuwe omgewing waarin die intelligensiegemeenskap bedryf word, is sterk ingestel 

op tegniese kennis. Nuwe vaardighede met betrekking tot die monitering van sosiale 

media sal geprioritiseer moet word. 

• Nuwe strategieë ten opsigte van werwing (bronne en lede), insameling, navorsing en 

verwerking van inligting sal ontwikkel moet word. 

• Dit is van uiterste belang dat die intelligensiegemeenskap oor die nuutste tegnologie 

moet beskik. Hierdie tegnologie moet in staat wees om sosiale media te ontleed en 

voorkennis te verskaf. 

• Ondersoek moet ingestel word na samewerkingsooreenkomste met private maatskappye 

wat kan help met sagteware vir die ontleding van sosiale media. 

• Sommige lande beskik oor groot afdelings wat Socmint beskou en bestudeer. Dit is 

noodsaaklik dat die Suid-Afrikaanse intelligensiegemeenskap die tendens navolg en 

ook ’n afdeling op die been bring wat in Socmint spesialiseer. 

Een van die grootste redes vir die onlangse mislukking van intelligensie is die feit dat die 

intelligensiegemeenskap nie vinnig genoeg aangepas het by die huidige oorwegend tegnologiese 

en virtuele konteks nie. Dit is van uiterste belang dat die gemeenskap leer om in hierdie konteks 

te werk, anders sal dit nie die laaste mislukking van intelligensie wees nie. In Suid-Afrika word 

sosiale media toenemend gebruik om ondersteuning vir sekere optredes te loods (#feesmustfall, 

#zumamustfall). Is dit nie hoog tyd dat die intelligensie uit Socmint verkry, sy volwaardige 

plek binne intelligensie moet inneem nie? 

Eindnotas 

1 Stegen, J.I. 2019. Social media intelligence (Socmint) within the South African context: A 

theoretical and strategic framework for the national security environment. PhD-proefskrif, 

Noordwes-Universiteit. Hierdie PhD-studie het gepoog om deur middel van ’n diepgaande 

literatuurstudie (gerig op die verstaan van die gebruik van sosiale media in ’n intelligensie-

omgewing [Socmint]) die belangrikheid hiervan as grondslag van inligting en intelligensie in 

die inligtingsera te beklemtoon. Die PhD-studie was kwalitatief van aard en het vanuit ’n 

metateoretiese en teoretiese raamwerk die tema op ’n deduktiewe wyse benader. 

Laasgenoemde beteken dat ’n teoretiese raamwerk ontwikkel is en van toepassing gemaak is 

op die tema. Die waarde en betekenis vir die Suid-Afrikaanse konteks is hierin sterk 

beklemtoon. Die hoofdoel van die PhD-studie was dus om ’n strategiese raamwerk te 

ontwikkel om Socmint as belangrike werkswyse en metodologie vir die verwerwing van 

strategiese inligting in die Suid-Afrikaanse intelligensiegemeenskap uit te wys en die waarde 

en betekenis hiervan te bepaal. Verder was daar geen menslike deelname nie en die res van 

die etiese aspekte is aan voldoen. 

2 Ten einde meer inligting te verkry oor die vroeë ontwikkeling van intelligensie, kan Stegen 

(2019:135–42) geraadpleeg word. 

3 Op 5 Augustus 2021 het president Ramaphosa ’n paneel aangewys om Suid-Afrika se 

reaksie op die onrus te ondersoek, met die klem op die paraatheid en tekortkominge. Die 

paneel het uit drie lede bestaan: professor Sandy Africa (voorsitter), mnr. Silumko Sokupa  

en advokaat Mojankunyane Gumbi. Die verslag is op 7 Februarie 2022 aan die publiek 

vrygestel. 

4 Vir ’n volledige bespreking van die gebeure, sien Stegen (2019:212). 

Opsomming 

Hierdie artikel bied ’n sistematiese en samehangende oorsig aan van die historiese ontwikkeling 

van die monnikewese in die Middeleeuse Latynse Weste (vroeg-vyfde eeu tot die tweede helfte 

van die 15de eeu), byeengebring vanuit die mees onlangse (2001–2021) spesialisuitsette in die 

tersaaklike afdelings. Die hermeneutiese geleier in die ontwikkelingsoorsig is dat die “monnik”, 

as ’n diepgaande geïnstitusionaliseerde vorm van subjektiwiteit, op ’n ongeëwenaarde skaal 

bygedra het tot die oorhoofse ontwikkeling van die Westerse ideëgeskiedenis en die tot stand 

bring van die Westerse samelewingsorde. Nadat die diskursiewe konteks vir die historiese 

ontwikkeling van die monnikewese in die vyfde tot die agste eeue aan bod gebring is, met 

aksent op die bydraes van Augustinus, Benediktus, Cassianus, Boethius en Cassiodorus in 

aanloop tot die val van Rome in 530, word ontwikkelinge in die Karolingiese Renaissance 

(vanaf 742) en die onmiddellike periode daarna (negende tot 11de eeue) onder die loep geneem, 

met fokus op die bydraes van Alcuin, Eriugena, Anselmus en Damianus. Die derde deel van 

die artikel fokus op ontwikkelinge in die vier Sentraal-Middeleeuse skoolordes (die Franciskane, 

Dominikane, Augustyne en Karmeliete) en die bydraes van die vernaamste skoolmonnike 

vanuit hierdie ordes tot die skolastiek van die 13de en 14de eeu. Die ontwikkeling van die 

monnikewese word teen hierdie agtergrond as die mees sentrale aspek van die algehele 

ontwikkeling van die Westerse geestesgeskiedenis sedert die val van Rome aangedui: Daar sou 

nie sprake kon wees van die post-Romeinse skepping, bewaring en ontwikkeling van ’n 

Westerse samelewingsorde as dit nie vir die dinamiese ontwikkeling en institusionele 

teenwoordigheid van die monnikewese in die Middeleeuse Latynse Weste was nie. 

Trefwoorde: Alcuin; Anselmus; Augustinus; Augustyne; Benediktus; Boethius; Cassianus; 

Cassiodorus; Damianus; Dominikane; Eriugena; Franciskane; Karmeliete; kloosters in die 

Middeleeuse Latynse Weste; skoolordes 

Abstract 

The historical development of monasticism in the medieval Latin West, synthesised 

from the most recent literature 

This article provides a systematic and coherent overview of the historical development of 

monasticism in the medieval Latin West (early fifth to the second half of the 15th century) by 

synthesising the most recent (2001–2021) specialist outputs in all relevant sections. It is shown 

that the “monk”, as a profoundly institutionalized form of subjectivity, contributed to the 

overall development of the Western history of ideas on an unprecedented scale, unparalleled 

to this day. After providing a discursive context for the development of monasticism in the 

West (Augustine, Boethius, Benedict, Cassian and Cassiodorus), the article distinguishes 

between progress in a first phase (within monasteries and cathedral schools from the fifth 

century onward) and a second phase (within mendicant orders from the early 13th century 

onward). The article subsequently reviews and contextualises the most influential monastic 

figures from the Latin West, ranging from Alcuin in the eighth century to the most significant 

mendicant monks up to the 14th century and the most noteworthy orders that were developed 

during this millennium-long period. 

First, developments in monasticism in the Latin West before the onset of the fall of Rome  

are explored, with special reference to the contributions of Augustine, Boethius, Benedict, 

Cassian and Cassiodorus. It is shown that monasteries were not merely ascetic spaces for the 

fulfilment of a contemplative life, but centres of education where a study of the seven liberal 

arts could be combined with Christian instruction. Five themes are subsequently addressed in 

the period from the onset of the Carolingian Renaissance in the eighth century to the 12th century, 

focusing extensively on the contributions of Alcuin of York, John Scottus Eriugena, Anselm 

of Canterbury and Peter Damian: 1) the development of monastery schools during the 

Carolingian Renaissance; 2) monastery reforms during the 11th century; 3) the most significant 

monastery orders up to the 12th century (the Clunians, the Camaldolesians, the Vallumbrosians, 

the Carthusians and the Cistercians); 4) internal conflict between monks and between monastic 

orders during the 12th century (employing the deep rift between Bernard of Clairvaux and  

Peter Abelard as a good example); and 5) the adaptation of the Alcuinian curriculum in 

monastery schools under pressure from the new universities’ curricula (using Hugo of St Victor’s 

highly original and simplified four-part scheme of the trivium and quadrivium as exemplary of 

these idiosyncratic adaptations). The development of monasticism from the early 13th century 

onward is traced to the founding of the four mendicant orders between 1210 and 1244, and 

their virtually immediate impact on scholasticism: the Franciscans, the Dominicans, the 

Augustinians and the Carmelites. In each instance the most significant representatives of these 

orders are presented from the most recent specialised research. Similarities and differences 

between these orders, and the profoundly political ruptures that compromised the Dominican 

order internally from the 1320s onward, with their Franciscan counterparts prospering at the 

same time, are highlighted. 

In conclusion it is noted that both monastery and mendicant monks were transferers of a 

millennium-long intellectual passion in which research and lecturing, the translation of texts of 

antiquity predominantly into Latin, the refined copying of older and contemporary texts, the 

synthesis and editing of philosophical texts of antiquity in Greek and Latin and especially the 

preservation of texts and intellectual traditions amidst severe political and societal instability 

in Western and South Europe, Britain and Ireland, were the most significant consequences. The 

characteristics of these monks’ intellectual labours were their precision, thoroughness and  

the academic integrity that imprinted them; their ability and willingness to engage the idea-

historical past, always reconceptualising it. The “monk”, from whichever order, was a 

formidable guardian of what was entrusted to him. The role of the medieval monachus in the 

conservation and intensifying of concepts such as truth, virtue, order and tradition is indeed 

unparalleled to this day. That is why the earliest communities of monks were called “orders”: 

They created order amidst turmoil and tempest, furthering and deepening the notion of sensus 

communis – that there are things that can be known and logically, clearly and decisively 

communicated within a particular community. In their instance that “particular community” 

was localised in monasteries, whether presented from cloister classrooms and libraries or from 

mendicant studia at the young universities. In this broad sense this article contributes to 

scholarship in medieval history and philosophy by synthesising the most recent and relevant 

specialist outputs regarding leading monastic figures and prominent orders from the medieval 

Latin West, as reviewed and contextualised in the exposition, thereby presenting a systematic 

and coherent overview of the historical development of monasticism during this period of 

roughly a thousand years. 

Keywords: Alcuin; Anselm; Augustine; Augustinian Order; Benedict; Boethius; Carmelites; 

Cassian; Cassiodorus; Damian; Dominicans; Eriugena; Franciscans; mendicant orders; 

monasteries in the medieval Latin West 

 

1. Die diskursiewe konteks vir die historiese ontwikkeling van die monnikewese in die 

vyfde tot die agste eeue 

Die ontwikkeling van die monnikewese was dié wesenlike aspek in die ontwikkeling van die 

Westerse geestesgeskiedenis sedert die val van Rome. Maar hoe het die “monnik” in die post-

Romeinse wêreld verskyn en hoe het daardie verskyning deur die loop van die Middeleeue 

verander? Om dié gelade vertrekpunt te verhelder en die inleidingsvraag te beantwoord, word 

’n toeganklike en sistematiese oorsig van die historiese ontwikkeling en samehang van die 

monnikewese in die Middeleeuse1 Latynse Weste2 aangebied, byeengebring vanuit die mees 

onlangse3 spesialisuitsette rakende elke monnikefiguur, kloosterorde en skoolorde wat hier  

aan die bod gebring word. Deur ’n saaklike byeenbring van hierdie onlangse ontledings word 

aangetoon dat die monachus as ’n ten diepste geïnstitusionaliseerde figuur op ongeëwenaarde 

skaal bygedra het tot die ontwikkeling van die Westerse ideëgeskiedenis en die bestendiging 

van ’n Westerse samelewingsorde. Die term monnik(monachus) dui egter nie op ’n gelyk-

blywende of eenvormige subjektiwiteit wat eenvormig geïnstitusionaliseer is nie; die term 

monnikewese word insgelyks nie hier as ’n homogeniserende verwyser gebruik nie, maar juis 

as ’n selfonderbrekende semantiese aanwyser wat die veranderlike en heterogene aard van die 

institusioneel-gevormde monnikewese eerbiedig. 

Die historiese ontwikkeling van die monnikewese was in hierdie sin ’n dinamiese proses. Die 

aanbod van die monnikewese in die sesde eeu moet byvoorbeeld uitdruklik van die verskyning 

daarvan in die 13de eeu onderskei word. By verre die meerderheid akademici vanuit die 

Middeleeuse Latynse Weste was kerklik-gesanksioneerde ampsdraers wat vanuit kloosters en 

katedraalskole in die vroeë Middeleeue en kloosterongebonde skoolordes4 vanaf die sentrale 

en latere Middeleeue gewerk het. Die meerderheid van hierdie ampsdraers was dus verbonde 

aan die een of ander orde wat aanvanklik oorwegend kloostergebonde maar vanaf die vroeg-

13de eeu by uitstek kloosterongebonde was. Die onderskeid tussen sodanige kloosterordes en 

kloosterongebonde ordes is van wesenlike belang: Tot die opkoms van die skoolordes in die 

vroeg-13de eeu was alle monnike op die een of ander wyse aan ’n klooster (grootliks gereguleer 

deur die Benediktynse ordereëls) gebonde, maar vanaf die vroeg-13de eeu moet die basiese 

onderskeid tussen monnike binne en buite kloosters nougeset gehandhaaf word. 

Die institusionalisering van die asketiese monnikewese in die Latynse Weste het in ’n teologies-

opvoedkundige inisiatief van Augustinus van Hippo (354–430) beslag: Hierdie Afrikaan kan 

met reg as die eerste Middeleeuse filosoof, die oorgangsfiguur tussen die patristiek en die 

Middeleeue en die vader van die Westerse kloosterwese bestempel word.5 Hy was nie net die 

mees prominente kerkvader vanuit die laatpatristiek nie, maar ook die mees invloedryke 

Christelike Neoplatonis vanuit die Middeleeue. Sy leerstellinge sou Christelik-Latynse denke 

vir die volgende sewe eeue domineer, tot met die herbekendstelling van Aristoteles se 

natuurlike filosofie in die vroegskolastiek van die 12de eeu. Met sy ervaring van die eerste 

geslaagde barbaarse inval in Rome in 410 onder bevel van die Visigoot Alaricus I en sy indruk 

dat Rome onherroeplik kwesbaar geword het, dokumenteer Augustinus in De doctrina 

Christiana (Augustinus 1996) ’n voorstel waarin Christelike dogma met die studie van nie-

Christelike (oorwegend Griekse) bronne geïntegreer kon word. De doctrina Christiana het  

ten diepste ’n opvoedkundige inisiatief aangebied waarmee die kwynende invloed van Rome 

aangespreek kon word. ’n Ouer tydgenoot van Augustinus, die eertydse Romeinse soldaat en 

later (teensinnige) biskop van Turyn vanaf 371, Martin van Turyn, of Martinus Turonensis 

(316/336–397), kan wel streng gesproke die eerste Westerse monnik genoem word. Martin het 

na ontslag uit die Romeinse weermag in 356 vir bykans 15 jaar ’n afgesonderde bestaan op die 

eiland Gallinaria gelei en later in Poitiers waarskynlik die eerste struktuur in Europa opgerig 

(Ligugè Abdy) wat as ’n voorloper van die daarna ontwikkelende monnikewese beskou kan 

word. Op grond van die kultusontwikkeling rondom Martin se persoon behoort sy rol in die 

ontwikkeling van die monnikewese in die Latynse Weste egter onderbeklemtoon te word – 

sonder om die geldigheid van die aanspraak dat hy nagenoeg die “eerste Westerse monnik” 

was, summier af te wys (Maurey 2014:1–20; 74–130). 

Kort voor die val van Rome in 530 is Augustinus se inisiatief opgeneem deur (Anicius Manlius 

Severinus) Boethius (ca. 477–524).6 Boethius is rondom 477 in senatoriale familieverband 

gebore in die tyd toe die laaste Romeinse keiser, Romulus Augustulus, van sy amp onthef is  

en die Ostrogote onder leiding van Theoderik reeds beheer oor die grootste gebied van die 

Suid-Europese deel van die Romeinse Ryk verkry het. Boethius het in 510 konsul onder 

Theoderik geword, maar is 15 jaar later op grond van beweerde hoogverraad deur Theoderik 

self tereggestel. Boethius bevestig die aanspraak en geldigheid van die klassieke sewe liberale 

lettere (grammatika, retoriek en logika [die trivium] en meetkunde, wiskunde, musiek en 

astronomie [die quadrivium]), wat op hierdie stadium van die filosofiese oorlewering in die 

vroeë Middeleeue goed gevestig was en wesenlik belangrik in die onderrig van monnike in 

kloosterskole sou word. Hy het teen die agtergrond van Augustinus se De doctrina Christiana 

wesenlik net een (hoewel enorme) intellektuele doelstelling gehad: Omdat hy besef het dat  

die Romeinse Ryk besig was om finaal in duie te stort, waarskynlik nog in sy eie leeftyd, wou 

hy die Hellenistiese filosofiese erfenis (en die Latyns-patristiese kommentare daarop) in  

Latyn vertaal, redigeer en in Latyn herkommentarieer vir opvolgende geslagte. Middeleeuse  

denkers sou op die reste van Boethius se vertalings, redigerings en kommentare aangewese 

wees vir feitlik alle inligting rakende antieke logika, taalbegrip of grammatika, en ook rakende 

fundamentele kwessies met betrekking tot antieke wiskunde en musiekteorie. Augustinus en 

Boethius het sodoende die tafel intellektueel gedek vir die skep van ’n institusionele ruimte 

waarin die monachus as askeet en intellektueel histories voortgaande kon ontwikkel. 

Boethius se tydgenoot Benediktus van Nursia (ca. 480 – ca. 547) het in hierdie institusiona-

liseringsproses in die Latynse Weste die leiding geneem. Met die totstandkoming van die  

eerste klooster in die Latynse Weste was die kloosterwese reeds grondig gevestig in Egipte en 

die oostelike deel van die Romeinse Ryk, onder leiding van woestynvadere soos Antonius die 

Grote (251–356) en Pachomius (292–348). Die invloedryke argimandriet van die Wit Klooster 

te Atripe in Egipte, Sjenoet (fl. 383), se laat vierde-eeuse kommentaar oor die Noord-Afrikaanse 

kloosterlewe, De vita monachorum,7 verskaf ’n aanduiding van die verrigtinge in die daaglikse 

lewe van ’n Noord-Afrikaanse klooster rondom die vyfde eeuwending. Benediktus het na die 

Noord-Afrikaanse voorbeeld van onder andere die Wit Klooster dus reeds ’n institusionele 

bloudruk tot sy beskikking gehad. Benediktus se institusionalisering van die kloosterwese in 

die Latynse Weste is naas kommentare soos dié van Sjenoet voorberei deur die byeenbring  

van kernmomente in die gevestigde Oosterse kloosterwese (soos merkbaar in die latere werke 

van Pseudo-Dionisius [ca. 500] en Maximus Confessor [580–662])8 en die jong Westerse 

askeseruimtes in die werke van Johannes Cassianus (ca. 360–435). Cassianus het sowel Grieks 

as Latyn vlot hanteer en het met die oorgang tussen die twee tale daarin geslaag om ’n 

kruisbestuiwing vanaf die Oosterse kloosters rondom Konstantinopel na die Latynse Weste te 

bewerkstellig. Sy Collationes patrum in scetica eremo (Bekentenisse van die woestynvadere) 

het die strukturering van bogenoemde Noord-Afrikaanse kloosterwese ook vir die opkomende 

Europese kloosterwese toeganklik gestel.9 

Benediktus kan teen die voorbereidende dekor van die woestynvadere en Cassianus se werk as 

die stigter van die eerste outentieke Westerse klooster beskou word. In sy Regula Sancti 

Benedicti, geskryf in 516 kort voor die val van Rome, bied hy 73 stelreëls aan vir die ordening 

van geslagsgeskeide, asketiese en selibate ruimtes onder leiding van abte (ook vroulike abdisse 

vir vrouekloosters) waarin pax, ora et labora (“vrede, gebed en arbeid”) as samehangende 

sleutelbegrippe figureer. (Ab is van die Aramese abba, “vader”, afgelei.) Benediktus se 

taakstelling vir die Westerse monachus is vanuit hierdie 73 reëls duidelik: Keer weg van die 

versoekinge in en gebrokenheid van die wêreld en vind God as ’n geestelike pelgrim in 

broederlike gemeenskap met mekaar. Naas meditasie en gebed, maak akademiese werk 

uitdruklik deel uit van Benediktus se lectio divina – wat dus ’n hoë mate van geletterdheid en 

intellektuele toewyding vooronderstel het. Die meerderheid Westerse kloosterordes in die 

opvolgende eeue het streng voldoen aan die 73 Benediktynse reëls en opgaaf aan akademiese 

toewyding en sou ooreenkomstig as “Benediktynse ordes” bekendstaan. Binne hierdie ordes 

sou die akademiese monnikewese in die Latynse Weste gedy: Anders as in die Ooste was die 

ontwikkeling van die klooster rondom ’n biblioteek en klaskamers van meet af aan struktureel 

kenmerkend en uniek aan kloosters in die Latynse Weste. Benediktus se latere tydgenoot 

Johannes Cassiodorus (ca. 485–585) het byvoorbeeld ’n biblioteek in sy klooster in die suide 

van Italië ingerig wat as die Vivarium (“visdam”) bekendgestaan het en van waar antieke en 

Christelike tekste oor die hele Europa versprei is – vanaf Spanje en later tot in Ierland en die 

veel latere Karolingiese paleisskool in Aachen. In Spanje het veral die ensiklopedis Isidorus 

van Sevilla (ca. 560–636) se Etymologiae10 by hierdie sirkulasie van tekste vanuit die Vivarium 

gebaat. Cassiodorus (Fontaine 2005:735–59) volg in sy Institutio sowel Augustinus se 

verdeling van die “Goddelike” en die “menslike” in De doctrina Christiana as Boethius se 

bevestigende insluiting van die klassieke sewe liberale lettere, die trivium en quadrivium. Op 

hierdie wyse stuur Cassiodorus die kenmerkende integrasie van filosofie met die studie van 

Christelike dogma in die kloosters van die Latynse Weste van stapel. Hiermee is een van die 

vernaamste kenmerke van die institusionalisering van die monnikewese in die Latynse Weste 

gestempel: Kloosters sou naamlik nie slegs asketiese ruimtes van aanbidding vir die volvoering 

van ’n kontemplatiewe lewe wees nie, maar juis sentra van onderrig wees waar die studie  

van die sewe lettere (in samehang “wysheidsleer” of “wysbegeerte” genoem) met ’n Christelike 

opvoeding gekombineer sou word. Daarby plaas Cassiodorus ’n hoë premie op die 

katalogisering en kopiëring van manuskripte. Naas die studie van die sewe lettere sou hierdie 

argiveringsoogmerk monnike se akademiese arbeid vir die volgende eeue deurslaggewend 

bepaal. Die superbiblioteek in York waar Alcuin van York (730–804) bykans twee eeue later 

werksaam was, bied hiervan ’n uitnemende voorbeeld. 

Na Cassiodorus is die monnikewese in die sesde en sewende eeue (na Benediktus se voorskrifte) 

sistematies in Wes- en Suid-Europa ontwikkel. Hoewel geadministreerde onderrig binne 

kloosters in hierdie periode tot ’n stilstand kom, is kloosterskole steeds sistematies oor die 

grootste deel van die Europese landskap opgerig. Hierdie inderdaad “donker” periode in  

die vroeë Middeleeue word gekenmerk deur maatskaplike, godsdienstige en staatkundige onrus 

as deel van die steeds langtermyngevolge van die val van Rome na 530, die gevolglike 

verskuiwing van die keiserlike setel na die Ooste en die merkwaardige opkoms van Bisantium, 

met ’n gevolglike polarisasie tussen Oos en Wes en toenemende spanning tussen die Oosterse 

en Westerse kerk, die opkoms van Islam, met ’n feitlik onmiddellike imperialistiese oogmerk 

na die afsterwe van Mohammed in 633, asook die suidwaartse migrasie van die Europese 

stamme, nogeens die Visigote, wat op hierdie stadium reeds die hele Iberiese skiereiland 

deurkruis het en Spanje grootliks beset het. Daarby moes rekening gehou word met die 

gewelddadige suidelike insypeling van stamme soos die Lombardiërs.11 Dit was die plofbare 

dog “nuwe” wêreld van Karel I, “die Grote”, (742–814) oftewel die Karolingiese wêreld. 

  

2. Die ontwikkeling van die monnikewese binne kloosters en kloosterskole vanaf die 

agste eeu  

Waar Augustinus as die geestelike vader van die Westerse monnikewese en Benediktus as die 

stigter van die eerste Westerse institusionele ruimte daarvoor – die klooster – beskou kan word, 

was Alcuin die eerste organiseerder van beide. Alcuin kan as die mees sentrale figuur in die 

vroeg-Middeleeuse institusionalisering van die monnikewese in die Latynse Weste beskou 

word. Die renaissance of hergeboorte van die klassieke was een van Karel I se grondigste 

vergesigte en hy het besonder moeite gedoen om die mees bekwame akademici van sy tyd op 

te soek om hierdie hergeboorte gestalte te gee – juis so ver as vanaf Anglo-Sakse en Ierland. 

Trouens, gegewe die wanorde in kontinentale Europa die voorafgaande eeu het die sentrum 

van geadministreerde geleerdheid weg van kontinentale Europa na Ierland en Noord-Engeland 

geskuif. Die Karolingiese Renaissance, wat behoorlik vanaf ongeveer 780 vertrek neem, is juis 

gekenmerk deur die inspraak en invloed van Ierse en Anglo-Saksiese denkers aan die hof van 

Karel I. 

2.1 Die ontwikkeling van kloosterskole tydens die Karolingiese Renaissance 

Ierland was nooit deel van die Romeinse Ryk nie, maar die Christendom het met die kerstening 

van Ierland wel die Gaeliese kultuur progressief binnegedring. Die unieke, subtiele, op die oog 

af vreemde Bisantyns-Benediktynse Ierse monnikewese, ’n hibriede Oos-Wes-monnikebestel, 

is gedurende die agste eeu stadig omvorm tot iets meer outentiek Wes-Europees in aanbod.12 

Dit was vanuit Alcuin se kloosterorganisering in Noord-Engeland en ook in Ierland dat 

grondige monastieseskooldenke gevestig kon word (met kloosterbiblioteke soos vermelde 

superbiblioteek te York as eksemplaries hiervan) en dat kloosters die sentra van die 

geïnstitusionaliseerde akademiese onderrig vir monnike kon word. Alcuin was besorg oor die 

swak gehalte van die kopiëring van manuskripte en het ’n eweknie-kruisverwysingstelsel 

ontwerp wat vir eeue daarna steeds gebruik is ten einde die akkuraatheid en integriteit van 

manuskripkopiëring te waarborg. Tekste is onder hierdie Alcuiniaanse stelsel met ’n buiten-

gewoon hoë mate van ongekorrupteerde teksooreenstemming gekopieer (Dales 2004:1–17). 

Alcuin was daarby ’n formidabele organiseerder. Hy ontvang in 789 opdrag van Karel I om 

die kloosterwese in die Karolingiese Ryk dramaties te hersien na die voorbeeld van die Ierse 

kloosters met hulle bewese rekord van eenvormigheid en akademiese uitset. Binne twee dekades 

is die Benediktynse kloosters in Wes-Europa herstruktureer, enersyds om aan eenvormigheid, 

ten spyte van kulturele en geografiese uiteenlopendheid, te voldoen, en andersyds om die 

Hellenisties-rehabiliterende oogmerke van die Karolingiese Renaissance te bevorder. Alcuin 

het egter ook die kurrikulum vir die intellektuele opvoeding van kerklui en monnike 

geformaliseer, wat vir die volgende drie eeue binne sowel kloosterskole as katedraalskole as 

die gestandaardiseerde kurrikulum gehandhaaf sou word: Afgesien van studies in die grondslae 

van die patristiek en die teoretiese aspekte van Bybelse eksegese, voer Alcuin vanuit Boethius 

se basiskurrikulum en Isidorus se Etymologiae die sewe liberale lettere in. Daarby sluit hy 

Boethius se logika en kommentaar oor Aristoteles se De Interpretatione IX in. Alcuin ontsluit 

dus die intellektuele geskiedenis vanuit sy Ierse en Noord-Engelse belesenheid, konkretiseer 

dit in uitnemende biblioteke en in ’n veel meer vaartbelynde Benediktynse kloosterstelsel wat 

die institusionele omgewing sou bied waar akademiese werk vir die volgende bykans drie  

eeue beoefen sou word, tot met die stigting van die eerste universiteit in 1088 in Bologna 

(McKitterick 2004:1–27). 

Die Karolingies-Alcuinse model van die onderrig van monnike waarin nie-Christelike filosofie 

en die studie van Christelike dogma volledig geïntegreer is, het wel tot aansienlike menings-

verskille rakende veral die siel, die sakramente, die verhouding tussen Goddelike voorsienig-

heid en die vrye menslike wil, die aard en persoon van die tweede Persoon en die rol van ikone 

aanleiding gegee. Die mees prominente debatvoerders binne hierdie polemiese konteks was 

daarom juis monnike, onder andere Hilduin (ca. 785 – ca. 855)13 en die briljante hofamptenaar 

Johannes Skotus Eriugena (815–877) wat met sy (hoewel onvoltooide) vyfvolume-Periphyseon 

die enigste werklik spekulatiewe Karolingiese filosoof vanuit die Weste was (aan die hof van 

Karel I se kleinseun, Karel II [“die Kaalkop”, 823–877]). Eriugena arriveer in die 840’s aan 

die Karolingiese hof, waarskynlik op vlug uit Ierland voor die aanstormende Vikings, wat 

Ierland op daardie stadium konstant met roofaanvalle geteister het. Hy doseer daar vir ’n tyd 

die sewe liberale lettere aan die keiserlike paleisskool te Aachen. As dosent van die trivium en 

quadrivium maak Eriugena ruim gebruik van Boethius se Consolatione, waaroor hy uitgebreide 

aantekeninge maak in voorbereiding vir die skryf van die Periphyseon (in 866 voltooi maar  

in 1050, 1059, 1210 en finaal in 1225 op grond van klagtes van panteïsme as ’n voorloper  

tot die berugte Paryse veroordelings van 1277 verban). As hofamptenaar het Eriugena geen 

verantwoordelikheid in die kerk self gehad nie. Hy raak egter by die paleisskool te Aachen juis 

in sy hoedanigheid as dosent betrokke in ’n robuuste kerklike debat rakende die voorsienigheid 

van God, waarin sy belesenheid in Grieks, Latyn en patristiek die keiser opval. Gegewe die 

Karolingiese hof se voorkeur vir die Hellenistiese erfenis versoek Karel II hom om Pseudo-

Dionisius se volledige korpus uit Grieks in Latyn te vertaal. Eriugena handel die vertaling  

in ’n kort tyd met onderskeiding af en word op grond daarvan formeel ’n beskermling en 

akademiese gas van die Keiser. As opvoeder het Eriugena veel vermag om die akademiese 

profiel van die monnikewese in die negende eeu te verhoog en die ontwikkeling van klooster-

skole as sentra van die akademiese opvoeding van monnike deur die hele Karolingiese Ryk 

heen te bevorder.14 

Hóé betekenisvol die Karolingiese ontwikkeling van kloosters en kloosterskole vir die 

ontwikkelende monnikewese self was, word daarin betuig dat die skolastiese metode wat 

akademiese werk in die sentrale Middeleeue gekenmerk het, aanvanklik vanuit juis ’n 

kloosterskool ontwikkel is. In die 11de eeu het Anselmus van Kantelberg (1033–1109) die 

eerste grondige sistematiese en spekulatiewe werk vanuit die Latynse Weste sedert Eriugena 

se Periphyseon aangebied, uitdruklik as ’n uitset van die kloosterskool te Bec en as ’n student 

van die ab Lanfrancus (ca. 1010–1089).15 Monologion, Anselmus se eerste belangrike werk, 

het in 1076 begin sirkuleer en is ’n samevatting van die navorsing wat hy vanaf 1059 by die 

kloosterskool te Bec gedoen het. Die diep oorspronklike en invloedryke Proslogion verskyn in 

1078 ten tye van Anselmus se abdyskap te Bec. Die voorwoord van Monologion verskaf 

belangrike geleiers vir hierdie ontwikkelende styl wat later as “skolastiek” bekend sou staan: 

Anselmus (1974 [1076]:3) dui in die voorwoord aan dat die boek gerig is aan sy monnikebroers 

te Bec en dat, op hulle aandrang, geen argumentvoering in die boek op Skrifgesag sal berus 

nie, maar op rasionele argumentvoering: “[R]asionele afleiding moet die bewyse verskaf en 

die helder waarheid moet daarvanuit openlik manifesteer, wat ook al die gevolgtrekkings van 

die onderskeie ondersoeke in die werk” (Anselmus 1974 [1076]:5). Daarom het Anselmus 

voordat die boek begin sirkuleer het, alle verwysings na gesag in terme van die Bybel en die 

belydenisse van die kerk uit die teks verwyder. Hy het dit aan Lanfranc in Kantelberg gestuur, 

wat onthuts was oor die afwesigheid van Skrifverwysings en ander kerklikegesagsverwysings. 

Tog het Anselmus die werk so, sonder herwysiging, laat sirkuleer. Die skolastiese metode was 

’n produk van die geïnstitusionaliseerde kloosterwese en het gekom om te bly. Skolastiek was 

dus aanvanklik uitdruklik monnikewerk, onderneem vanuit kloosters en kloosterskole. 

2.2 Kloosterhervormings in die 11de eeu 

Suksesvolle institusionele ontwikkeling bring dikwels ook vergrype en oordaad. Daarvan was 

ook die ontwikkeling van die monnikewese in die post-Karolingiese tyd ongelukkig nie gespaar 

nie. Teen die middel van die 11de eeu was die monnikewese binne die institusionele ruimtes 

van kloosters en kloosterskole ekonomies vooruitstrewend, uitermate stabiel en daarom ’n 

“speelgrond vir die duiwel”, soos Anselmus dit self in sy De casu diaboli bestempel het. 

Ondeugde, insluitende luiheid, promiskuïteit en simonie (die omkoop van priesters en monnike) 

het in die kerk en kloosters van die 11de eeu meer as sporadies voorgekom. Sistematiese 

kloosterhervormings is daarom in die 11de eeu van stapel gestuur en daarin het die Franse 

monnik Petrus Damianus (1007–1072) leiding geneem. Damianus is opgevoed in die 

basisskool van Faenza en later in die uitnemende katedraalskool van Gerbertius van Aurillac 

(ca. 946–1003).16 Na ’n tydperk as privaatdosent in filosofie betree Damianus in 1035 die 

kloosterwese by die hermetiese klooster van Avellan, waar hy in 1043 as ab aangewys word. 

Bykans onmiddellik daarna begin hy met ingrypende hervorminge in die eie kring te Avellan, 

maar ook daarna in die wyer kloosterwese en kerk, waarvan sy polemiese hervormingsgeskrifte 

(waaronder sy Liber gratissimus en die sensuurteks Liber gomorrhianus; Beukes 2019a:1–9) 

vinnig en wyd versprei is en hy as ’n effektiewe institusiehervormer in die laat 1040’s onder 

Leo IX (Bruno van Egisheim-Dagsburg, 1002–1054, pous 1049–1054) se aandag gebring is. 

Damianus het veral ’n belangrike bydrae tot arbeidshervorming binne die kloosterwese gelewer 

met die verband wat hy getrek het tussen ’n kontemplatiewe lewe en arbeid. Damianus kan 

trouens gereken word as die voorloper van ’n grondige arbeidsetiek in die ontwikkeling van 

die monnikewese in die 11de eeu: Hy het trouens met sy “teologie van werk”17 ’n merk-

waardige bydrae tot die voortgaande hervorming van die monnikewese in die besonder en die 

algemene Christelike milieu van die 11de eeu gelewer. Damianus se omvangryke ondersoek 

vanuit pouslike opdrag deur Leo IX na die “probleem” van monnike se seksuele aktiwiteite in 

kloosters en intieme kerklike ruimtes, veral biegruimtes, verskaf ’n blik op die algemene en 

progressiewe wegkalwing van die seksuele moraal in veral Franse kloosters gedurende die 

11de eeu.18 Damianus se pogings om dit teen te gaan was op die lang duur ongeslaagd. Meer 

langdurig en betekenisvol was sy aksent op ’n herverstaan van arbeid as die sleutel tot ’n 

monnik se veronderstelde kontemplatiewe lewe. Dít doen Damianus deur vanuit ’n eskatologiese 

raamwerk te betoog dat al wat tussen ’n monnik en die ewigheid staan, ’n monnik se werk is. 

Die eerste kriterium wat by die waardering van ’n monnik se lewe behoort te geld is daarom 

die kontemplatiewe aard wat vanuit daardie monnik se arbeid na vore tree – en nie die 

dwingendheid van die monnik se gebede, meditasies en afsonderinge nie. Hierdie eskatologiese 

interpretasie van arbeid en singewing binne die konteks van die monnikewese was radikaal 

nuut in ’n samelewing wat op geen wyse nog oor die verhouding tussen arbeid, produksie en 

vooruitgang, asook die totstandkoming van ’n verhouding tussen die individu en ’n kollektief 

op grond van arbeid of produksie, nagedink het nie. 

2.3 Die belangrikste kloosterordes in aanloop tot die 12de eeu 

Kloosters en kloosteronderrig het in aanloop tot die 12de eeu dus ’n belangrike rol gespeel in 

die ontwikkeling van die (in oorsprong dus oorwegend Benediktynse) monnikewese in die 

Latynse Weste. Die mees gevolgryke van hierdie ontwikkelende kloosterordes was naas die 

Benediktynse orde (afgekort O.S.B.) self: 

– Die Cluniasensers (in 910 deur Willem I [875–918], hertog van Aquitaine, gestig),  

met Petrus Venerabilis19 (ca. 1092–1156) as die mees prominente Cluniasenser in die 

12de eeu. 

– Die Kamaldulensers (Ordo Camaldulensium [O. Cam.]), rondom 1012 deur die Italiaanse 

Benediktyn Romualdus (ca. 951 – ca. 1027) gestig. 

– Die Vallumbrosiane (Ordo Vallisumbrosa [O.S.B. Vall.]), in 1038 gestig deur die 

Benediktynse ab Johannes Gualbertus (Giovanni Gualberto, ca. 985–1073). 

– Die Kartuisers (Ordo Cartusiensis [O. Cart.]), in 1084 gestig deur Bruno van Keulen 

(1030–1101), met Denis de Leeuwis (1402–1471) as ’n prominente laat-Middeleeuse 

eksponent. 

– Die Cisterciënsers (Sacer Ordo Cisterciensis [O. Cist.]), rondom 1110 gestig met 

Bernardus van Clairvaux (1090–1153) as die leidende figuur in hierdie dogtersorde van 

die Cluniasensers. 

Die belangrikste kloosterordes wat na die 12de eeu gestig is, sluit in: 

– Die Pauliniërs (Ordo Fratrum Sancti Pauli Primi Eremitae [O.S.P.P.E.]), in 1215 gestig 

deur die Hongaarse hermiet Eusebius van Esztergom (ca. 1200–1270) en vernoem na 

Paulus van Thebes (ca. 227 – ca. 34220), wat tradisioneel beskou word as die “eerste 

Christelike hermiet”. 

– Die Celestiniane (O.S.B. Cel.), in 1244 gestig deur Petrus van Morrone (1215–1296), wat 

as pous (Caelestinus V) gedien het vir slegs vyf maande (van 5 Julie tot 13 Desember 1294) 

en kontroversieel bedank het na sy openbare versugting om na die eenvoudige klooster-

lewe terug te keer (geen pous na Morrone het nog weer die naam Caelestinus opgeneem 

nie). 

– Die Olivetaniërs (O.S.B. Oliv.), in 1313 gestig deur Giovanni “Bernardo” Tolomei 

(1272–1348), wat die bynaam Bernardo aangeneem het uit agting vir Bernardus van 

Clairvaux. Hoewel die Olivetaniërs uitdruklik bande met die Benediktynse orde 

gehandhaaf en streng aan Benediktus se ordereëls voldoen het, was noue ooreenkomste 

met die Cisterciënsers prominent sigbaar, onder andere in die dra van laasgenoemde se 

kenmerkende wit monniketoga. 

– Die Birgittensiërs (Ordo Sanctissimi Salvatoris [O.S.s.S.], in 1369 uitsluitlik vir nonne 

gestig deur die Sweedse politieke aktivis Birgitta Birgersdotter (1302/3–1373). 

Van belang vir die onderhawige oorsig is dat hierdie kloosterordes op die spore van 

Benediktus, Boethius, Cassiodorus en Alcuin en later Eriugena, Anselmus en Damianus 

vernaamlik een doelstelling gehad het: die bewaring en bestendiging van wat aan hulle 

toevertrou is. Die nougesette manuskripkopiërings, biblioteke, inperking in kloosterstrukture 

en geroetineerde daaglikse bestaan moes dít wat eenmaal in ontvangs geneem is, vir die 

volgende geslagte ten goede laat meewerk. Anders gestel: Die diskursiewe oogmerk van die 

ontwikkeling van die monnikewese binne kloosterstrukture vanaf die vyfde tot die 12de eeue 

was die ontwikkeling en bestendiging van ’n Westerse samelewingsorde. Wie die post-

Romeinse verskyning van die “monnik” as ’n uitsluitlik godsdienstige verskynsel interpreteer, 

gaan by die ten diepste kultuurstigtende moment daarvan verby. Die manuskripte, biblioteke, 

tafelgebede, daaglikse lesings en kontemplatiewe kloosterhandelinge lê ten liturgiese grondslag 

van die idee van Westersheid. Die kloostergevormde monnik van die vroeë Middeleeue is in 

hierdie sin ’n outentieke Westerse vaandeldraer van stigting, vorming en opvoeding. 

2.4 Konflik tussen monnike in die 12de eeu 

Naas die probleme rondom arbeid, die seksuele moraal en simonie wat die kloosterwese van 

die 11de eeu geteister het en die toenemende ontwikkeling van katedraalskole (ten koste van 

die voortgaande ontwikkeling van kloosterskole), het konflik tussen monnike die uitbreiding 

van die monnikewese in die 12de eeu ernstig begin beïnvloed. Hiervan was die stryd tussen 

Petrus Abelardus (1079–1142) en die bovermelde Cisterciënser Bernardus tekenend. Natuurlik 

het wedywering en konflik tussen monnike reeds sedert Cassiodorus se Vivarium in klooster-

skole voorgekom. Tog kan konflik nie met die gangbare ingesteldheid van sensus communis in 

die kloosterskole geassosieer word nie. Abelardus was in en rondom Parys bekend vir sy 

onderrig van logika en sy pleitbesorging van die dialektiese metode in wat nou toenemend 

“teologie” (in uitdruklike onderskeid van “filosofie”) genoem is.21 Hy was ’n wegbereider vir 

die volle rehabilitering van Aristoteles se korpus in natuurlike filosofie in die vroegskolastiek 

van die laat 12de eeu en veral die hoogskolastiek van die 13de en 14de eeue, wat histories 

bykans parallel ontwikkel het met die toenemende beskikbaarstelling van Latynse vertalings 

van die Arabiese vertalings van en kommentare oor die Griekse tekste. Abelardus se bydrae  

tot die Westerse register, spesifiek as kommentator en interpreteerder van sy besondere 

ideëhistoriese tradisie, juis in die grootlikse afwesigheid van ’n werkbare Aristoteliese korpus 

in Latyn, kan trouens moeilik oorskat word.22 

Bernardus weer sluit in 1112 saam met sy broers en 25 vriende aan by die pas gestigte (1098) 

Benediktynse klooster van Citeaux. In 1115 word Bernardus uit die klooster gestuur om ’n 

dogterklooster in Clairvaux in die provinsie Champagne te gaan stig. Met die klooster gestig 

en in werking fokus Bernardus op die werk en nalatenskap van die Cisterciënsers, met die 

oogmerk om hierdie klooster, sonder benadeling van die historiese band met die moeder-

klooster te Citeaux, in ’n klooster vir die Cisterciënsers te ontwikkel. Na enkele jare se 

bemoeienis met kerkpolitiek, onder andere in die suksesvolle hantering van die pouslike 

polemiek tussen Innocentius II (pous van 1130 tot 1143) en die antipous Anacletus II (d. 1138), 

tree Bernardus in 1138 uit die openbare kerklike lewe en fokus op sy akademiese werk te 

Clairvaux. Bernardus word veral onthou vir sy prediking ter aanmoediging van die tweede 

kruistog (1147–1149), wat ’n totale katastrofe was – en dan juis sy konflik met en vervolging 

van Abelardus wat in 1140 by die Konsilie van Sens ten opsigte van aspekte van sy filosofiese 

uitset veroordeel is. Filosowe soos Abelardus beweeg volgens Bernardus nooit anderkant  

“leë praatjies oor onmerkwaardige sake” nie – as sodanig is die filosowe se gesprekke 

“windpraatjies” (ventosa locuacitas, Bernardus 1957:2/131, ’n pejoratiewe frase wat eerder die 

betekenis van “windgat” inhou) en “filosofiese woordspelery” (verbositate philosophorum, 

Bernardus 1957:2/274). Met Abelardus duidelik in sy visier beskryf Bernardus (1957:1/239, 

ook met verwysing na 2 Timoteus 3:7) die filosoof-teoloë van die vroeg-12de eeu as “rondlopers, 

nie in staat om die waarheid in sekerheid te ontvang en daarin te vestig nie, altyd nogeens 

studerend en nie in staat om tot ’n kennis van die waarheid te kom nie”. Hierdie toksiese 

karikatuur van die filosoof as ’n “selfingenome figuur” het ongetwyfeld tot die veroordeling 

van Abelardus by Sens meegewerk.23 

Bernardus het ook op die veroordeling van ’n tweede prominente 12de-eeuse monnik, 

Gilbertius van Poitiers (1085–1154), aangedring. Gilbertius is in Poitiers gebore, akademies in 

Chartes en Laon opgelei, en het in sowel Chartres as Parys as junior teologiedosent begin werk. 

In 1142 is hy aangewys as biskop van Poitiers. By minstens twee geleenthede, waarvan een op 

aandrang van Bernardus, moes hy homself teen klagtes van kettery verweer (oorwegend 

rakende sy leer oor die Drie-eenheid); in beide gevalle suksesvol. Hy is as ’n gerespekteerde 

akademikus asook kerkleier in 1154 oorlede. Sy studente, die Porretani genoem, het die skool 

wat hy kort voor sy dood juis in die Porretynse kwartier van Parys gestig het, as basis gebruik 

om die grammatika, logika en teologie wat Gilbertius volgens sy eie filosofiese metodes en 

konsepte aan hulle geleer het, verder in Frankryk en die groter Wes-Europa bekend te maak. 

Die Porretynse skool het vir minstens vyf dekades na Gilbertius se dood nog bestaan.24 Die 

konflik tussen hierdie monnike lui ’n algemene tendens tot konflikstelling in die monnikewese 

vanaf die vroeg-12de eeu in, hoewel toenemend eerder by katedraalskole en die jong fakulteite 

van die opkomende universiteite as in die kloosterskole self. Die voortslepende en hewige 

konflikte tussen die Dominikane (oorwegend Aristotelies in oriëntasie) en Franciskane 

(oorwegend Platonies en Augustyns) vanaf die vroeg-13de eeu kan onder meer na hierdie 

eerste spore van intense konflik tussen Westerse monnike in die 12de eeu herlei word. 

2.5 Die aanpassing van die Alcuinse kurrikulum by kloosterskole in die 12de eeu 

Die opkoms van die universiteitswese en die gevolglike verdeling van kennis in “vakke” en 

“fakulteite” het op die beproefde Alcuinse kurrikulum (dus die trivium en quadrivium, asook 

Boethius se logika) druk uitgeoefen en sowel kloosterskole as katedraalskole gedwing om  

die ou kurrikulum aan te pas. ’n Voorbeeld van so ’n aanpassing kan gevind word by die 

kloosterskool te Saint-Viktor Abdy buite Parys in die eerste dekades van die 12de eeu. Hugo 

van Saint-Viktor (1097–1141) het na sy toetrede tot die abdy in die vroeë 1120’s vinnig opgang 

gemaak en is reeds voor 1128 as magister van die skool aangewys. Vanuit die kloosterskool 

het Hugo 46 werke die lig laat sien, waaronder De Sacramentis christiane fidei en Didascalicon. 

Eie aan die akademieseverantwoordingseise van die tyd wou Hugo ’n eie wetenskapsbegrip 

formuleer. In hierdie opsig lewer hy ’n unieke en onderskeidende bydrae met sy verbygaan van 

die rigiede inhoude van die trivium en quadrivium en oorspronklike aanbod van ’n eenvoudig 

skema waarin die trivium en quadrivium nou vierdelig onderskei word in die teoretiese, 

praktiese, meganiese en logiese lettere. Die teoretiese lettere bestryk teologie, fisika en 

wiskunde, die praktiese lettere bestaan uit private en publieke dissiplines, en die meganiese 

lettere bestaan uit materiaalvervaardiging, wapenproduksie, handel, geneeskunde en drama. 

Die logiese lettere bestaan uit grammatika en retoriek. Hugo se aanbod was, gemeet aan  

die onbuigsame inhoude van en skeiding tussen die trivium en quadrivium, ’n soepel 

wetenskapsteoretiese verantwoording (Beukes 2020d:262–97). By ander kloosters is dieselfde 

soort aanpassings gemaak om gevorderde onderwys so wyd as moontlik te verruim en direk 

met die jong universiteite se kennisspesialisering in fakulteite te kompeteer. 

Hugo is opgevolg deur Richard van Saint-Viktor (d. 1173), ’n Skot wat in die middel-1140’s 

die klooster betree het en Anselmus se protoskolastiese erfenis vanuit die kloosterskool by die 

dwingende eietydse onderwyseise aangepas het. Richard het rondom 1158 onderhoof van die 

klooster geword en in 1162 hoofmonnik. Sy spekulatief-filosofiese werk oor die Drie-eenheid 

het ’n beduidende invloed in die hoogskolastiek uitgeoefen, veral ten opsigte van die filosofiese 

nawerking van sy bewyse vir die bestaan van God op die spoor van Anselmus se beroemde 

ontologiese argument.25 Sy ervaringsgedrewe epistemologie het ook ’n beduidende invloed 

uitgeoefen op die ontwikkeling van vroulike mistiek in die sentrale Middeleeue, onder meer te 

vinde by die 13de-eeuse begyn wat die eerste en belangrikste eksponent van sogenaamde 

Middeleeuse liefdesmistiek sou wees, Hadewijch van Antwerpen (fl. 1240). Die ontwikkeling 

van die monnikewese in die Latynse Weste is kloosterskole soos dié by Poitiers en Saint-Viktor 

sovéél verskuldig. Hierdie skole se invloed sou egter onder die toenemende invloed van  

die fakulteite lettere en teologie by die jong en opkomende universiteite, asook die toetrede 

van die 13de-eeuse skoolordes, taan. Ná Richard was daar nog twee monnike uit hierdie 

sonderlinge klooster te Saint-Viktor wat tot die nawerking van die intellektuele erfenisse van 

die monnikewese in die hoogskolastiek bygedra het: Godfrey van Saint-Viktor (d. 1194) het ’n 

bronne-oorsig van die filosofie (Fons Philosophiae) aangebied, waarin hy die bestaande 

resepsies van Plato, Aristoteles en Boethius omvattend gerubriseer en nugter gekommentarieer 

het. Walter van Saint-Viktor (d. ca. 1181) het op sy beurt ’n polemiese, vierdelige ontleding 

van Abelardus, Petrus Lombardus, Petrus van Poitiers en Gilbertius in sy Contra Quatuor 

Labyrinthos Franciae aangebied, waarin hy ’n tipies vroegskolastiese verset teen die 

progressiewe teenwoordigheid van Aristoteles in die 12de-eeuse intellektuele diskoers toon.  

In daardie opsig was Walter filosofies minder vaartbelynd as sy gebalanseerde voorgangers  

by Saint-Viktor, naamlik Hugo, Richard en Godfrey. Nietemin was Walter die laaste 

noemenswaardige eksponent van die kloosterskool te Saint-Viktor. 

  

3. Die ontwikkeling van die monnikewese binne skoolordes vanaf die vroeg-13de eeu 

Die 13de eeu was ’n tydperk van intellektuele stroomversnellings as gevolg van die opkoms 

van die universiteitswese, die beskikbaarstelling van Aristoteles se volledige korpus (nou 

uitdruklik met insluiting van sy natuurlike filosofie) in Latyn vanuit die Arabiese vertalings 

van die Griekse tekste, die formele skeiding tussen teologie en filosofie en die opkoms van 

tegniese Aristotelianisme in die skolastiek. Die ervaring van “krisis” was in hierdie tyd in Wes-

Europa wyd verspreid en het meegewerk tot die opkoms van hierdie nuwe, kloosterongebonde 

monnike-ordes, wat beskou is as toevlugte in ’n onvoorspelbare wêreld. Dit sou skoolmonnike 

van die mees hoogstaande snit verg om die ervaring van hierdie “krisis” sowel te verwoord as 

te ontlont. 

Die strukturering van onderrig en navorsing is in die vroeg-12de eeu getransformeer deur die 

plasing daarvan in die eerste institusionele vorm van die “universiteit”, die studium generale 

(“algemene studiesentrum”). Hiervan was die regsfakulteit te Bologna in Spanje (1088) die 

eerste, gevolg deur die lettere- en teologiefakulteite te Parys en Oxford en die mediese fakulteit 

te Salerno. Salerno as rigtinggewende fakulteit in geneeskunde sou later moes terugstaan vir 

die opkomende fakulteit te Montpellier, maar Bologna, Parys en Oxford sou vir die volgende 

drie eeue nog die mees gerespekteerde fakulteite vanuit hulle bepaalde spesialiteitsdissiplines 

in die Latynse Weste verteenwoordig. Die aanvanklik stadige ontwikkeling van die 

universiteitswese in die 12de eeu is van impetus voorsien deur die toetrede van die skoolordes 

in die vroeg-13de eeu.26 

Vanaf die vroeg-13de eeu was dit juis hierdie vier nuwe skoolordes wat in sowel die 

intellektuele arena as die openbare lewe prominent na vore getree het. Die Dominikaanse orde 

(Ordo Praedicatorum, Orde van Predikers, afgekort O.P.) is in 1220 deur die Spaanse priester 

Dominic van Caleruega (ca. 1172–1221) gestig, terwyl die Franciskaanse orde (Ordo Fratrum 

Minorum, Orde van die Beskeie Broedergemeenskap, afgekort O.F.M.) in 1209 gevorm is deur 

die Italiaanse mistikus Franciskus van Assisi (1181–1226). Later is ook die Augustynse orde 

(gestig in 1244, Ordo Sancti Augustini, O.S.A.) en die tydgenootlike Karmeliete (Ordo Fratrum 

Beatissimae Virginis Mariae de Monte Carmelo, O. Carm), waarvan die wortels teruggaan na 

die berg Karmel in Palestina ná die derde kruistog, 1189–1192) in die lewe geroep. Hierdie 

vier skoolordes het elkeen ’n eie oorsprong, identiteit, oogmerk en stilistiese aanbod gehad. 

Nietemin was daar gemene delers tussen die vier ordes. Hulle wou buite die (op daardie 

stadium) ekonomies vooruitstrewende kloosterstrukture funksioneer, het gevolglik van die 

beginsel van persoonlike eiendomsreg afstand gedoen, alle persoonlike eiendom ten tye van 

toetrede tot die betrokke skoolorde aan die pouslike patrimonie (in ruil vir pouslike sanksie en 

beskerming deur middel van gesaghebbende pouslike bulle) toevertrou, en was vir finansiële 

ondersteuning en materiële onderhoud van die gemeenskappe waar hulle gedien het, afhanklik. 

In ruil het die skoolmonnike barmhartigheidswerk in daardie gemeenskappe onderneem, veral 

ten opsigte van siekesorg, armsorg en bejaardesorg. Die eeue oue sekuriteit van die klooster is 

sodoende verlaat ter wille van ’n kontemplatiewe en dienende lewe in die wêreld self. 

Daarby het hierdie vier skoolordes, anders as die plek- of hoogstens streeksgebonde klooster-

ordes, ’n internasionale profiel, in die beperkte Middeleeuse sin, gehandhaaf: Die leiding-

gewende magistri vanuit die skoolordes het oor ’n soort “Europese” (in die beperkte 

Middeleeuse sin) status beskik, bemoontlik deur hulle intensiewe studiereise tussen die 

onderskeie plaaslike skole (studia) van die betrokke orde en hulle gewilligheid om 

opeenvolgende poste by verskillende universiteite te beklee (die Franciskaan Johannes Duns 

Skotus [ca. 1266–1308] het byvoorbeeld by verskeie Franciskaanse studia én die Universiteite 

van Oxford, Cambridge, Parys en Keulen teologie doseer, terwyl die Dominikaan Meister 

Eckhart [1260–1328] vanaf die Dominikaanse studium in Erfurt na Parys vir nagraadse studies 

gestuur is, waar hy ook later teologie sou doseer, terwyl hy deurlopend diens gedoen het  

by Dominikaanse studia in Turyn, Sakse, Strassburg en Keulen). Reeds rondom 1250 was 

skoolmonnike die mees toonaangewende dosente in teologie by die twee belangrikste 

Middeleeuse teologiefakulteite te Oxford en Parys. 

Die skoolordes het dus daarin uitgemunt om dosente en studente binne ’n groter Europese 

netwerk te vestig en – weer anders as die streeksgebonde kloosterordes – aan die indruk van 

provinsialiteit te ontkom: Dosente en studente vanuit die vier skoolordes het vryelik tussen 

studia en universiteite in Engeland, Italië, Frankryk en Duitsland beweeg en ’n hegte 

kennisnetwerk tot stand gebring. Nietemin was daar gedurende die hoogskolastiek ’n intense 

en voortslepende konflik tussen die nuwe skoolordes en die ouer kloosterordes, veral die 

Benediktynse subordes soos die Cisterciënsers, Cluniasensers en Kartuisers – en natuurlik ook 

tussen die twee mees prominente skoolordes self, die Franciskane en die Dominikane. Hoewel 

die invloed van die kloosterwese op die ontwikkeling van die monnikewese in die sentrale en 

latere Middeleeue behoue gebly het, kon dit die wesenlike rol wat kloosteromgewings in veral 

die agste en negende eeue gespeel het, nie ewenaar nie. Die skoolordes het institusioneel 

eenvoudig op net té veel vlakke uitgemunt: Die Dominikane het gespesialiseer in die aanbod 

van gratis skoolonderrig en openbare prediking in die gemeenskappe waarin hulle ontplooi is 

(daarom paslik betitel as Ordo Praedicatorum), vis-à-vis die Franciskane, wat nederigheid in 

hulle barmhartigheidswerk, diakonale ondernemings en gemeenskapsorg geaksentueer het 

(daarom paslik benoem as Ordo Fratrum Minorum), terwyl die Augustyne en Karmeliete beide 

fasette benadruk het.27 

3.1 Die Franciskaanse ontwikkeling 

Franciskus self was nie akademies buitengewoon goed opgelei nie en het gevolglik nie ’n  

hoë premie op sy orde se intellektuele ontwikkeling geplaas nie. Die Franciskaanse inspeling 

op die universiteitswese (wat na meer as ’n eeu se ontwikkeling toenemend stabiel begin 

funksioneer het) was daarom aanvanklik beperk. Die Franciskane het ook van meet af besluit 

om die teologiese opleiding van hulle leerlinge te beperk tot hulle studia, onder selfstandige 

bestuur en onafhanklik van die universiteite. Hierdie afstandname van die universiteite het 

weldra geblyk teenproduktief te wees. Die Franciskane het gevolglik die studia behou om ’n 

vorm van basis- en hoër onderwys aan te bied, terwyl die mees uitstaande studente vanuit die 

studia wel met volle beurse (stipendia) na lettere- en teologiese fakulteite gestuur is, oorwegend 

by Oxford en Parys. Die ander skoolordes sou die Franciskane in hierdie opsig volg: Die 

studium word behou, maar die verbintenis met die universiteitswese word gelyklopend 

ontwikkel en uitgebou. 

Hoewel daar dus aanvanklik verset vanuit die Franciskaanse orde teen akademiese toewyding 

was, synde onversoenbaar met Franciskus se eenvoudige idealisme, het die orde oor die volgende 

150 jaar uitstaande universiteitskolastici opgelewer. Die eerste hiervan was Alexander van 

Hales (ca. 1185–1245), die eerste Franciskaanse magister in teologie by die Universiteit van 

Parys, wat daarom as die vader van die Franciskaanse skool in skolastiese sin bestempel kan 

word. Hales is opgevolg deur sy leerling Johannes van Rochelle (ca. 1190–1245), die eerste 

Franciskaan wat ’n baccalaureus in teologie aan die Universiteit van Parys verwerf het (Ryan 

2010:1–18). Na Hales en Rochelle het die Franciskaanse teenwoordigheid by die Universiteite 

van Parys en Oxford vinnig toegeneem en die ontwikkeling van die kloosterongebonde 

monnikewese van ’n sonderlinge intellektuele veerkragtigheid voorsien. Richard Rufus van 

Cornwall (fl. 1231–1256) sluit in 1238 by die Franciskaanse orde in Parys aan. Hy was die 

vyfde Franciskaanse dosent in teologie by Oxford en was reeds ’n gerekende dosent in 

Aristoteliese metafisika by Oxford ten tye van sy aansluiting by die orde. Rufus het bekendheid 

verwerf vir sy verdediging van die Franciskaanse opvatting van die wil (na Augustinus se 

interpretasie) teen die Dominikaan Richard Fishacre (ca. 1205 – ca. 1248).28 Die gerekende 

“natuurwetenskaplike” (toe nog “natuurlike filosowe” genoem) Roger Bacon (1214/20–1292) 

het in die vroeë 1250’s by die Franciskaanse orde in Oxford aangesluit nadat hy reeds 

bekendheid by die Universiteit van Parys as ’n dosent in Aristoteliese natuurlike filosofie 

verwerf het. Bacon se belangstelling in eksperimentele wetenskap en toegepaste wiskunde, 

gebed binne ’n wyer Aristoteliese raamwerk en gekombineer met ’n eg-Franciskaanse nadruk 

op die belang van mistiek, het veel vermag om die Franciskane se profiel binne die 

“natuurwetenskappe” te verhoog.29 

Die mees uitstaande Franciskaan in die 13de eeu was egter ongetwyfeld Bonaventura (1217–

1274). Hy het aanvanklik vanaf 1236 lettere in Parys studeer en in 1242 tot magister in filosofie 

gepromoveer voordat hy in 1243 by die Franciskaanse orde in Parys aangesluit het. Hy het 

daarna oorbeweeg na die teologiese fakulteit met die oog op die verwerwing van ’n magister 

in teologie en minstens sy baccalaureus in teologie onder Hales se gerespekteerde toesig 

voltooi.30 Bonaventura se mistieke teks Itinerarium in mentis Deum (Die reis van die verstand 

na God), in 1259 in die Franciskaanse klooster te La Verna geskryf, dieselfde plek waar 

Franciskus in 1224 sy beroemde stigmata-ervaring gehad het, het die sonderlinge aard van 

Franciskaanse mistiek in die 13de eeu gestempel.31 

In die 14de eeu staan twee Franciskane op Bonaventura se spoor uit: vermelde Duns Skotus  

en Willem van Ockham (ca. 1285–1349). Skotus se werk by Franciskaanse studia en die 

teologiese fakulteite te Cambridge, Oxford, Parys en Keulen getuig van ’n ideëhistoriese aandag 

aan die fynste besonderhede en intensiewe nuanses in die hantering van die intellektuele 

voorgeskiedenis, asook ’n voorkeur vir subtiele onderklemtoon in skolastiese polemieke. 

Skotus het ’n enorme aandeel32 gehad in die stroomversnelling in Franciskaanse ontwikkelinge 

na die Paryse veroordelings van 1277. (Vir ’n oorsig van die ontwikkelinge wat tot hierdie 

veroordelings gelei het, sien Beukes 2020a, Volume II, ble. 753–8.) Op 7 Maart 1277 veroor-

deel biskop Etienne Tempier van Parys ’n lys van 219 stellings wat hy direk met Aristoteliese 

werksaamhede by die letterefakulteit in Parys assosieer. Dit was verreweg die grootste en mees 

gevolgryke van talle soortgelyke veroordelings van filosofiese en teologiese posisies wat sedert 

die 11de eeu plaasgevind het. Robert Kilwardby (ca. 1215–1279; Beukes 2020b:1–14), self ’n 

voormalige Dominikaanse dosent in teologie in Parys, het 11 dae later, in sy hoedanigheid as 

aartsbiskop van Kantelberg, 30 proposisies veroordeel wat tematies feitlik strykdeur met die 

Paryse veroordelings in verband gebring kan word.33 Tempier het reeds in 1270 13 proposisies 

veroordeel, wat in besonder met Sigerius van Brabant (ca. 1240–1282) se teoretiese posisies  

in verband gebring is. Die 13 veroordeelde proposisies van 1270 was egter net die voorloper 

van en wegbereider tot wat in 1277 sou volg. Tempier het ekskommunikasie as die enigste 

strafsanksie voorgestel vir enige dosent, skrywer of student wat enige een of meer van die 219 

proposisies privaat of in die openbaar sou onderskryf het. Die teiken was duidelik Aristoteliese 

filosofie wat op meer as filosofie self van toepassing gemaak word; of skerper gestel, filosofie 

wat die belangrike vroegskolastiese onderskeid tussen filosofie en teologie ontken en filosofie 

bedryf asof dit teologie is, en andersom. Ook Thomas Aquinas (1225–1274) is postuum op 

bepaalde punte vanuit die 219 proposisies veroordeel en sy veroordeling sou eers in 1323 

opgehef word. Die Franciskane, wat oorwegend eerder op die spoor van Augustinus gebly het 

as om in Aristoteliese filosofie op te gaan, is hierdie veroordelings grootliks gespaar. Die 

negatiewe impak van die veroordelings op die Dominikane wat oorwegend Aristotelies-

georiënteerd was, het trouens tot ’n vaartversnelling in die Franciskaanse ontwikkeling gelei. 

Die Dominikane sou die prestige-uitsette van die Franciskane na 1277 nie naastenby kon 

ewenaar nie. Die Dominikaanse tradisie was trouens vanaf 1329 na die (postume) veroordeling 

van aspekte in die filosofiese mistiek van Meister Eckhart in ’n krisis vir intellektuele oorlewing 

gedompel – waarvan dit in geheel nooit kon herstel nie. (Vir ’n oorsig oor Dominikaanse 

ontwikkelinge na 1329, sien Beukes 2021b:1–8.) 

Ockham kan op sy beurt saam met Bonaventura en Skotus as die uitnemendste van alle 

Franciskane in daardie unieke skooltradisie in die ontwikkeling van die monnikewese in die 

Latynse Weste bestempel word. Hy sit enersyds Skotus se nalatenskap voort, maar spreek ook 

vernietigende kritiek uit teen “universaliteit” en die bestaan van “metafisiese universeles”. In 

hierdie sin was Ockham34 die oorgangsfiguur vanaf skolastiek na “postskolastiek” (Beukes 

2021a:1–12), op weg na die Italiaanse Renaissance. Tussen Hales en Ockham was daar ’n 

beduidende aantal ander eminente Franciskane wat ’n wesenlike bydrae tot die ontwikkeling 

van die kloosterongebonde monnikewese gelewer het. Johannes Peckham (ca. 1230–1292)  

was ’n polemiese verdediger van Augustynse leerstellings in die aanloop tot die Paryse 

veroordelings van 1277.35 Roger Marston (ca. 1235 – ca. 1303) was ’n Engelse Franciskaan uit 

die laat 13de eeu en ’n student van Peckham in Parys. Hy was teenwoordig by die konfrontasie 

van die Franciskane in 1270 in Parys met Aquinas oor die eenheid van substansiële vorm, ’n 

gebeurtenis wat hom diep beïnvloed het – enersyds op grond van die buitengewoon polemiese 

stemming in Parys vanaf die laat 1260’s toe hy ’n baccalaureus in teologie daar was, veral  

ten opsigte van die openlike konflik tussen die Franciskane (dus oorwegend Augustyns-

georiënteerd) en die Dominikane (dus oorwegend Aristoteliese denkers, waarvan Aquinas op 

daardie stadium die leidinggewende intellektuele figuur was). Marston was egter diep beïndruk 

deur sowel sy Franciskaanse magister Peckham as Aquinas self, wat betref die kwaliteit 

teologiebeoefening wat hy tydens hierdie groot konfrontasie, die laaste voorloper tot die  

Paryse veroordelings van 1277, aanskou het. Hy was reeds terug in Oxford ten tye van die 

veroordelings, waar onder andere Aquinas en Sigerius veroordeel sou word. Marston 

kwalifiseer uiteindelik in 1276 as magister in teologie by Oxford en begin vanaf 1285 by 

Cambridge doseer. In hierdie tyd het Peckham, toe in sy hoedanigheid as aartsbiskop van 

Kantelberg, sy ewe berugte veroordelings van bepaalde Aristoteliese en Dominikaanse 

teoretiese posisies in filosofie en teologie die lig laat sien. Dit het die bestaande gaping tussen 

die Franciskane en Dominikane vergroot, tot die mate dat beide ordes na binne begin keer en 

selfkoesterend begin werk het: Franciskane sou voortaan sorg vir Franciskane, en Dominikane 

vir Dominikane. Die konflik tussen kloostermonnike in die 11de eeu kry hiermee nuwe 

gestalte. Die ou monnikegebruik om selfs die mees venynige opponent steeds as “frater” 

(“broer”) aan te spreek, begin in hierdie tyd stadig wegkalwe en snedigheid tussen monnike 

van verskillende ordes was aan die orde van die dag. Die hoogskolastiek was nou onherroeplik 

verdeel. Dit het ook die gevolg gehad dat ordes geneig het om uitsluitlik na binne te 

kommentarieer: Franciskane sou voortaan met Franciskane praat, en Dominikane met 

Dominikane. Dit het die aanvanklike produktiwiteit van die oorgang vanaf die vroegskolastiek 

na die hoogskolastiek, ernstig geknou. Die Franciskaanse orde se teoretiese posisies in filosofie 

en teologie het in hierdie tyd inderdaad in ’n “Franciskanisme” ontaard (só benoem deur 

Marston se eerste moderne spesialisnavorser, Franz Pelster [1928:526–56]). 

Matteus Aquasparta (ca. 1240–1302) was ’n Italiaanse meester-generaal van die orde en ’n 

voormalige student van sowel Bonaventura as Peckham. Die Spanjaard Ramon Lull (1232–

1316) was ’n Franciskaanse mistikus wat met sy ars of “demonstratiewe kuns” as nuwe 

argumentatiewe metode ’n alternatief vir die Dominikaanse ontwikkeling van die Aristoteliese 

wetenskapsbegrip aangebied het (Bonner 2007:1–25; vgl. Beukes 2022:1-10). ’n Ander 

Spanjaard, Gonsalvus Hispanus (ca. 1267–1313), was Skotus se promotor en was in 1303 in 

’n legendariese konfrontasie met Eckhart by die Universiteit van Parys gewikkel. Willem van 

Ware (fl. 1290) het op ’n jong ouderdom by die orde in Oxford aangesluit en was in die laaste 

jare van die 13de eeu Skotus se voorkeurdosent. Franciskus van Mayronis (1288–1328) was ’n 

magister in teologie en student van Skotus wat in die 1320’s prominent na vore getree het as 

’n vername eksponent van Skotus se belangrikste teoretiese posisies en sodoende as een van 

die eerste lede van die “Skotistiese skool” geag kan word.36 Walter Chatton (ca. 1285–1343) is 

op grond van sy streng navolging van Skotus se teoretiese posisies egter meer formeel as die 

“eerste Skotis” benoem,37 gevolg deur Johannes van Reading (ca. 1285–1346). Willem van 

Alnwick (ca. 1275–1333) was ’n Engelse Franciskaan en noue bondgenoot van Skotus wat 

voorgraads by Parys in teologie afgestudeer en daarna teologie doseer het by die Franciskaanse 

studium in Oxford.38 Hoewel Adam Wodeham (d. 1358) Ockham se protégé was, het hy 

gedurende Oxford se “goue era van teologie-filosofie” vanaf die 1330’s ook bekendheid 

verwerf as ’n uitstaande eksegeet van Skotus se gelade en komplekse tekste.39 

Ockham is om ’n ander en dringender institusionele rede belangrik vir die Franciskaanse 

ontwikkeling van die kloosterongebonde monnikewese: Die Franciskane bevestig naamlik 

onder sy leiding in die vroeg-14de eeu hulle verbintenis tot die ou monnike-ideaal ten opsigte 

van “genuanseerde armoede”. Een van die redes vir die totstandkoming van die skoolordes was 

juis ’n afstandname van die toenemende welvaart in die geïnstitusionaliseerde kloosterwese. 

’n Genuanseerde armoede-ideaal was vir die Franciskane vanuit Franciskus se klem op 

eenvoud en minimalisme ononderhandelbaar belangrik. Ockham en Franciskus van Marchia 

(ca. 1290 – ca. 1344), ’n Franciskaanse magister in teologie by Parys en onversetlike teenstander 

van Johannes XXII (Jacques Duèze, 1244–1334, pous 1316–1334),40 bots vanaf die vroeë 

1320’s saam met ander prominente Franciskane met die pous oor die orde se verstaan van 

armoede.41 Die Franciskane het hulle diepe verbondenheid aan Franciskus se ideale42 met 

hierdie konfrontasie bevestig. Hulle was in die eerste plek monnike en nie skolastiese 

akademici nie. Hierdie ontwikkeling het aan die Franciskaanse orde geloofwaardigheid besorg 

gedurende ’n dekade waarin die ander groot skoolorde, die Dominikane, reeds sedert die 

veroordeling van aspekte van Aquinas se skolastiese uitset in 1277 toenemend in binnepolitiek 

verstrik geraak het. 

Ander prominente Franciskane uit die laat 13de eeu en eerste helfte van die 14de eeu sluit in 

Arnaldus van Villanova (1238–1311), Richard van Middleton (ca. 1249–1302), Vitalis du Four 

(ca. 1260–1327), Petrus Aureolus (1280–1322),43 Richard Brinkley (fl. 1350–1373),44 Robert 

van Halifax (ca. 1300–ca.1350)45 en Landulfus Caracciolus (d. 1351).46 Hendrik van Harclay 

(ca. 1270–1317) het teen 1296 gepromoveer tot magister in lettere by Oxford en het van 1312 

tot 1317 as kanselier van die universiteit gedien. Hy was aanvanklik ’n sekulêre of orde-

ongebonde magister, maar is onder invloed van Skotus se interpretasie van die Franciskaanse 

posisie oor ’n aantal intellektuele kwessies, in 1297 wel as priester georden (Beukes 

2021g:259–81). 

3.2 Die Dominikaanse ontwikkeling 

Anders as die Franciskane, het die Dominikane van meet af aan ’n hoë prioriteit op die interne 

ontwikkeling van die orde deur akademiese opleiding en gevorderde wetenskapsbeoefening 

geplaas. Die rede daarvoor was die orde se aksent op “openbare prediking”, wat niks anders 

was nie as gratis maar gesofistikeerde openbare lesings in 13de-eeuse teologie. Elke 

Dominikaanse studium het gevolglik beskik oor minstens een lector wat reeds ’n minimum 

van vier jaar se studie in teologie by ’n universiteit afgehandel het. Anders as die Franciskane, 

wat studia op sowel die platteland as in stede opgerig het, het die Dominikane voorkeur verleen 

aan die vestiging van studia in gevestigde universiteitstede soos Parys, Oxford, Cambridge en 

Toulouse. In talle stede, waaronder Keulen, Erfurt en Praag, is die bestaande Dominikaanse 

studium inderdaad later tot ’n volwaardige universiteit uitgebou. Verder is onderrig in teologie 

by die belangrikste 13de-eeuse universiteite soos Oxford en Parys deur Dominikane oorheers.47 

In suidelike stede soos Bologna en Montpellier, waar daar geen teologiefakulteite was nie, het 

beide die Dominikaanse en Franciskaanse studia die teologiese opleiding van plaaslike 

studente oorgeneem en trouens ’n monopolie op teologiese opleiding uitgeoefen.48 Omdat die 

orde by uitstek in universiteitstede gevestig was, het die Dominikane ’n wesenlike rol gespeel 

in die ontwikkeling van die algemene universiteitsadministrasie en ook die vooraanstaande 

leerstoele by teologiefakulteite beset. Die wisselwerking tussen die plaaslike Dominikaanse 

studium en die universiteit was opvallend spontaan: Sekulêre of orde-ongebonde studente het 

Dominikaanse magistri gehad en sekulêre (orde-ongebonde) dosente het Dominikaanse 

studente binne die plaaslike studium onderrig (Beukes 2021b:1–3). 

Hierdie spontane en intieme verhouding tussen ’n skoolorde en die universiteite – wat 

veronderstel was om algeheel orde-onverbonde of sekulêre institusies te wees – het wel tot 

aansienlike spanning en selfs konflik aanleiding gegee, veral by Oxford en Parys. Die 

Dominikane het vir hulleself toenemend sekere voorregte by hierdie universiteite beding, wou 

selfstandige besluite oor leerplanne neem, selfstandig studente werf en sonder inmenging van 

universiteitsweë dosente aanstel. Waar sekulêre dosente oor die algemeen dubbelgepromoveerd 

was (eers by lettere en daarna by teologie), is skoolmonnike nie toegelaat om éérs by lettere te 

studeer en daarna na teologie te beweeg nie. Sekulêre dosente was tereg onder die indruk dat 

hulle breër opleiding by die twee fakulteite onderwaardeer is ten gunste van die aanstelling van 

skoolmonnike wat voorgraads by die plaaslike studium en nagraads by die teologiefakulteit 

afstudeer het. Hierdie spanning kon die ontwikkeling van die Dominikaanse orde in die intieme 

samehang daarvan met die Middeleeuse universiteitswese egter nie onderbreek nie. Waar 

Alexander van Hales die Franciskane se eerste skolastiese pleitbesorger was, is Roland van 

Cremona (ca. 1178–1259) in 1229 as die Dominikane se eerste toesighoudende dosent in 

teologie by die Universiteit van Parys aangewys deur die filosoof-biskop van Parys, Willem 

van Auvergne (ca. 1180–1249).49 

Die belangrikste intellektuele ontwikkeling binne Dominikaanse konteks was die toetrede van 

Albertus Magnus (ca. 1200–1280) tot die orde tussen 1223 en 1229. Albertus was in talle 

opsigte sy mees beroemde leerling, Aquinas, se gelyke. Albertus se ander student, Ulrich von 

Strassburg (ca. 1220–1277),50 het beweer dat hy ’n “wonderwerk vir sy tyd” was – en ’n 

inskrywing op sy grafsteen in die Dominikaanse kerk in Keulen verwys insgelyks na Albertus 

as “’n prins onder filosowe, groter as Plato, selfs nie ’n mindere van Salomo in al sy wysheid 

nie” (Resnick 2013:1). Voor Aquinas se kanonisering in 1323 was Albertus inderdaad as 

sonder gelyke in die Middeleeuse intellektuele geskiedenis geag. In ’n tyd waarin sy tydgenote 

’n ervaring van krisis gehad het en talle vaartversnellings moes beleef, waaronder die 

aanvegting van hulle innigste oortuigings deur die kultuurvreemde idees van ’n “heidense” 

filosoof wat toe al langer as 1 500 jaar dood was, het Albertus na vore getree as ’n skolastiese 

beredderaar van hierdie krisis. Hy het die Aristoteliese tekste omarm, dit sy eie gemaak en dit – 

vir die eerste keer grondig, omvangryk en sonder teologiese voorbehoude – aan die Latynse 

Weste van die 13de eeu bekendgestel. Albertus het in Aristoteles se filosofie ’n ongeëwenaarde 

sin vir Hellenistiese wysheid en intellektuele vermoë aangetref wat hy ten spyte van die verbod 

op lesings van Aristoteles in Parys vir sy tydgenote oopgedek het. Albertus het aangedui dat 

die wetenskappe in hierdie nuwe literatuur oor die geskepte wêreld handel, onafhanklik van 

enige bepaalde teologie, en dat juis daarom by hierdie literatuur aansluiting gevind behoort te 

word. Hierdie erkenning van die outonomie van die wetenskappe het die bastions van die 

Latynse Weste vir die eerste keer sedert Eriugena behoorlik oopgemaak, sodat die opvolgende 

skolastici teologie en filosofie – en filosofiese teologie – met kenmerkende presisie kon 

beoefen.51 

Aquinas self is sonder twyfel die mees beroemde, mees ontginde en mees gekommentarieerde 

Dominikaan in die geskiedenis van die orde. Die gevolgrykheid van Aquinas se prestasies 

vestig in sy bydrae tot die ontwikkeling van die skolastiek deur die implementering van 

grondliggende Aristoteliese filosofiese vertrekpunte binne die raamwerk van die 13de-eeuse 

Christelike dogmatiese stelsel, waaruit ’n oorspronklike Middeleeus-filosofiese stelsel ontstaan 

het wat sowel die pouslike sanksionering van die Paryse veroordelings van 1277 as die Roomse 

Inkwisisie en veral die pedantiese vooroordele van die moderne periode oorleef het. Sy Summa 

Theologiae, wat 61 volumes beslaan, is volumegewys die omvangrykste boek in filosofie  

en teologie in die Westerse ideëgeskiedenis en kan in alle opsigte as ongeëwenaard en 

waarskynlik as onewenaarbaar beskou word. Die Dominikane het Aquinas toegelaat om met 

sy studies by die Universiteit van Parys te begin onder direkte toesig van Albertus. Teen 1248 

was Aquinas ’n baccalaureus in teologie; en na vier jaar in Keulen, waar hy saam met Albertus 

die beroemde Dominikaanse studium opgerig het, kon hy uiteindelik in 1252 met sy nagraadse 

studie in teologie by Parys voortgaan. Teen 1255 was hy ’n volle magister in teologie by Parys, 

ten spyte van die feit dat hy nog nie as 29-jarige daarvoor kon kwalifiseer nie (by Parys was 

die minimum ouderdom om tot magister in teologie te promoveer 35 jaar). In Aquinas se geval 

is ’n daadwerklike uitsondering gemaak, deur die pous self, in die vorm van ’n spesiale pouslike 

bevel wat die Universiteit van Parys toestemming gegee het om met die toekenning van die 

kwalifikasie voort te gaan. Daar moes ook ’n koninklike lyfwag vir die jong monnik beskikbaar 

gestel word ten einde fisieke aanvalle van nydige medestudente te verhoed. Maar daar was 

selfs meer rede vir hulle jaloesie: Suiwer op akademiese meriete word Aquinas in dieselfde 

jaar as magister regens of toesighoudende dosent van teologie by Parys aangewys. Dit was 

normaalweg slegs vir senior dosente beskore en ’n magister kon nie langer as drie jaar in 

daardie hoedanigheid dien nie – die aanstelling as toesighoudende dosent was ook eenmalig en 

kon nie herhaal word nie. Nou dien ’n 29-jarige in hierdie pos, boonop as die enigste sub-35 

jaar oue magister in teologie in die Universiteit van Parys se geskiedenis. Vir die volgende drie 

jaar doseer Aquinas as toesighoudende dosent teologie in Parys, waarna hy op grond van sy 

tekstuele uitsette in 1259 (tot 1268) toegelaat word om verder slegs akademies hoef te werk 

aan die pouslike hof, wat in hierdie tyd tussen Anagni, Orvieto, Rome en Viterbo rondgetrek 

het. Dit is juis aan die rondtrekkende pouslike hof waar Aquinas die Summa Theologiae geskryf 

het. 52 

Vermelde Richard Fishacre (ca. 1205 – ca.1248) was die eerste Dominikaanse magister by 

Oxford wat sy opleiding uitsluitlik in Engeland ondergaan het. Fishacre, oorspronklik 

afkomstig uit die distrik van Exeter, het hom vir opleiding in teologie en filosofie ingeskryf  

by die jong studium te Oxford, waar hy dadelik deur die Dominikane gewerf is. As ’n student 

van die akademiese vakvereniging Oxford Blackfriars het hy sy opleiding grootliks van  

Robert Bacon (d. 1248; te onderskei van vermelde Franciskaan Roger Bacon), die eerste 

Dominikaanse magister by Oxford, ontvang. Teen 1240 was Fishacre self ’n magister in 

teologie wat reeds toe al telkens in voorvermelde skermutselinge met die Franciskaan Rufus 

gewikkel was. Vir die volgende drie jaar sou hy die leerstoel in filosofiese teologie met sy 

leermeester Robert deel. Van jongs af geteister deur swak gesondheid, sterf Fishacre nog  

maar in sy vroeë veertigs, in dieselfde jaar as Robert. Vir die Universiteit van Oxford was  

dit traumaties om beide hierdie Dominikaanse vaandeldraers van Oxoniaanse wetenskaps-

beoefening in een jaar te moes verloor.53 

Soos Kilwardby by Oxford, was Johannes van Parys (of Quidort; ca. 1255–1306) ’n kontro-

versiële Paryse Dominikaan rondom die oorgang na die 14de eeu. Quidort was reeds ’n 

magister in filosofie ten tye van sy toetrede tot die jong Dominikaanse orde, wat op hierdie 

stadium dus slegs sowat vyf dekades in Wes-Europa bestaan het. Van 1293 tot 1295 doseer hy 

die Sententiae by Parys, waarna hy promoveer tot magister in teologie. In 1295 moes Quidort 

hom egter vir die eerste keer formeel verdedig teen klagtes wat teen hom ingedien is op grond 

van sy diskursiewe verbintenis met Aquinas, wie se erfenis in die laaste kwart van die 13de eeu 

op grond van die veroordelings van 1277 selfs deur binnekring-Dominikane vermy is.54  

Meister Dietrich (ca. 1250 – ca. 1310) was, soos sy voorganger Strassburg en jonger tydgenoot  

Meister Eckhart, veel verskuldig aan Albertus se omvangryke nalatenskap: Al drie hierdie 

hoogskolastici het op grond van Albertus se invloed beduidende bydraes tot Middeleeuse 

filosofie gelewer, maar in Dietrich se geval het die invloed ook meegewerk tot belangrike 

bydraes in die opkomende natuurwetenskappe van die 13de eeu. Dietrich het reeds as seun by 

die Dominikane in Duitsland aangesluit en het in 1271 as tutor by die Dominikaanse klooster 

in Freiberg begin werk. Die Dominikane stuur hom in 1272 na Parys om met voorgraadse 

studie te begin, waar hy teologie onder toesig van Hendrik van Gent (d. 1293) studeer. Dietrich 

keer aan die begin van 1280 as baccalaureus in teologie terug na Duitsland en doseer teologie 

in Trier vir die res van daardie jaar. In 1281 verbind hy hom daartoe om vir die volgende  

12 jaar nagraadse studies by Parys te onderneem. In 1296 studeer hy uiteindelik af as magister 

in teologie by Parys. Hy was op daardie stadium reeds in Albertus se vorige pos as hoof van 

die Duitse Dominikane aangewys (in 1293), ’n taak wat hy met onderskeiding behartig het tot 

sy dood rondom 1310.55 

Thomas van Sutton (ca. 1250 – ca. 1315) was ’n Dominikaan wat bekendheid verwerf het vir 

sy verdediging van die mees prominente Thomistiese leerstellinge by Oxford in die 1290’s. Op 

hierdie stadium was Aquinas se teoretiese uitgangspunte oor substansiële vorm, die suiwer 

potensialiteit van prima materia en die reële onderskeid tussen essensie en eksistensie reeds 

met die Paryse veroordelings afgewys. Deur sy Dominikaanse voorganger lojaal te verdedig 

binne ’n konteks waar die Franciskane duidelik die oorhand gehad het en homself daarmee 

uitermate bloot te stel, getuig van Sutton se durf en intellektuele integriteit. Hy was nie ’n 

oorspronklike en sintetiese denker soos Aquinas, Gent of Skotus met hulle nuwe en vernuwende 

skolastiese posisies nie. Tog was daar wel ’n element van filosofiese oorspronklikheid in Sutton 

se vermoë om uiteenlopende standpunte en ’n gebrek aan konsensus oor belangrike sake te 

herinterpreteer aan die hand van ’n stel konsensusstigtende beginsels, waarmee hy wel daarin 

geslaag het om die afstand tussen Aquinas en Franciskaanse opponente soos Peckham te 

vernou.56 Ook Hervaeus Natalis (ca. 1250–1323), wat in 1318 as meester-generaal van die 

Dominikane aangewys is, het Aquinas verbete verdedig teen die Franciskaanse aanslag – maar 

juis ook teen interne teenkanting teen Aquinas binne Dominikaanse geledere.57 Hierdie interne 

aanslag teen Aquinas deur Dominikane soos Jakobus van Metz (fl. 1300) en Durandus van St 

Pourçain (ca. 1270–1334) is veral gedurende die eerste twee dekades van die 14de eeu van 

stapel gestuur en het op die lang duur geen blywende effek op Aquinas se statuur gehad nie. 

Aquinas se leer is met sy kanonisering in 1323 in ere herstel, maar die skade wat die orde intern 

deur die kritiek van figure soos Metz en Durandus aangedoen is, sou blyk onomkeerbaar te 

wees. 

Vanaf die 1330’s was die Dominikane in ’n binnegeveg om oorlewing gewikkel terwyl die 

Franciskaanse orde gedy het.58 Die intense konfrontasie tussen die twee Dominikane Willem 

Crathorn (fl. 1330) en Robert Holcot (ca. 1290–1349) is sprekend van juis hóé broos die orde 

na Aquinas se veroordeling meer as ses dekades vroeër geword het. Crathorn het rondom 1315 

tot die orde toegetree en was in die vroeë 1330’s werksaam by Oxford. Holcot het daarin 

uitgemunt om ’n potsierlike karikatuur van Crathorn op te stel en het voortdurend agterdog oor 

Crathorn se bekwaamheid opgewek.59 Hierdie aanvalle het gelei tot Crathorn se isolasie en 

vereensaming by Oxford en hy het die universiteit in die laat 1330’s stil verlaat. Niks word 

verder in die literatuur weer aangaande Crathorn berig nie. Hy is binne enkele jare nadat hy 

Oxford verlaat het, in eensaamheid oorlede en in ’n ongemerkte graf in die distrik Oxfordshire 

begrawe. Holcot, wat in 1326 by die orde aangesluit en die gewone onderrigprogram in lettere, 

logika, Aristoteliese filosofie en teologie by die Dominikaanse studium in Northampton 

deurloop het, promoveer in 1333 tot magister in teologie en word kort daarna as toesig-

houdende dosent van die Dominikane by Oxford aangewys. Daarna dien hy vir ’n termyn as 

skriba van die biskop van Durham in Londen, waarna hy na Oxford terugkeer om voltyds 

teologie te doseer. Die tragiese afloop van Crathorn se vervreemding en dood het wel ook vir 

Holcot negatiewe gevolge ingehou. Ook hy is teen die einde van die 1330’s onverwags by 

Oxford weg – hy is waarskynlik gevra om die universiteit te verlaat – en het daarna tot 1343 

by Cambridge gewerk. Aan die einde van 1343 keer Holcot na Northampton terug, waar hy die 

laaste jare in isolasie gewerk het. Daar is hy in 1349 aan die Swart Pes oorlede.60 Hierdie 

ongelukkige insident was ongelukkig nie die uitsondering binne Dominikaanse geledere nie. 

Inteendeel, meer konflik het vanaf die 1330’s tussen Dominikane onderling voorgekom as 

tussen Dominikane en die ander skoolordes. 

Die interne afswakking van die Dominikaanse orde het egter ’n hoogtepunt bereik in die eerste 

inkwisisionele vervolging van ’n magister in teologie (hoewel postuum). Die orde se 14de-

eeuse strydros Eckhart het op ’n jong ouderdom tot die Dominikaanse orde toegetree en 

teologie studeer aan die studium in Keulen en later ook by die Universiteit van Parys. In 1294 

is hy benoem as die hoofmonnik van die Dominikaanse studium in Erfurt, terwyl hy kort daarna 

as vikaris-generaal van die Dominikane in Turyn aangewys is. In 1302 promoveer hy tot 

magister in teologie by Parys en beklee in die opvolgende jare ’n reeks uitvoerende posisies 

binne die Dominikaanse orde in Duitsland. Die aansien wat hy geniet het, word daarin betuig 

dat hy vanaf 1311 ’n twééde keer die leerstoel by teologie in Parys wat vir Dominikaanse 

buitelanders gereserveer was, beklee het. Daardie eer het voor Eckhart slegs Aquinas te beurt 

geval.61 Gedurende die dekade van 1313 tot 1323 het Eckhart in Strassburg gewoon en gewerk, 

waar hy verantwoordelikheid aanvaar het vir die cura monialum (die pastorale versorging van 

Dominikaanse nonne, in sy geval in die suide van Duitsland). Met sy terugkeer in 1324 na 

Keulen aanvaar hy die pos as hoof van dié beroemde studium wat destyds deur Albertus en 

Aquinas opgerig is, maar word bykans dadelik deur die aartsbiskop van Keulen formeel van 

kettery aangekla. Eckhart verwerp alle aanklagte teen hom in sy regverdigingskrif en teken 

appèl aan by die pous in Avignon. Hy is oorlede voordat die verhoor afgehandel kon word. In 

die pouslike bul In agro dominico, gedateer 17 Maart 1329, veroordeel Johannes XXII formeel 

28 proposisies vanuit Eckhart se tekste en gepubliseerde preke, waarvan 17 as “kettery” en 11 

as “moontlike kettery” aangedui is. 

Die Dominikane het probleme ervaar om van Eckhart se veroordeling te herstel.62 Die 

Dominikaanse krisis van die middel-14de eeu, of die Probleme der nacheckartschen Zeit 

(Sturlese 2007:137), het die orde teen die 1340’s trouens lamgelê en moes dit beslissend 

aangespreek word. Berthold van Moosburg (ca. 1300–1361) bied in die 1350’s binne hierdie 

probleemkonteks sy enigmatiese negevolume-kommentaar oor die Neoplatonis Proklus se 

Στοιχείωσις θεολογική (Stoicheiosis Theologikae; Elemente van teologie), getitel Expositio 

super Elementationem theologicam Procli, aan as ’n invalshoek om hierdie krisis wat nou reeds 

meer as twee dekades aan die woed was, te ontleed en met voorstelle vir die Dominikaanse 

hantering daarvan vorendag te kom. Dit was binne die konteks van die 14de-eeuse postskolastiek 

’n unieke en verfynde taktiese skuif – naamlik om nie Aristoteles nie, maar die Neoplatoniese 

oorlewering te gebruik om die veroordeling van Eckhart (en by implikasie talle ander 

Dominikaans-mistieke denkers tot op daardie datum) teen te gaan en daardie veroordelings af 

te wys.63 Die besondere bydrae van die Expositio was dat dit ’n laat Middeleeuse weergawe 

van Neoplatonisme met ’n unieke bestekopname van kenmerkend Duits-Dominikaanse teorieë 

aangebied het. Deur die leerstellinge van sy Duits-Dominikaanse voorgangers in die groot 

ideëhistoriese landskap van antieke en Middeleeuse Neoplatonisme te kontekstualiseer, het 

Moosburg daarin geslaag om ’n bepaalde kulturele identiteit geloofwaardig aan Albertisme  

te koppel en die konsoliderende vermoë van die Dominikaanse identiteit uit te wys. Die 

bykomende bonus aan hierdie projek was dat daar vir ’n eerste keer vanuit die Dominikaanse 

oord daarin geslaag is om ’n volhoubare alternatief vir die robuuste Aristotelies-gedrewe 

skolastiek in Parys en in Oxford (hoewel tot ’n mindere mate) daar te stel. Tog sou selfs hierdie 

magistrale werk nie genoeg wees om voortgaande interne konflik in die Dominikaanse orde af 

te weer nie. Hoewel die Expositio aanvanklik veld binne die orde gewen het – al was dit 

aanvanklik ook net as gevolg van die indrukwekkende omvang en verfynde stilistiese kwaliteit 

van die werk – het die invloed daarvan betreklik vinnig na Moosburg se dood in 1361 verswak, 

juis as gevolg van teenkanting binne Dominikaanse geledere self. Die orde sou eers weer 

gedurende die Italiaanse Renaissance die indruk van ’n herstelde, eenvormige en eensgesinde 

orde laat. 

Naas die Franciskaanse en Dominikaanse ontwikkelinge van die monnikewese moet egter  

ook die twee kleiner skoolordes – die Augustyne en Karmeliete – se ontwikkelingsbydraes 

oorsigtelik verreken word, aangesien hulle vanaf die 1250’s op die vooruitgang en suksesse 

van die twee groter skoolordes ingespeel het. 

3.3 Die Augustynse ontwikkeling 

Die Augustynse orde het vanaf die stigting daarvan in 1244 vanselfsprekend krities teenoor die 

sentralisering van Aristoteliese natuurlike filosofie binne die 13de-eeuse hoogskolastiek 

gestaan en sou enige poging om ’n resepsie-ewewig tussen Aristoteles en Augustinus te 

bewerkstellig, verwelkom. Hendrik van Gent (d. 1293) het wel nie tot die orde behoort nie, 

maar hy sou eers ná die Paryse veroordelings van 1277 akademies werklik op dreef kom nadat 

sy kritiek teen die Aristoteliane in aanloop die veroordelings juis wyd in Augustynse kringe 

verwelkom is. As ’n sekulêre, orde-ongebonde monnik was Gent in staat om sy leerstoel as 

magister by teologie in Parys tot kort voor sy dood te behou, en hy het inderdaad ’n 

merkwaardige invloed op Augustynse skoolmonnike in die tweede helfte van die 13de eeu 

uitgeoefen.64 

Dit was egter Gilius van Rome (1243–1316) wat die eerste monnik vanuit die Ordo sancti 

Augustini was om as magister in teologie by Parys te kwalifiseer. Opvallend het Gilius juis nie 

oordrewe lojaal teenoor die Augustynse trajek gestaan nie: Hy het as seun tot die orde, kort na 

die stigting daarvan, in Rome toegetree en is met ’n stipendium van die orde Parys toe gestuur 

met die oog op voorgraadse studie in filosofie en nagraadse studie in teologie. In Parys was hy 

bevoorreg genoeg om van 1269 tot 1272 nagraads onder Aquinas self te studeer. Hierdie 

verbintenis was vir beide skolastici kosbaar en Gilius sou sy lewe lank Aristotelies-Thomisties 

in filosofies-teologiese oriëntasie bly. Gilius se akademiese opgang is egter gestuit deur die 

Paryse veroordelings van 1277 toe hy, juis op grond van sy hegte verbintenis met Aquinas, op 

die lys van sensurabele skolastici geplaas is en van sy magister in teologie gestroop is. Hy het 

tydens die ondersoek geweier om enige van die Thomistiese standpunte wat hy tot op daardie 

stadium in ’n herverwerkte en oorspronklike formaat laat dien het, terug te trek. Op grond van 

sy gevolglike gespanne verhouding met die kerk is Gilius versoek om as onderwyser van die 

teenpouslike prins van Frankryk, Phillip IV (le Bel of “die skone”, 1268–1314), op daardie 

stadium ’n seun van ongeveer 10 jaar oud, te dien. Gedurende hierdie tydperk as onderwyser 

aan die koninklike hof het Gilius De regimine principum geskryf, waarin hy die monarg se 

gesag positief teenoor pouslike outoriteit opgeweeg het. Gedurende 1285 versoek Honorius IV 

(Giacomo Savelli, ca. 1210–1287, pous 1285–1287) egter dat Gilius se standpunte, wat dus 

formeel as kettery deur die Paryse veroordelings bevind is, herondersoek behoort te word. 

Daarvoor roep die nuwe biskop van Rome, Ranulph de la Houblonierre, ’n teologiese 

studiekomitee byeen wat Gilius na ’n deeglike ondersoek as magister in teologie herstel. Met 

agt moontlik produktiewe akademiese jare daarmee heen hervat Gilius sy akademiese loopbaan 

met onverdrote ywer, tot die mate dat hy aan die einde van daardie jaar as toesighoudende 

dosent van Parys aangewys word, ’n eminente pos wat hy tot in 1291 met onderskeiding beklee 

het. In 1292 word hy as hoofmonnik van die Ordo sancti Augustini verkies en in 1295 as  

biskop van Bourges deur Bonifatius VIII (Benedetto Caetani, 1230–1303, pous 1294–1303) 

aangewys. In ’n dramatiese wending keer Gilius egter kort hierna sy rug op die prinsie-leerling 

van enkele jare tevore: Teenoor veral vermelde Dominikaan Quidort se ideologiese 

ondersteuning van (nou) koning Phillip IV, in hierdie koning se dramatiese konfrontasie met 

Bonifatius rondom eiendomsreg en die saaklike onderskeid tussen pouslike en koninklike 

gesag, skaar Gilius hom filosofies en teologies by Bonifatius onmiddellik na sy omstrede 

verkiesing as pous (na Celestine IV se vermelde vrywillige abdikasie). In uitdruklike 

ondersteuning van Bonifatius skryf Gilius in 1301 De ecclesiastica potestate, waarmee hy sy 

lojaliteit aan die pous uitgebreid verantwoord. Kort daarna skryf Gilius ook ’n lang opstel, 

Contra exemptos, ter ondersteuning van die pouslike onderdrukking van die gevierde Ridders 

van die Tempelorde. Dit was onder meer vanuit die wye sirkulasie van hierdie opstel dat hierdie 

Tempelorde by die Konsilie van Vienne in 1312 finaal verbode verklaar en ontbind is. Hoewel 

Gilius dus ’n Augustyn was wat veel meer Aristotelies-Thomisties as gangbaar Augustyns was, 

het sy ondersteuning van pouslike gesag en tempering van koninklike gesag kenmerkend van 

die orde se institusionele posisionering in die oorgang van die 13de na die 14de eeu geword.65 

Naas Gilius was Jakobus van Viterbo (ca. 1258–1307), met die familienaam Capocci, maar in 

die skolastiek so vernoem na die plek van herkoms, ’n belangrike hoogskolastikus vanuit die 

Augustynse orde in die tweede helfte van die 13de eeu. Viterbo tree in 1270 tot die orde toe en 

begin sy basisstudies by die orde se studium in Viterbo. In 1275 stuur die Augustyne hom met 

’n stipendium na Parys sodat hy daar juis onder sy orde se magister, Gilius, teologie by die 

beroemde fakulteit kon studeer. Op grond van daardie studenteverbintenis met Gilius sou 

Viterbo in die skolastiek bekend word as die tweede noemenswaardige hoogskolastikus uit die 

Augustynse orde. Hy behaal die baccalaureus in teologie in 1288 en promoveer in 1293 tot 

magister in teologie – hy moes op daardie stadium minstens 35 jaar oud gewees het, op  

grond van die Paryse ouderdomsvereistes vir die toekenning van die magister in teologie (ook 

vandaar dat sy geboortedatum na ongeveer 1258 herlei kan word). Later in dieselfde jaar word 

Viterbo as toesighoudende dosent van die Augustyne by Parys aangewys nadat Gilius in 1292 

die benoeming as meester-generaal van die orde aanvaar het. Hoewel nie die intellektuele 

gelyke van sy magister nie, was Viterbo ’n gewilde dosent. Die groot aantal quodlibeta en 

quaestiones wat hy nagelaat het,66 dui daarop dat hy die klaskamer bo die biblioteek as 

werksruimte verkies het. In 1300 keer Viterbo terug na Italië om diens as rektor van die 

Augustynse studium in Napels op te neem. Op 3 September 1302 word Viterbo as aartsbiskop 

van Benevento aangewys en slegs drie maande later, op 12 Desember 1302, aanvaar hy die 

pouslike aanstelling as aartsbiskop van Napels. Hy het sy laaste jare in die aangrypende 

katedraal van St Januarius in Napels deurgebring en is in 1307 betreklik jonk in die siekeboeg 

van die katedraal oorlede. 

Gregorius van Rimini (ca. 1300–1358) was ’n Italiaanse Augustyn wat as magister in teologie 

by Parys afgestudeer het. Die orde het hom rondom 1322 vir die eerste keer na Parys gestuur, 

waar hy die baccalaureus in teologie na ses jaar se studie behaal het as inwoner en student van 

die orde se studium naby die universiteit. Rimini het self daarna vir meer as ’n dekade as dosent 

van die orde se studium in Bologna opgetree, met inbegrip van kort lesingbesoeke aan Padua 

en Perugia.67 Uiteindelik skryf die Augustyne Rimini in 1341 in vir die magister in teologie by 

Parys, wat hy teen 1345 behaal het nadat sy lesings oor die Sententiae oorweldigend positief 

ontvang is. Rimini was nie net ’n uitstekende teoloog nie, hy was buitengewoon goed op hoogte 

met die filosofiese werke van Oxford-Franciskane soos Chatton en Ockham, maar op sterkte 

van die Engelse invloed (die Subtilitates Anglicane) in Parys in die 1340’s, juis ook buiten-

gewoon goed bekend met die werke van ietwat latere Franciskaanse Oxoniane soos Wodeham 

en Fitzralph. Trouens, Rimini kan juis beskou word as een van die belangrikste filosofiese 

brugfigure tussen Oxford en Parys in die 1340’s en 1350’s.68 Die vestiging van diskursiewe 

oorgange tussen uiteenlopende ordes, skole en bewegings kan ook as een van die belangrikste 

kenmerke en bydraes van die Augustynse orde in die 14de eeu beskou word. Dit sluit die 

nadertrek en insluiting van die skugter en afstandelike Karmeliete in. 

3.4 Die Karmelitiese ontwikkeling 

Die Karmeliete het oorwegend nader aan die Dominikane as aan die Franciskane gestaan, in 

die sin dat hulle hermeneutiese sleutel Aristoteles via Aquinas en Neoplatonisme via Pseudo-

Dionisius was – eerder as Plato via Augustinus, soos oorwegend by die Franciskane. 

Dominikane en Franciskane het betreklik streng by die raamwerk van hulle eie skole en 

magistri gehou, terwyl die Augustyne, buiten die voorrang aan Augustinus en Augustynse 

ordereëls, soos hier bo aangedui, wel gemene grond tussen die skoolordes probeer opsoek het. 

Die Karmelitiese orde was egter die skoolorde wat die uitsette van sekulêre of orde-ongebonde 

magistri met die grootste erns geneem het en bereid was om ver buite die raamwerk van die eie 

orde te beweeg. Die enkele grootse sekulêre invloed op die Karmeliete was waarskynlik 

Godfrey Fontibus (ca. 1250 – ca.1315), ’n invloedryke en uitdagende sekulêre magister in 

teologie by Parys van 1285 tot 1304. Fontibus is gebore vanuit die adelstand by die kasteel van 

Fontaines-les Hozémont, geleë in die provinsie Liège in eietydse België. Hy studeer as sekulêre 

student filosofie by lettere in Parys en die Sorbonne, waarna hy in 1285 as magister in teologie 

by Parys afstudeer. Reeds vanaf sy voorgraadse studiejare het Fontibus ’n verrassende belang-

stelling getoon in die werk van die twee 1277-veroordeelde Averroïste Sigerius en Boethius 

van Dacia asook in Aquinas se lesing van Aristoteles, wat, soos aangedui, gedeeltelik ook in 

1277 veroordeel is. Van vroeg af het Fontibus dus gekies om op dun ys te beweeg. Dit het egter 

nie verhoed dat hy reeds in 1285, na sy promovering, as toesighoudende dosent van Parys 

aangewys is nie en ook daarna as ’n invloedryke sekulêre magister teologie by Parys kon bly 

doseer tot in ongeveer 1304, waarna hy in ’n aantal kerklike posisies in Parys, Keulen en Rome 

gedien het.69 

Fontibus se invloed op die Karmeliete blyk duidelik uit sy student Guido Terrena (d. 1342)  

se vindingryke verdediging van Aristotelies-teoretiese posisies, maar ook vir sy kritiek van 

bepaalde Aristoteliese en Thomistiese uitgangspunte. Terrena studeer in die vroeë 1300’s 

teologie onder Fontibus in Parys en promoveer in 1312 tot magister – hy was slegs die derde 

Karmeliet wat tot op daardie stadium tot magister kon vorder. Van 1313 tot 1317 dien hy as 

toesighoudende dosent van die Karmeliete in Parys, waar hy as hoofdosent van opkomende 

jong Karmeliete soos Johannes Baconthorpe (ca. 1290–1345) opgetree het en deur studente 

met die sobriquet Doctor Breviloquus vereer is. Nadat hy in 1318 as meester-generaal van  

die Karmeliete aangewys word, tree hy op as teologiese adviseur van Johannes XXII, wat,  

soos vroeër aangedui, op daardie stadium met prominente Franciskane soos Ockham in ’n 

onverkwiklike geskil betrokke was oor Franciskaanse eiendomsreg en die Franciskaanse 

beginsel van kommunale vruggebruik. Uiteraard het Terrena se pouslike adviesstukke hom in 

die ongelyk met die Franciskane gebring en die Karmeliete effektief teen die Franciskane 

opgestel. Gegewe die vooruitgang van die Franciskane en die agteruitgang van die Dominikane 

oor die volgende drie dekades was dit ’n strategiese fout wat die Karmeliete duur te staan 

gekom het: ’n Reeds skugter orde is daarmee vir die afsienbare toekoms uit die hoofstroom 

teologiese diskoers geweer. Daarby het die Karmeliete gebuk gegaan onder ’n swak reputasie 

sover dit filosofiese uitsette betref: Hoewel die orde reeds in die 12de eeu gestig is, het die 

Karmeliete laat tot die Middeleeuse universiteitswese toegetree en is hulle veral by lettere nooit 

as gedug geag nie. Die Karmeliete se filosofiese werke is daarby swak gekopieer en met 

huiwering gesirkuleer. Dit is juis die rede waarom Terrena se oorspronklike werke in filosofie, 

asook bogenoemde kommentare oor Aristoteles, selfs nie die tweede helfte van die 14de eeu 

selfstandig oorleef het nie. Hoewel Terrena hom naby sy leermeester Fontibus in sy hantering 

van die mees prominente filosofiese vraagstukke hou, is die invloed van Aquinas en ander 

Dominikane soos Durandus van St Pourçain by hom duidelik merkbaar. In sy epistemologie 

volg hy Aquinas en Fontibus, maar hy neem soms eklektiese posisies in, veral wanneer hy 

kenmerkend poog om patristiese elemente met tydgenootlike skolastiese oortuiginge te versoen. 

Oorhoofs beskou was Terrena se bydrae tot die hoogskolastiek beperk en ’n aanduiding van 

die Karmeliete se skynbaar inherente akademiese begrensdheid. 

Met Terrena se vermelde student Baconthorpe was dit egter ietwat beter gesteld. Naas Terrena 

die vernaamste verteenwoordiger van die vroeë fase van die ontwikkeling van die Karmelitiese 

orde, en waarskynlik ook verlangs familie van die vermelde Franciskaanse natuurlike filosoof 

Roger Bacon, was Baconthorpe ’n magister in teologie by en ook toesighoudende dosent van 

die fakulteit teologie in Parys in die vroeë 1320’s. Hy het ’n grondige kommentaar oor die 

Sententiae asook drie quodlibeta nagelaat, wat onder die Karmeliete sodanige bekendheid 

verwerf het dat dit tot vroeg in die moderne era ’n paar keer herdruk sou word. Trouens, teen 

die 17de eeu was Baconthorpe soveel die “amptelike” verteenwoordiger van die Karmeliete as 

wat Gilius en Viterbo dit van die Augustyne, Albertus en Aquinas dit van die Dominikane en 

Skotus en Ockham dit van die Franciskane was. As ’n dosent by Cambridge en Oxford het 

Baconthorpe bekendheid verwerf vir nogeens (kenmerkend-Karmelities) eklektiese lesings van 

sowel Aquinas as Skotus, wat meegebring het dat hy hom op ’n polemiese middelgrond tussen 

die Dominikane en Franciskane bevind het. Vanuit hierdie middelposisie teiken hy ook Gent, 

die vermelde Franciskaan Petrus Aureolus, Gilius, en selfs sy leermeester Terrena se magister, 

Fontibus. Sy skolastiese sobriquet Doctor Resolutus is ontleen aan hierdie wydgaande geskille 

waarin Baconthorpe homself gesitueer het – asook dat hy elke sodanige geskil met buiten-

gewone gedrewenheid wou oplos. Baconthorpe was voortdurend bedag daarop om nie die 

parameters wat in 1277 deur die veroordelings by Parys en Oxford gestel is te toets nie en het 

sorgvuldig binne daardie bane gebly. Hy het egter nie gehuiwer om enige iemand heftig en 

polemies teen te gaan wat na sy mening buite daardie parameters beweeg het, of selfs net die 

risiko geloop het om daarbuite te beweeg nie. In hierdie hiperpolemiese geskille stel 

Baconthorpe homself kenmerkend op as ’n “outentieke” en “oorspronklike” eksegeet van die 

Aristoteliese tekste, wat hy dikwels eenvoudig verbatim of per secundum philosophos (“met 

direkte aanhalings uit Aristoteles”) gebruik om ’n geskil te besleg sonder om aan die Latynse 

vertaling van Aristoteles se bewoording iets te wysig of dit selfstandig te kommentarieer. 

Baconthorpe is egter wel ’n belangrike hoogskolastikus, omdat die omvang en inhoud van sy 

skermutselings met ander skolastici ’n goeie aanduiding van die algemene stemming van die 

filosofiese en teologiese debat in die vroeg-14de eeu gee, naamlik dat dit dikwels en selfs 

meermale ontaard het in ’n siellose haarklowery oor sake wat nie filosofies of teologies werklik 

as gevolgryk geag kan word nie – byvoorbeeld in sy konfrontasie met Aquinas oor die vraag 

of daar veelvoudige hemelwesens of engele in ’n enkele species kan wees (wat Aquinas ontken 

het en waarmee hy hom gevolglik blootgestel het aan die veroordeling van een van die 219 

proposisies in Parys in 1277). Natuurlik gaan dit hier in die agtergrond oor ’n belangrike 

filosofiese beginsel, naamlik dié van individualisering – maar die filosofiese beginsel self word 

in die skadu gestel deur eindelose abstraherende spekulasies (oor byvoorbeeld die aard en 

identiteit van die hemelwesens), wat die eg-skolastiese aandrang op duidelikheid, relevansie 

en aktualisering effektief in die steek gelaat het. Nietemin het Baconthorpe konstruktiewe werk 

gelewer wanneer hy hom buite hierdie polemieke gehou het en nie versand het in ’n 

onproduktiewe soort pseudoskolastiek nie. Wanneer hy die moed van sy oortuiging gehad het 

om werklik oorspronklik en sinteties te dink, het hy wel produktief bygedra tot bogenoemde 

skolastiese oogmerke van duidelikheid, tersaaklikheid en aktualisering.70 

Wat sodanig van Baconthorpe beweer word, geld egter ook vir elke eksponent van die klooster-

ordes en die drie ander skoolordes. Waar polemiek, akademiese binnegevegte, kerkpolitiek, 

kloosterkonflik en konflik tussen skoolordes of binne skoolordes onderling aan die orde was, 

is die monnikediskoers verskraal tot die abstraherende verweer teen en dogmatiese verdediging 

van siellose teoretiese posisies. Waar diskursiewe oorspronklikheid, ’n sin vir sensus communis 

en ernsname van die bewaring en bestendiging van die vergange die toon aangegee het, het die 

monnikewese binne die kloosterordes en latere skoolordes egter gedy. Daarvan getuig die 

enorme uitsette vanuit die kloosterwese in die Middeleeuse Latynse Weste self. 

  

4. Samevatting 

Hierdie artikel het vertrek geneem vanuit die volgende openingstelling en vraag: Die 

ontwikkeling van die monnikewese was dié wesenlike aspek van die ontwikkeling van die 

Westerse geestesgeskiedenis sedert die val van Rome; en: Hoe het die “monnik” in die post-

Romeinse wêreld verskyn en hoe het daardie verskyning deur die loop van die Middeleeue 

verander? In die voorgaande drie afdelings is hierdie openingstelling in besonderhede 

verhelder en die vraag grondig beantwoord. Dit behoort vanuit hierdie institusiehistoriese en 

ideëhistoriese oorsig duidelik te wees dat sowel kloostermonnike as skoolmonnike die draers 

van ’n uiteindelik meer as duisend jaar oue intellektuele hartstog was waarvan die vrug 

navorsing en doseerwerk, vertalings van antieke tekste in oorwegend Latyn, die keurigste 

kopiërings van antieke en tydgenootlike tekste, die byeenbring en redigering van antieke 

filosofiese tekste in Grieks en Latyn, en veral die bewaring van tekste en intellektuele tradisies 

midde hewige politieke en staatkundige onrus deur Wes- en Suid-Europa, Brittanje en Ierland 

heen was. Kenmerkend van die monnikewese se intellektuele arbeid was die presisie, 

deeglikheid en integriteit wat dit gekenmerk het; die vermoë en gewilligheid om filosofies te 

herkonseptualiseer en die vergange met erns te bejeën. Die monnik, van welke klooster- of 

skoolorde ook al, was ’n formidabele bewaarder van wat dit ook al was wat aan hom toevertrou 

is. Met hierdie oorsig is ook die rol wat die monachus gespeel het in die bewaring en verdieping 

van begrippe soos waarheid, deug, orde en tradisie as ongeëwenaard uitgewys. Daarom is  

na die bestendigende monnikewese vanaf die vyfde tot 15de eeue juis as “ordes” verwys:  

Hulle het orde geskep en ’n sin vir orde bevorder. Die Westerse ideëgeskiedenis is sonder die 

monnikewese se unieke klem op sensus communis onvoorstelbaar. Daar sou nie sprake kon 

wees van die skepping, bewaring en ontwikkeling van ’n Westerse samelewingsorde as dit nie 

vir die dinamiese ontwikkeling en institusionele teenwoordigheid van die monnikewese in die 

Middeleeuse Latynse Weste was nie. Daarvoor behoort “Westerlinge” die Europese, Engelse 

en Ierse monnike in hulle stil grafte met Latynse inskripsies ewig dankbaar te wees. 

  

Ut enim monachorum opera legerem, necesse erat me ipsum monachum fieri 

Eindnotas 

1 Die tydperk 410 tot 1464, soos breedvoerig elders beredeneer (Beukes 2020a, Volume I, 

ble. 11–4), word hier gehandhaaf vir ’n breë periodisering van die Middeleeuse 

ideëgeskiedenis, bestaande uit ses interne periodes: die post-Romeinse periode (vroeg-vyfde 

tot die middel van die agste eeu), die Karolingiese periode (middel van die agste tot die laat 

negende eeu), die post-Karolingiese periode (laat negende tot die laat 11de eeu), die 

vroegskolastiese periode (laat 11de tot die vroeg-13de eeu), die hoogskolastiese periode 

(vroeg-13de tot die middel van die 14de eeu) en die postskolastiese periode. Vir ’n 

uitgebreide verantwoording van die interne periodisering van die postskolastiese periode as 

sodanig, sien Beukes (2021a:1–11). Ingevolge hierdie datering en interne periodisering sou 

die eerste drie periodes ook as die “vroeë Middeleeue”, die twee skolastiese periodes ook as 

die “sentrale Middeleeue” en die laaste periode (1349–1464) ook as die “latere Middeleeue” 

bekend kon staan. 

2 “Middeleeuse Latynse Weste” is nie ’n toutologie nie. Die “Middeleeuse Weste” moet van 

die “Middeleeuse Ooste” onderskei word (hoewel eietyds uitdruklik nie geskei word nie; 

Beukes 2020b:2–3), terwyl die “Latynse Weste” onderskei moet word van Middeleeuse 

kontekste waar die volkstale en nie Latyn nie, die gangbare spreektale was. Binne die 

kloosterordes, universiteite en skoolordes was die gangbare spreektaal wel Latyn; vandaar die 

digte kwalifikasie “Middeleeuse Latynse Weste”. Vir ’n toeganklike inleiding tot 

intellektuele ontwikkelinge in die “Middeleeuse Ooste” tussen die agste en 11de eeue, sien 

Beukes (2018a, 2018b). 

3 Op enkele uitsonderings na is spesialisontledings vanuit slegs die afgelope twee dekades 

(2001–2021) in hierdie ontwikkelingsoorsig verreken en byeengebring. In ander dissiplines 

mag twee dekades moontlik op ’n reeds verouderde aanbod dui. Gegewe die ouderdom van 

die dissipline en die stadige tempo van navorsingsontwikkelinge binne die vakgebied, is dit 

in Middeleeuse studies nie die geval nie. Let daarop dat gevestigde Latynse terme soos 

magister, baccalaureus, trivium, quadrivium en studium nie gewoonlik in die loop van tekste 

waarin hulle verskyn, as “vreemde” woorde/terme beskou word wat kursief gedruk word nie. 

4 Vir ’n betoog ter vervanging van die tradisionele maar “mediëvalistiese” (Beukes 2021f:1–

6) terme bedelmonnike en bedelordes na skoolmonnike en skoolordes in Afrikaans, sien 

Beukes (2021h:1–9). 

5 Sien Luscombe (2010:63); Otten (2013:23–39) en Pollmann (2005:206–31). Augustinus 

was reeds teen 406 goed vertroud met die interne funksionering van kloosters in Noord-

Afrika; hy waarsku byvoorbeeld teen seksuele begeerte tussen vroulike kloosterlinge met 

verwysing na ’n “liefde tussen susters wat eerder vleeslik as geestelik” is en rig uitdruklik 

binne kloosterkonteks ’n direkte vermaning aan “onbeskeie vroue wat skaamteloos met ander 

vroue flirteer” (Augustinus 1865:964). Die besonderhede en saaklikheid van hierdie en 

soortgelyke aanwysings dui daarop dat Augustinus deeglik bewus was van die basiese 

verrigtinge en etiese problematiek in kloosters in Noord-Afrika, onder andere met verwysing 

na die selibaat. 

6 Boethius was in hierdie sin inderdaad der letzte Römer und der erste Scholastiker – so 

benoem deur die gevierde 20ste-eeuse Middeleeuse navorser, Martin Grabmann (1957:148). 

Vir onlangse besprekings, sien Marenbon (2003:7–42; 2009:1–10); McMahon (2006:211–

48); Moorhead (2009:13–33) en Suto (2012:3–6;17–41). 

7 Sien Sjenoet (1913; vgl. Beukes 2021d:4–5). 

8 Vir die “Oosterse” invloed van Siriese monnike soos Pseudo-Dionisius op die hibriede 

Westers-Oosterse kloosterontwikkeling in Ierland in die besonder, sien Perl (2007:1–16;111–

4) en Beukes (2018c:1–9). Vir die skerper Bisantynse invloed via Maximus Confessor (580–

662), sien Blowers (2016:9–28), Toronen (2007:1–11) en Von Balthasar (2003:29–80). 

9 Sien Casiday (2007:90–97) en Driver (2002:1–4). 

10 Sien Barney e.a. (reds. en verts.) (2006:7–26) en Wood (2012:1–22). 

11 Sien Beukes (2018a:505–9). 

12 Sien Bullough (2004:24–34;301–3) en Dales (2012:1–34). 

13 Hilduin het die eerste vertaling van Pseudo-Dionisiese korpus vanuit Grieks na Latyn 

onderneem. Hierdie vertaling is egter betreklik gou vervang met Skotus Eriugena se vertaling 

(sien Luscombe 2010:65). 

14 Sien Beukes (2021e:1–10); Carabine (2000:13–26); Costambeys, Innes en MacLean 

(2014:1–30); Marenbon (1981:88–111; 1988:48–52) en Weiner (2007:1–40). 

15 In 1060 word Anselmus as monnik van die kloostergemeenskap in Bec toegelaat. Hy volg 

Lanfrancus in 1063 as hoof van die kloosterskool op en word in 1078 as ab van die klooster 

aangewys, met Lanfrancus vanaf 1070 dienend as aartsbiskop te Kantelberg. In 1093 word 

https://doi.org/10.56273/1995-5928/2022/j19n2b2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b2   
 

 68 

Anselmus – hoewel hy die benoeming teensinnig aanvaar het – aangewys as Lanfrancus se 

opvolger in Kantelberg; sien Adams (2006:32–60), Evans (2006:5–31), Logan (2009:1–6), 

Rogers (2008:1–15) en Visser en Williams (2009:3–12; 59–94). 

16 Gerbertius van Aurillac was van 972 tot 989, voordat hy pous sou word (Silvester II, 999–

1003), hoof van die katedraalskool te Reims, wat hy uitgebrei het om die Karolingiese 

paleisskool effektief te vervang. By die katedraal van Reims is die trivium en quadrivium 

sodanig uitgebrei dat dit elke afdeling van logika, Latynse literatuurstudies en wetenskaplike 

navorsing tot op daardie datum ondervang het. Dit is in die vroeg-11de eeu geag die beste 

skool vir sekondêre onderrig in Wes-Europa te wees (Ranft 2006:34). Rondom die middel 

van die 11de eeu begin katedraalskole die suksesse van kloosterskole ewenaar en stelselmatig 

selfs daarop verbeter. 

17 Ranft (2006:1) se unieke begrip. 

18 Vir ’n wydgaande bespreking van die seksuele moraal binne kloosters in die eerste helfte 

van die 11de eeu, sien Beukes (2019a:3–5 en 2020g:4–5). 

19 Venerabilis is in 1122 tot ab van die Benediktynse abdy te Cluny wat reeds in 910 gestig is, 

aangewys; sien Pick (2005:405–11) en Saurette (2010:321–46). 

20 Die biografiese datering is korrek: Paulus van Thebes het na oorlewering vanaf die 

ouderdom van 16 jaar alleen in die Egiptiese woestyn gewoon en ongeveer 113 jaar oud 

geword. 

21 Sien Brower en Guilfoy (2006:1–12) en Pinzani (2003:1–6). 

22 Abelardus se problematiese seksuele verhouding met die filosoof-non Héloïse d'Argenteuil 

(ca. 1100–1164), later tegnies wel sy “wettige eggenote”, het ongetwyfeld tot sy konflik met 

kloostermonnike, veral die Cisterciënsers, bygedra; sien Beukes (2019b:1–12) en Mews 

(2005:1–25). 

23 Sien Evans (2000:5–21; 172–9); McGuire (2011:18–61) en Mews (2011:133–68). 

24 Hoewel buite die 21ste-eeuse verrekeningskopus van literatuur in hierdie artikel, kan in 

Gilbertius-studies nie by die onvergelykbare ontleding van die groot Nederlandse spesialis 

L.M. De Rijk (1988:73–112) verbygegaan word nie; sien daarby Spruyt (2000:205–37). Hier 

kan ook na die belangrikheid van Alanus van Lille (d. 1203) binne die Porretynse konteks 

verwys word: Alanus het grondige kontak met Gilbertius se skole in Chartres en Parys gehad 

en het formeel tussen 1170 en 1180 in Parys gedoseer, waar hy beskou is as ’n uitnemende 

dosent in die trivium, veral ten opsigte van logika (naas grammatika en retoriek), en as ’n 

gerekende eksegeet van Platonisme; ook het hy Gilbertius se filosofies-teologiese uitset met 

gesag gekommentarieer en aangespreek. Alanus se nalatenskap is tekenend van die invloed 

en langblywendheid van kloosterskole soos dié van Gilbertius te Chartres en Parys; sien 

Valente (2008:1–30). 

25 Sien Beukes (2020e:6–8). 

26 Vir ’n onlangse histories-kritiese oorsig oor die opkoms van die studium generale en die 

universiteitswese, sien Beukes (2020a, Volume I, ble. 393–8). 

27 Sien Beukes (2020c:2). Die Franciskane het in 1212 in ’n tweedefase-ontwikkeling vir 

nonne voorsiening begin maak (Ordo Sanctae Clarae [O.S.C.], waarna op die Nederlandse 

spoor as Claris-nonne verwys kan word). Die Dominikane het ook mettertyd ruimte geskep 

vir vroue (Mantellate genoem) om as nonne tot die orde toe te tree (waaronder Katharina van 

Siëna, 1347–1380; Beukes 2021c:1–9). Nonne in die Augustynse orde het voldoen aan die 

ordereëls van Augustinus soos uiteengesit in Augustinus se Epistola ccxi, en vroulike 

Augustynse kloosters was reeds sedert die einde van die vyfde eeu sistematies en eenvormig 

in werking gestel. Augustynse nonne was die Augustynse skoolmonnike van die 1240’s dus 

etlike eeue vooruit. Die 15de-eeuse meester-generaal van die Karmeliete, Johannes Soreth 

(ca. 1395–1471), het daarin geslaag om in 1452 ’n orde vir Karmelitiese nonne te stig met 

sanksie van die pouslike bul Cum Nulla. Hoewel dit dus meer as twee eeue geneem het, het al 

vier skoolordes teen die einde van die 15de eeu subordes of vleuels vir vroue gehad. 

28 Die legendariese botsing tussen die Dominikane en die Franciskane by Oxford vanaf die 

1240’s kan juis vanuit die teoretiese posisies van Fishacre en Rufus afgelees word. Die vraag 

was of die wil primêr as ’n wilsgedrewe of as ’n intellektuele fakulteit beskou moes word. 

Fishacre het eg Dominikaans betoog dat wanneer in vryheid gekies word, dit effektief 

beteken dat die vrye wil teengegaan word, aangesien die vrye wil – vry soos wat dit is – 

onvolledig is. ’n Mens kan kies teen dit wat gewil word. Ware vryheid beteken om die wil tot 

vervulling of vervolmaking te bring deur in staat te bly om die wil intellektueel te opponeer. 

Hierteen was Rufus en die Franciskane skerp in verset: Die wil is juis wilsgedrewe en kan nie 

rasioneel geopponeer word nie. Hierdie posisie strook natuurlik met die natuurgedrewe 

voorkeure van die Franciskaanse orde, wat aan verskynsels soos instink, oorlewing en die wil 

besondere status toegeken het; sien Karger (1998:51–67). 

29 Bacon is tydens die Paryse veroordelings van 1277 summier tot tronkstraf gevonnis en sou 

eers in 1292, enkele maande voor sy dood, vrygelaat word; sien Clegg (2003:11–9) en Power 

(2013:1–28). 

30 Bonaventura behaal daarna wel in 1253 die magister in teologie en doseer tot 1257 beide 

lettere en teologie in Parys, waarna hy aangewys word as die meester-generaal van die 

Franciskaanse orde in Frankryk. Vir die volgende 16 jaar sou hy vanuit die Franciskaanse 

orde, steeds met ’n hegte verbintenis aan beide fakulteite in Parys, ’n besonder invloedryke 

figuur in die Wes-Europese akademiese milieu wees, juis in aanloop tot die Paryse 

veroordelings op 8 Maart 1277 van ’n “radikale Aristotelisme” by beide fakulteite in Parys. 

In 1273 word hy aangewys as biskop van Albano. Bonaventura sterf op 15 Julie 1274 met ’n 

dramatiese in duie storting en traumaties vir lede van die vergadering ten tye van die 

Algemene Konsilie van Lyons. 

31 Bonaventura betoog dat die geskape werklikheid ’n “wêreld van tekens” behels wat 

konstant na die Skepper terugverwys, dat die Skepper “in die tekens teenwoordig is” en dat 

volgehoue nadenke oor die Skepper se teenwoordigheid in die tekens self lei tot “kennis van 

God”. Die werk is gelaai met Platoniese uitgangspunte en vooronderstellings via Augustinus, 

Pseudo-Dionisius en Anselmus; sien Cullen (2006:3–22; 2014:121–66); Delio (2014:361–

402); Hughes (2014:509–42) en Schlosser (2014:9–60). 

32 Sien Cross (1999:3–14, 33–8; 2002a:1–26, 297–310), Hall (2007:1–27, 75–109), Ingham 

(2004:1–38), Vos (2006:1–102) en die bydraes in die redaksiewerke van Bos (red.) (1998) en 

Williams (red.) (2003). 

33 Kilwardby, in Engeland gebore en sowel voorgraads as nagraads in Parys in filosofie 

opgelei, het vanuit die vroegskolastiek ’n besondere bydrae tot die oorgang na die 

hoogskolastiek gelewer voordat hy in 1272 aartsbiskop van Kantelberg en in 1278, ’n jaar 

voor sy afsterwe, kardinaal van die pous geword het. Beide hierdie veroordelings in 1277, 

eers op 7 Maart by Parys en toe op 18 Maart by Oxford, kan verstaan word as die gevolg van 

bykans twee eeue se intense institusionele spanning tussen die kerk en die opkomende 

universiteite, met Aristoteles as die sentrale figuur binne hierdie spanningsveld. Nadat 

Johannes XXI (1215–1277, pous 1276–1277) ’n saaklike versoek aan die biskop van Parys 

gerig het om die kurrikulum by die letterefakulteit by die universiteit van Parys te ondersoek 

op grond van wat die pous waargeneem het as ’n problematiese sintese tussen Aristoteliese 

standpunte en die kerklike leer, om daarna aan die pous terug te rapporteer, het Tempier 

eiesinnig besluit om die tekste wat op daardie stadium in omloop was, self te ondersoek en 

219 daarvan, met inbegrip van die ekskommunikasie of ten minste die sensurering van die 

skrywers daarvan, te veroordeel en te verban – dit sluit Aquinas in. 

34 Hoewel dit buite die dateringskopus (2001–2021) van hierdie ontwikkelingsoorsig val, sien 

Opsomming 

Hierdie artikel het ten doel om vir die leser iets van die denkwêreld van die gewilde 13de-eeuse 

Persiese digter en Soefi-mistikus, Jalāl al-Dīn Muhammad Rūmī, te bied. ’n Afrikaanse vertaling 

van sy beroemde gedig “Die rietfluitlied” – die 18 aanvangsreëls uit sy monumentale werk die 

Mathnawí, waarin sekere kardinale Soefi-leerstellings weerspieël word – word ontleed en 

geïnterpreteer ten einde Rumi se leerstellings uit te lig. 

Daar word gekyk na die resepsie van sy werk in die Weste en veral na die impak wat dit in die 

Suid-Afrikaanse konteks gehad het. Sommige vertalings van sy werk word vermeld en daar 

word op gewys dat sekere vertalers sy digkuns gesekulariseer en gekommersialiseer het. Daar 

word dan met hierdie artikel ook gepoog om Rumi binne die mistieke Soefi-raamwerk waaruit 

hy geskryf het, te plaas. 

Wie Rumi was en beknopte biografiese besonderhede oor hom word gegee. Sy sienings word 

dan onder die loep geneem, waarna die Mathnawí kortliks bespreek word. 

Dit is wel so dat vertaling al dikwels beskryf is as die kuns van noodwendige verlies (Morgan 

2010). Matsumato (2009:37) wys egter daarop dat Rumi basies in beelde gedink het, en dat sy 

mistieke poësie hoofsaaklik deur middel van metafore oorgedra word. Daar word dus aangevoer 

dat sy gedigte vir die niebrontaalsprekende leser in vertaling toeganklik en verstaanbaar kan 

wees. Hier word ’n Afrikaanse vertaling van die gedig, wat sover vasgestel kan word die 

enigste weergawe in Afrikaans is, benut. 

Die gedig word vervolgens ontleed en geïnterpreteer met ’n fokus op metafore en beelde en 

daar word uitgewys waar daar ooreenstemming met die Christelike mistiek is. 

Trefwoorde: filosofie; mistiek; mistieke poësie; Rumi; Soefisme; teologie 

Abstract 

The conceptual Sufi world of Rumi with reference to his poem “The reed flute song”  

The aim of this article is to give the reader a glimpse into the world of the popular 13th century 

Persian poet, Sufi mystic and dervish (Sufi prayer dancer), Jalāl al-Dīn Muhammad Rūmī, 

known for incorporating mysticism, music and dance into his religious practice. In order to 

highlight Rumi’s tenets, an Afrikaans translation of his famous poem “The Reed Flute Song” – 

the 18 opening lines of his monumental work, the Mathnawí, which reflects certain cardinal 

Sufi doctrines – is analysed and interpreted. The mystical concepts and metaphors which Rumi 

expresses in this poem are discussed and explained. 

Rumi was a prolific writer. He created more than 60 000 lines of poetry, including two massive 

collections of mystical poetry. The first is the Mathnawí; the second is the Dīwān-I Shams-i 

Tabrīzī. A third work, Fihi ma fihi, is a collection of his sermons and discussions as noted down 

by his disciples. 

Rumi has received high praise from both E.G. Browne (1862–1926), a former professor  

in Arabic at Cambridge University, and R.A. Nicholson (1868–1945), Browne’s successor, 

regarded as the most eminent Rumi scholar in the English language. They respectively 

described Rumi as the most outstanding poet Persia has ever produced, and the greatest 

mystical poet. He has also been called the Shakespeare of the Middle East. 

The reception of Rumi’s work in the West, which has found large support during the recent 

past, is looked at, especially the impact it had in the South African context. Various Afrikaans 

writers have incorporated Rumi’s poetry and Sufism into their work in one way or another. 

Rumi is also activated in Shabbir Banoobhai’s poetry anthology Book of songs (2004), and on 

the South African music scene Mavis Vermaak, a poet and musician, set her own translations 

of his poetry to music. 

Subsequently a few translations into English are briefly looked at. Quotes from his poetry 

appear abundantly in social media, but unfortunately a large percentage of these are either 

quoted out of context or taken from works of translators who have secularised and 

commercialised his poetry. This forms part of the international upswing of interest in his work 

and within this context has been called “social media crack cocaine”. This article is also an 

attempt to place Rumi within the cultural and mystical Sufi framework from which he wrote. 

Who Rumi was and his historical and cultural background details are described, as well as  

his fascinating and profound relationship with Shams-i-Tabrīzī. Shams was a magnetic and 

passionate wandering Sufi who arrived in the town Konya where Rumi lived, and was to have 

an enormous impact on Rumi’s spiritual life. Rumi’s meeting with Shams led to his discovery 

that beyond the safe, dry and socially approved forms of obedience (prayer, preaching, 

application of legal principles) and self-renunciation (fasting, control of passions and ego) a 

meta-spirituality of love exists which consists of joyfully and creatively celebrating one’s 

relationship with God. 

The rationale for choosing “The reed flute song” is given, namely that this prelude to the 

Mathnawí comprises the most important themes of the rest of the work. The Mathnawí itself 

with its underlying religious meaning, including its structure, is explicated. 

A few remarks on the Afrikaans translation are added. It is said that translation is the art of 

inevitable loss, especially in the case of poetry. However, the fact that Rumi basically thought 

in images and conveyed his mystical poetry mainly by means of metaphors, means that his 

poetry can be accessible and understandable for non-source language-speaking readers. This 

translation is, as far as can be determined, the only existent Afrikaans one. 

Prior to the analysis and interpretation of “The reed flute song” an explanation is given of the 

meaning of the reed, or ney (Persian word), as representative for the human soul separated from 

the reed bed, symbol of the primordial or divine presence, and the reed’s longing for union. 

The hollow reed symbolises the soul, empty of ego-centred desires and involvements, which 

becomes a flute, filled with spiritual passion to return to its original closeness to God. 

The reed flute is manufactured by cutting a hollow reed to a specific length and cutting out 

holes. This is the preferred musical instrument of the Sufis and has been associated with the 

religious gatherings of the  Mevlevi Order (the Sufi order founded by the followers of Rumi), 

also known as the whirling dervishes, associated with music and dance. 

This analysis brought certain of Rumi’s most important Sufi concepts to the fore. Rumi’s 

driving force was his burning love for God and his belief in gnosis or ma’rifa, the Neoplatonic 

concept, noetic knowledge which is synonymous with divine love, or the Sufi term ’ishq. As 

for Christian mystics, for Rumi it was not with the intellect, but with the imagination – khayāl – 

that God is experienced. 

Music, such an important aspect of Rumi’s mystical experience, is manifested in the reed flute’s 

melancholic sound. Like a refrain this can be heard throughout the poem with associations of 

the samā gathering where the voice of God is listened to with the inner ear. 

Other Sufi beliefs which were revealed, was laying down the self or in Sufi terms, the nafs, as 

well as the mystical concepts, fanā’ (dying unto yourself) and baqā’ (existence in God). 

The well-known characteristic of mysticism, ineffability, which is associated with apophatic 

or negative theology, is also demonstrated. The fact that God’s essence always remains hidden 

and that the divine can only be experienced in absence is underlined. 

An interesting observation is the correspondence in certain cases between Sufism and the 

Christian mysticism. However, to paraphrase Evelyn Underhill, British author of theological 

and mystical publications, from her great work, Mysticism: A study in nature and development 

of spiritual consciousness: mystics’ aims and methods, regardless of space, period or tradition, 

are essentially similar, and mysticism is an overarching religious phenomenon. 

An addendum listing certain Arabic and Persian terms and their Afrikaans meanings can be 

found at the end of the article. 

Keywords: mystical poetry; mysticism; philosophy; Rumi; Sufism; theology  

1. Inleiding1 

Hierdie artikel het ten doel om vir die leser iets van die denkwêreld van die gewilde 13de-eeuse 

Persiese digter en Soefi-mistikus, Jalāl al-Dīn Muhammad Rūmī, te bied. Deur ’n ontleding en 

interpretasie van die 18 aanvangsreëls uit sy monumentale werk, die Mathnawí, word sekere 

kardinale Soefi-leerstellings blootgelê en bespreek. Omdat Rumi volgens Matsumato (2009:37) 

basies in beelde gedink het en sy mistieke poësie hoofsaaklik deur middel van metafore 

oorgedra het, word daar aangevoer dat sy gedigte vir die niebrontaalsprekende leser in vertaling 

toeganklik en verstaanbaar kan wees. Hier word ’n Afrikaanse vertaling van die gedig, wat 

sover vasgestel kan word, die enigste weergawe in Afrikaans is, benut. Wie Rumi was, wat sy 

sienings was, die vertalings van sy werk en die resepsie daarvan word eerstens onder die loep 

geneem. Dan volg ’n vlugtige bespreking van die Mathnawí. Die gedig word vervolgens ontleed 

en geïnterpreteer met ’n fokus op metafore en beelde. Waar daar ooreenstemming met die 

Christelike mistiek is, word dit uitgewys. 

 

Figuur 1. Rumi2 

 

2. Rumi 

2.1 Inleidende opmerkings 

Verskillende soorte godsdienstige mistieke tradisies en ervarings het oor die eeue heen in sowel 

Westerse as Oosterse poësie tot uitdrukking gekom en een van die bekendste manifestasies 

hiervan is die poësie van Rumi, na wie verwys word as die Shakespeare van die Midde-Oosterse 

wêreld. 

Jalāl al-Dīn Muhammad Rūmī, ’n 13de-eeuse Persiese digter, Soefi-meester, mistikus en derwisj 

(Soefi-gebedsdanser), bekend vir die inkorporering van mistiek, musiek en dans in godsdiens-

beoefening, het die afgelope jare wêreldwyd groot aanhang gekry. 

E.G. Browne (1862–1926), voorheen ’n professor in Arabies aan Cambridge Universiteit, het 

Rumi beskryf as ongetwyfeld die voortreflikste digter wat Persië ooit opgelewer het (Iqbal 

1983:vii). Volgens R.A. Nicholson (1868–1945), wat Browne by Cambridge Universiteit 

opgevolg het, en as dié Rumi-geleerde in die Engelse taal beskou word, is Rumi die letterkunde 

se grootste mistieke digter; Barks (2011:1) noem hom die gewildste digter tans in Amerika en 

Ciabattari (2014:1) wys daarop dat hy die digter is wat die beste in Amerika verkoop. 

Sy werke is in baie tale vertaal en spreek veel meer lesers as slegs Soefi-aanhangers aan. Shiva 

(s.j.:1), een van Rumi se vertalers, voer aan dat die wêreld van Rumi nóg eksklusief die wêreld 

van ’n Soefi, nóg die wêreld van ’n Hindoe, nóg ’n Jood, nóg ’n Christen is; en dat dit in kerke, 

sinagoges, Zen-kloosters, asook by kuns-, toneel- en musiekgebeurtenisse in New York gehoor 

kan word. 

Wat Rumi dus in sy gedigte oordra, oorskry kulturele en godsdienstige grense. Krüger 

(2013:668) wys daarop dat Rumi verstaan het “dat die verskillende religieë na dieselfde 

onuitspreeklikheid verlang”. Vir hom was goddelike transendensie die basis van sy verdraag-

saamheid. In sy Mathnawí I:3086 skryf hy: “Elke profeet en heilige het ’n weg, maar herlei na 

God, is almal net een weg”: 

Every prophet and every saint hath a way (of religious doctrine and practice), 

But it leads to God: all (the ways) are (really) one. 

(Jalāl al-Dīn Rūmī 1926:168) 

Afgesien van die unieke aard van Rumi se werk, besit dit dus ook grensoorskrydende en 

oorbruggingskwaliteite. 

Rumi se gewildheid strek dan ook tot in Suid-Afrika – sy boeke is in talle boekwinkels te sien 

en Suid-Afrikaanse skrywers neem ook kennis van Rumi. Vergelyk byvoorbeeld Marlene van 

Niekerk wat Rumi in Die sneeuslaper (2009) betrek by haar verkenning van die aardse ekstase 

en erotiek van die mistieke belewenis (Van der Merwe 2014). Harry Kalmer (2008:1) spreek 

hom positief uit oor die invloed van Rumi op sy eie skrywerskap en in ’n Duisend stories oor 

Johannesburg betrek hy Rumi intertekstueel. In Ingrid Winterbach se werk figureer die Soefi-

mistiek onder meer in haar roman Die boek van toeval en toeverlaat (2006). Joan Hambidge 

(2013:1) het in haar blog ’n gedig oor derwisj-dansers geskryf en Breyten Breytenbach tree in 

gesprek met Rumi in sy digbundel Op weg na kû (2019). By ’n fees op die Spier-landgoed in 

2013 waar digters, musici en dansers byeengekom het, het Breytenbach die sangeres Cesaria 

Evora en Rumi vereer as inspirasie daarvoor (Kamaldien 2013). 

Daar is in die breër Suid-Afrikaanse konteks ook die digbundel Book of songs (2004) van  

die digter Shabbir Banoobhai, waarin Rumi geaktiveer word en waaroor Marlies Taljard 

(2004:169–71) ’n positiewe resensie geskryf het. Wat die Suid-Afrikaanse wêreld van musiek 

en liriek betref, word Rumi vertolk deur Mavis Vermaak – ’n digter, musikant en visuele 

kunstenaar. Sy het van Rumi se gedigte in Afrikaans vertaal en getoonset en met Bibi Slippers 

(2016:1) gesels oor haar eerste vollengte-album, Rumi. 

Die gewilde Rumi was in wese ’n mistikus en sy duisende gedigte is deurdrenk met sy liefde 

vir God. Sy poësie word egter ongelukkig soms in die Weste misverstaan, vir die New Age-

beweging toegeëien en deur sommiges sekulêr geïnterpreteer (Cihan-Artun 2016; Ghilan 2014; 

Basak 2017). Aanhalings uit sy poësie verskyn ook in oorvloed in die sosiale media. Dít vorm 

deel van die internasionale oplewing van belangstelling in sy werk en binne hierdie konteks 

noem Lewis (2012:1) hom “social media crack cocaine”. Sy gewildheid is in ’n groot mate  

te danke aan die vertalings van Robert Bly en Coleman Barks, beide digters, wat die verse wel 

in poëties-estetiese weergawes omgesit het, maar die sterk Soefi- religieuse en digterlike 

denkraamwerk waarbinne Rumi se verse aanvanklik geskryf is, agterweë gelaat het. 

Sonder die noukeurige vertalings van Nicholson en A.J. Arberry (1905–1969), ’n Britse geleerde 

en kundige oor Arabiese letterkunde, Persiese studies en Islamitiese studies, sou Rumi se 

potensiële religieuse impak nie verwesenlik kon word nie. Lewis wys daarop dat hulle baie 

meer presies is en meer inligting bevat oor die besonderhede van Rumi se denke as die 

algemeen bekende weergawes (Jalāl al-Dīn Rūmī 2009:10). 

Deur ’n ontleding en interpretasie van “Die rietfluitlied” word sekere kern Soefi-opvattings 

belig en word Rumi binne sy kulturele en godsdienstige konteks geplaas. Dit sal enige wan-

interpretasies van sy poësie hopelik teenwerk, wat beteken dat Rumi met insig gelees kan word. 

2.2 Biografiese opmerkings 

Jalāl al-Dīn Muhammad Rūmī, ook bekend as Jalāl al-Dīn Muhammad Balkhī, Mevlânâ / 

Mawlānā (“ons meester”), Mevlevî / Mawlawī (“my meester”), en in die Weste eenvoudig 

Rumi, was ’n 13de-eeuse Persiese Sunnī-Moslem-digter, regsgeleerde, Islam-geleerde, teoloog 

en Soefi-mistikus. 

Rumi is op 30 September 1207 in die stad Balkh in die hedendaagse Afghanistan uit Persies-

sprekende ouers gebore. Hy is die afstammeling van ’n lang lyn Islamitiese regsgeleerdes, 

teoloë en mistici. Sy vader, Bahā al-Dīn Walād, self ’n teoloog en Soefi, het by die madressa 

onderwys gegee. Gedurende die mees ontvanklike jare van Rumi se kinder- en jeugjare is hy 

aan professionele kennisse van sy vader blootgestel wat grootliks bygedra het tot sy verligte 

uitkyk en breë visie. 

In 1219, toe Ghenghis Khan, wat sy ryk weswaarts begin uitbrei het, nader beweeg het, het 

Bahā al-Dīn Walād saam met sy gesin van Balkh af gevlug. Hulle het hulle uiteindelik in Konya 

in die hedendaagse Turkye gevestig waar Bahā al-Dīn Walād sy rol as hoof van die madressa 

hervat het. Met sy dood in 1231 het Rumi hom in hierdie rol opgevolg. Na die briljante onderrig 

wat hy van sy geleerde vader ontvang het, het Rumi sy studies by die madressas van Aleppo 

en Damaskus, belangrike sentrums van geleerdheid, onder voortreflike leermeesters, filosowe, 

regsgeleerdes en mistici voortgesit en vir vyf jaar lank as professor en mufti (eksponent van 

Islamitiese regsgeleerdheid) in Damaskus doseer. 

Burhān ud-Dīn, een van Bahā al-Dīn Walād se studente, het voortgegaan om Rumi in die 

Sharīʿah (Islamitiese wet) en die tarīqah (spirituele Soefi-weg) op te lei en vir nege jaar lank 

het Rumi as sy dissipel Soefisme beoefen en saam met hom na Soefi-sentrums gereis. Dit het 

voortgeduur tot Burhān ud-Dīn se dood. 

Van Rumi se persoonlike briewe het bewaar gebly, en daaruit blyk dit dat sy daaglikse lewe 

om die gemeenskapslewe gedraai het, maar uit poësiereëls in die briewe is dit duidelik hoe ’n 

belangrike rol die ekstatiese in sy lewe gespeel het. 

Die dramatiese ommekeer in Rumi se mistieke lewe was die betekenisvolle ontmoeting in 1244 

met ’n swerwende derwisj, Shams-i-Tabrīzī, of Shams al-Dīn Mohammad, wie se gewoonte 

dit was om van tyd tot tyd by karavanserais (herberge) in dorpe aan te gaan, homself in ’n 

private sel op te sluit en ekstatiese kontemplasie te beoefen. Die Persiese woord darvīsh is  

van antieke oorsprong en beteken ’n arm, behoeftige, asketiese en onthoudende persoon of 

kluisenaar. Shams se naam beteken letterlik “son van geloof” (Van der Berg 2019:85). 

Qamber (2002:156) wys daarop dat die omstandighede van die ontmoeting, waarvan daar 

verskeie weergawes is en wat so veelbetekenend vir Rumi se spirituele toekoms was, onseker 

is. Een daarvan, soos dit in die Islamitiese geleerde, Shibli Nomani (1857–1914) se biografie 

aangeteken is, word as gevolg van die simboliese belang hier weergegee. 

Rumi was saam met sy studente in sy huis waar ’n stapel boeke was toe Shams binnekom, na 

die boeke wys en vra: “Wat is dit alles?”, waarop Rumi antwoord: “Dit is iets waarvan jy niks 

weet nie”. Onmiddellik begin die boeke aan die brand slaan en op Rumi se ontstelde: “Wat het 

jy gedoen?”, antwoord Shams: “Dit is iets waarvan jy niks weet nie”. Die brandende boeke is 

simbolies van die uitblus van ’n lewe van die intellek en geleerdheid ten gunste van die soeke 

na intuïtiewe kennis en ’n lewe van kontemplasie. Shams se invloed op Rumi was beslissend, 

want hoewel Rumi reeds ’n ingewyde was, het Shams hom getransformeer van ’n sober regs-

geleerde na ’n ekstatiese vierder van die misterieë van goddelike liefde (Qamber 2002:156). 

Nasr (1974:23) voer aan: 

It seems that Shams al-Dīn was a divinely sent spiritual influence which in a sense 

“exteriorized” Rumi’s inner contemplative states in the form of poetry and set the ocean 

of his being into a motion which lasted in vast waves that transformed the history of 

Persian literature. 

Die effek wat hierdie ontmoeting op Rumi gehad het, word deur sy seun, Sultān Walad (soos 

aangehaal in Chittick 2005:3), soos volg beskryf: 

Never for a moment did he cease from listening to music and dancing: 

Never did he rest by day or night. 

He had been a mufti – he became a poet. 

He had been an ascetic: he became intoxicated by Love. 

“’Twas not the wine of the grape: the illumined soul drinks only the wine of Light.” 

Harmless (2008:169) stel dit so: 

Under the glare of this “sun” called Shams, a revolutionary new Rumi emerged: Rumi 

the mystical poet. Poems, thousands of them, ecstatic love-drunk lyrics for God, poured 

forth, an eruption of poetic exuberance. 

Met Rumi se ontmoeting met Shams is die paradigmaskuif in Rumi se benadering tot piëteit 

en spiritualiteit voltooi; hy het ontdek dat buite die veilige, droë en sosiaal goedgekeurde vorme 

van gehoorsaamheid (gebed, prediking, toepas van die wetsbeginsels) en selfverloëning (vas, 

beheer van die passies en ego), daar ’n meta-spiritualiteit van liefde is wat daaruit bestaan om 

vreugdevol en skeppend die verhouding met God te vier. 

’n Diepgaande en hartstogtelike verhouding met hierdie magnetiese en vurige Soefi, Shams, 

het gevolg. Na ’n tydperk van een of twee jaar waartydens Shams Rumi se konstante metgesel 

was en hulle in afsondering ’n tyd van askese, vas en gebed deurgebring het, het Shams Konya 

skielik verlaat waarna Rumi hom oortuig het om terug te keer, maar hy het weer verdwyn en 

is nooit weer gesien nie. Hy het egter lewend in Rumi se hart gebly en van Rumi se gedigte 

druk hierdie gemis op aangrypende wyse uit. Chittick wys daarop dat, soos in al sy gedigte,  

die eksterne vorm slegs ’n sluier oor die innerlike betekenis is (Jalāl al-Dīn Muhammad Rūmī 

1983:4). Vir die oorblywende jare van sy lewe was Rumi ’n Soefi wat goddelike liefde uitgestraal 

het en ’n groot aantal dissipels opgelei het, waaruit die grootse Mevlevi-orde van Soefisme sou 

spruit. Hy het gedurende dié tydperk voortgegaan met sy oorvloedige uitstort van poësie. Op 

16 Desember 1272 het hy gesterf. 

Rumi was ’n uiters produktiewe skrywer. Hy het meer as 60 000 reëls poësie geskep en was 

die digter van twee massiewe versamelings mistieke poësie. Die eerste is die Dīwān-i Shams-i 

Tabrīzī; die tweede is die Mathnawí. ’n Derde werk, Fihi ma fihi (letterlike betekenis: Dit is 

wat dit is) wat deur Arberry as Discourses of Rumi vertaal is, is ’n versameling van Rumi se 

preke en gesprekke soos deur sy dissipels aangeteken. 

2.3 Rumi se Mathnawí 

“Die rietfluitlied” is uitgekies omdat dit baie van Rumi se opvattings weerspieël. Dit is die 18 

aanvangsreëls van sy monumentale werk, die Mathnawí, Mathnavi, of Masnavi (soos dit soms 

getranslitereer word) wat bestaan uit ’n epiese gedig van 25 000 verse of 50 000 reëls in ses 

boekdele in ’n didaktiese styl waarin Rumi in die laaste jare van sy lewe geskryf het. Die 

Mathnawí is godsdienstige leringe met ’n skatkis fabels, humoristiese gelykenisse en eksotiese 

verhale, ’n Soefi-ekwivalent van ’n Duisend en een nagte. Min van die verhale is oorspronklik 

en die meerderheid is uit Soefi-kennis gehaal, maar ook uit die breër Persiese en Arabiese 

literatuur. 

Behalwe die lerende temas wat in elke boek voorkom, benut Rumi verskillende invalshoeke of 

stemme om die leser te lok om hom/haar oor te gee aan die verbeeldende bekoring daarvan. 

Daar is hoofsaaklik sewe stemme wat Rumi in sy skryfwerk benut: 

1. Die gesaghebbende stem – Dra die gesag van ’n Soefi-leermeester oor en kom gewoonlik 

voor in verse gerig aan U, God, of jy of die mensdom. 

2. Die verhalende stem – Kan onderbreek word deur aanvullende verhale wat ’n stelling 

help verhelder, soms honderde verse lank, om ’n gedagte uit te lig. 

3. Die analogiese stem – Onderbrekings aan die verhaalvloei om ’n stelling deur middel 

van analogie te verduidelik. 

4. Die spreekstem en dialoog van karakters – Baie van die stories word vertel deur dialoë 

tussen karakters. 

5. Morele besinning – Gestaaf deur aanhalings uit die Koran en hadith. 

6. Die geestelike gesprek – Soortgelyk aan analogiese en model-oordenkings. 

7. Hiatus – Rumi bevraagteken soms sy eie verse en skryf dat hy nie meer kan sê nie, 

omdat die leser nie sou kan verstaan nie. 

Die Mathnawí word onder Islam se grootste godsdienstige werke gereken. Browne voer aan 

dat Rumi se mistieke Mathnawí verdien om onder die beste gedigte van alle tye getel te word 

(Iqbal 1983:vii), en die 15de-eeuse Persiese digter Jāmī het dit die Koran van die Persiese  

taal genoem. Sedert Rumi se poësie vir die eerste keer verskyn het, was daar toenemende lof 

daarvoor. 

Nicholson was saam met Arberry die eerstes wat Rumi se werk in Engels vertaal het (Iqbal 

1983:vii). Nicholson het sy lewe aan die studie van Islamitiese mistiek toegewy en het 

belangrike Soefi-tekste uit Arabies, Persies en Ottomaanse Turks in Engels vertaal. Sy 

monumentale prestasie was sy werk oor Rumi se Mathnawí in agt volumes, wat tussen 1925 

en 1940 gepubliseer is. 

Nadat Nicholson die Mathnawí vertaal het, vra hy: “[W]here else shall we find such a panorama 

of universal existence unrolling itself through Time into Eternity?” (Chittick 2005:4). Hy merk 

ook op dat Rumi “borrows much but owes little; he makes his own everything that comes to 

hand” (Harmless 2008:181). 

Onderliggend aan die “sluier” van kronkelende, swerwende verhale wat hy vertel, is ’n 

godsdienstige betekenis. Die verskillende gedeeltes volg mekaar skynbaar onsistematies op, 

maar subtiele skakels en oorgange lei wel van een tema na ’n ander. Simboliese en metaforiese 

uiteensettings van Soefi-leerstellings, soos in die Mathnawí aangetref, is dikwels die beste 

wyse om dit aan soekers na die spirituele weg oor te dra. Rasionele ontleding, waardeur die 

leerstellinge tot koue filosofie gereduseer word, neem baie weg van die poëtiese betowering en 

“alchemistiese” mag om die wese van die luisteraar te transformeer. 

Die volle titel, Masnavi-ye ma’navi, beteken “spirituele koeplette” en verwys na die gedig se 

rymskema wat kenmerkend is van hierdie tipe Persiese vers. Die masnavi-versvorm bestaan 

poëtikaal uit rymende koeplette oorspronklik met die rymskema aa, ba, ca, ensovoort. Die vorm 

is oor die algemeen vir verhalende verse benut, maar vanaf die tyd van Sanā’ī, die beroemde 

Persiese mistieke digter (1080–1131/41), is hierdie vorm aangepas vir eties-didaktiese en 

mistieke poësie en Rumi het sy verhalende koeplette in paarrym hierop geskoei. Brefka 

(2017:25) beskryf Rumi se benutting van hierdie versvorm as uitstekend en voer aan dat dit ’n 

toepaslike naam vir Rumi se magnum opus is, aangesien die Persiese poëtiese vorm sy naam 

kry van die adjektief, ma’navi, wat beteken “wat verband hou met die innerlike betekenis”, 

oftewel die spirituele. Hierdie rymskema, anders as ’n meer beperkende enkelrym, stel digters 

in staat om lang werke wat uit duisende verse bestaan, te skep. Deur onbepaald binne die 

masnavi-versvorm te kon skryf, was Rumi “[…] able to channel the flood of ecstasy into 

couplet after couplet of praise for God” (Brefka 2017:25). 

Annemarie Schimmel (1922–2003), ’n invloedryke Duitse oriëntalis wat uitvoerig oor Soefisme 

geskryf het, wys daarop dat dit die gebruik vir ’n Soefi-meester was om sy mistieke kennis in 

’n toeganklike vorm aan te teken. Op versoek van sy dissipel, Hosam al-Din, wat Rumi vir jare 

lank orals vergesel het, het Rumi sy gedagtes aan hom gedikteer, “noting down every verse 

that flowed from his lips, be it on the street, in the bath, during the samā, or in the house” 

(Schimmel 1993:32). Rumi het verseker dat die verse korrek aangeteken is en dit daarna aan 

sy dissipels versprei is. 

In hul oorsig van die Persiese letterkunde beskryf Nasr en Matini (1997:338) Rumi se 

Mathnawí as ’n esoteriese kommentaar oor die Koran en ’n versameling van die geheime 

wetenskappe in die taal van simbole, gelykenisse en allegorieë in ’n bedrieglik eenvoudige 

vorm, hoewel sommige van die verse van die Mathnawí redelik enigmaties is. Hulle voer 

verder aan dat daar geen werk in die Persiese Soefi-literatuur is wat die hoogtepunte en dieptes 

van die menslike siel, en die betekenis van bestaan, die aard van God, die mens, en die heelal, 

en die enigmatiese van die eenheid van die Waarheid en die diversiteit van onthulde vorme in 

poëtiese taal met sulke krag en skoonheid ondersoek nie. 

Soefisme beklemtoon ma’rifa wat direkte kennis van die self en van God is en deur Soefi’s 

algemeen “ontsluiering” of “onthulling” genoem word. Eerder as rasionele ondersoek, neem 

ontsluiering dikwels die vorm van visioenêre, imaginêre kennis aan, en hiervoor is die Soefi’s 

nie van rede nie, maar van ’n ander fakulteit van die siel afhanklik om gapings te oorbrug  

en verbande te lê, naamlik khayāl wat beskou is as die siel se ingebore vermoë om die 

teenwoordigheid van God in alle dinge waar te neem. Khayāl was vir Rumi identies aan insig 

wat bestaan uit beelde wat in taal en poësie oorloop. 

Olivier (1985:9) onderskei die volgende ooreenkomste tussen die mistieke en poësie: intuïsie 

of aanvoeling wat uitstyg bo die rede; groter insig in die verband of samehang tussen die dinge 

en hy verwys na Totius se bekende rede oor “Die digter as siener”; die uitreik na tydloosheid 

en die losmaak van plekgebondenheid in ’n soort onttrekkingsimptoom. Olivier wys ook op 

die siening van die digter as ’n begeesterde en haal N.P. Van Wyk Louw aan wat aanvoer dat 

“die digter, wanneer hy skep, onder invloed van iets van buite hom, grootser dinge sê as 

waartoe hy bloot as mens in staat is”. Volgens Shelley (1962:228) staan die digter los van 

gewone menslike beperkings: “the poet […] beholds the future in the present and participates 

in the eternal, the infinite and the one; as far as relates to his conceptions, time and place and 

number are not”. 

Chittick (2008:41) wys daarop dat Soefi-skrywers oor die algemeen van poësie gebruik gemaak 

het om hul leerstellings oor God, die wêreld en die menslike siel uit te druk, en poësie as die 

ideale medium beskou om die waarhede van die mees intieme en misterieuse verhouding wat 

die mens met God kan bereik, naamlik om Hom lief te hê en deur Hom liefgehê te word, uit te 

druk. Pascal (2017:272) voer aan dat Soefisme inherent literêr van aard is en onlosmaaklik 

gekoppel is aan poësie; en volgens Embler (1974:274) kan die mistieke meer grafies en roerend 

in poësie as in prosa voorgestel word omdat poësie doelbewus metafore benut om ’n beeld te 

skep wat onskeibaar van die emosie is. 

In die Islamitiese beskawing is poësie dus oor die algemeen die belangrikste literêre vorm en 

dit was nog altyd gewild onder sowel geletterde as ongeletterde klasse. In die grootste deel  

van die Islamitiese wêreld het die verskeie poëtiese tradisies van die Islamitiese tale ’n veel 

belangriker rol gespeel om die wêreldsiening van die Koran te bevorder as die Koran self. Die 

meeste van die werklik groot en gewilde digters was dan ook óf Soefi-meesters, óf woord-

voerders vir Soefi-leerstellings. 

2.4 Die vertaling – “Die rietfluitlied” 

In ooreenstemming met Van der Berg (2018) is die vertaalmetode wat vir die vertaling gebruik 

is ’n estetiese benadering wat aandag aan sowel die vorm as die inhoud van elke strofe gee. 

Die vertaling van “Die rietfluitlied” hier onder is ’n intertalige vertaling. Behalwe Nicholson 

en Arberry s’n is akkurate Engelse vertalings van Rumi se digkuns ook gedoen deur sulke 

kundiges soos Annemarie Schimmel, William Chittick en Franklin Lewis. Daar bestaan ook  

’n magdom anderstalige weergawes van Rumi se werk wat geraadpleeg is. Vir hierdie vertaling 

is daar egter veral op die Engelstalige werke gesteun met aanvanklik reëlverwysings na 

Nicholson (1926) se vertaling wat geredelik beskikbaar is. In ooreenstemming met die bronteks 

is gebruik gemaak van reëls van elf lettergrepe met paarrym. 

Volgens Morgan (2010) is vertaling al dikwels beskryf as die kuns van noodwendige verlies. 

Dit geld veral ten opsigte van die digkuns, waar inhoud en vorm wesenlik vervleg is. Benewens 

styl, struktuur en literêre strategieë wat in vertaling verlore gaan, is daar ook die vanselfsprekende 

kulturele, godsdienstige en tydsaspekte wat in aanmerking geneem moet word. 

Matsumato (2009:37) wys egter daarop dat Rumi basies “[…] a man of images” was, en dat sy 

mistieke poësie hoofsaaklik deur middel van metafore oorgedra word, dus word daar aangevoer 

dat sy gedigte wel vir die niebrontaalsprekende leser in vertaling toeganklik en verstaanbaar kan 

wees. Die grootste bekoring van Persiese poësie, soos E. Denison Ross (Iran Chamber Society 

2020), ’n oriëntalis en linguis, opmerk, is egter die taal wat besonder sag en musikaal is. 

Die vertaalde weergawe van “Die rietfluitlied” hier onder, wat sover vasgestel kan word, die 

enigste in Afrikaans is, word benut vir die ontleding en bespreking van Rumi se denkwêreld. 

  

3. Ontleding van “Die rietfluitlied” 

Die rietfluitlied 

“Mathnawî-yé Ma’nawî” [Berymde koeplette van diep geestelike betekenis] van  

Jalaluddin Rumi 

1. Kom luister nou na die riet se hartseer klag 

oor die pyn na die skeiding in elke dag: 

2. Vandat hul my uit die bed ontwortel het, 

fluit my klaaglied elke mens se smeekgebed. 

3. Ek soek na nog ’n in-twee-geskeurde hart 

wat ook kan deel in my verlangesmart. 

4. Elkeen so ver weg van hulle bron geneem 

verlang terug om weer daar te wees as een. 

5. Ek kla my lot uit tussen skares alleen, 

meng met hulle wat lag en hulle wat ween. 

6. Dat ons vriende was, stel hulle tevrede, 

nie een vra uit na my geheime rede. 

7. My geheim lê digby wat my weeklag bring, 

maar oog en oor kan nie deur die sluier dring. 

8. Lyf en siel is nie van mekaar geskei nie, 

tog mag niemand nou die siel te sien kry nie. 

9. Die geruis van die riet is vuur, nie wind nie: 

mag wie sonder hierdie vuur is, wees soos niks! 

10. Dis die Liefde se vuur wat in die riet is, 

dis die Liefde se drif wat in die wyn is. 

11. Die riet troos geliefdes van mekaar geskei, 

sy toon het skerp deur ons sluier ingesny. 

12. Wie het gif of teengif soos die riet ervaar? 

Wie soos die riet medelyer of minnaar? 

13. Die riet fluit oor die pad vol bloed wat voorlê 

en wat mal Majnûn se liefdespassie sê. 

14. Slegs sinneloses is dié sin beskore: 

dié tong ken slegs die oor wat mistiek kan hoor. 

15. Met ons smagting word die dae soos nagte: 

ons dae reis saam met koorsige klagte. 

16. Gaan ons dae verby, kan hul maar gaan. 

U, die heiligste van almal, bly bestaan. 

17. Elkeen word vol van water behalwe vis; 

elkeen sonder brood vind dat die dag lank is. 

18. Groenes verstaan nie rypes in Gods bestel, 

daarom moet my toespraak verkort word. Vaarwel! 

(Vertaling deur D.Z. van der Berg) 

3.1 Inleidende opmerkings 

In hierdie verse word die riet in verhalende styl sprekend opgeroep en uitgebeeld as 

verteenwoordiger van die menslike siel wat geskei is van die rietbedding, simbool van die 

primordiale of die goddelike teenwoordigheid, en verlang na hereniging daarmee. Die pyn en 

skeiding word in klaagtaal uitgedruk. Die hol riet simboliseer dus die siel wat leeg is van ego-

gesentreerde begeertes en betrokkenhede en ’n fluit word, vervul met ’n spirituele passie om 

na sy oorspronklike nabyheid aan God terug te keer. 

Hierdie gedagte staan so sentraal in die openingsreëls van die Mathnawí dat die hele gedig in 

die Persiese literatuur die “Lied van die rietfluit” genoem word. Papan-Matin (2005:1) wys 

daarop dat hierdie prelude tot die Mathnawí die belangrikste temas omvat wat in die 

daaropvolgende reëls verskyn. 

Die rietfluit of ney in Persies is ’n fluit wat gemaak word deur ’n hol riet in ’n bepaalde lengte 

te sny en vingergate uit te sny. Dit is die voorkeur-musiekinstrument van die Soefi’s en word 

baie lank reeds met die godsdienstige byeenkomste van die Mevlevi-orde, ook bekend as die 

tollende derwisje (“whirling dervishes”), geassosieer waar musiek en dans prominent figureer. 

Die ney dui in Persies sowel die riet as die musiekinstrument, die fluit, aan. 

Die rietfluit het Rumi van ’n ideale simbool vir die siel voorsien wat volgens Schimmel 

(1975:318) woorde kan uiter “[…] only when touched by the lips of the beloved […]”. In Rumi 

se digkuns verwys die geliefde (“beloved”) na God. Die simboliek van die ney resoneer met 

die aard van Rumi se verhaal waarvan die agtergrond die gedeelte uit die Koran is waar beskryf 

word hoedat God die mens geskep het deur sy asem, sy Siel in hom in te blaas. 

Volgens Soefi’s berei die melodieë en ritmes van die rietfluit die siel voor vir ’n dieper begrip 

van die goddelike en ’n beter waardering van hemelse musiek. Die klank van die ney se melodie 

help ’n mens om bewustheid van God te bereik (Akhan 2016). In die evokatiewe lied van die 

ney word God se stem gehoor en vervoering opgewek. Hoewel die fluitklank melankolies en 

’n uitdruk van die skeiding van God en verlange na Hom is, word die klank, gegewe die feit 

dat die ney van suikerriet vervaardig word, ook met soet geassosieer. Analogies beskik mense 

oor ’n soetheid wat van hul oorsprong in God afkomstig is (Harmless 2008:182–3). Schimmel 

(1993:118–9) stel dit soos volg: 

The reed is empty, it has given up its own will, and made its heart narrow; therefore the 

Beloved can breathe into it and fill it with sugar; the two functions of the reed are put 

together in an ingenious combination. 

In Barks se vertaling van hierdie gedig word direk na suiker verwys: 

A sugarcane flute has such effect 

because it was able to make sugar in the reedbed. 

(Jalāl al-Dīn Rūmī 1997:18) 

Die pyn en lyding wat die siel ervaar, word metafories uitgedruk as die riet wat losgesny word 

van sy bron en waarin gate ingesny word. Deur hierdie lyding verander die riet in ’n rietfluit 

wat dan deur God gebruik kan word as die instrument vir die musiek wat Hy wil hê dit voort-

durend moet voortbring. Hierdie gedagte resoneer met die reinigingsfase, die via purgativa van 

die mistieke weg; in hierdie stadium moet die ego en alles wat die mistikus van God skei, afgelê 

word. Volgens die Spaanse mistikus, Juan de la Cruz (1542–1591), is die hooftaak van hierdie 

reinigingsfase om aktief betrokke te wees by “the trials and bitterness of mortification and in 

meditation upon spiritual things” (Kourie 2016). 

Grondliggend aan die gedig is die Soefi-opvatting van die val van Adam, wat die geneigdheid 

van die mens tot sy vleeslike self of nafs en die skeiding tussen die mens en God tot gevolg 

gehad het. Vir die Soefi wat verlang na hereniging, is die aflegging van die nafs, of fanā’ 

(uitwissing of sigself afsterwe) en baqā’ (bestaan in God) voorvereistes vir eenwording met 

die goddelike (Van der Berg 2019:111). 

Sells (2016:87) wys daarop dat fanā’ en baqā’ saam, ooreenstem met wat in die Weste mistieke 

eenwording genoem word. Wanneer die vleeslike self afgelê word, vul die Ander (die goddelike), 

in soverre dit as ’n entiteit beskou kan word, die mens se psigiese ruimte en word sy “hoor” en 

“sien”. Om leeg van die self te word, is om soos ’n gepoleerde spieël te word wat die goddelike 

beeld weerkaats en een word met die goddelike in daardie beeld. Die mistieke toestand van 

fanā’ – uitwissing, of die afsterwe van die self – beteken paradoksaal nie uitroeiing nie, maar 

ware bestaan. 

Hakim (1959:118) wys op die soortgelyke sienings van Rumi en Paulus. Volgens Rumi beteken 

fanā’ ’n tweede geboorte – die mens is dood in homself en lewe in God; en Paulus het in Gal. 

2:20 gesê: “[…] ék leef nie meer nie, maar Christus leef in my!”. 

Dié metafoor van die rietfluit vir die siel is volgens Schimmel (1975:317) nie oorspronklik 

Rumi se beeldspraak nie, maar berus op verskeie verhale en legendes wat van die vroegste  

tye af oorgelewer is, waaraan Rumi met sy persoonlike ervaring egter iets nuuts verleen. 

Intertekstuele verwysings uit ons eie letterkunde is T.T. Cloete se gedig “Syrinx” uit sy bundel 

Met die aarde praat (1992), en uit die Nederlandse “O ’t ruischen van het ranke riet” van die 

19de-eeuse Vlaamse mistieke digter en priester, Guido Gezelle. 

Laastens word daarop gewys dat, waar dit as verrykend beskou word, Nicholson se kommentare 

wat by sy vertaling ingesluit is, en ook vir ’n nie-Persiessprekende leser verhelderend is, aan-

gehaal word. 

3.2 Die ontleding 

In reël 1 spreek Rumi in die gesaghebbende stem die leser direk aan en maan om na die riet te 

luister. “Luister” resoneer met die toestand van spirituele ekstase wat by die Soefi’s se samā-

byeenkomste teweeggebring word deur mistieke poësie, dans en musiek. Die fokus is dhikr, 

wat gedagtenis aan God beteken. Die letterlike betekenis van samā’ is “oudisie”, of na musiek 

luister, en in die Soefi-tradisie het samā’ die konnotasie om met die oor van die hart te hoor, 

en met ’n eerbiedige ingesteldheid na musiek en/of die sing van mistieke poësie te luister met 

die voorneme om toenemend bewus te word van die goddelike objek wat beskryf word, en dit 

te begryp. Dit is ’n tipe meditasie wat op musikale melodie fokus. Samā’ is die bekendste 

uitdrukking van die mistieke lewe in Islam, en volgens Lewisohn (1997:4) word dit in byna al 

die Soefi-ordes in Islam beoefen. 

Zekrgoo (2012:3–4) fokus op “klag” in reël 1, en wys daarop dat dit anders as ’n gewone soort 

klagte is, liewer ’n mistieke manier om ’n minnaar se oneindige verlange na die Geliefde uit te 

druk. Die klagte (shikayat in Persies) is eintlik niks meer as ’n liefdesverhaal nie. In hierdie 

verhaal is God die uiteindelike Geliefde, en alle mense met verligte (“enlightened”) harte is 

minnaars met brandende begeertes. 

Vanaf reël 2 tot 8 druk die rietfluit sy hartseerlied uit, die skeiding van sy bron, simbool van 

die oorspronklike tuiste van die siel, en sy gevolglike verdriet. Die woord “klaaglied” in reël 2 

herinner aan Klaagliedere in die Bybel wat uit poëtiese liedere bestaan en ook resoneer met die 

musikale tema van die rietfluit. Ten einde sulke delikate emosies, die boodskap, agter die 

melodieë te kan begryp, moet die leser ook die toestand van skeiding soos die rietfluit/mistikus 

ervaar (reël 3). Ook moet die leser die intense verlange na hereniging met God soos dit in  

reël 4 uitgebeeld word, begryp. Hy moet dus oor spirituele volwassenheid beskik wat hom in 

staat sal stel om met empatie die rietfluit se boodskap te verstaan. Die feit dat die mistikus in 

die wêreld is, maar nie tot die wêreld behoort nie (“Ek kla my lot uit tussen skares alleen” – 

reël 5) en interaksie met almal het, word ook in Joh. 17:14 uitgedruk: “[…] maar die wêreld 

het hulle gehaat, omdat hulle nie van die wêreld is nie, net soos Ek nie van die wêreld is nie”. 

In reëls 6 tot 7 dra Rumi oor dat die geheimenisse wat die klank van die rietfluit oordra, deur 

die meeste nie begryp word nie. ’n Innerlike visie, die “geheim” waarmee nie almal toegerus 

is nie, is nodig om “oog” en “oor” te transformeer sodat die verborgene – die goddelike – 

ontsluier kan word. Daar word verwys na die beskrywing hier bo oor ma’rifa = ontsluiering. 

In Matt. 11:15 sê Jesus: “Laat dié wat ore het, luister”, en in Matt. 11:16–17 word dié wat dit 

nie doen nie, vergelyk met kinders wat “op die markpleine sit en vir mekaar roep: ‘Ons het vir 

julle fluit gespeel, maar julle wou nie dans nie; ons het ’n treurlied gesing, maar julle wou nie 

weeklaag nie!’”. Nicholson se kommentaar oor dié innerlike visie in reël 7 is dat dit verwys na 

“the ancient Greek theory of Galen, that vision is caused by an ‘inner light’ within the eye. 

Similarly, the faculty of hearing was believed to be caused by an ‘inner air’ within the ear” 

(Dâru ’l-Mathnawî of the Mevlevi Order 2019). Rumi het geglo dat aflegging van die ego, die 

eie ek, visie met die innerlike oog bewerkstellig. 

Hierdie gedagte hang saam met die Soefi- en Christelik-mistieke gedagte dat dit nie met die 

verstandelike of die intellek is wat God ervaar word nie, maar met die Neoplatoniese begrip 

noëtiese kennis. Noëtiese kennis van God, wat bo-rasioneel en gegrond is op Plotinus (204–

270 n.C.) se νοῦς’, is verwant aan Soefisme se leerstelling, gnosis (ma’rifa) en die beskouing 

van die gevorderde Soefi as ’n gnostikus of kenner (’arif), wie se doel ervaringskennis is. 

Gnosis is vir die Soefi’s sinoniem met liefde of ’ishq wat op sy beurt volgens Rumi saamhang 

met die intuïtiewe wat onmiddellik, primêr en uiteraard verwyderd van die sfeer van intellek 

en spraak is. 

Volgens Rumi is die werklike aard van die verhouding tussen God en die wêreld slegs toeganklik 

deur gnosis en kan dit nie deur rasionele en diskursiewe denke geken word nie. In sy Mathnawí 

(IV:3695–6) skryf hy: 

No created being is unconnected with Him: 

[but] that connection, O uncle, is indescribable. 

Because in the spirit there is no separating and uniting, 

while (our) thought cannot think except of separating and uniting. 

(Chittick 2005:31) 

Oor reël 8 voer Nicholson in sy kommentaar aan: 

As the vital spirit, though united with the body, is invisible, so the inmost ground of 

words issuing from an inspired saint cannot be perceived by the physical senses. (Dâru 

’l-Mathnawî of the Mevlevi Order 2019) 

Hierdie opvatting sluit aan by die algemeen bekendste kenmerk van die mistiek, naamlik  

die probleem van onuitspreeklikheid wat mistici ondervind wanneer hulle hul mistieke 

belewenisse probeer uitdruk en wat die onderwerp van baie verhale in die Mathnawí is. Met 

menslike taal of rede kan God nie bereik word nie; Hy kan slegs deur Sy oneindige 

manifesterings ervaar word. Die name wat Rumi vir God gebruik, is nie beskrywend nie, maar 

het hul oorsprong by die afwesigheid van God. Soos Derrida se skryf, stel Rumi se skryf ’n 

afwesigheid, ’n leë riet voor. Spraak en vorm is in Franke se woorde: “[R]esonances of this 

https://doi.org/10.56273/1995-5928/2022/j19n2b3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b3   
 

 88 

absence that is a silence at our centre. Our emptiness, like the reed’s hollowness, is the enabling 

condition for allowing this silence to resonate” (Willis s.j.:8). 

Spraak en skryf is dus ’n afwesigheid, ’n versmoring van God, of in Soefi-taal, ’n versluiering 

van die Siel soos vergestalt word in reël 8 met “tog mag niemand nou die siel te sien kry nie”. 

Soefi’s erken die teenwoordigheid van die onsigbare wêreld en glo dat die menslike rede of 

brein nie in staat is om die oneindige te begryp nie. 

Die aard van kennis in Soefisme kan die beste verstaan word met die begrip onwetendheid/ 

onkenbaarheid (“unknowing”). Soefi’s meen: “It is by unknowing, the systematic transcendence 

of all limited knowledge, that one can approach the unknowable divine being” (Van der Berg 

2019:117, 136). 

Dit hang saam met die apofatiese, die via negativa, die opvatting dat God slegs in 

verborgenheid, deur dit wat Hy nie is nie, geken kan word. Die apofatiese mistiek, die weg  

van onwetendheid of ontkenning – die onbegryplikheid van die essensie en aard van die 

goddelike – vorm ’n integrale deel van albei mistieke tradisies. Menslike konseptuele kennis 

moet laat vaar word en suiwering moet plaasvind ten einde goddelike kennis te ontvang (Van 

der Berg 2019:135–6). Die Bybelvers “Niemand het God nog ooit gesien nie; […]” (Joh. 1:18) 

bevestig ook negatiewe mistiek. Apofase impliseer ook noodwendig die ontoereikendheid van 

taal om God te konseptualiseer. 

Voorbeelde van die apofatiese is die teofanieë van Elia en Moses, waar laasgenoemde op die 

Sinaiberg in ’n digte wolk omhul word waar hy God nie sien nie en sy verborgenheid soos  

volg uitgedruk word in Jesaja 45:15: “Waarlik U is God, die Een wat Uself verberg […]”.  

Tyler (2012:33) wys daarop hoe die apofatiese teorie die uiterse onuitspreeklikheid van die 

transendente bevestig. Merton (1978:ix) voer aan: “[…] the ‘knowing’ of God in ‘unknowing’, 

far from being unreal and uncertain, possesses the highest reality and certainty of any 

experience accessible to man”. 

Die apofatiese of negatiewe weg beklemtoon God se absolute transendensie en onkenbaarheid 

op so ’n wyse dat ons niks oor die goddelike essensie kan sê nie, omdat God so totaal anderkant 

syn is (Carabine in ’n onderhoud met McFarlane 2009). 

Finlayson (2012:3) wys daarop dat apofase so ’n kardinale deel van die mistieke uitmaak dat 

Habermas aangevoer het: 

[…] apophaticism is eo ipso mysticism since it posits a divine, wholly transcendent 

being that is consequently ineffable and unknowable; […] apophaticism is mysticism 

since it holds out the prospect of an extra-conceptual experience of the divine presence, 

won through the dialectical self-subversion of discursive reason. 

Na die riet se spreekbeurt is Rumi vanaf reël 9 weer aan die woord. In hierdie reël verwys 

“vuur” na Rumi se mistieke passie met die metaforiese toepassing daarvan wat as brandende 

liefde, afkomstig van God, die voorvereiste is om die Geliefde te vind. Gewone mense beskou 

die klank van musiek as bloot wind, put slegs tydelike genot daaruit en herken nie dat dit die 

brandende hitte en stralende skittering van die innerlike vlam is wat ekstern melodieus 

gemanifesteer word nie. 

Mukherjee (2016) verduidelik dat vuur in die vervaardigingsproses van die rietfluit ’n rol speel. 

Wanneer ’n rietstam van die rietbedding losgesny word, is dit nog groen en klam. Ten einde  

as ’n houer te dien vir die vibrerende lug wat die magiese klank tot gevolg sal hê, moet dit 

heeltemal uitgedroog word, dan uitgehol word en laastens moet gate ingeboor word. Die 

antieke proses om die riet uit te hol, het behels dat dit na uitdroging met gesmelte metaal gevul 

is om die vleesagtige murg wat die segmente skei, weg te smelt, waarna dit ’n fluit kon word. 

Metafories beskou, soos brandende vuur in die liefdevolle hande van die fluitmaker dus nodig 

is vir die riet om wonderlike musiek voort te bring, so moet die mens deur vuur leeg gebrand 

word ten einde die musiek te maak waarvoor hulle gebore is. Vir Rumi is die metafoor van 

deur brandende vuur te beweeg, ’n wesenlike fase – die via negativa – van die mistieke weg. 

Vergelyk die volgende reëls uit Rumi se Dīwān: 

Cast thyself on the flame, when his candle is lit. Thou wilt never more endure without 

the flame, when thou hast known the rapture of burning. 

(Jalāl al-Dīn Rūmī 2004:85) 

Ook die mistikus Juan de la Cruz het dikwels die metafoor van vuur gebruik om die 

verspreiding van liefde te beskryf: Die nuwe self gloei nou orals en skiet in vlamme uit. Dit is 

egter nie die einde van die pad nie, want die mistieke huwelik lei tot geestelike vrugte van die 

gees en ’n terugkeer na die wêreld (Van der Berg 2019:78). 

Vuur, ’n metafoor wat dikwels in Rumi se poësie voorkom, word meervoudig uitgebeeld, as 

simbolies van suiwering, van lyding (soos in reël 16), maar ook van brandende, vurige liefde – 

die dryfkrag van Rumi se verlange na eenwording met God – wat uitgedruk word as dit waarin 

die wind wat deur die rietfluit beweeg, getransformeer word. 

Rumi praat soms van hierdie spirituele transformasie in terme van alchemie en beklemtoon dat 

die suiweringsproses met brand gepaardgaan. Hy skryf in sy Dīwān 314/3430: “We have 

melted like copper thanks to our search for alchemy (e.g. Love)”, en in Dīwān 2163/22904: 

“From myself I am copper, through you: gold” (Schimmel 1993:63). Arberry voer aan: “[T]he 

base and worldly alloy of man is transmuted by spiritual experience or God’s alchemy” (Jalāl 

al-Dīn Rūmī 2009:432). God transformeer ons gewone self; koper word in goud omgesit. In 

Job 23:10 staan: “Ja, Hy ken die pad waarop ek gaan; as Hy my toets – soos goud sal ek daar 

uitkom”. 

In reël 9 dui “wees soos niks” daarop dat dié wat nie deur goddelike passie beweeg word nie, 

leeg moet word; hulle moet hul ego (hul nafs) aflê. Die Soefi’s se opvatting is dat hulle so leeg 

(ontvanklik) soos die rietfluit moet word om die wind wat deur hulle vloei in die vuur van 

begeerte vir eenwording met God te omskep. 

Met verwysing na reël 10, was die omsettingsproses van druiwesap in wyn vir Soefi’s fassi-

nerend en analogies aan die transformasie van ’n mens tot ’n mistikus. Schimmel (1993:123) 

voer aan: “The heart, comparable to grapes, is beaten for years and squeezed until the sap flows 

out and wine is made”; en Rumi skryf: “Grape-juice does not turn to wine, unless it ferments a 

while in the jar” (Jalāl al-Dīn Rūmī 1997:15). Goddelike liefde is die naam vir die elikser wat 

die transformasie fasiliteer. Nicholson se kommentaar oor reël 10 is: “[…] Love kindles rapture 

in the heart and makes it like a cup of foaming wine” (Dâru ’l-Mathnawî of the Mevlevi Order 

2019). In reëls 10 tot 11 word die vuur van begeerte in die klank van die rietfluit dan vergelyk 

met passievolle liefde wat ook pyn insluit (die pars van die druiwe, waardeur wyn geskep word). 

Arberry vertaal een van die Dīwān-gedigte soos volg: “A face like fire, wine like fire, Love 

afire – all three delectable” (Jalāl al-Dīn Rūmī 2009:154). So word passie en liefde in terme 

van wyn uitgedruk wat Rumi dikwels metafories in sy poësie benut om na geestelike vervoering 

as spirituele bedwelming te verwys en as ’n toestand waarin alle ander dinge ophou om saak 

te maak. 

Dit is die “toon”, die rietfluit se klanke van verlange wat die “sluiers” skeur, sodat die mistici, 

die Soefi’s met hul innerlike hunkering, die vermoë kan ontwikkel om die betekenis van die 

rietfluit se melodieuse weeklag te begryp en met ’n innerlike oor te kan hoor. Dit resoneer ook 

weer met die samā-byeenkoms. Die feit dat die klank “skerp insny” dui op die mistieke 

verskynsel dat lyding of pyn dikwels die sublieme voorafgaan. 

Die paradoksale element, so kenmerkend van die mistieke ervaring – “gif” teenoor “teengif” – 

word in reël 12 oorgedra om te beklemtoon dat seerkry juis genesing beteken. Met die oënskyn-

like teenstelling tussen “medelyer” en “minnaar” word die mistieke belewenis oorgedra om 

naby aan die goddelike te voel, maar gelyktydig te bly verlang. Dit sluit aan by die Soefi-idee 

van die mistikus wat nooit versadig word nie. 

In reël 13 dui “die pad vol bloed” op die mens se oorgawe wat met trauma gepaard gaan. 

Nicholson verduidelik dat hierdie frase na die volgende reël uit die Dīwān XLIV verwys: “the 

thorny path of Love, are thousands slain of desire who manfully yielded up their lives”. Met 

“Majnûn se liefdespassie” word daar simbolies verwys na Majnûn as die getroue minnaar 

waaroor Nicholson se kommentaar is: “the mad lover of Laylà: in Súfí literature, a type of 

mystical self-abandonment” (Dâru ’l-Mathnawî of the Mevlevi Order 2019). 

Die toespeling is op die liefdesverhaal van Layla (in Arabies), of Leili (in Persies) en Majnûn, 

die Romeo en Juliet van die Midde-Ooste, wat reeds van die vroeg-9de eeu in Persië bekend 

was. Om in hierdie stadium ’n rukkie stil te staan by dié ou Bedoeïene-Arabiese verhaal kan 

verhelderend wees. Die blywende gewildheid van dié legende het die Midde-Oosterse 

letterkunde, veral Soefi-skrywers, beïnvloed in wie se letterkunde die naam Layla, na wie Rumi 

dikwels verwys, na hul idee van die Geliefde verwys. 

Baie kortliks, gebaseer op hierdie verhaal, het die Persiese digter Niẓāmi Ganjavi in die 12de eeu 

’n epiese gedig, Layla and Majnun, geskryf. Dit handel oor ’n jong man Qays wat verlief raak 

op Layla, maar die verhouding eindig in teleurstelling en Qays raak waansinnig en kry die 

naam Majnûn wat waansinnig beteken. Hierdie werk is daarna deur baie skrywers intertekstueel 

benut, onder meer deur die Turkse romanskrywer en ontvanger van die 2006-Nobelprys vir 

Letterkunde, Orhan Pamuk, wat dikwels na Layla en Majnûn in sy romans verwys, 

byvoorbeeld in My name is Red (Hashemipour 2019:82). Ook die Suid-Afrikaanse skrywer 

Achmat Dangor verwys daarna in sy romans, Waiting for Leila en Kafka’s curse (Eller s.j.). 

Vaughan-Lee (2011) wys daarop dat hierdie verhaal vir die Soefi’s ’n allegorie van mistieke 

liefde is. Soefi’s is minnaars van God, wat na hul skeiding van God, deur die woestyn van die 

wêreld terugreis na hereniging met God. Vir hierdie mistici is die verhouding met God dié van 

hulle as minnaar (Majnûn) en God as Geliefde (Layla), en dit is die verlange na hul Geliefde 

wat hulle van die wêreld laat wegkeer en hulle dieper en dieper in die misterie van die hart 

intrek. Hierdie minnaars van God het die verhaal van Layla en Majnûn hul eie gemaak, aangesien 

dit vol simboliek en beeldspraak van hierdie groot liefdesverhouding van die siel is. Vaughan-

Lee (2011) beskryf dit as “a love affair as mad, dangerous and destructive as that experienced 

by the young man Qays, whose love for Layla changes his name to Majnûn, the mad one”. 

Majnûn se waansinnigheid dui op ’n toestand van ekstase met die verlies aan intellek wat ’n 

tipiese aspek van die mistieke ervaring is. 

Reël 14 druk weer die belangrike mistieke opvatting uit dat dit nie met die intellek (“sin”) is 

wat die boodskap begryp word nie, maar met die innerlike oor, die noëtiese geestesvermoë. 

Nicholson verduidelik wat “sinneloses” beteken: 

[…] devoid of understanding, lacking reason, swooned and insensible. The meaning is 

that no one can understand mystical understanding except one who is able to transcend 

the intellect, 

en 

The meaning is that only a mystic who is capable of passing beyond the senses and 

ordinary mind has an “ear” which can understand the “tongue” or language of the heart. 

(Dâru ’l-Mathnawî of the Mevlevi Order 2019) 

Reël 15 beeld die lyding van skeiding uit; die tyd gaan stadig verby met “koorsige klagte” wat 

Nicholson verklaar as die “suffering of longing love” (Dâru ’l-Mathnawî of the Mevlevi Order 

2019). 

In reël 16 word God, wat in die gesaghebbende stem direk as “U” aangespreek word, en as 

heilig, tydloos, standvastig beskryf word, gestel teenoor die lewe – wat met al sy swaarkry 

verbygaan (uitgedruk met “Gaan ons dae verby”). Hier dien die paradoks tussen die verby-

gaande tyd en swaarkry aan die een kant en die tydloosheid en heiligheid van God aan die 

ander kant, om sy grootsheid, tydloosheid en standvastigheid te beklemtoon. Nicholson se 

verklaring hier is: “What matter though our lives pass away in the tribulation of love, so long 

as the Beloved remains?” (Dâru ’l-Mathnawî of the Mevlevi Order 2019). Gerusstellend is dat 

God, soos deur die klanke van die rietfluit ervaar, blywend is. 

Nicholson verduidelik reël 17 soos volg: “The infinite Divine grace is to the gnostic [= mystic 

knower] what water is to the fish, but his thirst can never be quenched” (Dâru ’l-Mathnawî of 

the Mevlevi Order 2019). Die vergelyking van ’n vis met die mistikus dui op die Soefi-opvatting 

dat hoewel die mens as’t ware omring is deur die goddelike (die oseaan), die verlange na die 

goddelike nie in hierdie wêreld bevredig kan word nie. Hoewel die Soefi goddelike vreugde 

put uit die eenwordingservaring met God, word hy nooit ten volle versadig nie en moet daagliks 

gevoed word. Binne hierdie misterie lê die Soefi-liefdesverhouding met die Geliefde. Shayegh 

verduidelik dit so: 

What the Sufis experience in the world, through God’s manifestation, is not the truth 

of God, but His différance. His Face, which for the Sufis is the only evident object in 

the world, forever differs and never reveals its true identity. This is not because there 

is someone who hides the Divine reality, but the deferring difference is the very nature 

of Divine. (Willis s.j.:13) 

Poststrukturalisties beskou, dui dit op die opvatting van die voortdurende verskuiwing 

(“deferral”) van God wat vir die Soefi ’n daad van vereniging is. Hierdie passievolle uitstel 

(“deferment”) van die Gesig van die Geliefde is slegs ’n aansporing tot verdere toenadering tot 

God. Eenwording met die goddelike is ’n onversadigbare behoefte, tog is dit ook goddelike 

bevrediging. Die Soefi-opvatting van die feit dat die mistikus nooit ten volle of permanent in 

hierdie wêreld versadig kan word nie, maar dat dit ’n voortdurende proses is, kom ook na vore 

met die metafoor van die vis. 

Vir Rumi is die diepgaande en misterieuse aard van die goddelike, die onvermoë om ooit die 

essensie van God te sien (vergelyk reël 8 “tog mag niemand nou die siel te sien kry nie”). God 

moet die tout autre bly. Die verenigingsdaad beteken deelname aan die afwesigheid van God; 

dit is die apofatiese mistiek. In sy Dīwān XX skryf Rumi in hierdie verband soos volg: 

When you seek Him above, He shines like the moon on water; 

When you enter the water, He flees skyward. 

When you seek Him in the place, He guides you to placeless. 

[…] the Absolute flees from the imaginary with the speed of an arrow. 

Hierdie beeld vind aansluiting by die Derridiaanse opvatting van betekenisgewing wat uit 

niksheid, soos uit Rumi se woestyn, ontstaan, maar ook altyd verskuif. Die simbool van die leë 

riet resoneer met Plato se siening van die khôra as ’n houer (“receptacle”), die plek waaruit syn 

ontwikkel (Caputo 1997:35–6). In hierdie sin is die gedig dus in wese apofaties. Dit is in die 

hol, leë, stil plek, die khôra, die woestyn, waar ontsluiering plaasvind en iets van die verborge 

betekenis (God) gevind kan word. Hierdie betekenis is egter voortdurend aan die verskuif  

en kan nie vasgevat word nie. Hoewel die melodie eenwording met God kan teweegbring, is 

dit egter nie ’n afgehandelde proses nie, want betekenisgewing word voortdurend verskuif 

(“defer”). 

Die onuitspreeklikheid van die transendente skep die aporia waarin die apofatiese van die leë 

rietfluit paradoksaal die melodie voortbring wat die belewenis van die goddelike moontlik 

maak. Sells (1994:99) wys ook op die Soefi’s se gebruik van coincidentia oppositorum, die 

gelyktydige teenwoordigheid van teenstrydighede om eenwording oor te dra eerder as om dit 

teologies aan te spreek. Slegs deur leeg te word, kan ’n mens deur die goddelike vervul word. 

Die riet is terselfdertyd gif en teengif; sin benodig sinneloosheid om betekenis te verkry; binne 

die dimensie van verbygaande tyd, word tydloosheid ervaar. 

Caputo (2001) sien ’n parallel tussen die “unspeakable transcendence of God” en “the difficulty 

in which deconstruction finds itself – how to name différance, that word or concept that is 

neither word nor concept”. Vir beide Rumi en Derrida is daar met ander woorde dit wat nooit 

ten volle geken kan word nie, altyd oorskry word en verborge bly. 

Die gedeelte sluit af met die duidelike boodskap in reël 18 dat iemand wat nog nie in die 

goddelike soeke ingewy is nie, “groen” is en die hiatus wat aangedui word met “Vaarwel” in 

reël 19 en merk dat dit geen doel dien om verder te praat nie. 

3.2.1 Samevattende opmerkings 

Sekere van die belangrikste Soefi-opvattings van Rumi is deur bostaande ontleding belig. Rumi 

se dryfkrag was sy brandende liefde vir God en sy geloof in gnosis of ma’rifa, die Neoplatoniese 

begrip noëtiese kennis wat sinoniem is met goddelike liefde of ’ishq. Soos ook vir Christelike 

mistici was dit vir Rumi nie met die rede nie, maar met khayāl – beeldryke denke – wat God 

ervaar word. 

Musiek wat so ’n belangrike aspek van Rumi se mistieke ervaring was, vind neerslag in die 

rietfluit – die ney – se melankoliese klank, wat soos ’n refrein dwarsdeur die gedig klink met 

assosiasies van die samā-byeenkoms waar daar met die innerlike oor na die stem van God 

geluister word. Reeds in reël 1 is die opdrag aan die leser om sintuiglik deel te neem en as’t 

ware deel te word van die samā-byeenkoms om die goddelike stem te hoor en die eenwordings-

ervaring wat Rumi so evokatief oproep, saam te beleef. 

Ander Soefi-oortuigings wat aan die lig gekom het, is die aflegging van die “eie ek” of nafs en 

die mistieke begrippe fanā’ (uitwissing, of sigself afsterwe) en baqā’ (bestaan in God). 

Ook die baie bekende kenmerk van die mistieke, onuitspreeklikheid, wat saamhang met die 

apofatiese of negatiewe teologie is blootgelê, asook die feit dat God se essensie altyd verborge 

bly en dat die goddelike slegs in afwesigheid ervaar kan word. 

  

4. Ten slotte 

Uit die ontleding van hierdie eerste 18 reëls van die Mathnawí, is dit duidelik dat die leser 

heelwat te wete kan kom oor sekere Soefi-leerstellings asook die mistieke wêreld van Rumi. 

Kenmerkend van die gedig, soos in al sy poësie, is Rumi se intense verlange en liefde vir God, 

en dit weerspreek enige gesekulariseerde lees van sy werk. 

Interessant is die ooreenstemming wat Soefisme in sommige gevalle met die Christelike mistiek 

toon, maar soos Evelyn Underhill (1930:10), Britse skrywer oor die teologie en die mistieke in 

haar grootse werk, Mysticism: A study in nature and development of spiritual consciousness 

aanvoer, is mistici se doelwitte en metodes, ongeag die ruimte, tydperk of tradisie, in essensie 

soortgelyk, en is mistiek ’n oorkoepelende religieuse verskynsel. 

Hierdie gedig is dan inderdaad een van die juwele waarvan Underhill (1930:84) praat: 

The jewels of mystical literature glow with this intimate and impassioned love of the 

Absolute; which transcends the dogmatic language in which it is clothed and becomes 

applicable to mystics of every race and creed. There is little difference in this between 

the extremes of Eastern and Western thought: between A Kempis the Christian and 

Jalal al-Dīn Rūmi the Moslem saint. 

Bylae: Woordelys van sekere Arabiese en Persiese terme en hul betekenisse 

’arif = kenner 

baqā = bestaan in God 

caravanserais = herberg 

darvīsh = ’n arm, behoeftige, asketiese en onthoudende persoon of kluisenaar 

dhikr = letterlik, gedagtenis aan God; verwys ook na die invokasieritueel van die Soefi’s 

fanā’ = uitwissing of afsterwe van die self 

’ishq = hartstogtelike liefde 

kalām = skolastiese teologie 

khayāl = verbeelding, die imaginêre 

ma’rifa = direkte kennis van die self en van God, of gnosis 

mufti = eksponent van Islamitiese regsgeleerdheid 

nafs = vleeslike self 

ney = Midde-Oosterse fluit 

samā’  = om te hoor; dui ook die Soefi-seremonie aan wat musiek en dans insluit 

Sharīʿah = Islamitiese wet 

Shikayat = klagte 

tarīqah = spirituele Soefi-weg  

Eindnota 

1 Sien Bylae: Woordelys van sekere Arabiese en Persiese terme en hul betekenisse wat in 

hierdie artikel gebruik word. 

2 Afbeelding van ’n skildery deur Hossein Behzad; in die openbare domein, verkry op 

Wikimedia https://upload.wikimedia.org/wikipedia/commons/e/ea/%D9%85%D9%88%D9% 

84%D8%A7%D9%86%D8%A7_%D8%A7%D8%AB%D8%B1_%D8%AD%D8%B3%DB

%8C%D9%86_%D8%A8%D9%87%D8%B2%D8%A7%D8%AF_%28cropped%29.jpg; 

gebruik ingevolge kopieregbepalings van Iran: https://commons.wikimedia.org/wiki/ 

Commons:Copyright_rules_by_territory/Iran (30 Mei 2022 geraadpleeg) 

Opsomming 

Vrouevertalers is hoogs atipies in Suid-Afrikaanse koloniale geskiedenis. Tog tree vier belang-

rike vrouevertalers op die toneel wat interessant genoeg almal in of uit Khoesan-tale vertaal  

of getolk het en dus afgesien van hul gemarginaliseerde posisie as vroue ook gekoppel is aan 

gemarginaliseerde tale. Hierdie vertalers is Krotoa, ’n Khoe-tolk in diens van Jan van Riebeeck, 

Zara Schmelen, ’n Nama-sendingsassistent en Bybelvertaler, en Lucy Lloyd en Dorothea Bleek, 

Boesman-navorsers en familielede van die bekende filoloog Wilhelm Bleek. Hierdie navorsings-

artikel stel belang in die maniere waarop die werk van hierdie vroeë vrouevertalers sosiale 

kondisionering uitgedruk het en in die eienskappe van hul agentskap binne ’n beperkende 

sosiale ruimte. Daar word bepaal watter hinderlike en bevorderende faktore betrokke was by 

hierdie vertalers se beoefening van vertaling en tolking en aandag word veral aan die 

ideologiese eienskappe van hul werk geskenk. Om hierdie sosiale eienskappe van vertaling te 

ontleed, word Margaret Archer se morfogenetiese benadering gebruik. Hierdie benadering 

behels ’n bestudering van struktuur, kultuur en agente en die wyses waarop hulle tot siklusse 

van sosiale verandering (morfogenese) of instandhouding (morfostase) bydra. Ten opsigte  

van agentskap word die ontleding gerig deur Archer se begrippe primêre agentskap (primary 

agency), wat uit sosiale rang voortspruit, korporatiewe agentskap (corporate agency), wat  

uit sosiale organisasie voortspruit) en sosiale akteurskap (wat uit die vereenselwiging van 

persoonlike identiteit en sosiale rolle voortspruit). Die navorsing bevind dat toeval en manlike 

sanksionering teenwoordig was in hierdie vroue se betrokkenheid in vertaling, maar dat ’n sterk 

beoefening van agentskap teenwoordig was wat veral persoonlik gemotiveer was. Agentskap 

het egter geen organisasie behels nie, en was passief ten opsigte van sosiale verandering. Tog 

kon drie van die vrouevertalers sosiale akteurskap bereik, waardeur hul rol as vertalers met hul 

persoonlike identiteit verenig is. 

Trefwoorde: agentskap; Dorothea Bleek; Khoesan-tale; Krotoa; Lucy Lloyd; morfogenese; 

vrouevertalers; Zara Schmelen 

Abstract 

Female translators and interpreters of Khoesan languages in colonial South African 

history: a morphogenetic perspective 

Female translators were highly atypical in colonial South African history. Nevertheless,  

four important female translators appeared on the colonial translation scene who all, rather 

interestingly, translated from or into Khoesan languages. Besides their marginalised position 

as women they were, therefore, also linked to marginalised languages. These translators  

were Krotoa, a Khoe interpreter employed by Jan van Riebeeck, Zara Schmelen, a Nama 

mission assistant and Bible translator, and Lucy Lloyd and Dorothea Bleek, so-called Bushmen 

researchers and family members of the well-known philologist Wilhelm Bleek. Since female 

translators were so atypical in colonial South African history, their position within the social 

and cultural environment and their agency are particularly interesting. Questions arise about 

the circumstances that allowed women to work as translators within a restrictive social context 

and about the characteristics of their conduct as translators, especially with regard to their social 

positions and the cultural or ideological work accomplished through translation. This research 

report seeks to answer such questions by employing Margaret Archer’s morphogenetic approach. 

Archer’s approach involves investigating structure, culture and agency and the ways in which 

these contribute to cycles of social change (morphogenesis) or stagnation (morphostasis) over 

time. By emphasising both structure and agency, Archer’s approach is a response to the typical 

polarisation of structure and agency in social theories and provides a useful perspective for 

investigating translation and translators in cooperation. Archer understands structure broadly 

as any patterned social arrangement that arises from human (inter)actions, but also influences 

human (inter)actions. It includes social roles and norms. Archer elevates culture to a core element 

of social causality and understands it as ideas and beliefs that include propositional knowledge 

as well as myths and opinions. 

Agency refers to the sphere of human action and interaction. Archer distinguishes between 

primary agency (agency derived from social rank), corporate agency (agency in its relation to 

social organisation), and social actorship (the unifying of personal identity and social roles), 

which direct the discussion of agency in this writing. Social conditioning occurs when structure 

and culture either limit or allow certain action alternatives of agents. However, over time human 

interaction also determines how culture and structures either stagnate or change. Structure  

and agency are viewed diachronically because structures necessarily precede the actions they 

transform and because structural expansion necessarily follows these actions. Archer thus 

possesses a fundamentally historical understanding of social processes, which allows structure, 

culture and agents to be discussed respectively and allows formation and transformation to  

be highlighted as guiding metaphors. The application of this approach to specific translators 

involves describing the morphological cycle in which translation activities are situated and then 

the agency of the translator(s) under the conditioning of structure and culture within that cycle. 

The first translator, Krotoa, had been living with her uncle, the well-known Khoe chief and 

interpreter Autshumato (“Harry die Strandloper”) when she was taken into the household of 

Jan van Riebeeck as a servant in 1653. Having learnt to speak Dutch fluently, she began working 

as an interpreter in negotiations with Khoe tribes in 1657 – an unusual role for a woman. She 

temporarily enjoyed an elevated status as an interpreter within Dutch society, but her life took 

a tragic turn after her husband’s death and she spent the last years of her short life in prison. 

https://doi.org/10.56273/1995-5928/2022/j19n2b4


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b4   
 

 102 

The morphological cycle in which Krotoa’s translating and interpreting activities took place 

was initiated with Dutch colonisation of the Cape. Certain structural conditions (the frailty of 

the initial Dutch encampment and the need for good relations with Khoe trading partners) 

rendered Khoe translation a necessity. However, a rapid change in structural characteristics 

involving greater VOC independence and hostility towards the Khoekhoen meant a short 

period of structural favouring of interpreting. Dominant ideological trends also contributed  

to the ephemerality of interpreting. A European ideology of supremacy manifested in the 

enforcement of Dutch as a lingua franca in trade. Krotoa’s importance as a translator was thus 

short-lived. Like that of the other female translators researched, her involvement in translation 

was partially coincidental and dependent on male sanctioning. Nevertheless, a strong exercising 

of agency is evident in her translation work and Krotoa exploited coincidence to improve her 

social position. She was active in seeking information and in political negotiation, exploited 

views of women as reliable and “safe” and was even dishonest at times to improve her  

status in Dutch society. However, she navigated a complex intercultural realm and was often 

distrusted by both her own people and the Dutch, which limited her ability to achieve the status 

of social actor (whereby her personal and professional identities would have been unified). 

In contrast with the infamy associated with Krotoa, Zara Schmelen (née Hendrichs or //Xaigas) 

is described in the English title of her biography as “the invisible woman” and little is known 

about this Nama mission assistant and Bible translator. Schmelen was born in 1793 and was a 

convert and then wife of German missionary Hinrich Schmelen of the London Missionary 

Society. She became instrumental in the first attempts at a Bible translation into Nama because 

of her husband’s difficulty with learning the Nama language. Zara seems to have been 

responsible for the actual translation and naturalisation process, whereas Hinrich’s role was to 

expound the Scriptures. At a mission station in Kommagas the couple produced a translation 

of the four Gospels, a catechism, a hymnal and a dictionary by 1830. Shortly after the printing 

of the gospels, Zara died of tuberculosis and the translation work ended. The morphological 

cycle in which this translation work took place is characterised by the spreading of Western 

influence and social structures to the interior and increasing contact between settlers and 

indigenous groups. Under the influence of Christian revivals in Europe, indigenous peoples 

were seen as candidates for evangelisation, but under colonial ideology also as candidates for 

“civilisation”, and tension existed between liberal humanitarianism and colonial prejudice. 

Religious morphogenesis prompted Bible translation into indigenous languages, which tended 

to be carried out by European missionaries. The ideological climate limited women’s work  

to the home and offered no room for women’s involvement in Bible translation. Zara’s 

involvement in translation was necessitated by her husband’s language-learning difficulties, 

yet a strong exercising of agency is observable. Zara was dedicated to Biblical translation work 

amid difficult circumstances and saw this as her life’s purpose. Her relative productivity and 

perseverance amid challenges and setbacks (such as the destruction of the first manuscript  

of the gospels by termites) attest to a very active agency. Her proclamation at the end of the 

proofreading of the Gospels that she had achieved her life’s goal further implies that she 

reached the status of social actor. 

Lucy Lloyd was the sister-in-law and Dorothea Bleek the daughter of famous German 

philologist Wilhelm Bleek, who settled in Cape Town in 1856 as curator of Sir George Grey’s 

library. Wilhelm Bleek trained Lloyd as an assistant in “Bushman research”, which consisted 

of collecting and translating into English the narrations of /Xam informants and resulted in a 

very extensive collection of texts. Lloyd continued the work after Wilhelm’s death in 1875  

for almost a decade. She moved to Europe in 1874, where she trained Dorothea Bleek in  

the translation of /Xam and !Kung. Dorothea returned to South Africa in 1904 and pursued 

Bushman research full-time some years later. Her research was very broad, including as it did 

anthropological data collection and rock art research, and she also translated folklore from 

!Kung. As educated white women, these researchers possessed more agential freedom than 

Krotoa and Zara Schmelen in colonial society. Nevertheless, ideological conditioning still 

restricted women’s role as researchers and translators, and Lloyd and Bleek remained on the 

periphery of South African academic networks. The morphological cycle which contextualised 

their scientific work included Western research motivations that can be traced back to the 

Enlightenment. 

Wilhelm Bleek pursued a goal of tracing human development through linguistic research, and 

although Lloyd and his daughter continued in this tradition to some extent, they also pursued 

their own more personal goals and carved routes for the exercising of female agency. Lloyd 

was not bound by Wilhelm Bleek’s ideas about race and had close relationships with informants. 

She had a “softer” and more empathetic research approach and moved away from mythology 

to investigating /Xam culture more generally. Dorothea Bleek’s research was motivated by 

family tradition and loyalty rather than grand scientific theories. She positioned herself as 

central to her own scientific world and her use of female friends as field assistants represented 

a feminisation of her work environment. Both women created environments in which their 

personal and professional identities could be united rather than attempting to enter the existing 

scientific milieu. 

This research article finds that coincidence and male sanctioning were present in these women’s 

involvement in translation, but that a strong exercising of agency was present that was mainly 

personally motivated. Agency, however, did not involve any organisation (corporate agency), 

and was passive with respect to social change. Nevertheless, in most cases, these female 

translators were able to achieve the status of social actors. 

Keywords: agency; Dorothea Bleek; female translators; Khoesan languages; Krotoa;  

Lucy Lloyd; morphogenesis; Zara Schmelen 

 

1. Inleiding 

’n Terugblik op vertaling tydens die koloniale geskiedenis van Suid-Afrika toon, in ooreen-

stemming met geskiedkundige geslagsrolle, ’n onverbasende oorheersing van mansvertalers. 

Ten spyte hiervan tree vier belangrike vrouefigure wel op die toneel. Vrouevertalers in Suid-

Afrikaanse koloniale geskiedenis vergestalt op treffende wyses die sosiale kragte wat vertaling 

beïnvloed en laat dus ’n insiggewende bespreking van vertaling as ’n sosiaal gekondisioneerde 

verskynsel toe. Omdat vrouevertalers in groot dele van gedokumenteerde Suid-Afrikaanse 

geskiedenis hoogs atipies is, is hul posisie binne die sosiale en kulturele omgewing, asook hul 

beoefening van agentskap binne hierdie ruimte, veral interessant. Vrae ontstaan rondom die 

omstandighede wat toegelaat het dat vroue binne ’n beperkende sosiale konteks as vertalers 

kon dien en rondom die eienskappe van hul gedrag as vertalers, veral ten opsigte van hul sosiale 

posisies en die kulturele of ideologiese werk wat hulle deur middel van vertaling uitgevoer het 

(sien Goodrich 2013:8). Hierdie tipe geskiedkundige ontleding help om die sosiale rol van 

vertaalhandelinge te beklemtoon deur uit te wys dat die geslag wat aan die vertalersrol 

https://doi.org/10.56273/1995-5928/2022/j19n2b4


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b4   
 

 104 

gekoppel word, sosiaal en kultureel beïnvloed word en dat geslag binne sosiale kondisionering 

tot spesifieke soorte vertaalgedrag mag lei. 

Dit is interessant dat vier van die eerste gedokumenteerde vrouevertalers in Suid-Afrikaanse 

geskiedenis in of uit sogenaamde Khoesan-tale vertaal het. Die term Khoesan word soms  

as problematies beskou omdat dit ’n kunsmatige groepering van tale en/of kulture beskryf,  

maar die saamgroepering van Khoe-tale en Boesman-tale1 (of San-tale) is in hierdie geval 

sinvol weens die status van hierdie tale as hoogs gemarginaliseerde inheemse tale. In hierdie 

artikel word daar aan vier vrouevertalers aandag geskenk wat, benewens hul perifere posisie 

as vrouevertalers, dus ook verteenwoordigend is van hoogs gemarginaliseerde tale. Hoewel 

hierdie ooreenkoms dalk toevallig is, bied dit ’n dubbele motivering vir ondersoek na hierdie 

vertalers in reaksie op geskiedkundige geringskatting. 

Die eerste vertaler wat bespreek word, Krotoa (Eva hernoem), is die bekendste van die vier. 

Sy het in diens van Jan van Riebeeck as tolk tussen die Khoekhoen en Nederlandse setlaars 

gewerk en vermeldings van haar bespikkel Van Riebeeck se dagboek. Dit het gesorg vir relatiewe 

bekendheid (of berugtheid) onder Suid-Afrikaanse geskiedkundiges. Die Afrikaanse film Krotoa 

(2017) dien as onlangse bewys van die belangstelling sedert demokratisering in Krotoa se 

tragiese lewensverhaal. 

Die volgende vertaler, Zara Schmelen, is feitlik ’n geskiedkundige skim, al was sy grotendeels 

verantwoordelik vir die eerste vertalings van die evangelies en Christelike literatuur in Nama. 

Schmelen was, nes Krotoa, van inheemse afkoms, maar haar werk vind plaas in ’n tydperk 

waartydens kulturele assimilasie sterk op dreef was, naamlik die vroeë 19de eeu. 

Die laaste twee vertalers, Lucy Lloyd en Dorothea Bleek, is hoofsaaklik bekend as familielede 

van die bekende Duitse filoloog Wilhelm Bleek. Hulle het nietemin ’n belangrike rol in die 

vertaling van folklore, geskiedenis en inheemse kennis uit die Boesman-tale /Xam en !Kung in 

Engels gespeel. Bleek en Lloyd was aktief in die laat 19de en vroeë 20ste eeu en hoewel die 

wetenskapstelsel op hierdie stadium belangrike veranderinge ondergaan het, het hulle as vroue 

hoofsaaklik op die wetenskaplike periferie verkeer. 

In hierdie artikel word hierdie figure vanuit ’n sosiologiese perspektief benader eerder as bloot 

geskiedkundig, en hierdie navorsing sluit daarom aan by die sosiologie van vertaling. Die 

sosiologie van vertaling verteenwoordig ’n taamlik onlangse vertakking van die vertaalkunde 

wat ten doel het om die belangrike, maar dikwels verskuilde sosiale rol van vertaling ten volle 

te ontbloot deur van sosiologiese teorieë en metodologieë gebruik te maak. In die navorsing 

bied die morfogenetiese benadering van die Britse sosioloog Margaret Archer die sosiologiese 

grondslag. Archer se benadering behels ’n beskouing van die samelewing in terme van geskied-

kundige prosesse van sogenaamde morfogenese, waartydens die vorm van sosiale stelsels 

verander, en morfostase, waartydens die vorm van sosiale stelsels (tydelik) behoue bly. In sulke 

prosesse van sosiale verandering en instandhouding, wat eintlik gelyktydig plaasvind maar 

nietemin tot progressiewe siklusse neig, is drie entiteite betrokke: struktuur, agente en kultuur. 

Deur die invloed van struktuur en agentskap te benadruk (ek laat kultuur vir die oomblik  

buite rekening), is Archer se benadering ’n reaksie op die tipiese polarisasie van struktuur en 

agentskap in sosiale teorieë. Sosiale teorieë toon naamlik dikwels ’n neiging om óf die vryheid 

van menslike agente te oorbeklemtoon (opwaartse samesmelting, soos in rasionelekeuse-

teorieë), óf die beperkende rol van sosiale strukture te oorbeklemtoon (afwaartse samesmelting, 

soos in Niklas Luhmann se antihumanistiese sosialesisteemteorie). Ander teorieë poog om 

agentskap en struktuur gelyktydig in ag te neem, maar, volgens Archer, sonder om die  

nodige onderskeid te tref (sentrale samesmelting, kenmerkend van die strukturasieteorie van  

Anthony Giddens (1984), wat meeding met Archer se benadering rondom die middel van die 

kontinuum). Archer se benadering word op sy beurt gekritiseer vir die “kunsmatige” skeiding 

van agentskap en struktuur wat daarin aangetref word. Die onvermoë van sosiologiese teorieë 

om die invloed van struktuur en agentskap bevredigend te versoen, is tereg beskryf as ’n 

onoplosbare Gordiaanse knoop (Bieler en Morton 2001). Tog kom Archer se poging naby 

genoeg aan ’n verligting van die spanning dat dit ’n nuttige perspektief bied van waar vertaling 

en vertalers in samewerking bestudeer kan word. 

Nadat ’n meer uitvoerige verduideliking van Archer se benadering en die huidige toepassing 

daarvan onder die volgende opskrif gebied word, word die werk van die vier vrouevertalers 

ontleed deur telkens biografiese inligting te verskaf, die betrokke morfogenetiese siklus te 

beskryf en agentskap onder die kondisionering van die betrokke siklus te ontleed. 

  

2. Teoretiese raamwerk 

Margaret Archer se morfogenetiese benadering (let op die woord benadering eerder as teorie) 

het in die laat 1970’s verskyn en het ’n beduidende bydrae tot die sosiale wetenskappe gemaak, 

hoewel dit nog min aandag in die vertaalkunde geniet het. Archer se beskrywing van drie 

moontlike teoretiese vlakke is ’n goeie vertrekpunt in die beskrywing van haar benadering. 

Archer (2013:9) benadruk dat daar agter sosiale teoretisering altyd (bewus of onbewus) ’n 

sosiale ontologie steek wat die elemente van die sosiale wêreld definieer. Archer plaas heelwat 

klem op hierdie teoretiese vlak as gevolg van ’n voorafgaande sosiologiese tradisie wat 

gekonsentreer het op empirisisme en metodologie sonder om genoeg aandag te skenk aan die 

ontologieë wat deur spesifieke metodes en benaderings geïmpliseer word (Archer, Decoteau, 

Gorski e.a. 2017). 

In Archer se geval word ’n ontologie van kritiese realisme duidelik aangewys as die fondasie 

van haar aanslag. Kritiese realisme berus op ’n erkenning dat ’n sosiale realiteit onafhanklik 

van ons vermoë om dit waar te neem bestaan (en dit is in hierdie sin ’n reaksie op positivisme). 

Dit erken egter ook dat ons waarneming daarvan noodwendig gekontekstualiseer en feilbaar is 

en dat verskillende waarnemings daarvan gelyktydig geproduseer kan word wat tot dieselfde 

mate wetenskaplik gegrond is. Dit is ook ’n reaksie op konstruktivisme se relativering van die 

sosiale wetenskappe en neiging tot beskrywing eerder as kousale bevraagtekening. Kritiese 

realisme stel juis belang in realiteit en die oorsake en oorspronge van sosiale verskynsels en 

skroom nie daarvan weg in ’n atmosfeer van postmoderne skeptisisme nie. Archer se filosofiese 

benadering laat om hierdie rede (en as gevolg van die waardering van agentskap) bespreking 

toe van hoe sosiale strukture verander en verbeter kan word. Archer (2013:8) sê in hierdie 

verband: “We have not given up on explanations […] and we are still in search of generative 

mechanisms, rather than handing the future over to contingency.” Uit hierdie ontologiese vlak 

van teoretisering spruit daar, tweedens, ’n sogenaamde verklarende program voort (Archer 

2013:9), wat in Archer se geval die morfogenetiese benadering is. Archer gebruik die afkorting 

M/M in verband met hierdie benadering om aan beide morfogenese en morfostase erkenning 

te gee, maar daar word tog oor die algemeen hierna as die morfogenetiese benadering verwys 

(wat altyd morfostase impliseer). Die beklemtoning van morfogenese spruit voort uit die groter 

tersaaklikheid van verandering as stagnasie in die beskrywing van die samelewing oor tyd en 

die soektog na oorsake van sosiale verskynsels. 

Archer (2013:9) verwys na die morfogenetiese/morfostatiese benadering as ’n benadering 

eerder as ’n teorie omdat dit slegs ’n beskrywende program bied en op sy eie niks verklaar nie. 

Dit hang van die navorser af om die benadering as raamwerk te gebruik om ’n praktiese sosiale 

teorie (PST), die derde vlak, te skep (Archer 2013:10). Maccarini (2013:42) tref die onderskeid 

deur te verduidelik dat die M/M-benadering ’n konseptuele raamwerk bied, terwyl die PST na 

die toepassing daarvan in die bestudering van ’n sosiale verskynsel of stel verskynsels verwys. 

Laasgenoemde lei tot stellings (tesisse) oor daardie spesifieke gedeelte van sosiale realiteit. Die 

PST laat Archer dus oor aan die gebruiker van die morfogenetiese benadering en dit mag 

byvoorbeeld die skepping van ’n teorie rondom die ontstaan van onderwysstelsels in spesifieke 

samelewings behels (soos in die geval van Archer se eerste toepassing van haar benadering in 

1979). Archer erken terloops dat haar benadering in hierdie sin aan ’n metodologie grens. Tog 

word dit nie ’n metodologie genoem nie en kan dit steeds met spesifieke metodologieë 

gekombineer word. Omdat die morfogenetiese benadering ’n spesifieke ontologie impliseer en 

teoretisering meer doelgerig as algemene metodologieë stuur, dien dit in terme van rigting-

gewing en navorsingsstrukturering ’n algemeen “teoretiese” doel, hoewel dit ’n spesifieke 

teorie tot gevolg mag hê. In hierdie sin word dit in hierdie navorsing as ’n teoretiese benadering 

gebruik. Die M/M-benadering word dus gebruik as ’n raamwerk om ’n tesis te help vorm 

rakende die agentskap van vrouevertalers van Khoesan-tale in die Suid-Afrikaanse koloniale 

geskiedenis. Aangesien slegs vier agente hier beskou word, is die omvang van die navorsing 

te klein om werklik ’n teorie te skep, en om hierdie rede word die woord tesis verkies om 

breedweg na waarnemings rondom die agentskap van vrouevertalers te verwys. Aangesien die 

M/M-benadering ’n krities realistiese ontologie weerspieël en komplementeer, word ’n onder-

danigheid aan hierdie ontologie reeds in die gebruik daarvan geïmpliseer. Wat ontologie betref, 

is dit dalk nietemin nodig om te erken dat die ontleding wat volg, ’n interpretasie is wat uit ’n 

hedendaagse begrip van geslagsgelykheid voortspruit – maar nie uit ’n feministiese filosofie 

nie. Tweedens het dit betrekking op waarneembare eienskappe van ’n sosiale realiteit met die 

doel om insigte rondom vertaling se sosiale aard op te lewer. In terme van die M/M-benadering 

is nog verduideliking nodig, en die res van hierdie afdeling is toegewy aan ’n beskrywing en 

verduideliking van die toepassing daarvan. 

2.1 Die morfogenetiese benadering 

Sover is daar genoem dat drie elemente (struktuur, agente en kultuur) tot siklusse van verandering 

en stagnasie in die samelewing binne die morfogenetiese benadering bydra. Archer verstaan 

struktuur breedweg as enige sosiale rangskikkings wat ’n tipe patroon uitdruk en uit menslike 

(inter)aksies voortkom, maar menslike (inter)aksies terselfdertyd beïnvloed. Dit sluit ook 

sosiale rolle en norme in (Case 2015; Little 2012), waar rolle hier veral belangrik is. In verband 

met kultuur, die tweede element, is Archer krities ten opsigte van sosioloë se fokus op struktuur 

en agente ten koste van kultuur (Archer en Morgan 2020:184). Archer verhef kultuur na ’n 

kernelement van sosiale kousaliteit en verstaan dit as idees en oortuigings wat proposisionele 

kennis asook mites, oortuigings en opinies insluit (Case 2015:843). Proposisionele kennis 

verwys na idees wat in ’n logiese verhouding met ander idees geplaas kan word, soos 

byvoorbeeld in die wetenskap, terwyl ander tipes idees en oortuigings (soos gelowe) mag 

vrystaan van ’n logiese vereiste. In hierdie artikel word die klem veral op ideologie geplaas as 

’n uitdrukking van oorhoofse kulturele strominge. Die klem op ideologie verteenwoordig ’n 

poging om die sosiale “stuurvermoë” van idees en oortuigings te beklemtoon, en hul skakeling 

met kultuur (veral die Westerse koloniale kultuur) word deurgaans uitgelig. Die derde  

element, agentskap, het te doen met die sfeer van menslike aksie en interaksie, ’n ruimte wat 

gekondisioneer en gekontekstualiseer word deur die invloed van struktuur en kultuur (Case 

2015:843). Kondisionering verwys na die manier waarop struktuur en kultuur die aksie-

moontlikhede van agente óf beperk óf toelaat. Menslike interaksie oor tyd bepaal weer hoe 

kultuur en strukture óf stagneer óf verander (Case 2015:843). Archer druk hierdie beginsel aan 

die hand van morfostase uit in die volgende diagram (vertaal uit Archer 2013:7). 

 

Figuur 1. Sosiale morfostase 

Die beginsel van wedersydse beïnvloeding tussen struktuur, kultuur en agente wat hier uitgebeeld 

word, bly dieselfde wanneer dit by morfogenese kom. Die verskil is dat strukturele en kulturele 

uitbreiding ’n verandering van siklus tot gevolg het onder morfogenese, waar strukturele en 

kulturele instandhouding by morfostase lei tot die behoud van dieselfde siklus. Archer merk 

op dat teenstrydigheid tussen kultuur en struktuur meer geneig is om tot morfogenese te lei as 

’n harmonieuse verhouding tussen die twee. Die klem op tyd wat in die diagram geïmpliseer 

word, verteenwoordig ’n groot onderskeid tussen Archer se benadering en haar mededinger, 

Giddens (1984), se strukturasieteorie. Strukturele kondisionering, gevolg deur sosiale interaksie 

en dan strukturele verandering of instandhouding verteenwoordig naamlik drie tydstippe in die 

M/M-benadering. In verband met die versoening van struktuur en agentskap verduidelik Archer 

(Archer en Morgan 2020:184) dat struktuur en agentskap juis diachronies oor verskillende 

tydperke werk omdat strukture die aksies wat hulle transformeer, noodwendig voorafgaan en 

omdat strukturele uitbreiding hierdie aksies noodwendig volg. Archer besit dus ’n fundamenteel 

historiese begrip van sosiale prosesse, wat toelaat dat struktuur, kultuur en agente onderskei-

delik bespreek kan word en dat skepping en verandering (oftewel formasie en transformasie) 

as leidende metafore uitgelig kan word. 

Nog ’n belangrike eienskap van die M/M-benadering is dat dit op verskillende vlakke van 

ondersoek toegepas kan word weens die oopheid daarvan en die erkenning van struktuur, 

kultuur én agente. Dit laat om hierdie redes ontleding van grootskaalse strukture soos 

kapitalisme tot kleiner entiteite soos firmas of individuele agente toe. In teenstelling met Archer 

se bekende makrovlak-implementering daarvan om die oorsprong van onderwysstelsels te 

ontleed, gebruik Case dit byvoorbeeld om die agentskap van twee ingenieurswesestudente in 

die konteks van ’n spesifieke universiteitskursus te ontleed. Archer self gebruik van ’n sokker-

span, orkes of liefdespaartjie tot politieke partye en regerings as voorbeelde wanneer sy haar 

benadering uiteensit. Little (2012) verduidelik in hierdie verband: “The methodological insight 

that seems to come along with morphogenesis [is] the idea that it is valuable to move both 

upwards towards more comprehensive social structures and downwards towards more refined 

understanding of action and interaction.” 

In die huidige toepassing word daar voordeel getrek uit die buigsaamheid van die M/M-

benadering deur individuele agente op die mikrovlak te ondersoek, maar in die konteks van 

grootskaalse strukturele en kulturele eienskappe van die samelewing. Die Suid-Afrikaanse 

koloniale samelewing bied die breedste kontekstualiserende raamwerk en sosiale stelsels soos 

ekonomiese, religieuse en wetenskapstelsels ’n mesovlakraamwerk, maar die klem is veral op 

individuele agentskap. 

Wat agentskap betref, bied Archer ’n breedvoerige raamwerk waarin agente geensins bloot 

sinoniem met mense is nie. In haar boek Being human: The problem of agency (2000) onderskei 

sy tussen die self, die persoon, die agent en die akteur. Die self verwys na ’n voortdurende 

selfbewussyn (“sense of self”) wat van jongs af ontwikkel en nie sosiaal is nie. Dit gaan al die 

ander bogenoemde begrippe vooraf en verenig verskeie ervarings, refleksiewe evaluerings, 

verwagtinge, ens. in een menslike wese (Archer 2000:257). Die begrip persoon het te make 

met persoonlike identiteit wat met volwassenheid ontstaan en berus op ’n bewussyn van 

persoonlike belange en hoe ander binne hierdie belange geakkommodeer mag word (Archer 

2000:257). Die persoon ontstaan in reaksie op omgang met die omgewing, praktyke en die 

samelewing en is, nes die self, nie sosiaal nie. 

Sosiale identiteit spruit voort uit agentskap en akteurskap, wat Archer definieer as “our ‘social 

selves’ which emerge respectively through our involuntary embroilment in society’s distribution 

of resources and our voluntary involvement in society’s role-array” (2000:254). Alhoewel 

Archer agentskap breedweg gebruik as ’n verwysing na die sfeer van menslike aksie of na 

menslike handelsvermoëns, besit sy ook ’n enger begrip daarvan wat tussen primêre en 

korporatiewe agentskap onderskei. Die voorafgaande verwysing na mense se onwillekeurige 

verwikkeling in die verspreiding van hulpbronne verwys hoofsaaklik na primêre agentskap. 

Primêre agentskap verwys met ander woorde na die posisies wat met geboorte aan mense 

toegeskryf word binne ’n ongelyke, hiërargiese samelewing; dit wil sê, die omstandighede 

waarin ’n mens gebore word, wat bepaal wat mense as moontlik, haalbaar of wenslik projekteer 

(Archer 2000:262). In hierdie sin is almal primêre agente. 

Korporatiewe agente is agente wat na afloop van refleksie, of besinning, bewus is van wat 

hulle wil bereik, dit aan hulself en ander kan verwoord en kan organiseer om dit te bereik. 

Korporatiewe agente kan dus gefokuste aksie uitoefen om sekere strukturele of kulturele 

eienskappe van die samelewing te verander (Archer 2000:265). Korporatiewe agente is dus 

werksaam binne groepe met gevestigde belange. Primêre agentskap kan wel tot sosiale 

morfogenese lei (anders sou dit nie agentskap wees nie), aangesien soortgelyke reaksies binne 

sosiale groeperings kan ontstaan, wat ’n beduidende gesamentlike effek kan uitoefen. Primêre 

agentskap kan egter nie ’n strategiese, sistematiese en georganiseerde effek uitoefen nie 

(Archer 2000:266). Die in ’n sekere sin passiewe aard van primêre agentskap berus dikwels op 

https://doi.org/10.56273/1995-5928/2022/j19n2b4


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b4   
 

 109 

die strukturele en kulturele beperking van onderdrukte of onbevoorregte groepe, wat organisasie 

verhoed. In hierdie gevalle kondisioneer heersende korporatiewe agente die samelewing  

om morfostase in stand te hou. Korporatiewe agentskap skep dus ’n belangrike konteks vir 

agentskap (Archer 2000:266). 

Akteurskap, die laaste belangrike begrip, voer agentskap ’n stap verder in die sin dat dit 

persoonlike identiteit en sosiale identiteit versoen. Akteurs is naamlik agente wat sosiale rolle 

vind waaraan hulle hulself kan toewy sodat hul sosiale identiteit ’n uitdrukking van hul 

persoonlike identiteit in die samelewing is (Archer 2000:261). Daarom is nie alle agente 

akteurs nie. Archer verduidelik dat morfogenese, wat veral voortspruit uit die werk van 

korporatiewe agente, meer ruimte laat vir akteurskap, omdat dit die beskikbare sosiale rolle 

mag uitbrei. Tog hoef ’n individu nie ’n korporatiewe agent te wees om ’n sosiale akteur te 

wees nie. Die sosiale rolle waarna Archer in verband met akteurskap verwys, kan ’n individu 

se rol as ouer, werker of gemeentelid insluit, hoewel beroepsrolle veral aandag in haar skrywe 

geniet en hier veral ter sake is. 

Archer ontleen die begrippe positiewe en negatiewe terugvoer aan die kubernetiese stelsel-

teorie om te verduidelik hoe morfogenetiese siklusse deur agentskap gereguleer word. Sy 

beklemtoon, in teenstelling met stelselteoretici, dat alle sosiale terugvoer op menslike refleksi-

witeit berus, hetsy individueel of gesamentlik, en nie outomaties is nie (Archer 2013:8–9). Die 

weë wat deur agente geneem word, word deur hul interne refleksiewe gesprekke bepaal, wat 

kommunikatief uitgedruk mag word, al dan nie (Archer 2013:9). Menslike refleksiwiteit 

bemiddel dus sosiale terugvoer. Hierdie begrip van terugvoer is belangrik ten opsigte van 

Archer se doel om ’n balans tussen struktuur en agentskap te handhaaf en is veral ’n poging 

om afwaartse samesmelting teen te werk. In die besprekings wat volg, word refleksiwiteit nie 

indringend bespreek nie, maar leidrade tot of rekords van besinning dien nietemin as ’n basis 

vir die ontleding van agentskap. 

  

3. Krotoa (ca. 1642–1674) 

Krotoa word, soortgelyk aan Saartjie Baartman, as ’n tragiese slagoffer van koloniale en 

patriargale oorheersing beskou. Haar geskiedenis is veral weens haar dood op ongeveer 32 as 

’n losbandige alkoholverslaafde, deur koloniale en apartheidsgeskiedkundiges in ’n uiters 

negatiewe lig uitgebeeld (Conradie 1998:56–7 en Wells 1998:417). Om hierdie redes en weens 

die gebrek aan bewyse van haar eie refleksiwiteit (simptomaties van haar lae status as inheemse 

vrou) was daar sedert 1994 verskeie pogings om haar geskiedenis te herskryf (Conradie 

1998:57–8 en Wells 1998:417–8). Wells (1998:418) wys daarop dat groot gapings in die 

geskiedkundige rekord gelei het tot ’n hoë mate van subjektiwiteit in die uitbeelding van 

Krotoa. Daar is veral klem gelê op haar posisie tussen kulture (wel hier belangrik in terme van 

kulturele kondisionering), naas die tragiese omstandighede van haar latere lewe, terwyl die 

prestasies van haar vroeër lewe dikwels misgekyk is. Dit is egter juis hier dat haar agentskap 

as tolk van belang is. 

3.1 Lewenskets 

Krotoa is rondom 1642 in die Goringhaikwa-stam gebore, maar het saam met haar oom, die 

bekende stamhoof en tolk Autshumato (oftewel Harry die Strandloper), by die Goringhaikona-

stam (Strandlopers) gaan woon. Sy het in 1653 as diensmeisie deel van die Van Riebeeck-

huishouding geword, waarskynlik as ’n diplomatiese gebaar van welwillendheid, maar moontlik 

ook om inligting te verkry (Wells 1998:423), en sy is Eva hernoem. Sy het in hierdie posisie 

Nederlands vlot leer praat en het ook kennis van Portugees besit. Vanaf 1657 het sy as tolk 

begin dien in onderhandelinge met Khoe-stamme – ’n ongewone rol vir ’n vrou. Dit is 

interessant dat sy as diensmeisie ’n sari (slawedrag) gedra het, as tolk Europese klere gegee is, 

en tradisionele klere verkies het op besoek by haar mense. Haar verskillende sosiale rolle is 

dus in haar kleredrag gemanifesteer (Landman 1996:33). Wat haar lewe as bediende betref, is 

daar heelwat bespiegeling dat sy as ’n meisie sonder status en as een van baie min vroue in die 

setlaargemeenskap ’n slagoffer van seksuele mishandeling kon gewees het. Die feit dat sy met 

tye na haar eie mense teruggekeer (of gevlug) het, word deur sommiges vertolk as teenstrydig 

met die teerheid wat Van Riebeeck in sy dagboek teenoor haar uitdruk (Abrahams 1996), maar 

daar is geen bewyse hiervan nie. Van Riebeeck se teerheid teenoor en hoë agting vir Krotoa is 

wel opvallend. As tolk was sy vir hom besonder waardevol weens haar vermoë om moeiteloos 

tussen die Khoe- en Nederlandse gemeenskappe te beweeg. Tog was daar met tye wantroue 

teenoor haar van albei groepe. Sy is trouens heeltemal deur die Goringhaikwa-stam verwerp 

en verwysings na ’n ingewikkelde liminale bestaan oorheers die literatuur oor Krotoa. 

Tydens die hoogtepunt van haar loopbaan as tolk was sy ook betrokke in onderhandeling en 

die verkryging van inligting. In hierdie tydperk, rondom 1659, het Krotoa ’n verhouding met 

’n sjarmante jong man in diens van die Vereenigde Oostindische Compagnie (VOC), Pieter 

van Meerhoff, aangeknoop. Die paartjie het twee kinders gehad voor hul huwelik in 1664, 

waarna ’n derde kind gevolg het. Haar huwelik met Van Meerhoff en doop kort voor die  

Van Riebeecks se vertrek uit die Kaap verteenwoordig moontlik ’n poging tot statusbehoud. 

Moontlike redes hiervoor is dat Van Riebeeck se opvolger, Zacharias Wagenaar, ’n uiters 

negatiewe indruk van Krotoa en die Khoekhoen gehad het en dat Krotoa se bruikbaarheid as 

tolk afgeneem het namate handel gevestig geraak het en verhoudinge met die Khoekhoen versleg 

het (Wells 1998:433). Nogtans beskryf Wells (1998:430) die verhouding met Van Meerhoff as 

’n “romantic liaison of choice”. Toe Van Meerhoff in 1655 superintendent van Robbeneiland 

gemaak is, het Eva hom daarheen vergesel. Twee jaar later is hy aangestel om ’n ekspedisie na 

Madagaskar te lei, waar hy vermoor is. Na hierdie gebeurtenis neem Krotoa se verhaal ’n slegte 

wending wat eindig met haar opsluiting op Robbeneiland in 1669 weens dronkenskap en 

onwelvoeglike gedrag en haar dood kort daarna in 1674. 

3.2 Morfogenetiese siklus 

Krotoa se verhaal speel af in ’n tydperk waartydens Nederlandse kolonisering van die Kaap 

(1652–1795) grootskaalse sosiale morfogenese in Suid-Afrika tot gevolg gehad het. Inter-

kulturele kontak is tydens hierdie tydperk hoofsaaklik deur handel gemotiveer. Handel het 

tolking as die eerste en belangrikste vertaalmodus gestimuleer. Sekere strukturele toestande het 

die noodsaaklikheid van tolke ondersteun en ook waarskynlik gelei tot die indiensneming van 

Krotoa in ŉ vriendskaplike atmosfeer. Wells (1998:420) verwys in hierdie verband na “the 

flimsiness of the initial Dutch encampment and their high dependency on good relations with 

their Khoena [Khoe] neighbours”, veral as gevolg van die Khoekhoen se verskaffing van vee 

aan die Compagnie. Alexander (1989:9) en Beukes (1993:154–5) beklemtoon die koloniste  

se absolute afhanklikheid van tolke vir hul oorlewing in hierdie vroeë koloniale konteks –  

’n situasie wat baie delikate en versigtige politieke omgang tot gevolg gehad het. ’n Vinnige 

verandering in strukturele eienskappe, gekenmerk deur groter Compagnie-onafhanklikheid, 

gepaard met vyandigheid teenoor die Khoekhoen, het egter ’n kort tydperk van strukturele 

begunstiging van tolking beteken. 

Ook heersende ideologiese tendense het tot die kortstondigheid van tolking bygedra. ’n 

Europese meerderwaardigheidsideologie, ondersteun deur Calvinistiese Protestantisme se 

fokus op uitverkiesing en “behoorlikheid”, het in die afdwing van Nederlands as ’n lingua 

franca in handelsomgang gemanifesteer. Dit het vertaling as ’n vorm van interkulturele 

uitruiling ook ontmoedig weens ’n afkeuring van inheemse kultuur. Die verbasende spoed 

waarteen die Khoekhoen Nederlands geleer het2 en waarteen die Kaapse Khoe-taal begin 

uitsterf het (reeds teen 1750), was dus nie bloot toe te skryf aan ’n besondere taalaanleg  

onder die Khoekhoen of die vermeende moeilikheidsgraad van Khoe nie. Dit verteenwoordig 

eerder ’n uitoefening van ideologies gemotiveerde taalonderdrukking wat op strukturele vlak 

in ’n eentalige taalbeleid uitgedruk is. Alexander (1989:10–1) verwys dus inderwaarheid na 

ideologiese taalkondisionering wanneer hy verduidelik: “[T]here was never any serious or 

systematic attempt on the part of colonists to acquire a knowledge of the local languages, 

which, to them, sounded like the clucking of turkeys.” Alexander (1989:11) voer verder aan 

dat die VOC, “ever mindful of the need to reduce costs, decreed that ‘the natives should learn 

our language, rather than we theirs!’”. Hierdie houding was die gevolg van die bogenoemde 

meerderwaardigheidsideologie, maar was ook ’n “luuksheid” wat gespruit het uit ’n militêre 

oorhand (m.a.w. strukturele begunstiging). Wat die strukturele en kulturele eienskappe van die 

handelsperiode betref, was daar dus slegs ’n relatief kort aanvanklike tydperk waarin vertaling 

in die direkte handelskonteks heelwat waarde besit het. Dit is in die konteks van hierdie kort 

periode dat Krotoa se agentskap ontleed moet word. 

3.3 Agentskap 

Krotoa was een van slegs ’n handjievol Khoe-tolke in die vroeë koloniale periode, onder wie 

Autshumato (Harry), Doman (Anthonij), Kaik Ana Ma Koukoa (Claes Das) en Otegno (Pieter) 

getel het en van wie slegs Krotoa, Autshumato en Doman aansien geniet het. Om die skaarsheid 

van vrouetolke in die groter konteks te waardeer, moet mens ook in gedagte hou dat daar buiten 

Zara Schmelen (wat soms getolk het) geen Khoe-vrouetolke onder die latere sendingtolke  

was nie en dat daar tydens die Nederlandse en Britse koloniseringsperiodes slegs een ander 

vermelding3 van ’n (naamlose en vermoedelik tydelike) Indiese vrouetolk is. Ideologiese 

kondisionering in setlaar- en Khoe-samelewings was vir hierdie skaarsheid verantwoordelik. 

Alhoewel daar ideologiese verskille rondom die rol van vroue in hierdie samelewings was, was 

hul sosiale funksie in albei gevalle hoofsaaklik tot die huishouding of kraal beperk en het dit 

nie onderhandeling, bemiddeling en handel ingesluit nie. Krotoa se geslag, ’n eienskap van 

haar primêre agentskap, was in hierdie opsig nie bevorderlik ten opsigte van haar rol as vertaler 

nie. Dit laat die vraag ontstaan hoe Krotoa die posisie van tolk, maar ook inligtingverskaffer 

en handelsagent, binne hierdie ideologiese beperking kon beklee het. 

Sekere eienskappe van Krotoa se primêre agentskap, tesame met sekere strukturele en kulturele 

toestande, het haar verwikkeling in Westerse kultuur in die eerste plek toegelaat. Wells 

(1998:419) vermoed dat haar posisie as pleegkind daartoe kon gelei het dat juis sy as diens-

meisie aangebied is, terwyl Scully (2005:1) haar identiteit as vrou as rede bied. Scully (2005:1) 

beklemtoon die feit dat die uitruil van vroue die hoofmanier was om alliansies te vorm in 

inheemse samelewings waar die familie die hoofuitdrukking van die sosiale en politieke 

gemeenskap verteenwoordig het. Die feit dat Krotoa uit die Goringhaikona-stam geneem is, is 

ook in hierdie verband belangrik. Die Goringhaikonas was naamlik ’n baie klein stam (ca. 50 

mense) wat aanvanklik nie vee besit het nie en daarom ’n laer posisie as veebesittende Khoe-

stamme gehad het, maar voordeel getrek het uit onderhandeling tussen Westerlinge en die 

Khoekhoen. Hierdie toestande het Krotoa in terme van haar primêre agentskap geskik gemaak 

vir indiensneming deur die Van Riebeecks. 

Wat haar rol as tolk meer direk betref, was toeval ter sprake. Haar meertaligheid en beskik-

baarheid, en Van Riebeeck se goedgunstigheid teenoor haar het hier ’n rol gespeel. In verband 

met Van Riebeeck is dit opvallend dat daar in elkeen van die gevalle wat in hierdie artikel 

bespreek word, sprake is van ’n manlike figuur deur wie agentskap goedgekeur, toegelaat of 

selfs oorgedra is. Tog het agentskap wel ’n beduidende rol in Krotoa se geval gespeel. Krotoa 

het naamlik toeval aktief uitgebuit om haar sosiale posisie te verbeter. Scully (2005:5)  

druk hierdie siening taamlik sterk uit wanneer sy aanvoer: “Krotoa […] was masterful at 

manipulating the context in which she found herself.” Wells (1998:423) druk dieselfde 

sentiment uit in haar stelling dat “Eva […] actively and steadily placed herself in a central 

position within the Dutch establishment” (my beklemtoning). Sy noem verskeie maniere 

waarop Krotoa haar agentskap uitgeoefen het (sonder om dit eksplisiet as agentskap te 

identifiseer). Wells (1998:421) impliseer byvoorbeeld dat Krotoa se aanleer van Nederlands 

agentskap uitgedruk het in haar stelling: “[S]he took advantage of her position to learn Dutch 

fluently, ‘almost as well as a Dutch girl’” (my beklemtoning). Dit is inderdaad moontlik  

dat Krotoa die bemeestering van Nederlands, wat deur haar omstandighede toegelaat is,  

aktief nagestreef het om binne haar onmiddellike verblyfs- en werkskonteks aanvaar te word. 

’n Verdere voorbeeld van agentskap was haar baie aktiewe rol in die insameling van inligting. 

Weens haar gedeeltelike afgesonderdheid van die Khoekhoen moes sy aktief optree om 

inligting in te samel en was die inligting wat sy aan die Nederlanders verskaf het, nie deel van 

haar passiewe kulturele kennis nie. Wells (1998) bied breedvoerige verduidelikings van die 

operatiewe en politieke aard van haar onderhandeling tussen die Khoekhoen en Nederlanders 

in komplekse situasies soos oorlog en die soektog na nuwe binnelandse handelsvennootskappe. 

Sy het in die laasgenoemde geval byvoorbeeld gewerk om vertroue tussen die Kochokwa-stam 

en die Nederlanders tot stand te bring om die weg vir handel oop te maak (waarin sy geslaag 

het). Sy het ook nuwe handelsprodukte soos speserye aan die Nederlanders bekendgestel en 

het hulle selfs oorreed om ’n nar en musikante na die stamhoof Oedasoa te stuur om sy guns te 

wen (Wells 1998:426–7). 

’n Verdere aspek van haar agentskap was die uitbuiting (Wells se woordkeuse) van stereotipes 

(oftewel ideologieë) rondom vroue, wat haar veilig en betroubaar laat voorkom het (Wells 

1998:418). Scully (2005:3–4) noem in hierdie opsig dat die stereotipe van vroue as versoeners 

en versorgers by die bemiddelingsrol ingeskakel het. Dus: Hoewel kulturele kondisionering 

mans gewoonlik as tolke begunstig het, was haar geskiktheid vir die rol in hierdie sin nie 

heeltemal teenstrydig met idees rondom vroulikheid nie. In die uitbuiting van haar 

“betroubaarheid” as vrou het Krotoa haar van die manlike tolke onderskei en sodoende  

ruimte vir haar agentskap geskep. Terwyl Doman ’n rebellie teen die Nederlanders gelei het  

en Autshumato vee by hulle gesteel het, was Krotoa se grootste oortreding teenoor die 

Nederlanders, volgens Van Riebeeck, dat sy die Nederlanders te veel gevlei het (Wells 

1998:421). Van Riebeeck spreek egter in sy dagboek ook die vermoede uit dat sy informante 

se woorde heelwat versier het (Wells 1998:424) en daar is konkrete bewyse van oneerlikheid 

met tye. Wells (1998:424) beskryf haar tolkwerk in hierdie verband as “scarcely passive or 

simply functional” – sy het dus ’n vorm van “kreatiewe” agentskap uitgeoefen in ’n poging om 

haar aansien onder die Nederlanders te versterk en haar verhewe status as tolk te behou. Daar 

is vroeër genoem dat haar huwelik en doop ook in die lig van haar aanvaarding in die koloniale 

samelewing vertolk kan word, veral as gevolg van die feit dat dit kort voor Van Riebeeck  

se vertrek geskied het. Die feit dat Krotoa inheemse kleredrag op besoek by die Khoekhoen 

verkies het, verteenwoordig moontlik ’n soortgelyke poging tot aanvaarding binne die Khoe-

gemeenskap (Wells 1998:426). 

Krotoa se aanvaarding binne albei samelewings was egter kompleks en wisselvallig en die 

kulturele omgewing waarbinne sy moes navigeer, was heelwat ingewikkelder as dié van die 

ander tolke. Haar posisie as inheemse vrou het nie vir haar veel moontlikhede vir ’n beter 

bestaan gebied binne haar onmiddellike omstandighede nie en haar sosiale status en aanvaar-

ding het grootliks van haar sukses as tolk afgehang. Haar bemoeiing kan in hierdie sin moontlik 

as ’n sosiale oorlewingstrategie gesien word eerder as bewys van akteurskap. Al kon Krotoa 

moontlik status in die Kochockwa-stam geniet het, was daar waarskynlik druk op haar om haar 

bemiddelingsrol van binne die Nederlandse gemeenskap uit te voer (Wells 1998:427). Hierdie 

komplekse kondisionering en liminaliteit het Krotoa se potensiaal om as sosiale akteur te  

leef waarskynlik teengewerk. Die moontlikheid om in haar sosiale rol uitdrukking aan haar 

persoonlike identiteit te gee (of om haar persoonlike identiteit sonder teenkanting uit te leef) 

was baie beperk. Landman (1996:31–2) som die spanning tussen Krotoa se sosiale kondisio-

nering en haar agentskap goed op in haar stelling: “Krotoa’s story lies somewhere between 

contextual predestination and individual manipulation […] between individualistic and societal 

holism, interrelatedness and fragmentation”, maar op so ’n manier dat die geheel en die 

individueel waarskynlik nooit vereenselwig is nie. 

Van korporatiewe agentskap is daar in Krotoa se geval geen sprake nie, soos ook in die ander 

gevalle wat ondersoek word. Agentskap was dus tot primêre agentskap beperk, wat ten opsigte 

van morfogenese passief was. Hoewel daar in elke geval wat ondersoek word waarskynlik ’n 

bewussyn was dat ’n vrouevertaler ongewoon is, is dit onwaarskynlik dat daar ’n verwagting 

van of aanspraak op geslagsgelykheid of selfs ’n idee van geslagsgelykheid was. 

  

4. Zara Schmelen (ca. 1793–1831) 

Die Engelse titel van ’n boek oor Zara Schmelen deur Ursula Trüper verwys na haar as “the 

invisible woman” (in die oorspronklike Duitse titel net “die Hottentotin”). Hierdie beskrywing 

is gepas, omdat daar baie min bekend is oor hierdie Nama-vrou4 wat een van die eerste vertalers 

van Bybelse skrifgedeeltes in ’n inheemse Afrikataal was. Wat wel oor hierdie “onsigbare 

vrou” bekend is, is opgeskryf in die briewe van haar man, ’n Duitse sendeling van die Londense 

Sendinggenootskap, Johann Hinrich Schmelen, en selfs daarin skryf Hinrich5 min oor sy gesin. 

Nie eens ’n brief of afbeelding van Zara het behoue gebly nie. Tog is daar danksy die  

pogings van afstammelinge van die Schmelens (onder wie Trüper, die antiapartheidsaktivis 

Horst Kleinschmidt en die joernalis Kenneth Makatees tel) onlangs ’n mate van erkenning aan 

Zara gegee.6 Trüper se 2000-publikasie, wat in 2006 in Engels vertaal is, verteenwoordig ’n 

poging om haar lewensverhaal uit briewe in Europese sendingargiewe te herkonstrueer en is 

die hoofbron oor Zara. 

4.1 Lewenskets 

Zara Hendrichs, oftewel //Xaigas, in 1793 op Steinkopf gebore, was onder Hinrich Schmelen 

se eerste bekeerlinge in Pella in die Noord-Kaap. Die feit dat sy ’n Nederlandse van gehad het, 

getuig van Europese invloed voor die ontmoeting met Hinrich. Sy en ’n groep bekeerlinge het 

Hinrich in 1814 vergesel op ’n ekspedisie na Groot Namaland (nou Suid-Namibië) om ’n 

sendingstasie te vestig. Tydens hierdie lang tog is Hinrich en Zara onder ongewone omstandig-

hede getroud (Trüper 2006:38–9). Zara is deur Hinrich as kok in diens geneem en moes saam 

met Hinrich in die wa ry nadat sy tolk se os lam geword het, en die tolk op Zara se plek langs 

die wadrywer moes sit. Hinrich bevind hom in ’n toe wa met ’n jong vrou, en om agterdog te 

ontsnap, besluit hy om Zara te vra om met hom te trou en neem die troue dadelik self waar. 

Hierdie verduideliking vier jaar later aan die Londense Sendinggenootskap impliseer ’n mate 

van toeval. Trüper (2006:39–40) vermoed egter dat daar vroeër al ’n wedersydse aantrekking 

was, maar dat ’n troue nie vroeër plaasgevind het nie weens die afkeer wat ’n huwelik met ’n 

inheemse vrou in die Kaapse samelewing en onder sekere lede van die Londense Sending-

genootskap sou ontlok het. Sekere sendelinge van die genootskap was kampvegters vir die 

regte van inheemse mense en het self swart vroue gehad, maar ander was onder die invloed 

van koloniale rassevooroordele. Hinrich se bewondering vir Zara, wat Trüper se vermoede van 

vroeër aantrekking motiveer, blyk uit sy verduideliking dat haar nederigheid, godsdienstigheid 

en karakter hom aanvanklik opgeval het en uit sy mening dat “a better partner of life in my 

present situation could not be found for me” (Trüper 2006:39–40). Die genootskap het Hinrich 

aanvanklik weens immorele gedrag geskors omdat daar geglo is dat hy en Zara buite die 

huwelik saamwoon omdat hy die huwelik aanvanklik nie vermeld het nie, maar Trüper glo dat 

ras ook ter sake was in die afkeer. Die skorsing is egter met Hinrich se bostaande verduideliking 

opgehef. 

By die Bethany-sendingstasie in Groot Namaland was Zara as sendingassistent en tolk 

werksaam, en vier kinders is uit die Schmelens se huwelik gebore. Aanvanklik was die sending 

suksesvol, al was die afstand van die Kaapse kolonie en ’n hawe ’n uitdaging – Hinrich was op 

’n stadium vir meer as ’n jaar sonder ’n hemp, hoed, jas of skoene (Trüper 2006:46). Talle 

bekeerlinge moes egter weens droogte wegtrek en konflik met plaaslike stamhoofde rakende 

vee en kruit het ook tot geweld gelei. Zara is selfs op ’n stadium aangerand (Trüper 2006:52) 

en later met ’n geweer aangehou (Trüper 2006:57). Die feit dat ’n sendeling ’n Nama-vrou 

gehad het, was volgens Trüper (2006:58) ’n bedreiging vir inheemse stamme wat vyandig 

teenoor sendelinge was. Die Schmelens het Kamiesberg toe onttrek en in 1829 na Komaggas 

in die Noord-Kaap getrek, waar Bybelvertaling in ’n meer vreedsame omgewing kon plaasvind. 

Weens Hinrich se stryd met die aanleer van Nama het Zara ’n prominente rol in die vertaling 

gespeel. Hinrich verduidelik haar rol aan die Londense Sendinggenootskap soos volg (in sy 

kenmerkende gebroke Engels): 

As my wife has been from the first my assistance she has now more knowledge of the 

language than any other to find out the proper signification, as also grammatical 

knowledge of what she has heard of me. Every sentence I translate, she is obliged to set 

it over to remain close to the words, especially to take the proper meaning of what  

is said in the text and at the same time to make it sound Namaquas and not Dutch 

Namaquas. (Trüper 2006:54) 

Dit blyk dus dat Hinrich se rol in die vertaling die uitleg van Skrifbetekenis was, terwyl Zara 

se rol die eintlike vertaling, maar ook idiomatiese naturalisering was. Teen 1829 het die paartjie 

die vier evangelies vertaal, maar toe hulle in die Kaap aankom om dit te laat druk, het hulle 

besef dat termiete die manuskrip, wat in ’n houtkis bewaar is, vernietig het en moes hulle van 

voor af begin (Kleinschmidt 2012:8). Teen 1830 was die vier evangelies, ’n kategismus, ’n 

gesangboek en ’n woordeboek vertaal en is dit Kaap toe geneem om gedruk te word (Trüper 

2006:11). Dáár kon niemand Nama lees nie en Zara het die proefleeswerk self uitgevoer. Hinrich 

het dit glo nie gedurf nie (Kleinschmidt 2013:3). Toe die laaste bladsy klaar geproeflees is, het 

Zara haar veerpen neergesit en gesê dat haar werk op aarde nou verrig is (Kleinschmidt 

2013:2). ’n Inskrywing op die voorblad van die eerste eksemplaar van die evangelies, wat in 

die Nasionale Biblioteek in Kaapstad gehuisves word, gee erkenning aan Hinrich en Zara. Tog 

is erkenning vir hierdie vertaling oor die algemeen hoofsaaklik aan Hinrich gegee (Trüper 

2006:10). Op pad terug Komaggas toe is Zara aan tuberkulose oorlede en het die vertaalwerk 

tot ’n einde gekom. Die feit dat die boek Lukas in 1846 deur die Noorse sendeling Hans 

Christian Knudsen oorvertaal is, dui op gebreke in die Schmelens se vertaling. Johann Georg 

Krönlein, wat ’n uitstekende taalaanleg besit het, het ook later die evangelies oorvertaal as deel 

van sy vertaling van die hele Bybel in Nama (in 1881 voltooi) en het blykbaar die Schmelens 

en Knudsen se aanduiding van die klapgeluide heelwat verbeter, al was daar steeds tekort-

kominge. Nietemin beskou Horst Kleinschmidt die Schmelens as belangrike bewaarders van 

die Nama-taal as gevolg van hul vertaalpogings in ’n atmosfeer waarin Nama min status geniet 

het. Die lae status van Nama reeds in hierdie tyd is bewys deur bekende sendeling en Tswana-

Bybelvertaler Robert Moffat se opmerking: “It would not be a great loss if the Hottentot 

language be destroyed” (Kleinschmidt 2012:9). 

4.2 Morfogenetiese siklus 

Die verandering van Nederlandse na Britse beheer van die Kaap (1795) het beduidende 

strukturele en ideologiese morfogenese tot gevolg gehad en ’n nuwe siklus is voortgebring wat 

tot in die vroeë 20ste eeu geduur het. Die Schmelens se vertaalaktiwiteite speel aan die begin 

van hierdie siklus af, wat gekenmerk word deur die verspreiding van Westerse invloed en 

sosiale strukture na die binneland en toenemende kontak tussen setlaars en inheemse groepe. 

Met die stigting van die Boererepublieke en die kolonisering van Natal het groot gedeeltes van 

die binneland onder wit beheer of invloed gekom. Die ontdekking van goud en diamante het 

verder tot nuwe nedersettingspatrone en rasgebonde hiërargiese werksverhoudings gelei. 

Hierdie strukturele morfogenese het veroorsaak dat inheemse sosiale strukture tot ’n groot mate 

deur Westerse strukture vervang is en dat inheemse mense in ondergeskikte rolle in Westerse 

strukture geïnkorporeer is. 

Die onderdrukking van inheemse mense het die voortsetting van ’n Westerse meerder-

waardigheidsideologie weerspieël, en die oplewing van Christelike sendingwerk, ’n belangrike 

eienskap van hierdie siklus ten opsigte van vertaling, was op ingewikkelde maniere aan  

hierdie ideologie gekoppel (Elphick 2012). Aan die een kant is sendingwerk gemotiveer deur 

Christelike herlewings in Europa wat gepaard gegaan het met liberale humanitarisme, ’n 

ideologie wat rassegelykheid en die afskaffing van die slawehandel bevorder het (sien  

Keegan 1996:75–6). Aan die ander kant het die werk van sekere sendelinge tog ’n geloof in 

die verhewenheid van Westerse kultuur uitgedruk. Terwyl die voortduring van koloniale 

rassevooroordele ’n tipe ideologiese morfostase verteenwoordig, getuig die opbloei van 

sendingwerk en Christelike vertaling van ideologiese morfogenese, ten minste op die gebied 

van die godsdiens. Inheemse mense is beskou as evangeliseringskandidate, geskape na die 

beeld van God, eerder as onuitverkore heidene soos onder Nederlandse Calvinisme. Inheemse 

mense is in ooreenstemming met koloniale motiverings egter ook as kandidate vir Westerse 

beskawing beskou. Tydens die 19de en vroeë 20ste eeu het hierdie verandering in die 

beskouing van inheemse mense tolking en skriftelike vertaling in inheemse tale bevorder. 

Bybelvertalings en vertalings van Christelike literatuur het in verskeie inheemse tale verskyn 

en ook vertaling van folklore uit plaaslike tale het soms geskied (wel tot ’n heelwat mindere 

mate en gewoonlik met die oog op evangelisasie, sodat met die gevolg dat vertaling nie as ’n 

tipe kulturele uitruiling gesien kan word nie). Bybelvertaling is oorheersend deur wit mans 

uitgevoer – alhoewel swart mans tot ’n klein mate betrokke was – en daar is buiten Zara 

Schmelen geen ander voorkoms van vroulike Bybelvertalers in hierdie tydperk nie. Vroue se 

rol in geloofskwessies was in die Westerse samelewing ondersteunend en gemik op bediening 

van ander vroue. Buite die sfeer van godsdiens en wetenskap (wat later bespreek word) was 

daar steeds min motivering vir vertaling. 

4.3 Agentskap 

Ideologiese morfogenese in die sfeer van godsdiens en die spanninge daarbinne het die 

Schmelens se werk direk gekondisioneer. Hinrich was self onder die invloed van Christelike 

herlewings toe hy as jong man van Duitsland af Londen toe gegaan het om sy diensplig vry te 

spring. Daar het hy in aanraking met bekeerde Khoekhoen gekom, wat hom gemotiveer het om 

as sendeling te werk. Hy kan as deel van die liberale humanitaristiese kamp binne die Londense 

Sendinggenootskap in die Kaap geag word, waarvan sy huwelik en aanmoediging van bevryde 

slawe om Komaggas toe te trek, getuig. Tog het koloniale rassevooroordele en morfostase ten 

opsigte van geslagsrolle die moontlikheid vir ’n inheemse vrou om as Bybelvertaler te werk, 

negatief kondisioneer. Toeval en die aktiewe beoefening van agentskap het, soos in Krotoa se 

geval, saamgeval om vertaling deur ’n vrou toe te laat. In teenstelling met Krotoa se geval het 

agentskap en identiteit egter hier tot ’n groot mate saamgesmelt, met die gevolg dat Zara as 

sosiale akteur bestempel kan word. 

Wat toeval betref, was Hinrich se gebrekkige taalvermoëns waarskynlik die belangrikste faktor 

in ’n proses wat beskou kan word as die oordrag van agentskap na Zara. Dit is onwaarskynlik 

dat Zara dieselfde rol sou beklee het as Hinrich die taak self kon verrig het. Natuurlik was 

tweetaligheid ’n belangrike eienskap van Zara se primêre agentskap as gekoloniseerde 

inboorling, maar Zara se praktiese beskikbaarheid as Hinrich se vrou het ook daartoe gelei dat 

sy eerder as byvoorbeeld ’n manlike gemeentelid, die rol vervul het. Verder het die feit dat die 

Schmelens hulle buite die Kaapse koloniale invloed bevind het, moontlik ’n rol in Zara se 

betrokkenheid gespeel. Afstand van die koloniale samelewing het naamlik allerhande kulturele 

“oortredings” tot gevolg gehad. Dedering (1997:47) noem dat huwelike oor rasgrense heen 

algemeen was onder wit boere noord van die koloniale grens en dat boere met Namavroue 

dikwels selfs inheemse huwelikseremonies gehad het. George Thom, ’n konserwatiewe hoof 

van die Londense Sendinggenootskap, spreek ook op een stadium sy skok uit dat sendelinge 

wat lank tussen “onbeskaafde stamme” gewoon het, op besoek aan die Kolonie die etiket van 

Westerse samelewing so vermoeiend gevind het dat hulle die geselskap verkies het van die 

Khoekhoen wat hul ossewaens opgepas het (Trüper 2006:45). Westerse kulturele kondisionering 

was dus minder beperkend in verafgeleë gebiede, wat moontlik meer vryheid vir atipiese vorme 

van agentskap toegelaat het. 

Tog is daar gepoog om Zara se werk binne die perke van aanvaarde sosiale geslagsrolle te 

plaas. In die aanhaling wat Zara se vertalerrol verduidelik, is dit interessant dat Hinrich homself 

in die leidende rol plaas, sy verantwoordelikheid vir die vertaling beklemtoon en sy vrou as 

assistent en leerling posisioneer (“my assistance”, “what she has heard of me”, “every sentence 

I translate”, “she is obliged”). Hierdie raming vind plaas ten spyte van sy erkenning dat hy  

baie min Nama verstaan. Daar is terselfdertyd ’n verdediging van haar geskiktheid vir die rol  

(“As my wife has been from the first my assistance she has now more knowledge of the 

language than any other”). Hierdie motivering vir haar betrokkenheid en verdediging van  

haar rol kan as ’n konformeringspoging gelees word. Hinrich se woord “obliged” laat dit klink 

asof Zara se betrokkenheid ’n plig was en is moontlik ’n poging om sy eie rol as agent te 

versterk, maar daar is tog die oortuigende aanduiding dat Zara vertaling as ’n lewensdoel 

beskou het. Dit is dus heel moontlik dat die toon van Hinrich se skrywe aan die Londense 

Sendinggenootskap ’n begeerte uitdruk om hul verwagtings te bevredig dat hy as geleerde 

manlike sendeling die leidende rol sou gespeel het. Dieselfde verdedigende posisie wat by  

die beskrywing van sy huwelikskeuse aanwesig was, was dus moontlik hier ook ter sake, en 

Hinrich se refleksiewe gedrag sou in hierdie geval ’n onderdanigheid aan sosiale verwagtinge 

weerspieël wat dalk nie met sy persoonlike realiteit of voorkeur ooreengestem het nie. 

Wat agentskap betref, beperk die gebrek aan Zara se eie refleksie, asook die tekort aan 

beskrywings van haar vertaalwerk, die ontleding heelwat. Tog kom dit voor asof haar eenheid 

met haar man in die Christelike geloof haar gemotiveer het om haar aan Christelike vertaling 

toe te wy. Haar woorde aan die einde van die proefleestaak is ’n treffende bewys dat sy as 

sosiale akteur geklassifiseer kan word. Zara was toegewyd aan haar bediening, soos Hinrich  

se getuienis met haar dood bewys (Trüper 2006:53), en sy het vertaling onder moeilike 

omstandighede beoefen. Die uitdagende aard van die sendingwerk is uit Zara se lewenskets 

afleibaar en dit moet in gedagte gehou word dat Zara nie ’n hoë vlak van opvoeding gehad het 

nie. Haar relatiewe produktiwiteit onder hierdie omstandighede en haar volhouding te midde 

van terugslae (soos die vernietiging van die eerste evangeliemanuskrip) kan vertolk word as ’n 

uitdrukking van aktiewe agentskap. In hierdie verband skakel Zara se agentskap in by dié van 

ander sendelinge, wat deur evangeliese geesdrif gemotiveer is om onder baie vermoeiende 

omstandighede produktief te vertaal. Evangeliese entoesiasme en bediening tree in hierdie 

periode algemeen as sterk interne motiverings vir vertaling na vore en in hierdie opsig was 

Zara se tipe agentskap, afgesien van haar geslag, nie ongewoon nie. Tog was Zara en Hinrich 

se vertaalwerk in ŉ sekere sin morfogeneties omdat dit die weg gebaan het vir verdere vertaling 

in Nama in ’n atmosfeer waarin Nama nie beduidende status geniet het nie. 

  

5. Lucy Lloyd (1834–1914) en Dorothea Bleek (1873–1948) 

Lucy Lloyd en Dorothea Bleek verskil in sekere belangrike opsigte van Krotoa en Zara Schmelen. 

Die opvallendste onderskeid is ’n ras- en statusverskil. As opgevoede wit vroue uit betreklik 

welgestelde gesinne het Lloyd en Bleek se primêre agentskap vir hulle meer beweegruimte 

binne die koloniale samelewing verskaf. Talle rekords van hul eie refleksiwiteit (veral in  

die vorm van briewewisseling) bied in hierdie opsig ’n onderskeid met die “bemiddeling”  

van Krotoa en Zara se verhale deur die refleksiewe rekords van manlike figure. Nietemin is  

’n manlike “chaperon” weer aanwesig – die beroemde filoloog Wilhelm Bleek, deur wie 

agentskap, in ten minste Lloyd se geval, toegelaat is. Daar is ook steeds ’n taamlike mate van 

morfostase wat die aanvaarde rol van voue as vertalers (en wetenskaplikes) betref. Ouzman 

(1998:39) verduidelik in hierdie verband: “Wilhelm Bleek and Lucy Lloyd’s milieu was a 

curious combination of the repressive – especially for women […] – and the enlightened.”  

’n Verdere verskil is dat Lloyd en Bleek hulself waarskynlik nie in die eerste plek as vertalers 

beskou het nie, hoewel vertaling veral in Lloyd se geval ’n beduidende navorsingskomponent 

verteenwoordig het. In hierdie opsig geskied vertaler-agentskap tot ’n sekere mate passief of 

onbewustelik in hierdie gevalle, wat die uitdrukking van ideologie daarin miskien veral 

treffend maak. Die onderstaande lewensketse is hoofsaaklik opgesom uit biografieë in die 

digitale Bleek-Lloyd-versameling (DBLC:s.j.), maar uitvoerige biografiese inligting oor Lloyd 

is beskikbaar in Schoeman (1997) en Skotnes (2007), en oor Dorothea in Weintroub (2016). 

5.1 Lewensketse 

Lucy Lloyd was die skoonsuster en Dorothea Bleek die dogter van die bekende Duitse 

akademikus en Afrikataalkenner Wilhelm Bleek wat hom in 1856 in Kaapstad gevestig het as 

kurator van sir George Grey se uitvoerige etnologiese en filologiese biblioteek. Lloyd, wat in 

Engeland gebore is en as tiener Suid-Afrika toe verhuis het toe haar pa ’n pos as kapelaan  

in Durban aanvaar het, het kort na Wilhelm se troue met haar suster Jemima na die Bleek-

huishouding in Kaapstad getrek. Daar het Wilhelm vir Lloyd, ’n onderwyseres, as assistent 

opgelei om hom in sy Boesman-navorsing te help. Die navorsing het onder andere bestaan  

uit die versameling en vertaling in Engels van die vertellings van /Xam-informante. Teen die 

middel van die 19de eeu was die tradisionele Boesman-samelewing op die rand van uitwissing. 

Wilhelm se motivering vir die opnames was om die kultuur en taal van hierdie mense te bewaar 

om ’n skets van menslike en taalevolusie te probeer bereik, waarin Boesmans volgens hom die 

primitiefste ontwikkelingsfase verteenwoordig (Bleek 1983:40). 

Lloyd se werk aan die optekening en vertaling van /Xam-rekords het in 1870 begin toe die 

eerste informant uit die Breakwater-gevangenis in hul huis ingeneem is. Die projek het meer 

as 11 000 bladsye /Xam-narratiewe opgelewer7 (folklore, verhale, beskrywings van kulturele 

praktyke, ens.), waarvan Lloyd vir twee derdes verantwoordelik was. Toe Wilhelm in 1875 

oorlede is, het Lloyd, op sy versoek, aangehou met die navorsing en is sy in sy plek as kurator 

van die Grey-versameling aangestel, teen ’n helfte van sy salaris. Vyf jaar later is Theophilus 

Hahn in haar plek aangestel. Na haar afdanking het sy finansieel begin swaarkry en onder swak 

gesondheid gely, wat gelei het tot ’n einde aan haar werk rondom 1884 en haar vertrek na 

Europa in 1887. In 1911 het sy ’n versameling tekste uit haar en Wilhelm se projek gepubliseer 

as Specimens of Bushman folklore – ’n groot uitdaging, gegewe haar persoonlike omstandighede. 

Met haar teruggekeer na Suid-Afrika ’n jaar later het sy die eerste Suid-Afrikaanse vrou geword 

om ’n eredoktoraat te ontvang (van die Universiteit van die Kaap van Goeie Hoop) vir haar 

bydrae tot Boesman-navorsing. Sy is in 1913 oorlede. 

Dorothea Bleek (hierna verwys “Bleek” na haar) is in 1873, net twee jaar voor haar pa se dood, 

in Kaapstad gebore en het in Duitsland en Switserland skoolgegaan nadat die Bleek-gesin om 

finansiële redes Europa toe verhuis het toe sy omtrent 10 was. As jong meisie sou sy kontak 

gehad het met die Boesman-informante en het sy miskien reeds basiese kennis van die 

Boesman-tale /Xam en !Kung opgedoen (Skotnes 2007:204). Sy is, nes Lloyd, as onderwyseres 

opgelei, hoewel sy ook taalkundige studies voltooi het. Lloyd het Bleek in Europa in 

navorsingsmetodiek en die vertaling van /Xam en !Kung opgelei. Sy het in 1904 na Suid-Afrika 

verhuis en rondom 1908 in haar pa se voetstappe gevolg deur al haar aandag aan Boesman-

navorsing te bestee. Sy het heelwat belangstelling in Boesman-tekeninge gehad en is op hierdie 

gebied relatief bekend. Sy het talle ekspedisies na die Noord-Kaap, Tanzanië, Angola en 

Botswana onderneem, waar sy tekeninge, verhale en antropologiese data versamel het. Vertaling 

het veral uit die !Kung-taal plaasgevind, hoewel sy ook ander Boesman-tale opgeskryf het. Sy 

het uittreksels uit haar pa en Lloyd se opnames laat publiseer en ’n Boesman-woordeboek 

saamgestel wat gebruik gemaak het van ’n leksikon wat deur haar pa en Lloyd saamgestel is. 

Die woordeboek is eers in 1956, na haar dood, gepubliseer. In 1923 is sy as “ereleser in 

Boesmantale” erken deur die Universiteit van Kaapstad en in 1936 is sy ’n eredoktoraat deur 

die Universiteit van die Witwatersrand aangebied, wat sy egter geweier het weens haar begeerte 

dat haar pa die enigste “dr. Bleek” moet wees. Sy is in 1948 in Kaapstad oorlede. 

5.2 Morfogenetiese siklus 

Die algemene kontekstualiserende ruimte van Lloyd en Bleek se werk was ’n wetenskaplike 

tradisie wat met koloniale uitbreiding gepaard gegaan het. Hoewel Lloyd en Bleek op die rand 

van die wetenskapstelsel verkeer het, het die milieu wat hier onder geskets word, die werk 

waaraan hulle deelgeneem het op belangrike maniere gekondisioneer deur navorsingsdoel-

eindes algemeen te situeer. Atipiese gedrag in Lloyd en Bleek se werk as vroulike agente, wat 

later bespreek word, moet dus veral teen die ideologiese norme wat hier geskets word, gemeet 

word. Wat struktuur betref, is die belangrikste opmerking dat die wetenskapstelsel in die 

1800’s min plek vir vroue gelaat het en dat hierdie rol hoofsaaklik as manlik gekonseptualiseer 

en aanvaar is (Ouzman 1998:39). 

Kolonisering het wetenskaplike ekspedisies en die uitbreiding van Westerse kennis prakties 

bevorder deur die nodige infrastruktuur en praktiese moontlikhede vir verkenning te skep. Daar 

was ook ideologiese oorvleueling tussen koloniale en wetenskaplike belange in die sin dat 

kennis “ontgin” is, nes fisiese hulpbronne, en berus het op ’n beskouing van inheemse mense 

as onbeskaaf. Ouzman (1998:42) maak die volgende stelling in hierdie verband: “Colonial 

society, though capable of occasional liberalism, was more apt to be patronising in its attitude 

toward indigenous people” (vgl. ook Bartnik 2010 en Pratt 1992). Winsgedrewe koloniste het 

relatief min belangstelling in inheemse Suid-Afrikaanse samelewings gehad buiten handels- en 

arbeidsbelange. Tog het Europese naturaliste wel wetenskaplik in inheemse volke en hul tale 

en kulture belang gestel, wat aanleiding gegee het tot die eerste taamlik simplistiese vertalings 

uit veral die Khoe-tale in Europese tale in die vorm van woordelyste en kort teksvertalings. 

Asimmetriese magsverhoudinge in hierdie vertalings blyk uit die feit dat vertaling deel was 

van wetenskaplikes en reisigers se pogings om inheemse mense en hul tale te klassifiseer en 

sistematiseer of om hulle as vreemd, eksoties of primitief aan Europeërs uit te beeld. Vertaling 

se hoofdoel was die insameling van kennis en dit was nie hoofsaaklik bedoel om kommunikasie 

met inheemse mense te bevorder nie. 

Hierdie akademiese motivering vir vertaling moet beskou word aan die hand van veranderinge 

wat deur die Verligting teweeg gebring is. Die publikasie van Karel Linneaus se Systema 

naturae (1735) en Europa se eerste wetenskaplike ekspedisie rondom dieselfde tyd het die 

begin van ’n nuwe morfogenetiese siklus verteenwoordig ten opsigte van die manier waarop 

die Europese elite hulself in verhouding met die res van die wêreld verstaan en geplaas het. 

Pratt (1992:15) verwys hierna as ’n nuwe weergawe van “Europe’s ‘planetary consciousness’, 

[…] marked by an orientation towards interior exploration and the construction of global-scale 

meaning through the descriptive apparatuses of natural history”. Pratt (1992:15) beskou hierdie 

morfogenese as die hegemoniese refleks van moderne Eurosentrisme en in hierdie verband is 

die skakeling met kolonialisme voor die hand liggend. Hierdie siklus in Europese wetenskap-

stelsels het op plaaslike bodem in twee periodes van taalnavorsing gemanifesteer – 1652 tot 

1730 en 1770 tot 1796 (Den Besten 2010:269). Die Bleeks en Lloyd se werk het omtrent 100 

jaar na hierdie periodes plaasgevind en kan verder van naturalistiese taalnavorsing onderskei 

word in die baie omvattende aard van die antropologiese en linguistiese navorsing, wat dit 

trouens internasionaal eiesoortig gemaak het (Bank 2006:397; Wessels 2008:70). Wilhelm 

Bleek se navorsing het nogtans sterk aanknopings met die naturalistiese tradisie getoon, veral 

in sy bydrae tot rasseteorie (Bank 2010). Dit het egter ook op nuwe maniere by eietydse 

akademiese strominge aangesluit. Wilhelm was naamlik deel van ’n netwerk bekende Europese 

akademici wat beduidende nuwe bydraes tot die wetenskap in die 19de eeu gemaak het. Onder 

hulle het sy neef, die bekende bioloog Ernst Haekel, asook Charles Darwin getel (Wessels 

2008:70). 

Die plaaslike wetenskaplike en koloniale omgewing was ook op belangrike maniere kondisio-

nerend, soos Wessels (2008:69) beklemtoon in die stelling: “It has often been recognised that 

the /Xam materials are a product of […] the intellectual milieu of Victorian Cape Town.” ’n 

Kenmerk van hierdie milieu was die teenwoordigheid van ’n “tight colonial intellectual 

network” (Wessels 2008:70). Wilhelm was een van die vernaamste figure onder hierdie liberale 

koloniale intelligentsia (liberaal met betrekking tot godsdiens en wetenskap eerder as ras), wat 

George Grey en die omstrede predikant William Colenso ingesluit het. Bleek en Lloyd was nie 

deel van hierdie akademiese elite nie. Hoewel daar interaksie was met ander beroemde 

akademici, soos George McCall Theal en George Stow, het hulle eerder hul eie netwerke 

gevorm. Hul navorsingsdoelstellings het ook nie heeltemal by dié van Wilhelm aangesluit nie 

en was meer persoonlik van aard, hoewel ’n soort rasseklassifikasie steeds onderliggend  

was. Tog bied die raamwerk wat hier beskryf word, die algemene kondisionering en norm. 

Wessels (2012:30) verduidelik: “Theoretical expectations and scholarly and aesthetic practices 

preceded and determined the course of the collection of the /Xam materials. They accompanied, 

in turn, their translation and the form they assumed.” 

Daar moet in ag geneem word dat Bleek se navorsing heelwat later as dié van Lloyd 

plaasgevind het. In Bleek se tyd was prosesse van wetenskaplike sistematisering in Suid-Afrika 

op dreef en het veldnavorsing in gewildheid toegeneem. Tog was wetenskaplike navorsing 

steeds dikwels “haphazard, anecdotal and idiosyncratic in practice” (Weintroub 2016:399). 

Bleek se werk het die minder sistematiese, maar praktiese kant van wetenskaplike praktyke 

weerspieël. Tog het haar informele, selfgerigte en persoonlike aanslag tot navorsing haar op 

die rand van ’n nog ontwikkelende wetenskapstelsel geplaas. 

5.3 Agentskap 

Vertaling het slegs ’n komponent van Lloyd en Bleek se navorsing uitgemaak en hulle het 

hulself waarskynlik nie in die eerste plek as vertalers beskou nie. Tog was vertaling ’n 

belangrike eienskap van hul wetenskaplike bydraes en kan heelwat daaruit afgelei word oor 

hul miskien onbewustelike vertalersagentskap deur na hul vertalings te kyk. Hedendaagse 

akademici beklemtoon die feit dat hierdie vertalings, en selfs die klassifisering en aanbieding 

van narratiewe rekords, geensins neutraal is nie, maar ’n baie spesifieke raming en situering 

van /Xam- en !Kung-letterkunde verteenwoordig. Ouzman (1998:40) verduidelik met betrekking 

tot Lloyd spesifiek: “Though unquestionably a matchless work, there are biases in the  

Bleek and Lloyd Collection. […] [B]oth ethnographer and teacher are 'world-makers', neither 

representing the world as it is, but as it fits within personal and cultural frames of reference.” 

Staphorst (2021:106) neem ook die invloed van die direkte omgewing op vertaling in ag  

in sy stelling: “Die proses van oorlewering, vertaling, en transkripsie in ’n kunsmatige 

storievertelruimte in Kaapstad het ’n besliste invloed op die opgetekende tekste in die Bleek 

en Lloyd-argief uitgeoefen.” In hierdie sin moet vertaling geensins as ’n bloot funksionele, 

neutrale, wetenskaplike aktiwiteit beskou word nie, maar as ’n skeppende proses wat weer-

spieëlend van kulturele kondisionering is. 

Voordat daar aan die weerspieëlende rol van vertaaltegnieke aandag geskenk word, is dit nodig 

om te noem dat daar in hierdie geval weer eens sprake is van toeval in die betrokkenheid van 

vroue in vertaling. Wilhelm het tydens sy studies in Europa besluit om die bestudering van 

Afrikatale na te streef en het hom aktief geposisioneer om dit te laat geskied. In teenstelling 

hiermee het Lloyd, weens haar verblyf in die Bleek-huishouding, toevallig in Boesman-

navorsing betrokke geraak. Dit is hoogs onwaarskynlik dat sy as Boesman-navorser sou 

gewerk het as sy in Durban aangebly het. Ouzman (1998:42) voer aan: “The genesis and growth 

of the Bleek and Lloyd Collection was the product of fortunate happenstance enabled by the 

quirky nineteenth century Cape Liberal Tradition.” Lloyd se betrokkenheid was sekerlik deel 

van die “fortunate happenstance” wat hier genoem word. Nes Lloyd sou Bleek miskien nooit 

as Boesman-navorser gewerk het as Lloyd nie toevallig beskikbaar was om haar as jongmens 

op te lei nie. Daar was dus nie tot dieselfde mate sprake van ’n inherente begeerte as by 

Wilhelm nie. In Lloyd se geval het Wilhelm agentskap direk toegelaat en gesanksioneer, veral 

in sy versoek dat Lloyd die Boesman-navorsing na sy dood oorneem. In Lloyd se biografie in 

die digitale Bleek-Lloyd-versameling (DBLC:s.j.) staan daar in verband met hierdie versoek: 

“While Lucy would undoubtedly have done this anyway, his request must surely have 

bestowed on her work the credibility that, in those days, was usually reserved for male scholars 

and researchers.” In Bleek se geval het haar pa se opleiding van Lloyd haar miskien 

vrymoedigheid gegee om as vrou aan die Boesman-navorsing deel te neem. Haar status as 

dogter van Wilhelm Bleek het miskien ook ’n rol in haar deelname gespeel, maar daar was 

geen direkte manlike sanksionering nie. Die toevallige aanraking met Boesman-navorsing het 

nietemin in Lloyd en Bleek ’n opregte belangstelling gekweek wat aanleiding gegee het tot ’n 

baie aktiewe beoefening van agentskap, tot die mate dat albei eredoktorate aangebied is. Tog 

is hierdie vroue nooit in die netwerke van die akademiese elite opgeneem nie, soos reeds 

genoem is. Die primêre agentskap van hierdie vroue was ’n bevorderende faktor ten opsigte 

van hul sosiale status, opvoeding en konneksies, maar ten opsigte van geslag was hulle steeds 

benadeel. Die sanksionering van Lloyd verteenwoordig daarom moontlik ’n belangrike (direkte 

of indirekte) bevordering van agentskap vir hierdie vroue. 

Wat Wilhelm se rol betref, is dit opvallend dat albei vroue ’n onderdanigheid aan hom volgehou 

het en nooit gestreef het om as sy wetenskaplike gelykes gesien te word nie. Voorbeelde hier-

van is Lloyd se onwillige aanvaarding van die pos as kurator van die Grey-versameling en 

Dorothea se weiering van die eredoktoraat. Lloyd en Bleek het eerder nuwe weë vir hul 

(vroulike) agentskap geskep as om direk in Wilhelm se voetspore te probeer volg. Bank 

(2006:158) wys as verdere bewys hiervoor daarop dat Lloyd nie deur Wilhelm se teoretiese 

vooroordele ten opsigte van ras gebind is nie. Sy het hegte verhoudinge met die informante 

gehad en het wegbeweeg van sy belangstelling in mitologie om /Xam-kultuur meer algemeen 

te ondersoek. Sy het ook liberale antikoloniale sieninge geuiter (Bank 2006:352–3) en het 

gesprekke met informante meer vrylik laat verloop. Bleek het op haar beurt ’n baie meer 

praktiese, ekspedisiegebaseerde aanslag tot navorsing gehad waarin sy dikwels met ander 

vroue saamgewerk het. Weintroub (2009) beklemtoon Dorothea se perifere posisie ten opsigte 

van die akademie en verduidelik: “Dorothea Bleek’s research proceeded (by her own choice) 

at an intimate, private pace within the larger public and institutional context of knowledge 

production within which she situated herself.” Sy verduidelik dat navorsing vir Dorothea meer 

oor familietradisie en lojaliteit gegaan het as oor wetenskaplike teoretisering, en beklemtoon 

die persoonlike aard van haar navorsingsaanslag. Sy het die nuwe wetenskaplike teorieë van 

die vroeë 20ste eeu as volksvreemd beskou en het eerder aan gevestigde idees vasgehou wat 

met haar familietradisie gepaard gegaan het (Weintroub 2016:406). 

Afwykings van Wilhelm se patroon het kleinskaalse morfogenese in hul direkte werkomgewings 

verteenwoordig. Weintroub (2009:404) verduidelik ten opsigte van Bleek dat haar navorsing 

gesien kan word as ’n posisionering van haarself as sentraal tot haar eie, selfgemaakte wêreld, 

in teenstelling met ’n perifere bestaan in ’n kennisskeppingsbedryf wat deur mans oorheers is. 

Al twee vroue het dus ruimtes geskep waarin hul sosiale akteurskap meer suksesvol uitgeoefen 

kon word. Afwykings van die norm het met ander woorde ’n beter vereenselwiging van 

persoonlike identiteit en sosiale identiteit as navorsers toegelaat, maar dit het nie grootskaalse 

morfogenese teweeggebring wat die rol van vroue in die wetenskap betref nie. Dit het ook nie 

gepaard gegaan met korporatiewe agentskap nie. As dit bygedra het tot geleidelike ideologiese 

verandering, was dit op die “passiewe” manier wat met primêre agentskap gekoppel word. Dit 

is nietemin insiggewend dat geslag kleinskaalse morfogenese beïnvloed het. In Lloyd se geval 

kan die “sagter”, meer persoonlike omgang met informante as ’n vroulike aanslag gesien word 

en in Dorothea se geval het die gebruik van vroulike veldassistente (dikwels vriendinne) haar 

direkte navorsingsomgewing vervroulik en dus meer verwelkomend gemaak. 

In verband met die vertaaltegnieke van Lloyd en Dorothea as uitdrukkings van kulturele 

kondisionering bied Wessels (2012) heelwat insigte. Hy voer aan dat Wilhelm en Lloyd se 

vertalings 19de-eeuse Europese idees rondom die vorm van folklore weerspieël het (Wessels 

2012:30–1). Wetenskaplike motiverings (eerder as letterkundige belange) en vertaling vir ’n 

akademiese gehoor is in die eerste plek uitgedruk in hul poging om getroue, akkurate en 

letterlike vertalings van die /Xam-narratiewe te bied. Die volgende uittreksel illustreer hul baie 

letterlike benadering tot vertaling (Wessels 2012:31): 

Then her elder sister sprang out of the reeds; she in this manner, she running came. She, 

when she had run to her younger sister, she perceived the goats, she turned aside to the 

goats. She caught hold of a goat …. They, taking hold, rubbed off the hair (from her 

skin). Therefore, when she sat down, she said: “Ye must, pulling, leave the hair on  

the tips of my ears; for, in that manner I shall come to hear; for, I do not feel as if I 

should hear.” 

Hoewel hierdie metode ’n poging was om die oorspronklike estetika en karakter van die 

narratiewe te behou, meen Wessels (2012:32) dat die eksotiserende uitwerking ’n nuwe literêre 

element toegevoeg het. Hierbenewens het Lloyd ook deur haar taalgebruik elemente toegevoeg 

wat Westerse idees rondom die styl van folklore en mitologie weerspieël het. Dit blyk veral uit 

haar gebruik van toe reeds argaïese taal (soos “ye” in die bostaande uittreksel) en redaksionele 

“inmenging” in Specimens of Bushman folklore. Laasgenoemde sluit besluite rondom die begin 

en einde van narratiewe, die kategorisering van tekste en die verskaffing van opskrifte in 

(Wessels 2012:32). Verder blyk Westerse morele kondisionering ook uit die feit dat aanstootlike 

elemente (uit die Westerse perspektief) onvertaald gelaat is (Ouzman 1998:40). Lloyd se 

gebruik van argaïese taal het heelwat kritiek ontlok. Van Vuuren (1994:58) beskryf die Engelse 

vertalings byvoorbeeld as “archaically stilted and belaboured” en daar is duidelik spanning 

tussen die vrye vorm van Boesman-vertelling en Lloyd se Europese raming van die vertellings. 

Lloyd se veranderinge het duidelik Westerse kulturele kondisionering uitgedruk, maar haar 

letterlike vertaalwyse onthul tog ’n bemiddelingsaspek in vertalersagentskap. In teenstelling 

met Bleek se meer afgewerkte benadering, skep haar letterlike vertaalmetode tog ruimte vir  

die waardering van /Xam-estetika. Wessels (2008:76) beskryf Lloyd se vertaalbenadering as 

bemiddelaar as hoogs samewerkend, aangesien vertalings ontstaan het uit ingewikkelde 

onderhandeling en interaksie met informante om die betekenis van narratiewe te begryp en 

akkuraat weer te gee. 

Verskille tussen Lloyd en Bleek se navorsingsbenaderings is reeds genoem. Dorothea het ’n 

metode van ondersoek gevolg wat bestaan het uit die gelyktydige versameling tydens ekspedisies 

van ’n groot verskeidenheid inligting (taalkundig, kultureel, fisies, ens.). Weintroub (2009) 

beskryf haar navorsing as “a magpie’s collection of ethnographic titbits”. Op hierdie manier 

het sy 32 notaboeke saamgestel wat fragmentariese Engelse vertalings uit verskeie Boesman-

tale ingesluit het. Daar was egter ooreenkomste met Lloyd se benadering in metodes van 

vertaling en “raming”. Laasgenoemde blyk veral uit Bleek se verwerking van Lloyd en 

Wilhelm se materiaal vir publikasie. Hierdie ooreenkomste is nie verbasend nie, gegewe die 

feit dat Bleek deur Lloyd in vertaling opgelei is. Wat raming betref, kritiseer Wessels (2012:34) 

Bleek se hoë mate van verwerking van die manuskripte in haar publikasie Mantis and friends: 

Bushman folklore from material collected W.H.I. Bleek and the late Dr. Lucy C. Lloyd(1923). 

Sy het dit so ver gevoer as om verwyderde gedeeltes uit die materiaal saam te voeg, hoewel  

sy beweer het dat sy slegs vervelige herhaling uitgelaat het en getrou gebly het aan die 

transkripsies (Wessels 2012:34). Hollmann (2020) spreek ook in die volgende aanhaling kritiek 

uit teen Bleek se publikasie van nege artikels in die tydskrif Bantoe-Studies onder die opskrif 

“Customs and beliefs of the /Xam Bushmen”: 

In preparing the narratives, Dorothea sacrificed the /Xam idiom for more familiar 

English modes of speech, as was also the case in Specimens of Bushman folklore. And 

while Dorothea’s invaluable translations are always closely aligned to the /Xam text, 

she did intervene in a number of ways, omitting /Xam comments and other details that 

she did not consider directly relevant to the narrative. References to urination and 

genitalia were excised. 

Hollmann (2020) kritiseer haar behoud van argaïese taal en Engelse idioom ten koste van die 

idiomatiese nuanses van /Xam en beskryf haar taal as onderdrukkend. Vergelyking van Lloyd 

en Wilhelm se manuskripte met Bleek se verwerkings wys dat sy dikwels verskeie kort sinne 

uit die bronteks in ’n enkele, komplekse Engelse sin verwerk het, en sodoende die bronstyl glo 

wanverteenwoordig het (Hollmann 2020). Tog is ’n soortgelyke algemene vertaal- en ramings-

metode steeds aanwesig. 

Die kulturele spanning wat blyk uit die vertaalmetodes wat deur Lloyd en Bleek toegepas is, is 

nie vreemd vanuit ’n vertaalkundige perspektief nie en kan trouens as kenmerkend van 

interkulturele vertaling gesien word. Dit weerspieël die omstredenheid wat in huidige literatuur 

aan Lloyd en Bleek as interkulturele bemiddelaars gekoppel word. Aan die een kant word veral 

Lloyd as progressief en vrydenkend beskou en haar omgang met Boesman-informante as ’n 

welkome kontras met koloniale rassevooroordele gesien. Aan die ander kant is dit duidelik,  

en nie verbasend nie, dat sy onder die invloed van Westerse kulturele en wetenskaplike 

kondisionering was, wat uiteindelik berus het op ’n ideologie van rassehiërargie. Bleek word 

as konserwatief en selfs rassisties in vergelyking met Lloyd beskou en haar raming van die 

/Xam-manuskripte word duidelik sterk gekritiseer. Tog word haar rol in die behoud van 

Boesman-tale en haar toewyding geprys. Hierdie polemiek karakteriseer die huidige beskouing 

van Lloyd en Bleek se agentskap as wit vroue tydens die koloniale tydperk. 

6. Ten slotte 

Die vraag wat ten slotte beantwoord moet word, is watter ooreenkomste uit die ontledings blyk 

en wat hierdie ooreenkomste toevoeg tot ons begrip van koloniale vrouevertaling en vertaling 

as ’n sosiaal gekontekstualiseerde verskynsel. Die eerste ooreenkoms wat waarneembaar is in 

die ondersoekte gevalle is dat toeval betrokke was in vroue se betrokkenheid in vertaling. 

Kulturele en strukturele kondisionering het nie ruimte gelaat vir vroue om onder gewone 

omstandighede te kies om as vertalers te dien nie en ’n samesmelting van primêre agentskap 

en ander toevallige omstandighede moes plaasvind om rolle vir vroue as vertalers te skep. In 

bykans elke geval het manlike sanksionering (as deel van toevallige omstandighede) ’n 

belangrike rol gespeel om vrouevertaling toe te laat, goed te keur en te regverdig binne ’n 

beperkende kulturele ruimte. ’n Verdere ooreenkoms tussen die bespreekte vrouevertalers is ’n 

baie aktiewe beoefening van agentskap om veral persoonlike redes (aanvaarding, geloofs-

oortuiging, lojaliteit en familietradisie). Vertaalwerk was nie hoofsaaklik prakties of 

ekonomies gemotiveer nie en daar was geen sprake van korporatiewe agentskap en dus sosiale 

organisasie nie. Daar was trouens nie veel van ’n bewussyn van marginalisering nie. Tog was 

daar in elke geval sterk persoonlike aandrif waarin ’n poging waarneembaar is om persoonlike 

identiteit en bedryfsrol te vereenselwig. In hierdie opsig sluit die bevindings aan by 

Wimalasena (2017:14–5) se opmerking rondom werk en vroue-agentskap dat “work plays [a 

unique role] in women’s lives in enabling the conscious manoeuvring of their life journeys … 

[and] holds even the potential of being an emancipatory life strategy” (oorspronklike klem). 

Sosiale akteurskap het vertaling dus onderbewustelik gemotiveer en hoewel dit nie 

onproblematies was nie, het ten minste drie van die vertalers daarin geslaag om die rol van 

sosiale akteur tot ’n mate te bereik. In Krotoa se geval het ’n aktiewe uitbuiting van 

omstandighede gelei tot tydelike statusverheffing en sosiale aanvaarding deur die vertalerrol, 

maar die vereenselwiging van persoonlike en professionele identiteit was problematies. In  

Zara Schmelen se geval is ’n Christelike lewensdoel te midde van talle uitdagings deur 

vertaling vervul. In Lucy Lloyd en Dorothea Bleek se gevalle is ruimtes geskep vir makliker 

vereenselwiging van persoonlike identiteit (veral geslagsgebonde identiteit) en sosiale rol. 

Daar was dus verskille in die maniere waarop hierdie vroue met strukturele en kulturele 

invloede omgegaan het in ’n poging om sosiale akteurskap te bereik. In hierdie verband is ’n 

opmerking van Wimalasena (2017:15) weer eens treffend, naamlik dat “a morphogenetic view 

of women’s agency can provide realistic explanations regarding the subtleties associated with 

their responses to social powers and observes that not all action by women results in 

reproducing existing social structures.” Hoewel daar ’n sterk mate van morfostase teenwoordig 

was ten opsigte van die rol van vroue as vertalers en die beoefening van vertaling binne ’n 

koloniale konteks, getuig klein nuanses en selfs kleinskaalse morfogenese in hierdie gevalle 

van ’n spesifiek vroulike aanslag tot vertaling. 

Wat die sosiale rol van vertaling in meer algemene sin betref, bied hierdie navorsing ’n sterk 

beklemtoning van die motto van die sosiologie van vertaling: dat vertaling geensins bloot ’n 

neutrale, funksionele aktiwiteit is nie, maar hoogs weerspieëlend van sosiale eienskappe is. 

Wat ’n fokus op vrouevertalers en Archer se idees rondom agentskap tot hierdie waarneming 

byvoeg, is ’n waardering van die rol van vertaling in individue se beweging binne komplekse 

sosiale omgewings en in hul strewe na persoonlike doelwitte. Dit lig die rol van vertaling uit 

in die skep van nuwe, kreatiewe en spontane refleksiewe aktiwiteite om die uiteenlopende 

kousale magte van sosiale strukture te bemiddel (Archer 2007:109). 

Eindnotas 

1 Daar is omstredenheid rondom bykans elke term wat in verband met hierdie groep gebruik 

word (San, Saan, Basarwa, Boesman). Aangesien die term Boesman in meer onlangse studies 

verkies word, word dit hier gebruik. 

2 Olsen (2008:12) voer aan dat talle Khoekhoen binne slegs vyf jaar sedert die Nederlanders 

se aankoms in Nederlands kon kommunikeer. 

3 Badassy (2002:15) noem dat ’n Indiërvrou wat voorheen in diens van dominee Crompton in 

Pinetown was, in 1860 as hoftolk in Natal gedien het. Dit kom voor dat dit slegs ’n tydelike 

rol was. 

4 Nama is ’n naam van die Khoekhoen en die Kaapse Khoe-taal wat in die tyd en gebied 

waarin die Schmelens gewoon het, verkies is. 

5 In hierdie artikel word voorname gebruik om tussen familielede met dieselfde van te 

onderskei waar verwarring mag voorkom. 

6 Die onlangse viering van Zara Schmelen se lewe deur haar afstammelinge en gemeenskappe 

in die Noord-Kaap word op Horst Kleinschmidt se persoonlike webwerf ten toon gestel 

(http://www.horstkleinschmidt.co.za/zara-and-hinrich-schmelen-200th-anniversary.html). 

Die webwerf sluit skakels na die SABC se dekking van hierdie gebeurtenis in. 

7 Hierdie argief is gedigitaliseer en beskikbaar as die digitale Bleek-Lloyd-versameling 

(DBLC s.j.). 

Opsomming 

In sy toonsetting van D.J. Opperman se “Met apologie” maak Roelof Temmingh van verskeie 

tegnieke gebruik om die reeks parodiërende gedigte musikaal te vertolk. Hierdie artikel onder-

soek die verhouding tussen teks en musiek in Met apologie deur die siklus aan die hand  

van stilistiese kenmerke en musikale intertekstuele verwysings te bestudeer. Temmingh se 

vermoë om in uiteenlopende style te komponeer is ’n belangrike faktor in hierdie bespreking. Hy 

verwys byvoorbeeld na die musiek van Claude Debussy, Anton Webern, Paul Hindemith en 

Dmitri Sjostakowitsj, asook na kabaretstyl om die stemming en parodiërende (of selfs satiriese) 

kommentaar van Opperman se teks te verklank. Temmingh se toonsetting vertolk egter nie net 

die strekking van Opperman se teks nie, maar resoneer ook met wyer aspekte van die oeuvres 

van digters wat nageboots word. Die liedsiklus bied verskeie vertolkings van die sentrale 

karakter: die weduwee Viljee. Sy word soms as tragies, soms as komies, soms as eroties en 

soms as kranksinnig uitgebeeld. 

Trefwoorde: Afrikaanse kunslied; D.J. Opperman; Met apologie; parodie; Roelof Temmingh; 

Suid-Afrikaanse kunsmusiek 

 

Abstract 

“Raak getref én tog onaangetas gelaat.” Musical setting of parodic texts in  

Roelof Temmingh’s Met apologie 

Roelof Temmingh’s song cycle Met apologie for mezzo soprano and piano (1992) represents 

one of the most outstanding contributions to the already extensive genre of the Afrikaans  

art song. It sets to music a series of poems by the same title, published by the Afrikaans poet  

D.J. Opperman in 1964. In his poems Opperman presents nine parodies in the style of Afrikaans 

poets from the generation known as the “Dertigers”, based on a common subject, about a 

widow taking her dog for a Sunday afternoon walk on the beach. The poets parodied in the 

cycle are C.M. van den Heever, I.D. du Plessis, W.E.G. Louw, N.P. Van Wyk Louw, Uys Krige, 

Ernst van Heerden, Elisabeth Eybers and S.J. Pretorius. Opperman’s procedure is reminiscent 

of the musical genre theme and variations, to the extent that the “theme” is to be read out prior 

to rendering the “variations”. “Raak getref én tog onaangetas gelaat” (“Aptly struck, yet left 

unscathed”) are the words by which the critic Rob Antonissen describes the manner in which 

Opperman depicts the targets of his parodies. 

In his music Temmingh echoes this procedure by setting each poem to the style of a different 

composer or genre from the 20th century, including Debussy, Webern, Hindemith and 

Shostakovich. This article places Opperman’s poems in their wider literary context and then 

turns to a critical contextualisation and analysis of Temmingh’s songs. Stylistic characteristics 

of the songs are examined in relation to the composers whom they imitate, in some cases even 

pointing to specific works that could have served as models. As in the case of its literary model 

the music has a humorous rather than a satirical intent. It does not resort to distortion of its 

stylistic model and as such represents a unique kind of parody. At the same time the songs are 

shown to present particularly apt and evocative musical interpretations of their subject matter. 

The various guises in which the widow is depicted in the poems, ranging from the tragic to the 

comical, from the erotic to the obsessive and deranged, are found to be echoed in the respective 

songs by means of particularly striking musical characterisation. The final song in Met apologie 

also serves as a case study as to how a musical setting of a poem may add a layer of inter-

pretation or characterisation that was not necessarily present in the written text on its own. 

Several observations are made about the challenges a singer faces when endeavouring to 

perform the songs. With its nine examples of starkly different styles and idioms, Met apologie 

is a tour de force of compositional variety. Although this cycle demonstrates Temmingh’s 

ability to compose in various idioms and to imitate other composers very accurately, the  

songs also exhibit the composer’s own unique voice in an unmistakable way. In that sense 

Temmingh’s Met apologie must be regarded as a highly significant contribution to South 

African music at large, worthy of taking its place in the standard repertoire of performers of 

the voice type for which it was written. 

Keywords: Afrikaans art song; D.J. Opperman; Met apologie; parody; Roelof Temmingh; 

South African art music 

 

1. Inleiding 

1.1 Die Afrikaanse kunslied 

1.1.1 Musikale en kulturele agtergrond 

In enige oorsig van Suid-Afrikaanse musiek van die afgelope 100 jaar, en veral van Suid-

Afrikaanse kunsmusiek, sal die Afrikaanse lied vir solostem en klavierbegeleiding nie mis-

gekyk kan word nie. Hierdie liedgenre – ook bekend as die Afrikaanse kunslied – het ’n aantal 

noemenswaardige werke opgelewer in ’n tyd toe dit in baie ander lande en tale sy aktualiteit 

verloor het. Die Afrikaanse kunslied het ’n drievoudige oorsprong. Die eerste bydraes het in 

die suigstroom van die opbloeiende Afrikaanse digkuns ontstaan. Sonder hierdie ontwikkeling 

op literêre gebied, ’n ontwikkeling wat veral in die eerste helfte van die 20ste eeu ’n magdom 

tekste opgelewer het wat vir toonsetting geskik is, sou geen Afrikaanse liedkuns ontstaan het 

nie. Die tweede invloedstroom was die populêre Europese salonlied, wat as voorbeeld vir die 

musikale inkleding van sulke gedigte gedien het. Derdens is die spore van die Duitse kunslied 

in die werk van sommige komponiste duidelik herkenbaar. 

’n Omvattende oorsig oor die Afrikaanse sololied met klavierbegeleiding, ’n oorsig wat nie net 

die ideologiese en sosiokulturele konteks van die lied se eerste dekades in aanmerking neem 

nie maar ook die grondverskuiwing van die drie dekades sedert 1994 – en reeds krities oor 

laasgenoemde besin – bestaan tans nie. Johann Potgieter se doktorale proefskrif getitel “’n 

Analitiese oorsig van die Afrikaanse kunslied, met klem op die werke van Nepgen, Gerstman, 

Van Wyk en Du Plessis” (1967) is die omvangrykste studie oor die onderwerp tot op datum, 

maar dit is reeds 50 jaar oud. Ewe belangrik is Izak Grové se ’n Eeu van Afrikaanse liedkuns 

(2010), wat 27 klankopnames van verteenwoordigende liedere uit hierdie tradisie op een CD 

bymekaarbring. Intussen lok die onderwerp ondersoek van kleiner omvang uit. Een van die 

uitstaande werke in Grové se versameling is Roelof Temmingh se Met apologie (1992). Dit  

is ’n liedsiklus wat beslis verdien om van nader bekyk te word, ’n taak wat die skrywers van 

hierdie artikel vir hulself gestel het. 

1.1.2 Met apologie as Afrikaanse kunslied 

Die liedsiklus Met apologie is nie die eerste werk waarin Roelof Temmingh (1946–2012)1 hom 

kreatief met D.J. Opperman se digkuns bemoei nie. Reeds in 1970 het hy Opperman se “Ballade 

van die Grysland” as onderwerp vir ’n komposisie gebruik, gevolg deur ’n grootskaalse 

elektroniese werk (1989) gebaseer op die digter se Joernaal van Jorik (1949). Eweneens is  

Met apologie slegs een van talle bydraes tot die (Suid-) Afrikaanse kunslied uit Temmingh  

se pen. Ander digters wie se tekste hy as kunsliedere getoonset het, sluit in Boerneef, Totius,  

N.P. Van Wyk Louw, Elisabeth Eybers en Roy Campbell, afgesien van die feit dat hy ook meer 

as een keer eie tekste verklank het. Maar Met apologie kan waarskynlik as Temmingh se 

belangrikste bydrae op dié gebied beskou word. 

Temmingh se liedsiklus verteenwoordig ’n besonder oorspronklike benadering tot die toon-

setting van parodiërende poësie. Opperman se skerpsinnige teks bestaan uit ’n reeks van nege 

gedigte wat die skryfstyl van gesiene Afrikaanse digters uit die 1930’s en 1940’s naboots.  

Dit het vir Temmingh as aanleiding gedien om in sy toonsetting op sý beurt die style van  

’n verskeidenheid 20ste-eeuse komponiste na te boots, ’n waarlik geïnspireerde ingewing. 

Terloops, stilistiese verskeidenheid is juis een van die kenmerke van Temmingh se vroeë 

skeppingsperiode. Sy vermoë om in verskillende style te komponeer het hom in Met apologie 

baie goed te pas gekom (sien Lüdemann 1996). Tog is Met apologie nie bloot ’n versameling 

van slaafse nabootsings van ander komponiste of style nie. Temmingh se eiesoortige klank  

is deurgaans teenwoordig. Die komponiste wat nageboots word, sluit in Claude Debussy,  

Anton Webern, Paul Hindemith en Dmitri Sjostakowitsj. Hierdie intertekstuele verwysings na 

ander komponiste maak verskeie interessante vertolkings van Opperman se gedigte moontlik. 

Die werk is in opdrag van die Stigting vir Skeppende Kunste geskryf en is bedink vir mezzo-

sopraan en klavier. Dit is aan Hanneli Rupert opgedra.2 Sy het die werk egter nooit uitgevoer 

nie.3 Die vroegste uitvoering waarvan ons weet, het tydens die US Woordfees op 31 Maart 2001 

plaasgevind. Minette du Toit (-Pearce) het die liedsiklus tydens ’n namiddagkonsert in die 

Fismersaal van die Konservatorium, Stellenbosch gesing. Ongelukkig word die begeleier in 

die Woordfees se program nie by name genoem nie. 

Hierdie artikel poog om Temmingh se liedsiklus in ’n breër konteks te plaas, dit stilisties te 

ontleed en dan veral aandag te gee aan die wyse waarop dit die element van parodie, wat 

Opperman se teks bepaal, musikaal interpreteer, veral uit die perspektief van die weduwee as 

sentrale figuur van die siklus. 

Die bespreking van elke lied word voorafgegaan deur ’n oorsig van die digter wat in die gegewe 

teks ter sprake is. Hier skenk ons veral aandag aan Opperman se siening van die betrokke digters 

se werk, aangesien sy parodiërende skrywe deur sy eie, soms subjektiewe, perspektief ingegee 

is. Die bespreking van die musiek self maak nie aanspraak op volledigheid nie, maar fokus 

slegs op dié stylkenmerke wat vanuit die perspektief van die betrokke gedigte van belang is. 

1.2 D.J. Opperman as literêre kritikus én parodieskrywer 

Opperman beklee ’n belangrike posisie in die ontwikkeling van sowel die Afrikaanse digkuns 

as die Afrikaanse literêre kritiek. In sy doktorale proefskrif, wat later as die boek Digters van 

Dertig (1953) gepubliseer is, bestudeer hy die digterlike ontwikkeling van I.D. du Plessis,  

C.M. van den Heever, N.P. Van Wyk Louw, Uys Krige, W.E.G. Louw en Elisabeth Eybers. 

Hy verwys na hulle as “die vernaamste Dertigers” (Opperman 1962:15). Dit val op dat hy al 

hierdie digters, met die byvoeging van S.J. Pretorius, in “Met apologie” insluit. Dit laat die 

gevolgtrekking toe dat sy nabootsing van hierdie digters nie poog om hulle te kritiseer nie, 

maar eerder om erkenning te gee aan hulle prominente posisies in die Afrikaanse digkuns. 

1.3 Die teks 

Die volgende reëls verskyn voor Opperman se reeks parodiërende gedigte: 

Op ’n Sondagmiddag loop die weduwee Viljee 

                    in swart geklee 

                    met twee kolliehonde langs die see. (Opperman 1964:21) 

Volgens Temmingh se instruksies in die manuskrip moet ’n uitvoering van Met apologie 

voorafgegaan word deur die voordra van hierdie reëls deur die sangeres. Die nege parodiërende 

gedigte is elk ’n variasie op hierdie tema. Die sangeres of pianis moet ook die naam van die 

digter aankondig wat in elke lied nageboots word. Die volgende digters is ter sprake: 

1. C.M. van den Heever 

2. I.D. du Plessis 

3. W.E.G. Louw 

4. N.P. Van Wyk Louw I 

5. N.P. Van Wyk Louw II 

6. Uys Krige 

7. Elisabeth Eybers 

8. Ernst van Heerden 

9. S.J. Pretorius 

Agt van die betrokke gedigte is vir die eerste keer in Standpunte van Augustus 1948 gepubliseer. 

’n Tweede gedig in die styl van N.P. Van Wyk Louw is later bygevoeg. Die hersiene weergawe 

verskyn in 1964 in Opperman se bundel Kuns-mis. 

In sy bespreking van Kuns-mis meen Rob Antonissen4 dat die sukses van effektiewe satiriese 

poësie nie van die akkuraatheid van die satire mag afhang nie. Terselfdertyd mag die poësie 

ook nie te veel aandag op sy eie “heerlikheid” vestig en so die effek van die satire ondermyn 

nie (Antonissen 1974:177). Volgens Antonissen tref hierdie reeks gedigte in Kuns-mis die 

vereiste balans, en hy bestempel hulle as die beste voorbeelde van satiriese poësie: 

Agt digters word raak getref én tog onaangetas gelaat, en van die ander kant gesien 

staan die nege gediggies daar as ’n wonderlik-beweeglike suite van tema-variasies 

waaroor die geparodieerde digwyses geen oordeel hoegenaamd te vel het nie. 

(Antonissen 1974:178) 

Alhoewel Antonissen beide terme parodie en satire in sy bespreking gebruik, sal hierdie 

ondersoek Met apologie aan die hand van parodie bestudeer. Satiriese werke kritiseer en 

verkleineer, dikwels met die doel om verandering teweeg te bring. Dit doen die teks en musiek 

van Met apologie nié. Om Antonissen se woorde te herhaal, die digters word “raak getref én 

tog onaangetas geraak”. Dieselfde geld vir die komponiste wat Temmingh in sy toonsetting 

naboots. 

  

2. Die liedsiklus Met apologie 

2.1 C.M. van den Heever 

O skemervloeiing van die najaarsee! 

Jou Sondagende branders plooi en val 

en langs twee meeue dwaal ek geweduwee 

maar ewig ruis om my die Al. (Opperman 1964:22) 

In die inleiding tot Senior verseboek beskryf Opperman (1986:20) C.M. van den Heever  

(1902–1957) as “die romantikus wat weemoedig gestem word oor die verganklikheid en die 

aardse, en dan verlang […] na die skone en ewige”. Sy voorkeur vir romantiese temas soos 

verganklikheid, die dood, eensaamheid en verlange gee ’n ernstige toon aan Van den Heever 

se werk wat kritici soos J.C. Kannemeyer, E.A. van der Elst en Ernst van Heerden as 

swaarmoedig, selfs pessimisties beskou (Du Plooy 2003:3). 

In “Met apologie” word die kontras tussen die betreuring van die verganklike en die verlange 

na die ewige voorgestel deur die kontras tussen die weduwee wat oor haar man treur en die 

skynbaar onverganklike branders van die see. In die reël “maar ewig ruis om my die Al” 

verskuif die spreker haar aandag van die verganklike na die ewige, wat ’n algemene verskynsel 

in Van den Heever se gedigte is. Hierdie reël herinner aan “en in die dreuning van die see 

verloor, / verruis dit ritmies soos ’n ewigheid” uit Van den Heever se “Afrika” (Van den Heever 

in Opperman 1986:135), wat soortgelyke temas bevat. 

Opperman verduidelik dat Van den Heever gereeld met nuwe beelde, “altyd wasig en skemerig”, 

vorendag kom om uitdrukking aan die verlange na die “skone en ewige” te gee (Opperman 

1986:20). In “Met apologie” boots Opperman vir Van den Heever na deur beelde te skep  

en nuwe woorde te versin wat die digter se styl weerspieël. Die woorde “skemervloeiing”, 

“najaarsee”, “Sondagende branders”, en “geweduwee” is almal nuutskeppings. Die eerste reël 

van die gedig kan vaagweg met “die sonbrand sterf in skemervreemde see” (Van den Heever 

in Opperman 1986:135) uit “Afrika” vergelyk word, waar Opperman se “skemervloeiing” 

moontlik na Van den Heever se “skemervreemde” verwys. Alhoewel die letterlike betekenis 

van hierdie nuutskeppings soms onduidelik is, gee hulle ’n epiese, selfs dramatiese stemming 

aan die toneel. 

Verder verleen die gedig ’n geestelike karakter aan die see. Volgens Opperman (1986:20) is 

die vergeesteliking van natuurlike elemente ’n algemene tendens in Van den Heever se poësie. 

Die eerste reël spreek die vloei van die see direk aan, wat dit sodoende personifieer. Die laaste 

reël verwys weer na die see as “die Al”, wat, soos die Duitse das All, waarskynlik “die heelal” 

beteken. 

Temmingh se toonsetting van hierdie gedig komplementeer Opperman se teks op treffende 

wyse. Die ritme en kontoer van die stemparty dra by tot die beeld van branders wat styg en 

daal. Die vier reëls van die gedig word in stygende en dalende melodiese lyne aangebied wat 

ten opsigte van intervalkonstruksie aan mekaar verwant is. Die intervalle volg mekaar telkens 

in afwisselende heel- en halftone op, met halftone effens in die meerderheid, sodat minstens 

gedeeltelik die indruk van ’n oktatoniese toonleer ontstaan. Die eerste en derde frases bevat 

dieselfde toonvoorraad, terwyl die tweede frase ’n effens gewysigde weergawe daarvan in ’n 

dalende volgorde bevat. (’n Meer diepgaande bespreking van hierdie soort melodiekonstruksie 

kan in Lüdemann 1987:171 gevind word.) Hierdie stygende en dalende lyne kan sekerlik met 

die “plooi en val” van die branders in verband gebring word. Sien as voorbeeld die eerste frase 

(Figuur 1). 

 

Figuur 1. “C.M. van den Heever”, maat 11–145 

In maat 18 (Figuur 2) word die kwartnote en halfnote tot agstenote verkort, wat ’n gevoel van 

beweging skep. Dit is ook die enigste vokale frase in die lied wat ’n dalende kontoer volg. In 

maat 19 word die oorgebinde B-mol deur agstenote gevolg wat melismaties daal tot by F op 

die woord “val”. Hierdie frase is ’n treffende uitbeelding van ’n sakkende brander. 

 

Figuur 2. “C.M. van den Heever”, maat 18–20 

Temmingh benut die verskillende registers van die mezzosopraanstem om die oorkoepelende 

betekenis van die gedig uit te beeld. Die eerste drie frases, waarin die verganklikheid van die 

mens betreur word, word in die middelregister gesing. Die laaste frase, waarin die spreker haar 

aandag op die heelal, “die Al”, vestig, word in die laer register gesing. Die kontrasterende 

toonkleure wat met die verskillende stemregisters gepaard gaan, komplementeer die kontras 

tussen die twee hoofgedagtes in die gedig. So vertolk Temmingh se toonsetting nie net die 

gegewe teks nie, maar beklemtoon dit ook hoe Opperman algemene aspekte van Van den 

Heever se styl parodieer. 

Die begeleiding eggo die somber, onheilspellende stemming van die teks. Die dramatiese 

karakter van die klavier se inleidende mate (1–10) toon dalk, soos in die geval van die stemparty, 

ooreenkomste met die deinende branders van die see, maar dit kan sekerlik ook in verband 

gebring word met die gedig se beeld van die see as simbool vir die ewigruisende en 

ongenaakbare heelal waarvan die weduwee tydens haar uitstappie op die strand bewus word. 

 

Figuur 3. “C.M. van den Heever”, maat 1–4 

Die stem- en klavierpartye beweeg meestal onafhanklik van mekaar. Wanneer die klavierparty 

’n vokale frase begelei, is dit staties en bestaan dit uit aangehoue akkoorde. Hierdie kenmerk 

herinner aan die tegniek van recitativo secco, wat ’n gepaste begeleidingstyl vir die lied se 

deklamatoriese toonsetting is. Dit laat die sangeres toe om natuurlike spraakinfleksies toe te 

pas sonder om deur die ritme en metrum van die begeleiding ingeperk te word. Die aangehoue 

akkoorde is in beide gevalle drieklanke op C mineur in eerste omkering, wat telkens deur 

drieklanke op E mineur voorafgegaan word en dus ’n sterk tonale kontras met die dominante 

sonoriteit op F elders in die begeleiding vorm. Die plasing van tonale akkoorde direk langs 

mekaar sonder dat hulle met mekaar verwant is, is ’n styltegniek wat Temmingh in sy latere 

werke graag aanwend. In die laaste frase verdubbel die klavier egter die stemparty in parallelle 

vergrote vierdes (Figuur 4). 

Terwyl die baslyn, met sy kragtig herhalende pedaalpunt, F as sentrale sonoriteit van die lied 

in sy geheel vestig, dui die verrassende wending na B-mol majeur aan die einde van die lied 

dalk op ’n gevoel van aanvaarding en berusting in haar lot aan die kant van die weduwee (sien 

Figuur 4). Die onverwagsheid van hierdie tonale wending verteenwoordig ook ’n tikkie humor, 

in ooreenstemming met die parodiërende aard van die gedigte, net om aan te toon dat die 

beskrywing van die weduwee en haar omstandighede ’n bietjie tong-in-die-kies gedoen word. 

Figuur 4. “C.M. van den Heever”, maat 25–32  

2.2 I.D. du Plessis 

My twee windhonde draf 

soos fezze langs die see; 

ek vra Ali en Allah af 

waar is meneer Viljee? (Opperman 1964:23) 

Opperman (1986:19) wys ’n tweespalt in Du Plessis se oeuvre uit. Hy identifiseer sekere 

gedigte as deel van Du Plessis se vroeëre balladefase en ander as deel van sy latere biegfase. 

Hierdie tweespalt sluit aan by Du Plessis se posisie as oorgangsfiguur in die Afrikaanse digkuns. 

Opperman (1986:19) verduidelik dat die werke uit sy balladefase met die ouer generasie  

van digters vereenselwig kan word. Die gedigte is onpersoonlik, blymoedig, op beskrywings 

van uiterlike verskynsels gerig en neem dikwels die vorm van ’n epiese ballade aan. Die 

beskrywings is soms eksoties of selfs “eksotisties”6 waar dit ’n geromantiseerde, tog eensydige 

uitbeelding van vreemde kulture gee (Sheppard 2016). Daar is byvoorbeeld reisindrukke van 

verafgeleë bestemmings, soos gesien in die “Kwatryne” (in Opperman 1986:127–8), asook 

eksotiese uitbeeldings van Oosterse, Maleise en Kleurlingkulture7 (in Opperman 1986:19). Die 

bundels Lied van Ali en ander gedigte (1931) en Die vlammende fez (1943) bevat byvoorbeeld 

deurlopende verwysings na die Maleise kultuur en Islam. 

Die eksotistiese uitbeeldings wat in Du Plessis se vroeëre werk voorkom, is dikwels van ’n 

humoristiese of volkse aard. Die gedig “Karnaval” is ’n goeie voorbeeld. Dit beeld ’n toneel 

uit van ’n Maleise man genaamd Madjiet wat tydens die Nuwejaarkarnaval in Kaapstad na sy 

beminde, Galima, soek om haar te vra om met hom te trou. Die gedig se refrein herinner aan 

die lirieke van ’n volksliedjie, veral uit die Moppies- en Ghoema-tradisie: 

Vanmôre gee Galima my die jawoord; 

Vanmôre swaai Galima deur die straat. 

Vanmôre gee Galima my die jawoord; 

Vanmôre gee die lewe my ’n maat. (Du Plessis in Opperman 1986:128) 

Opperman se Du Plessis-styl-gedig roep aspekte van die Islamgeloof op deur die beeld van die 

fes, asook die name Ali en Allah. Alhoewel die inleidende teks vasgestel het dat die weduwee 

se honde kollies is, word hulle hier met die meer atletiese windhonde vervang. Die honde se 

beweging word met die eksotiese beeld van ’n fes vergelyk, wat moontlik na Du Plessis se 

digbundel Die vlammende fez (1943) verwys. In hierdie bundel beskryf die titelgedig die 

onderdrukking wat die Maleise mense onder slawerny deurgemaak het en voorspel dat hulle ’n 

beter toekoms sal hê. In die volgende reëls uit die gedig, “Die vlammende fez”, word die fes 

as majestueus en heldhaftig uitgebeeld: 

Gloei ’n ster die toekoms in, 

Bloedrooi, ryk, beloftevol, 

Streep dit soos ’n vurige koeël 

Wat die donderwolke kwes: 

Die vlammende fez. (Du Plessis 1943:58) 

As die konteks rondom die fes in Du Plessis se werk in ag geneem word, is dit moontlik om 

Opperman se gebruik van hierdie beeld met die majestueuse aard van sommige van Du Plessis 

se balladestylgedigte te vergelyk. Veral die gedigte met eksotiese onderwerpe word hier 

opgeroep. 

Temmingh se musikale uitbeelding van die windhonde resoneer met die humor van Du Plessis 

se vroeëre werk. Die oempapa-begeleidingsfiguur, tipies van die Weense wals, saam met die 

wisselende halftone in mate 3–4 (Figuur 5), 11–14 en 19–22, skep ’n gepaste musikale agter-

grond waarteen die toneel van twee windhonde en ’n kennelik verwarde weduwee langs die 

see hom afspeel. 

 

Figuur 5. “I.D. du Plessis”, maat 1–4 

Figuur 6. “I.D. du Plessis”, maat 7–10 

Die oempapa-begeleidingsfiguur het ’n duidelike humoristiese toon. Die figuur is in 6/8-tydmaat 

en die basnoot wissel tussen E-mol en B-mol, wat ’n herhalende I–V-baslyn suggereer, terwyl 

die akkoorde in die regterhandparty as ’n vergrote drieklank daarby pas (of dalk ook as politonale 

akkoordsamestelling ontleed kan word). Dit veroorsaak dat die eenvoudige walsbegeleidings-

figuur op humoristiese wyse verwring word. 

Die begeleiding by die eerste frase van die stemparty het ’n soortgelyke koloristiese, en dalk 

eksotiese, effek. Dit bestaan uit drieklanke in tweede omkering wat nie volgens enige tonale 

beginsels op mekaar volg nie, byvoorbeeld D mineur – D majeur – E-mol mineur in maat 7–8, 

of F mineur – F majeur – F-kruis mineur – G-kruis mineur in maat 8–9 (Figuur 7). 

 

Figuur 7. “I.D. du Plessis”, maat 7–10  

Alhoewel Temmingh se “I.D. du Plessis” geen verwysings na Kaaps-Maleise musiek bevat  

nie, kom dit voor asof die konnotasies rondom die bogenoemde oempapa-begeleidingsfiguur, 

asook die koloristiese effek van die harmonie, wel ook met die Kaaps-Maleise kultuur 

vereenselwig word. Dit sou kon lei tot die vermoede dat die lied die “ander”, die Maleier, met 

die stereotiepe idees van ’n eenvoudige, ongekultiveerde volksbestaan verbind, soos in 

sommige gedigte uit Du Plessis se balladefase gevind word. Die humoristiese toon van die 

begeleidingsfiguur herinner ook aan Du Plessis se gedigte soos “Karnaval”, wat die Kaapse 

Maleier-kultuur uitbeeld. 

Die einde van “I.D. du Plessis” is op tekstuele en musikale vlak ironies. In vergelyking met die 

ander tekste in Met apologie is hierdie gedig se verwysing na die dood vaag. Die weduwee is 

nie dramaties ontsteld soos in “W.E.G. Louw”, waansinnig soos in “N.P. Van Wyk Louw I” 

of nonchalant soos in “N.P. Van Wyk Louw II” nie. Die dood word eerder op ’n stemmige 

wyse aangespreek deur die vraag: “Waar is Meneer Viljee?” Tog lê daar ’n skertsende toon in 

die allitererende “Ali en Allah”, asook in die ironie van die gedagte dat mevrou Viljee glo vir 

Allah sou aanspreek. In maat 19 en 20 word die vergrote drieklanke van die oempapa-ritme 

met meer dissonante sameklanke vervang: F – A-mol – B en E-mol – E – G (Figuur 8), wat die 

skertsende toon benadruk. Die laaste maat bestaan uit ’n dominant sewende, wat die lied ’n 

ambivalente, onopgeloste einde gee. 

 

 

Figuur 8. “I.D. du Plessis”, maat 15–20 

2.3 W.E.G. Louw 

Droef kyk my oë 

deur die trane heen, 

soos amandelbloeisels 

deur die eerste reën; 

ek rou oor die duine, 

my bleek hande waai, 

en ’n hond byt sy stert, soos hy draai, soos hy draai … (Opperman 1964:24) 

Opperman (1986:24) voer aan dat W.E.G. Louw se bundel Die ryke dwaas (1934) ’n belangrike 

keerpunt in die ontwikkeling van die Afrikaanse letterkunde ná 1930 was. Baie van Louw se 

gedigte handel oor temas soos eensaamheid en sy wroeging met liefde en geloof (Opperman 

1986:24, Verster 2020:313). Die sensitiwiteit waarmee Louw klanke en beelde in hierdie 

bundel aangewend het, was destyds ’n nuwe ontwikkeling in die Afrikaanse digkuns (Opperman 

1986:24). 

https://doi.org/10.56273/1995-5928/2022/j19n2b5


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b5   
 

 140 

Opperman se nabootsing van Louw in “Met apologie” bevat duidelike verwysings na 

“Vaalvalk”, wat in Die ryke dwaas verskyn: 

Wit is die wêreld 

van outydse wee, 

en ’n treurige wals 

is die vroeëmoresee; 

dou oor die duine, geen windjie wat waai, 

net ’n vaalvalk wat sing soos hy draai, soos hy draai … (Louw in Opperman 1986:167) 

Die laaste reëls van “W.E.G. Louw” stem sterk met “Vaalvalk” ooreen: “[E]k rou oor die 

duine / my bleek hande waai” is duidelik gebaseer op “dou oor die duine, geen windjie wat 

waai”. Net so is “en ’n hond byt sy stert soos hy draai, soos hy draai” gebaseer op “net ’n 

vaalvalk wat sing soos hy draai, soos hy draai …” In die laasgenoemde voorbeeld is die 

kenmerkende herhaling van “soos hy draai” waarskynlik Opperman se sterkste gebaar van 

parodie in die gedig. 

Die gewildste kunsliedtoonsettings van “Vaalvalk” is vermoedelik dié van Blanche Gerstman 

en Arnold van Wyk. Temmingh se toonsetting van “W.E.G. Louw” toon geen ooreenkomste 

met Gerstman se “Vaalvalk” nie. Dit toon wel ’n paar ooreenkomste met Van Wyk se toonsetting. 

Die klavierparty van “W.E.G. Louw” bevat ’n konstante pedaalpunt van herhalende sestiende-

note in die regterhand. Die begeleiding van Van Wyk se “Vaalvalk” bevat weer ’n aangehoue 

G-kruis in ’n gesinkopeerde ritme. Temmingh se herhalende sestiendenote en Van Wyk se 

gesinkopeerde pedaalpunt dra by tot die subtiele gevoel van onrustigheid wat in beide 

“Vaalvalk” en “W.E.G. Louw” teenwoordig is. Temmingh en Van Wyk se benaderings tot die 

onderskeie gedigte stem ook tot ’n mate ooreen. Van Wyk het die woorde “soos hy draai” 

volgens ’n trapsgewys stygende melodie getoonset en die woord “draai” is deur ’n aangehoue 

noot vergesel. Temmingh se toonsetting van “soos hy draai” (Figuur 9) beeld die hond se 

beweging as ’n melisma op ’n reeks wisseltone uit. Hier word die herhaling van “soos hy draai” 

op dieselfde toonhoogtes as die eerste weergawe van hierdie frase getoonset, maar met ritmiese 

wysiging. 

 

Figuur 9. “W.E.G. Louw”, maat 23–29 

Alhoewel op hierdie ooreenkomste tussen Van Wyk en Temmingh se liedere gewys kan word, 

en hoewel met sekerheid aanvaar kan word dat Temmingh die ouer komponis se “Vaalvalk” 

geken het, is die raakpunte nie van veel belang nie. Ooreenstemmende tekste sal waarskynlik 

ooreenstemmende benaderings tot metrum en vertolking in verskillende komponiste uitlok. In 

die ander gedigtoonsettings in Met apologie is Temmingh se verwysings na ander komponiste 

duidelik en ondubbelsinnig. Daarom kan hierdie paar raakpunte met Van Wyk as toevallig 

aanvaar word en nie as intertekstuele kommentaar of parodie nie. 

Naas die verbeeldingryke einde is daar twee verdere aspekte van die lied wat vermelding 

verdien. Die een is dat die konstante pedaalpunt van herhalende sestiendenote in die regterhand, 

waarna hier bo verwys is, geharmoniseer word deur ’n baslyn met konsonante intervalle wat 

nie deur ’n tonale verwantskap met mekaar verbind word nie (Figuur 10). Dit herinner aan die 

akkoordprogressies wat in die eerste lied, “C.M. van den Heever”, uitgewys is. ’n Soortgelyke 

tegniek word in die eerste beweging van Temmingh se Vioolsonate (1993) aangewend, terwyl 

’n pedaalpunt in ’n middelregister met vinnig herhalende note ook in Radar (1982) voorkom. 

Die tweede aspek waarop gewys kan word, is dat die melodiekonstruksie verskeie kere deur ’n 

snit uit die oktatoniese toonleer bepaal word: In mate 4–6 (Figuur 10) verskyn die note A – G-

kruis – F-kruis – F; in mate 6–9 is dit E – F – F-kruis – G-kruis; en in maat 18 is dit E-mol – D 

– E-mol – C – B. In laasgenoemde geval stem die toonhoogtes ooreen met die Sjostakowitsj-

motief, ’n motief wat Temmingh dikwels aanhaal en wat in verband met die agtste lied, “Ernst 

van Heerden” in meer besonderhede beskryf word. In mate 20–21 verskyn ’n soortgelyke 

konstellasie van intervalle by die melodie op die woorde “my bleek hande waai”. Saam met 

die harmoniek van die begeleiding dra hierdie intervalreeks bepalend tot die stemming van die 

lied by. 

 

Figuur 10. “W.E.G. Louw”, maat 1–7  

2.4 N.P. Van Wyk Louw I 

In vergelyking met die werk van sy broer, W.E.G. Louw, is N.P. Van Wyk Louw se poësie van 

’n meer direkte, hoogdrawende en selfs gewelddadige aard. Opperman (1986:21) meen dat sy 

poësie nie net oor die skone en die goeie handel nie, maar ook oor die onaangename, bose, 

barbaarse en edele. Sy gedigte getuig van die raaiselagtigheid en dubbelsinnigheid van die lewe 

en daar is ’n konstante spanning tussen uiterstes in sy werk teenwoordig. 

“Met apologie” bevat twee kontrasterende gedigte wat albei die styl van Van Wyk Louw 

naboots. Die bogenoemde eienskappe van die digter se oeuvre is hoofsaaklik in die eerste 

parodiërende teks teenwoordig. 

O God! làngs u skriklike water 

stap die weduwee Viljee 

met dié weet: die waan en die waansin word later 

twee honde wat dráf waar sy trèe. (Opperman 1964:25) 

Hierdie gedig beeld die weduwee-protagonis as versteurd en histeries uit. Sekere vergelykings 

kan tussen hierdie teks en Van Wyk Louw se “Die hond van God” getrek word. Die tekste toon 

ooreenkomste in taalgebruik, beeldskepping, tematiek en stemming. Let op die uitroep “O, 

God” en die gebruik van die woorde “waan” én “waansin” in die volgende uittreksel: 

O, God, hier kom die Bose weer, die Vrees! 

Die waansin praat in my; red, red my nou! 

die duister waan wat hierdie klou kan wees. (Louw in Opperman 1986:144) 

Soos die Opperman-teks, het hierdie uittreksel ’n verskrikte, amper histeriese stemming. In 

Digters van Dertig voer Opperman (1962:54) aan dat baie van Van Wyk Louw se gedigte 

betwyfeling en angs rondom die tema van geloof uitbeeld. Die res van “Die hond van God” 

beeld ook groot, vreesaanjaende watermassas uit. Die frase “’n val van ewige waters oor ’n 

afgrond grondeloos” (Van Wyk Louw in Opperman 1986:147) herinner byvoorbeeld aan 

“langs u skriklike waters”. 

Temmingh maak in sy toonsetting van ’n vrye atonale idioom gebruik wat aan die liedere  

van Anton Webern herinner. Soos Webern, gebruik Temmingh hier groot intervalspronge  

wat dikwels dissonant is en ’n skielike oorgang tussen die mezzosopraan se stemregisters 

teweegbring. Sien byvoorbeeld Webern se Drei Lieder Op. 18, waarin die stemparty heelwat 

majeur sewende-intervalle bevat. ’n Verdere ooreenkoms is die ritmiese en melodiese onaf-

hanklikheid tussen die stem en begeleiding. In “N.P. Van Wyk Louw I” bestaan die begeleiding 

hoofsaaklik uit kort onafhanklike frases wat soms deur enkele staccato- of geaksentueerde 

akkoorde afgewissel word. Die begeleiding van Webern se liedere toon dikwels soortgelyke 

eienskappe. Sien byvoorbeeld Vier Lieder Op. 12, veral die lied “Gleich und gleich”. 

Die onafhanklike stemme en groot intervalspronge in Temmingh se toonsetting, wat sterk by 

Webern se pointillistiese styl aansluit, kom ook soms in Temmingh se vroeë werke voor, toe 

hy nog sterk aansluiting by komponiste van die avant-garde gevind het. Sy Nude for flute and 

piano (1973) is ’n treffende voorbeeld hiervan. Alhoewel vrye atonaliteit hoofsaaklik met 

instrumentale musiek vereenselwig word, is dit interessant om te sien hoe Temmingh dit in die 

geval van “N.P. Van Wyk Louw I” in ’n vokale konteks aanwend sonder om tot volledige 

dodekafonie oor te gaan. 

Die woordbehandeling en skandering in hierdie lied neem nie die natuurlike infleksies van 

Afrikaans in ag nie. Woordbehandeling en skandering is juis aspekte waaraan kunsliedontleders 

soos J.H. Potgieter (1967) baie aandag skenk. In sy doktorale proefskrif slaan Potgieter dié 

liedere hoog aan waar die toonsetting die natuurlike infleksies van die teks komplementeer. Hy 

identifiseer ook die oomblikke waar die musiek die teks se infleksies verontagsaam as 

skanderingsfoute. In “N.P. Van Wyk Louw I” oorbeklemtoon die hoë toonhoogte en lang 

nootwaarde op die woord “langs” in maat 2 hierdie voorsetsel. Tweedens maak die 

onderverdeling van die frases in mate 4 en 8 nie semanties sin nie. Die agtsterus tussen “die 

weduwee” en “Viljee” (Figuur 11) is in teenstryd met natuurlike spraakpatrone. 

Figuur 11. “N.P. Van Wyk Louw I”, maat 1–13 

Dieselfde effek word geskep deur die lang nootwaarde op “waan” (maat 9) en “twee” (maat 

11). Hierdie lang nootwaardes onderbreek die vloei van die sin en maak die oorkoepelende 

struktuur en betekenis minder voorspelbaar. Die groot melodiese intervalle is nie eie aan 

Afrikaanse spraakinfleksie nie en dra ook nie tot die liriese skoonheid van die lied by nie. 

Alhoewel hierdie soort toonsetting waarskynlik kritiek by kunsliedontleders soos Potgieter  

sou uitlok, het dit in die geval van “N.P. Van Wyk Louw I” ’n skerpsinnige en geslaagde 

teksvertolking tot gevolg. Die oorskryding van konvensionele struktuurbeginsels in vrye 

atonaliteit komplementeer die irrasionaliteit wat met die tema van waansin gepaard gaan. Die 

stemparty boots ook die chaotiese spraakpatrone na wat soms in skisofreniese pasiënte 

waargeneem word. Gesamentlik is hierdie stylkenmerke tipies van die Duitse Ekspressionisme 

van Arnold Schönberg, Anton Webern en Alban Berg, en Temmingh se aansluiting by hierdie 

styl is by uitstek gepas vir die toonsetting van Opperman se gedig. 

Hierdie lied nooi die sangeres uit om Sprechgesang toe te pas. Sprechgesang kan omskryf word 

as ’n sangtegniek wat elemente van spraak en sang kombineer (White 2011). Schönberg se 

Pierrot lunaire (1912) is ’n voorbeeld van ’n bekende werk wat Sprechgesang benut. In hierdie 

werk dui die komponis aan dat die sanger die presiese toonhoogte van die gegewe noot moet 

sing, maar dan onmiddellik daarvan moet afwyk deur effens te styg of te daal (White 2011). 

Komponiste noteer Sprechgesang deur die nootkop met ’n “x” te vervang (White 2011). 

In “N.P. Van Wyk Louw I” is die eerste lettergreep in “en die waansin” met ’n “x” op G5 

genoteer, gevolg deur ’n groot afwaartse sprong. Die Sprechgesang-tegniek is duidelik 

hoorbaar in Minette du Toit-Pearce se uitvoering van hierdie frase op die CD ’n Eeu van 

Afrikaanse liedkuns (2010). Sy laat die toonhoogte toe om uit die stem te ontsnap eerder as  

om dit netjies en beheersd te sing. Die onmiddellike afwaartse glissando vanaf die aanvangs-

toonhoogte is opvallend. Alhoewel dit nie so genoteer is nie, suggereer die G#3 in maat 11 

(Figuur 11) dat ’n Sprechgesang-benadering ook daar gevolg kan word. Die lae toonhoogte 

plaas dit in die mezzosopraan se borsregister en lok daarom ’n toonkleur uit wat baie soos dié 

van spraak klink. 

Die wisselvallige intervalspronge en registeroorgange, asook die gebruik van vrye atonaliteit 

en Sprechgesang-tegnieke in hierdie toonsetting, beeld die weduwee as ’n versteurde en 

histeriese karakter uit. Die tema van waansin is juis ’n gewilde onderwerp in die Duitse 

Ekspressionisme van Schönberg en Webern. Die weduwee word hier uit ’n invalshoek 

uitgebeeld wat nog nie deur die voorafgaande drie liedere gebruik is nie. Sy kan vergelyk word 

met die “madwoman trope” wat in werke soos Schönberg se monodrama Erwartung (1909), 

asook 19de- en 20ste-eeuse opera gevind word. Erwartung beeld ’n vrou uit wat ná die dood 

van haar geliefde geleidelik aan waansinnigheid oorgelewer word, net soos die weduwee in 

“N.P. Van Wyk Louw I”. 

2.5 N.P. Van Wyk Louw II 

Op ’n Sabbatmiddag 

(die dag is goed) 

lê la veuve de Villiers 

die heilige snol 

bo die boulevard 

(a) aars-e-lende om te kies 

effens be-swaard 

tussen twee kol-lies(te) (Opperman 1964:26) 

Opperman parodieer nie net die somber, diepsinnige kant van N.P. Van Wyk Louw se oeuvre 

nie, maar ook die lighartige kant. Hierdie lighartigheid, wat dikwels deur akademici misgekyk 

word, behels onder andere speelsheid, ironie, dubbelsinnigheid, soepelheid van taalgebruik  

en temahantering, sinrykheid en ’n positiewe uitsig aan die einde van ’n werk (Van Rensburg 

2006:26). Sommige van hierdie tegnieke vind neerslag in Opperman se tweede N.P. Van Wyk 

Louw-parodie. 

Sowel die teks as die musiek van “N.P. Van Wyk Louw II” verskil sterk van dié van die 

voorafgaande lied. Die gedig skilder ’n luukse, erotiese, dog ietwat komiese beeld van “la 

veuve de Villiers” wat op ’n Sondagmiddag in die son lê. Sy het ’n minagtende houding teenoor 

die samelewing se verwagtinge van haar rol as weduwee. Hierdie weduwee is miskien ’n bietjie 

skynheilig. Sy mag dalk vroom en konvensioneel op ’n Sondagoggend in die kerk optree, maar 

Sondagmiddag is heeltemal ’n ander saak. Opperman se keuse van “Sabbatmiddag” het sterker 

gelowige konnotasies as “Sondagmiddag”, wat hy in die ander gedigte in die siklus gebruik. 

Die sinnetjie “die dag is goed” wat in parentese verskyn, verklap ’n minagtende houding 

teenoor hierdie gelowige konnotasies. Ook “heilige snol” impliseer ’n skynheilige houding, 

aangesien hierdie twee woorde mekaar weerspreek. Laastens bevestig die woordspeling in 

“aars-e-lende” en “kol-lies(te)” die weduwee se erotiese belangstellings wat vroeër in die gedig 

slegs gesuggereer was. 

Dit is interessant hoe klank tot die erotiese implikasies van hierdie gedig bydra. Opperman  

se gebruik van koppeltekens buit nie net die dubbelsinnige betekenisse van die onderskeie 

woorddele of lettergrepe uit nie, maar lei ook tot klanknabootsing. Die manier waarop mens 

“aars-e-lende” uitspreek, is byvoorbeeld ’n nabootsing van ’n twyfelagtige, huiwerende manier 

van praat. Die voorafgaande “(a)” dra weer nie tot die betekenis van die reël by nie, maar die 

herhalende klinker roep ’n klank met erotiese konnotasies op. Sulke klanke kom ook elders in 

Temmingh se werk voor, byvoorbeeld in Radar (1982). 

Met die dubbelsinnige betekenisse en erotiese verwysings van “N.P. Van Wyk Louw II” in  

ag geneem, is die kabaretstyl waarin Temmingh hierdie gedig toonset, ’n gepaste keuse. Die 

klavierinleiding roep onmiddellik jazz op, ’n genre wat ná die Tweede Wêreldoorlog ’n  

groot invloed op kabaret gehad het (Wachsmann en O’Connor 2001). Beskou byvoorbeeld  

die gesinkopeerde intredes van die linkerhandmelodie en die swing-effek van die agstenoot-

kwartnoot- of kwartnoot-agstenoot-patrone onder triole. 

The Oxford companion to music beskryf ’n kabaretlied as “a strophic ballad in which the text – 

usually satirical, erotic, or sentimental – is as important as its musical content and is frequently 

delivered in a style poised between speech and song” (Ashley 2011). Alhoewel “N.P. Van Wyk 

Louw II” te kort is om as strofies of balladeagtig geklassifiseer te word, is dit beslis narratief, 

soos die meeste kabaretliedere. In ooreenstemming met hierdie genre is “N.P. Van Wyk Louw 

II” se erotiese inhoud meestal in die vorm van innuendo of dubbelsinnigheid aangebied,  

soos blyk uit die woordspelings wat vroeër genoem is. Aangesien hierdie lied vermoedelik ’n 

effens minagtende houding teenoor gelowige instansies en die sosiale verwagtinge rondom 

weduweeskap vertoon, kan dit ook as ’n satiriese lied beskou word wat krities teenoor die 

samelewing staan. 

Die “style poised between speech and song” (Ashley 2011) van kabaretliedere maak dikwels 

van Sprechgesang gebruik (Wachsmann en O’Connor 2001). In teenstelling met Schönberg se 

meer voorskriftelike gebruik van hierdie tegniek in Pierrot lunaire word daar van die kabaret-

sanger verwag om sy/haar interpretasie van die stemming van die woorde af te lei (Wachsmann 

en O’Connor 2001). Temmingh gebruik die kabaretstyl om die gedig se satiriese en erotiese 

implikasies te beklemtoon. Die glissandi op “aars-e-lende” en “beswaard” (Figuur 12) dra tot 

die vertolking van die woorde by en verleen sensualiteit aan die stemparty. Die frase “(die dag 

is goed)” is met x’e op die nootstele genoteer om aan te dui dat die woorde meer gepraat as 

gesing moet word. Dit staan daarom uit teen die omliggende frases, wat hierdie frase se funksie 

as ’n tussenwerpsel beklemtoon. Die gebruik van spraak impliseer dat die luisteraar die woorde 

as sarkasties moet verstaan. Die frase bied aan die sangeres die geleentheid om meer “vocal 

fry” – ’n growwe, borrelende toonkleur wat as gevolg van ’n uiters ontspanne stembandsluiting 

op lae frekwensies plaasvind (McKinney 2005:94) – aan te wend as wat oor die algemeen vir 

vroulike sangers in die Westerse klassieke sangtradisie aanneemlik is. 

 

 

Figuur 12. “N.P. Van Wyk Louw II”, maat 12–16 

Die begeleiding lewer eweneens bewys van hoe treffend Temmingh die kabaretstyl wat hy in 

die vokale party oproep, sy eie maak. ’n Dissonante akkoord (E – A – B-mol – D), wat soos ’n 

wisselnoot ’n heeltoon na onder en dan weer terug na bo verskuif word, verskaf die harmoniese 

agtergrond vir die lied, terwyl die basfiguur soos ’n lui lopende bas (“walking bass”) die swoel 

atmosfeer van die toneel weergee (Figuur 13). Dit is interessant om daarop te let dat die 

toonhoogtes van hierdie figuur grootliks aan die oktatoniese toonleer ontleen word, ’n tendens 

wat dikwels in Temmingh se melodiekonstruksie voorkom. 

 

Figuur 13. “N.P. Van Wyk Louw II”, maat 1–8 

2.6 Uys Krige 

O wee, 

o wee, 

in swart geklee 

op ’n Sondagmiddag 

loop die we- 

duwee 

Viljee 

met twee, 

net twee 

kolliehonde langs die see, 

die see, 

die see … (Opperman 1964:27) 

Opperman (1986:22) beskryf Uys Krige se poësie soos volg: “Opsommenderwys gee hy ’n 

reeks fyn waarnemings wat hy deur die ‘pelgrimsfiguur’ verbind en één bepaalde stemming 

wat hy met sterk klankmiddele vertolk.” Die pelgrimsfiguur kan die gedaante van ’n matroos, 

soldaat, kranksinnige, of enige ander eensame figuur aanneem. Hierdie figure word gebruik 

om bitter of melancholiese ruimtes op te roep. “[I]n hierdie ruimtes,” skryf Opperman (1986:22), 

“laat hy die aarde, dikwels die aardse en kleinlike, verbygaan as ’n eindelose see, ’n troostelose 

woestyn, ’n ver vallei.” ’n Goeie voorbeeld is die eensame ruiter teen ’n bergagtige landskap 

in Krige (1973:62) se gedig “Verre blik”. 

Ook “Uys Krige” toon ’n eensame figuur in ’n ruim, oop landskap. Die gedig vestig eerstens 

die leser se aandag op die weduwee in haar swart gewaad. Die openingsreëls “O wee, O wee” 

is ’n duidelike aanduiding dat sy ontsteld is. Daarna sluit die gedig se beeldskepping die see 

in. Opperman skep humor in hierdie droewige toneel deur hoe hy na die honde verwys: “met 

twee, net twee, kolliehonde”. Die oortollige “net twee” dra nie tot die betekenis van die gedig 

by nie, maar is ’n nabootsing van hoe Krige se poësie gereeld herhaling bevat. Die “net twee” 

impliseer dat die weduwee iets wat heel normaal is – om twee honde te hê – as iets pynlik 

ervaar. Deur hierdie redenering verder te voer kan mens spekuleer dat ook die weduwee se 

getreur oor haar oorlede man oordrewe is, wat dan tot die oordrewe toon van die gedig bydra. 

Die uitroep “O wee, o wee” dra ook sterk tot hierdie toon by. Die uitroep is stereotiep en 

argaïes. Opperman het vermoedelik hierdie uitdrukking in “Met apologie” gebruik om te verwys 

na hoe Krige gereeld die uitroep “O” aan die begin van ’n reël gebruik. In Krige se “Tram-ode” 

is dit amper oorbodig: “O Aldarín! O Verre Ooste! / O staalgrys skip wat deur die deining 

dring!” (Krige in Opperman 1986:155). 

Krige maak dikwels op klankmiddele staat om atmosfeer in sy gedigte te skep. Opperman 

(1986:22) meen dat hierdie sensitiwiteit teenoor klank reeds in die poësie van J.F.E. Celliers, 

A.G. Visser en I.D. du Plessis teenwoordig was, maar dat hulle dit in stereotiepe versvorme 

aangewend het. Krige benut egter die potensiaal van klank in vrye vers en sy benadering is 

meer speels en soepel as dié van sy voorgangers (Opperman 1986:22). Beskou die volgende 

uittreksel uit “Tram-ode”: 

O wakker mars van name deur my gees 

van stede, dorpe, plase – plekke waar ek eens gewees het, 

waar ek verlang het om nog eendag te wees 

toe ek as seun, verruk, onder die lamplig saans van hulle gelees het. 

(Krige in Opperman 1986:156). 

Opperman (1986:22) kritiseer soms Krige se gebruik van klank: “Die gevare is ’n verwaarlosing 

van die vorm, ’n teveel van klank, ’n wydlopigheid; m.a.w. sy drif bring soms ’n gebrek aan 

vormtug mee.” Hierdie kritiek is van toepassing op bostaande uittreksel uit “Tram-ode”. Die 

gedig se metrum en samehangende vorm word opgeoffer om die frases “gewees het” en “gelees 

het” in te sluit. Mens kry ook die indruk dat Krige doelbewus woorde met die “ee”-klank  

gekies het, alhoewel hierdie woorde middelmatig is en ander woordkeuses meer treffend en 

beskrywend kon gewees het. 

In “Uys Krige” is die assonansie van die “ee” ’n belangrike klankmiddel. Die herhalings “O 

wee, o wee”, “met twee, net twee” en “die see, die see, die see” lig hierdie klankmiddel sterk 

uit. Dit verleen ’n skerper, dalk selfs kritiese trant aan Opperman se parodie van Krige. 

Aangesien Opperman (1986:22) soms Krige se gebruik van klankmiddele kritiseer, is dit te 

verwagte dat hy ’n skertsende verwysing daarna in “Met apologie” sou maak. In teenstelling 

met “Tram-ode” ontwrig Opperman se gebruik van die “ee” nie die metrum of vorm van die 

gedig nie. Die oorbodige herhaling beklemtoon eerder die rol van klank bo dié van betekenis 

in hierdie gedig. 

Wanneer komponiste gedigte toonset, sal hulle dikwels die akoestiese eienskappe van die teks 

vir musikale doeleindes benut. Kofi Agawu onderskei tussen die fonologiese en semantiese 

funksies van woorde in vokale musiek. Hy (2016:121) beskryf die eersgenoemde as die “play 

element” wat met “experimentation, and the lighter aspects of musical expression” gepaard 

gaan. Agawu (2016:121) voer ook aan: “To play in music is to invest in repetition, and to 

embrace repetition is to emphasize sound over meaning, the phonological over the semantic.” 

In “Uys Krige” benut Temmingh die fonologiese funksie van die teks. Die speelsheid daarvan 

word deur die komponis beantwoord deurdat hy die woorde wat die “ee”-klank bevat – “wee”, 

“geklee”, “weduwee”, “Viljee”, “twee” en “see” – almal met behulp van ’n dalende of stygende 

halftoon verklank, so asof hierdie musikale “rym” parallel tot die rym van die woorde gehoor 

moet word. Die onverbiddelike “melancholiese ruimtes” waarna verder bo verwys word en  

wat ook in hierdie gedig aanwesig is, vind gepaste verklanking in die streng komposisiestyl 

van die fuga. 

“Uys Krige” is in die styl van neoklassieke lineêre polifonie geskryf en herinner veral aan  

die musiek van Paul Hindemith, meer spesifiek soos dit in sy Ludus tonalis voorkom (sien 

Figuur 14). 

 

Figuur 14. “Uys Krige”, maat 1–3 

Hoewel die toonsetting van “Uys Krige” in fugale styl is, is dit nie ’n volledig uitgewerkte fuga 

nie. Die driestemmige werk begin wel met ’n konvensionele eksposisie met ’n antwoord op die 

tema in die kwint, gevolg deur ’n derde intrede ’n oktaaf hoër as die oorspronklike tema. Die 

intredes van die tema word deur vloeiende kontrapunt begelei sonder dat daar ’n kontratema 

tot stand kom. Die interessante kenmerk van hierdie eksposisie is dat die derde intrede deur die 

stemparty verdubbel word en dat die stem dus nie op sy eie teen die klavier sing nie. Nadat die 

eksposisie afgehandel is, volg daar ’n intrede van die tema ’n kwart hoër as die oorspronklike 

intrede, wat gebruik word om die volgende deel van die teks voor te stel (“loop die weduwee 

Viljee …”). Die ongemaklike skandering op die woorde “loop” en “twee” kan as tong-in-die-

kies vertolk word, in ooreenstemming met die algemeen humoristiese ondertoon van die werk 

in sy geheel. In teenstelling met die fugas in Hindemith se Ludus tonalis eindig “Uys Krige” 

nie op dieselfde toonsentrum as waarop dit begin het nie, maar met ’n mineur drieklank op  

C-kruis. 

Temmingh se fugatema is ’n noukeurige toonsetting van Opperman se teks. Beskou die volgende 

skandering van die eerste reëls: 

x    /  x    /  x     /  x    / 

O wee | o wee | in Swart | ge- klee 

Die tweede lettergreep van elke versvoet dra aansienlik meer klem as die eerste lettergreep. 

Die herhaling van die “ee” lig hierdie klem selfs meer uit. Die reël het daarom ’n duidelike 

ritmiese eienskap wat oor al die versvoete konstant bly. Temmingh se fugatema komplementeer 

hierdie ritme op verskeie maniere. Die sterk polse stem deurgaans met die beklemtoonde letter-

grepe ooreen. Die teks se metrum word verder beklemtoon deurdat elke versvoet volgens ’n 

stygende of dalende halftoonmotief getoonset word. 

In die laaste paar mate lig die dalende halftoonmotief Opperman se herhaling van “die see” uit. 

Anders as in die res van die lied word die motief hier nie omgekeer of as ’n sekwens aangebied 

nie. Temmingh besluit eerder om dieselfde toonhoogtes drie keer in die stemparty te herhaal 

terwyl die begeleiding gevarieer word. So beklemtoon die laaste mate die oorbodige herhaling 

van “die see”. Temmingh se toonsetting is daarom noukeurig bewus van die parodie en humor 

van Opperman se teks. 

2.7 Elisabeth Eybers 

Sy staar na die blou are op haar hand 

terwyl sy in die Sondagmiddag wat 

neerskyn op die rustelose strand, 

geduldig sit of loop en peins: Nou dat 

die vreemde bloeisel van herinnering 

– skaars liefde, skaars geluk – nog vir haar bly 

sal sy uit hierdie aardse wisseling 

en haar verlies tog weer die sterkte kry. 

So het sy klaarheid in haar gees gevind 

en so geweet die middag langs die see 

sy sal aan die twee kinders wat haar bind 

haar hele lewe wy as weduwee; 

en word sy later weer deur een gevra 

wat sal sy vir hom antwoord: Nee of Ja? (Opperman 1964:28) 

Die subjektiewe vroulike ervaring is ’n belangrike tema in Eybers se poësie. Opperman (1986:25) 

skryf: “Die sentrale tema van Elisabeth Eybers se werk is die vroulike hart met al sy stemmings 

van vreugde en verdriet, met sy herinneringe, sy mymeringe oor geboorte, pyn en dood” (vgl. 

ook Spies 2006). Hierdie tema is prominent in Opperman se “Elisabeth Eybers”. Die gedig 

toon verskeie ooreenkomste met “Verhaal” uit Eybers se bundel Die ander dors (1946). Albei 

gedigte beeld ’n vrou uit wat geduldig oor haar eensaamheid nadink en uiteindelik tot ’n 

belangrike insig kom of karakterontwikkeling toon. Die gedigte besing hoe vroue soms hul pyn 

en ontsteltenis op ’n stil, teruggetrokke wyse kan verduur. 

In “Elisabeth Eybers” vind die weduwee vertroosting deur haarself te herinner aan “die twee 

kinders wat haar bind” en die moontlikheid dat sy dalk weer in die toekoms “deur een gevra” 

sal word. Aangesien die twee kolliehonde nie in hierdie gedig verskyn nie, kan mens aflei dat 

hulle deur twee kinders vervang is, of dat die weduwee haar honde as haar kinders beskou. In 

“C.M. van den Heever” word die weduwee getroos deur haar aandag op die ewige in plaas van 

die tydelike te vestig en in “N.P. Van Wyk Louw II” geniet sy die persoonlike en seksuele 

vryheid wat deur weduweeskap moontlik gemaak word. In “Elisabeth Eybers” vind sy egter 

haar vertroosting in die gedagte aan kinders en ’n nuwe huwelik. 

Die woordbehandeling in Temmingh se toonsetting, wat die impressionistiese styl van Debussy 

oproep, komplementeer die nuanses van die gedig. Beskou die toonsetting van “vreemde” in 

maat 16 (Figuur 15). Die opwaartse sprong na D en die gepunteerde ritme laat die woord  

teen die ander rustige klanke en beelde uitstaan. Op “wisseling” in maat 21 (Figuur 16) stel  

die kort nootwaardes ’n vinnige beweging voor en vertolk dit die woord deur klanknabootsing. 

Die skielike G-kruis beklemtoon ook die onvoorspelbaarheid van die frase. In maat 22 dra die 

mineurintervalle tot die hartseer affek van die woord “verlies” by. Die majeur derde en rein 

vierde by “tog weer die sterkte kry” kontrasteer met die voorafgaande intervalle en stel 

emosionele veerkragtigheid voor. 

 

Figuur 15. “Elisabeth Eybers”, maat 16–18 

 

Figuur 16. “Elisabeth Eybers”, maat 20–24 

Soos voorgestel deur Opperman se subtitel “Portret van ’n weduwee”, “skilder” Eybers se 

gedigte dikwels ’n beeld van ’n vroulike figuur. “Eerste liefde” (Eybers in Opperman 1986:171) 

personifieer byvoorbeeld die gevoelens van die spreker se eerste romantiese verhouding in die 

gestalte van ’n jong vrou wie se voorkoms noukeurig beskryf word. “Maria” beskryf ook ’n 

gedetailleerde prentjie van die Maagd Maria in die reëls: “Toe jy soms met ’n glimlag langs / 

jou liggaam stryk” (Eybers 2021:9). Opperman se parodiërende teks beeld ook ’n eensame 

vroulike figuur in fyn visuele besonderhede uit. Die gedig begin met die weduwee wat na die 

blou are op haar hand staar. 

Opperman se gedig én Temmingh se toonsetting vertoon ’n sterk visuele komponent. Dit is 

welbekend dat impressionistiese musiek hierdie eienskap bevat en Temmingh se nabootsing 

van hierdie styl lok dienooreenkomstige beelde in die verbeelding uit. Sommige van Eybers se 

gedigte, met titels soos “Herinnering” of “Verhaal”, poog om die visuele indruk van ’n persoon 

of ervaring op ’n spesifieke tydstip vas te vang. In Digters van Dertig wys Opperman (1962:49) 

die opbloei van “impressies en impressionisme” onder die Dertigers uit, wat beslis op Eybers 

se werk van toepassing is. 

Soos Eybers se gedigte, vang impressionistiese skilderkuns ook subjektiewe en oombliklike 

indrukke van hul onderwerpe vas. Die impressionistiese styl van Debussy, ’n komponis wat 

aansienlik deur visuele kuns beïnvloed was, is daarom ’n gepaste keuse vir die toonsetting van 

Opperman se Eybers-styl-gedig. In sy biografie oor Debussy skryf Louis Laloy dat dit digters 

en visuele kunstenaars was by wie die komponis sy waardevolste lesse geleer het, en nie by 

musici nie (Lesure en Howat 2001). Debussy het glo in 1911 aan Edgard Varèse gesê: “I love 

pictures almost as much as I love music” (Lesure en Howat 2001), en hy het gereeld die 

terminologie van die visuele kunste gebruik wanneer hy musiek bespreek. 

Die subtitel van die lied vorm dus ’n interessante raakpunt met die impressionistiese idioom 

waarin Temmingh die gedig getoonset het. “Elisabeth Eybers” toon sterk ooreenkomste met 

Claude Debussy se Voiles. Die lied se eerste paar mate (Figuur 17) stem ooreen met die ritmes 

en melodiese kontoere wat gereeld in Voiles voorkom. Eweneens herinner die vergrote 

akkoorde, parallelle majeur derdes en die onderliggende heeltoonstruktuur van ’n groot deel 

van die werk aan Debussy. Veral noemenswaardig is die wyse waarop vergrote akkoorde 

aangewend word. Die eerste akkoord in onderstaande voorbeeld bestaan uit twee vergrote 

drieklanke waarvan die grondtone ’n heeltoon van mekaar verwyder is. Die ses toonhoogtes 

wat sodoende gehoor word, dek die volledige heeltoontoonleer. Dieselfde geld ook vir die 

verhouding van die toonhoogtes in die tweede akkoord van maat 3 (sien Figuur 17). Hierdie 

akkoordkonstellasie kom verskeie kere voor, weliswaar op verskillende toonhoogtes: In  

maat 9 is dit C – E – G in die linkerhand en D – G-mol – B-mol in die regterhand; in maat 23 

is dit E – G-kruis – C in die linkerhand en D – F-kruis – A-kruis in die regterhand. Die “Ja” op 

die vraag of die weduwee weer sal trou as die geleentheid hom voordoen, word op verrassende 

wyse verklank – met ’n reeks majeur drieklanke waarvan die grondtone in ’n snit van die 

oktatoniese toonleer met mekaar in verband gebring word. Sodoende kry die “Ja” ’n groter 

waarskynlikheid as die “Nee”, wat by die luisteraar onwillekeurig ’n glimlag ontlok. 

 

Figuur 17. “Elisabeth Eybers”, maat 1–3 

2.8 Ernst van Heerden 

In lanferwimpels tree, 

haar wandelstok ’n swaard, 

die weduwee Viljee 

in grandiose vaart 

verby die sinderende kaai. 

Waarheen die bruingepeesde spiere, 

die slink en wulpse draai 

van haar kaniene diere? (Opperman 1964:29). 

Die protagoniste van Ernst van Heerden se gedigte is soms hipermanlike figure soos atlete, 

boksers en soldate. Hierdie protagoniste bied geleenthede om die skoonheid van die manlike 

liggaam te besing, soos in “Die bokser” en “Die gewigopteller”. Opperman se frase 

“bruingepeesde spiere” roep dieselfde beeld op as “die ruie vlegsel van die spier” in “Die 

gewigopteller” (Van Heerden 1986:200). 

In sy bundel Weerlose uur (1942) gebruik Van Heerden soms indrukwekkende, oordrewe 

beskrywings wat P. du P. Grobler (1947:76–8) toeskryf aan ’n neiging tot dandyïsme en die 

begeerte om “nie gewoon te wees nie”. Grobler noem ook dat Van Heerden ’n voorliefde vir 

die Latyns-Griekse woord het, byvoorbeeld “somnambulisties”, “sentrifugaal”, en “matematies”. 

Opperman lig beide hierdie eienskappe in “Ernst van Heerden” uit. Sy nuutskepping 

“lanferwimpels”, asook die vergelyking van die weduwee se kierie met ’n swaard, verander 

die alledaagse beeld van ’n vrou wat met haar honde langs die see stap in ’n epiese, heldhaftige 

toneel. “Sinderende” en “kaniene” het ook ’n Latyns-Griekse klank, wat tot die oordrewe toon 

van die gedig bydra. Opperman se “lanferwimpels” verwys waarskynlik na die “wapperende 

wimpels” wat, soos Grobler (1947:78) dit stel, “so ylend deur Weerlose uur gewaai het”. 

Vir sy toonsetting van “Ernst van Heerden” kies Temmingh ’n rustelose, voortstuwende idioom 

wat sterk aan die klavierwerke van Dmitri Sjostakowitsj herinner. Die duidelikste verwysing 

na hierdie komponis is die D – E-mol – C – B-patroon (Figuur 18), ook bekend as die 

Sjostakowitsj-motief, wat Temmingh se verbeelding jare lank aangegryp het en menige keer 

direk aangehaal of in gevarieerde vorm in sy musiek aangebied word. Die dalende halftoon-

heeltoon-halftoon-patroon wat dikwels in Temmingh se komposisies voorkom, is ’n permutasie 

van hierdie motief. In “Ernst van Heerden” bestaan die melodiese materiaal van die stemparty 

tot by maat 27 amper uitsluitlik uit die Sjostakowitsj-motief. In die eerste mate van die 

begeleiding (Figuur 19) verwys die frases in parallelle drie-oktaaf-intervalle ook na 

Sjostakowitsj. Die eerste beweging van sy Klavierkonsert No. 2 bevat presies dieselfde 

passasie, alhoewel die metrum en frasering effens verskil. In maat 30–35 (Figuur 20) herinner 

die herhalende derdes ook aan Sjostakowitsj se pianistiese komposisiestyl. Die grandiose 

uitbeeldings in “Ernst van Heerden” kan vereenselwig word met die voortstuwende energie en 

militaristiese assosiasies wat in baie van Sjostakowitsj se musiek voorkom, veral in die eerste 

beweging van sy Klavierkonsert No. 2. 

 

Figuur 18. “Ernst van Heerden”, maat 11–15 

 

Figuur 19. “Ernst van Heerden”, maat 1–2 

Figuur 20. “Ernst van Heerden”, maat 30–36 

Alhoewel die teks in twee strofes van vier reëls elk opgedeel is, verander die tema in die sesde 

reël, wanneer die aandag vanaf die weduwee na haar honde verskuif. Die struktuur van 

Temmingh se toonsetting weerspieël hierdie aandagverskuiwing deur die klaviertussenspel wat 

tussen die vyfde en sesde reëls geplaas is. Die laaste drie frases van die stemparty is onbegeleid 

(Figuur 21) behalwe dat die klavier die eindes van die frases met kort staccato-kadense 

beklemtoon. Die kragdadigheid van die dinamiek en artikulasie van hierdie kadense dra by tot 

die humor van die oordadige teks. 

 

 

Figuur 21. “Ernst van Heerden”, maat 37–47 

Die laaste reëls bevat erotiese implikasies. Beskou die sensuele verskuiwing van D-mol na D-

herstel en weer terug na D-mol onder die frase “bruingepeesde spiere” en in “die slink en 

wulpse draai / van haar kaniene diere”. Die dierlike eienskappe van “kaniene diere” kan daarom 

in ’n erotiese sin verstaan word. Met die geïmpliseerde aangetrokkenheid tot haar honde is 

hierdie uitbeelding van die weduwee selfs meer kontroversieel as in “N.P. Van Wyk Louw II”. 

Die laaste pp-akkoord in die klavierparty nooi die luisteraars uit om, weer eens, hul eie 

afleidings te maak. 

  

https://doi.org/10.56273/1995-5928/2022/j19n2b5


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b5   
 

 154 

2.9 S.J. Pretorius 

O Here! ek word so opgewonne 

as ek die arme honne 

so kaalpoot sien draf, 

maar wat kan ek, we- 

duwee Viljee, 

doen met my pullover en staf? (Opperman 1964:30) 

Opperman (1986:28) meen dat daar eenvoud en meegevoel, veral vir lede van die werkersklas 

en arm gemeenskappe, in die gedigte van S.J. Pretorius waargeneem kan word. A.P. Grové  

(in Van Coller en Odendal 2005:4) verwys na die woordeskat wat Pretorius soms benut as 

“gewone onmooie” taal. Die eenvoudige taal in “S.J. Pretorius” kontrasteer met die meeste 

gedigte in “Met apologie”. Die woorde “opgewonne” en “honne” word byvoorbeeld volgens 

die informele uitspraak geskryf in plaas van volgens die standaardspelling. 

Die musiek van “S.J. Pretorius” is nie tonaal gekonsipieer nie, hoewel die noot B in die eerste 

en laaste maat taamlik prominent voorkom. Drie soorte intervalkonstellasie, wat onderling 

verwant is, bepaal die struktuur van die musiek. Die een bestaan uit dalende halftoonbeweging 

(sien die eerste maat van Figuur 22), wat elders tot ’n dalende chromatiese toonleer uitgebrei 

word (sien die stemparty vanaf maat 6, Figuur 23). Die ander interval wat strukturele belang 

verkry, is die mineur derde (soms ook die majeur derde) wat aan die begin van die lied nie net 

die verhouding tussen die twee stemme in die klavierparty bepaal nie (sien Figuur 22, maat 1), 

maar ook die wyse waarop die akkoorde in mate 1–3 mekaar opvolg. Hierdie akkoorde kan 

almal ontleed word as mineur (of majeur) drieklanke in tweede omkering wat nie tonaal aan 

mekaar verwant is nie. Hierdie progressie kom meermalig in die klavierparty voor (sien ook 

mate 4–5 en maat 8). Sodanige akkoordprogressie is reeds in sommige van die ander liedere 

opgemerk. Die derde konstellasie van intervalle is die oktatoniese toonleer wat die struktuur 

van die laaste deel van die stemparty bepaal (sien Figuur 23, mate 17–19). Die laaste drie mate 

sluit die lied af met ’n vae verwysing na die dalende halftoonbeweging wat aan die begin 

gehoor is. In die regterhand is dit D – C-kruis – (B) – C – B (mate 22–24). 

 

Figuur 22. “S.J. Pretorius”, maat 1–2 

Soos “N.P. Van Wyk Louw I”, vereis hierdie lied se stemparty ’n Sprechgesang-benadering. 

Die eerste lettergreep van “opgewonne” in maat 8 (Figuur 23) is genoteer as ’n pyl wat boontoe 

wys, wat aandui dat dit op ’n onbepaalde hoë toonhoogte gesing moet word. Die portamento 

op “arme”, asook die gereelde chromatiese passasies en skielike registerveranderinge moedig 

ook Sprechgesang aan. Soos in die vorige voorbeeld van Schönberg se Pierrot lunaire, word 

Sprechgesang dikwels met waansin vereenselwig. Hierdie tegniek, veral wanneer dit met vrye 

atonaliteit gekombineer word, impliseer dat die weduwee ylhoofdig is. Waar die teks in  

“N.P. Van Wyk Louw I” uitdruklik na waansin verwys, beskryf die teks van “S.J. Pretorius” 

nie die weduwee as waansinnig nie. Hierdie konnotasies is slegs in die musiek. Temmingh se 

toonsetting vereenselwig daarom ook “S.J. Pretorius” met die stereotiepe musikale uitbeeldings 

van die “mal vrou”. 

 

 

Figuur 23. “S.J. Pretorius”, maat 6–19 

Benewens die implikasies van waansin, beeld die gebruik van Sprechgesang ook die weduwee 

as ’n apologetiese, beskimmelde en oorvriendelike karakter uit. In maat 9–11 span Temmingh 

Sprechgesang op ’n skerpsinnige wyse in om die weduwee se beheptheid met haar honde uit 

te beeld. Hier boots die stemparty die infleksies van motherese of baby talk na: ’n vereen-

voudigde, sangerige spraakstyl op ’n hoë toonhoogte wat gebruik word om met babas of klein 

kindertjies te praat (Oxford English dictionary online 2020). Die afwaartse portamento oor die 

interval van ’n 13de, gevolg deur ’n chromaties dalende passasie in die laer register, herinner 

veral aan die liltende kontoere van babataal. Dat die weduwee babataal met haar honde praat, 

is ’n skerpsinnige musikale voorstelling van haar beheptheid met hulle. 

Hierdie beheptheid dra by tot die patetiese, hulpelose beeld wat die lied van haar skep. Die 

laaste reëls, “maar wat kan ek, weduwee / Viljee / doen met my pullover en staf?”, impliseer 

dat sy haarself as ’n onbevoegde persoon met min beheer oor haar eie lewe beskou. Sy beklem-

toon haar status as weduwee asof sy dit as verskoning vir haar hulpeloosheid wil voorhou. Haar 

verwysing na haar kleredrag is amper apologeties. In die laaste reëls boots die kwartnoot 

rustekens wat die frase onderbreek, ’n weifelende spraakwyse na. 

Die weduwee roep die stereotiepe beeld op van ’n patetiese, dog dierbare middeljarige vrou 

wie se lewe om haar huislike rol wentel. Omdat sy nie die selfvertroue het om enige omstandig-

heid buite die huislike sfeer aan te durf nie, kaats sy enige aandag wat op haar gevestig word, 

eerder na haar eggenoot of kinders. In hierdie lied is die weduwee se man nie meer daar om 

haar teen hierdie gevoel van ondergeskiktheid te beskut nie. Daarom vestig sy alle aandag op 

haar honde. “S.J. Pretorius” beeld daarom die weduwee uit op ’n wyse wat nog nie in die 

voorafgaande liedere gevind is nie. Waar “N.P. Van Wyk Louw I” waansin in sowel die teks 

as die musiek uitbeeld, lê die implikasies van waansin in “S.J. Pretorius” slegs in die musiek, 

soos reeds genoem. Hierdie verwantskappe word dan gekombineer met tekstuele en musikale 

elemente wat die weduwee as ’n beskimmelde, selfafkeurende vrou voorstel. 

 

3. Ten slotte 

Die voorgaande bespreking toon hoe, in die geval van Temmingh se kunsliedsiklus Met apologie, 

die toonsetting van ’n gedig die teks nie net musikaal inklee nie, maar ’n addisionele dimensie 

of interpretasievlak aan die gedig toevoeg. Buitendien skep die stilistiese diversiteit deur middel 

van intertekstuele verwysings ’n wyer raamwerk waarbinne die toonsetting en die parodiërende 

teks verstaan kan word. 

Dit is duidelik dat Rob Antonissen se kommentaar in verband met Opperman se gedigte, “raak 

getref én tog onaangetas gelaat”, eweneens op Temmingh se toonsetting van toepassing gemaak 

kan word (vandaar die aanhaling van dié stelling in die titel van hierdie artikel). Gevolglik 

verskil Temmingh se liedsiklus van ander voorbeelde van musikale parodie soos dit deur 

byvoorbeeld Denisov (2015) bespreek word. Volgens hom verskaf sulke musiek dikwels ’n 

satiriese en groteske weergawe van die model wat dit parodieer, met die uitdruklike doel om 

dit te kritiseer, die spot daarmee te dryf of dit belaglik te maak. “Deformation”, “agglutination” 

en “hyperbole” is van die tegnieke wat volgens Denisov gebruik word om hierdie effek te 

bereik (2015:57 en 63). Tilmouth (2001:147), daarenteen laat nie na om veral ook die 

humoristiese aspek van parodie te beklemtoon nie. Von Dadelsen (1997:1394) staan egter ook 

baie ruimte af aan die ernstige en herskeppende kenmerke van parodie in veral vroeë musiek, 

terwyl hy manifestasies daarvan in latere musiek selfs as “sekondêr” bestempel. Temmingh se 

toonsetting (en Opperman se gedigte) lê iewers tussen hierdie uiteenlopende tiperings, met die 

element van humor wat as die sterkste kenmerk na vore tree. 

Eindnotas 

1 In hierdie artikel word van biografiese besonderhede omtrent die komponis afgesien. 

Voldoende dergelike inligting is beskikbaar by Lüdemann (1987, 2017, 2020 en 2021), 

Franke (2011 en 2012) en Scheepers (2019). 

2 Hierdie gegewens verskyn op die eerste bladsy van die outograaf. 

3 Korrespondensie van Dorette van der Byl van die Rupert Musiekstigting namens  

Hanneli Rupert-Koegelenberg aan die artikelskrywers, 28 Januarie 2022. 

4 D.J. Opperman – Dolosgooier van die woord (1974) bevat twee besprekings van Kuns-mis: 

Rob Antonissen se bespreking wat hier bo aangehaal word, en ’n bespreking deur A.P. 

Grové, die boek se redakteur. Dit is na ons wete die mees onlangse kommentaar wat oor 

“Met apologie” gepubliseer is. 

5 Toestemming vir die gebruik van Temmingh se liedsiklus is by die kopiereghouer, dr. Liezl-

Maret Jacobs, verkry. Die figure is self geskep. 

6 Hierdie term is ’n nuutskepping na aanleiding van die Engelse exoticism/exoticist. Sien ook 

Said (1977:162–206) en Segalen (2002). 

7 Hier gebruik ons Opperman se bewoording en erken die kontroversie rondom die gegewe 

term. 

Opsomming 

Die doel van hierdie bydrae is om die ontplooiing van etiese subjektiwiteit in die eerste vier 

vername werke van Emmanuel Levinas na te spoor ten einde lig te werp op bepaalde vrae wat 

dit opwerp. Levinas se etiese metafisika bied ’n uiteensetting van die self se a-etiese, ekonomiese 

bestaan waartydens die eksistent ’n bestaan voer deur van die voorlopige andersheid van die 

wêreld te geniet. Hier skets Levinas die radikaal onafhanklike bestaan van die eksistent as 

moontlikheidsvoorwaarde vir sy/haar etiese bekering ten aansien van die Ander. Die self kan 

slegs as selfonderhoudend die oproep van die hulpbehoewende Ander beantwoord. Dit is in 

essensie Levinas se posisie in sy eerste drie werke. Een van die vrae wat sigself in hierdie 

konteks voordoen, is waarom die self sigself toeganklik maak vir die Ander en sy/haar geluk 

en onafhanklikheid opoffer vir ’n Ander wat ’n enorme verantwoordelikheid oplê, ’n verant-

woordelikheid selfs vir die Ander se skuld. ’n Wending vind plaas in Levinas se tweede 

magnum opus, Autrement qu’être ou au-delà de l’essence (1974) van die self na die Ander, 

van die aktiwiteit van ekonomiese “self-skepping” na die radikale passiwiteit van die etiese 

subjek wat deur die Ander te voorskyn geroep word. Hy beweeg van die genot van die eksistent 

se wêreldse bestaan na die traumatisering van die etiese ontmoeting met die absolute Ander. In 

hierdie tweede hoofwerk is daar geen verdere melding van die noodsaak van die eksistent se 

ekonomiese bestaan nie. Die vraag wat die leser hier konfronteer, is wat die aard van die etiese 

verhouding is as dit wesenlik geen verhouding in die ware sin is nie. Die self word ontneem 

van sy/haar egoïstiese kern en gekonfronteer met ’n Ander in die Self. Levinas beskryf etiek 

nie as ’n gemeenskap van vrygewigheid nie, maar as ’n traumatiserende verplettering. Levinas 

voer uiteindelik aan dat etiek nie gesetel kan wees in die rasionele opweging van opsies nie. 

Volgens Levinas is die rasionele nadenke oor verantwoordelikheid wat totale vryheid van 

keuse veronderstel, juis dit wat Kain se sobere, oorwoë bedrieglikheid onderlê het. Vir Levinas 

moet verantwoordelikheid sy oorsprong vind in iets wat die vryheid van die subjek voorafgaan. 

Trefwoorde: Ander; Emmanuel Levinas; etiek; etiese agentskap; etiese metafisika; radikale 

passiwiteit; Self; verantwoordelikheid 

Abstract 

From activity to radical passivity: the unfolding of ethical agency in Levinas 

The aim of this contribution is to critically trace the evolution of ethical subjectivity and the 

concomitant notion of ethical agency in the major works of Levinas spanning a period of more 

than four decades to cast some light on certain questions it raises. Levinas announces his trans-

phenomenological quest in an early programmatic essay titled De l’évasion (1935), but truly 

succeeds in thinking “otherwise than Being or beyond essence” only in his second magnum 

opus bearing the same name, Autrement qu’être ou au-delà de l’essence published in 1974. In 

the course of this journey he moves from the self to the Other, from the activity of economic 

“auto-personification” to the radical passivity of the Other-invoked ethical subject. He moves 

from the enjoyment of living of/from provisional alterity in the world to the traumatisation of 

the ethical encounter with absolute Alterity, the trace of Infinity inscribed in the finite. 

The major themes recur again and again. and in the iterability of that repetition subjectivity is 

pushed ever further from the unity of apperception and intentionality as the Other is inscribed 

in a proximity so close it succeeds in altering the very immanence of the subject in her 

innermost identity. Here responsibility becomes a traumatisation of the ego in which the subject 

is cored out as if enucleated, deposed from its kingdom of identity and substance. It is here  

that Levinas introduces the radically passive ethical agent as opposed to the free, rational, 

autonomous “I think”. It is precisely in the excess of passivity that ethical agency becomes 

possible, the passivity of a trauma through which the idea of the Infinite will-always-already-

have-been placed in the finite. 

Accordingly, in my retracing of the development of Levinas’s thinking I proceed by way of a 

problematisation of a pivotal transition in Levinas’s thought: from the ethical priority and 

import Levinas accords to the self and her existential practices of self-concern in his first three 

major works to the subsequent ethical devaluation of the self and complete disqualification  

of any existential base in the world in Autrement qu’être (AE). It is a disqualification that 

entails the thoroughgoing deposition of the self as “individuated”, “auto-personified”,  

and “substantialized” – the self that is self-formed in the happiness of enjoyment (cf. TI, 

147/120). The jouissance and joie de vivre of Totalité et Infini (TI) dissolve in the face of  

the devastatingly traumatic encounter with the Other in AE. The self’s ethical conversion 

announces “accusation”, “persecution”, “obsession” and “substitution” for the Other – the 

taking on of responsibility even for her debt. How are we to understand Levinas’s relational 

ethics here with the self “delivered over to stoning and insults” (AE, 192/110)? 

Importantly, in Levinas’s early works up to and including TI, the existent’s “auto-

personification” or self-formation, the immanent process of individuation, is postulated as a 

necessary condition for the possibility of establishing an ethical relation with the other person: 

You cannot receive the Other with empty hands, without the riches of self-sufficiency.  

You cannot give selflessly if you are not self-sufficient. You cannot give to the needy if you 

are in need yourself. Being independent is not a sufficient condition, however. Without an 

intervention by the Other, without a leap of faith, Levinas’s self-created, “atheist” self will 

remain self-occupied and oblivious to its ethical responsibility towards others. In its self-

sufficiency the self therefore “needs” the Other to make it aware of its murderous egotistical 

nature. 

On the face of things, Levinas’s scheme threatens to collapse into the binary opposition of a 

before and after: “Before” the Other’s intervention the existent appears to be doomed to fully 

actualising its “atheist” potential. It is ethically stunted and inept, incapable of initiating any 

semblance of a generous gesture towards others. This “before” is, however, not unethical but 

a-ethical, i.e., lacking an ethical sense or incapable of being concerned with the rightness or 

wrongness of its egoism. The gravitational pull of its egoism is all-consuming, leaving it not 

only incapable of relating in any other way to the not-self, but, importantly, necessarily 

impelled to be concerned primarily with its own continued existence. Everything other-than-

the-self figures only as a means to the own existence. The question of Being – to exist – is 

being-for-oneself. “After” the Other’s intervention, on the other hand, or, put more precisely, 

dia-chronically, i.e., through-time or through the Other, the subject is rendered radically 

passive. With the introduction to time the subject is no longer capable of not being-for-the-

Other even before being-for-itself. Levinas fully articulates the radical (trans-)ontological 

consequence of this Other-orientation only in AE. 

The “before” of an apparently passive participation in a hopeless amorality now makes  

way for an always-already inherent infection or affectedness by the Other to which the 

consciousness of an autonomous rationally responsible ego always comes too late. It is  

only with the introduction of time, in this “instant”, in this “now”, which signals a radical 

incapacitation of the compulsion of connatus essendi, the urge to persist in self-preservation, 

that individuals can be expected to “take on” responsibility for the Other in need. This “taking 

on” is not, however, an autonomous action proceeding from a rational consciousness, but a 

transferential “being able” that precedes rational reflective consciousness. It is activity or 

ethical capacitation following from passivity: radical passivity as the radix or root of ethical 

agency. 

From the perspective of a tradition of Western subjectivity, conceptualised first as the Cartesian 

cogito and subsequently as the Kantian autonomous transcendental Subject, Levinas presents 

us with a rather contentious conceptualisation of subjectivity which starts out ethically inept 

and ends up passively delivered over to the Other’s tutelage. It could easily be construed as a 

notion of subjectivity that ultimately exempts the self from assuming any responsibility, ceding 

it to the Other. Levinas appears not only to caricature human ethical ineptitude (by portraying 

the existent as a “hungry stomach without ears” (TI, 134/107)), but also renders the ethical 

subject, which comes into being by virtue of the Other’s invocation, radically passive. It could 

be argued, therefore, that the worrisome consequence of this conception of subjectivity is that 

responsibility becomes the Other’s responsibility, since of its own accord the self is incapable 

of taking any ethical initiative. 

A close reading of Levinas’s early work, then, uncovers what appears to be a binary scheme: 

On the one hand, Levinas constructs an “ethically challenged” subject that is incapable of 

saving itself by itself. After intervention by the Other, on the other hand, it is stripped of its 

egoism and rendered radically passive. It is now for-the-Other despite itself and because of the 

Other-in-the-self which predisposes it towards alterity. 

This apparent binary scheme is interrogated by plotting Levinas’s phenomenological analyses 

of the self’s a-ethical, economic existence during which the existent exists by enjoying the 

provisional alterity of the world in the works up to and including TI. Here Levinas sketches the 

radical independent existence of the existent as the condition of possibility of his/her ethical 

conversion in the face of the Other. The self can answer the ethical call of the needy Other only 

as a self-sufficient being. This is the gist of Levinas’s position in his first three works. One of 

the questions that come to mind in this context is why the self would make itself accessible to 

the Other and sacrifice its happiness and independence to the Other that imposes an unbearable 

responsibility. 

As we have seen, a transition takes place in Levinas’s second magnum opus, Autrement qu’être, 

from the self to the Other: He moves from the enjoyment of the existent’s worldly existence to 

the traumatisation of the ethical encounter with the absolutely Other. In this second major work 

there is no further mention of the necessity of the existent’s economic existence. The question 

that confronts us here is: What is the nature of the ethical relation if it is inherently no relation 

in the true sense? The self is stripped of his/her egotistical core and confronted with an Other 

within the self. Levinas describes ethics not as a community of generosity, but as a traumatic 

crushing of the egotistical I by the Other. 

In the final instance, Levinas maintains that ethics is not vested in the rational weighing of 

options. According to him it is precisely such rational reflection on responsibility, which implies 

total freedom of choice, that is responsible for Cain’s sober, calculated coldness. For Levinas, 

responsibility must be vested in something more fundamental than the freedom of the subject. 

Keywords: Emmanuel Levinas; ethical agency; ethical metaphysics; ethics; Other; radical 

passivity; responsibility; Self 

  

1. Inleiding 

In hierdie bydrae wil ek graag die evolusie van etiese subjektiwiteit en die byhorende begrip 

van etiese agentskap in Levinas se hoofwerke gedurende ’n periode van vier dekades naspoor. 

Reeds in 1935, in ’n programmatiese essay getiteld De l’évasion, het Levinas sy transfenomeno-

logiese soeke aangekondig, maar hy het eers vier dekades later daadwerklik daarin geslaag om 

“anders as Syn of anderkant die Essensie” te reik in sy tweede magnum opus met dieselfde 

titel, Autrement qu’être ou au-delà de l’essence (1974). In die loop van sy soektog verskuif die 

klem van die self na die Ander, van die aktiwiteit van ekonomiese “self-skepping” na die 

radikale passiwiteit van die etiese subjek wat deur die Ander te voorskyn geroep word. Hy 

beweeg van die genot om van die voorlopige andersheid van die wêreld se milddadigheid te 

leef na die traumatisering van die etiese ontmoeting met die absolute Ander, die spoor van die 

Oneindige in die Eindige. 

Die belangrikste temas keer herhaaldelik terug, en met elke herhaling word subjektiwiteit 

verder en verder weggestoot van die eenheid van appersepsie (bewuste waarneming) en 

intensionaliteit. In die proses word ons gekonfronteer met ’n Ander in ’n nabyheid so naby dat 

dit daarin slaag om die mees private van die subjek – haar inherente identiteit – te versteur. 

Hier word verantwoordelikheid ’n traumatisering van die ego. Die binneste of siel van die 

subjek word soos ’n klokhuis verwyder en hy/sy word onttroon van sy/haar koninkryk van 

identiteit en substansie. Hier word ons gekonfronteer met Levinas se radikaal passiewe etiese 

agent teenoor die vrye, rasionele en outonome cogito. Dit is juis in die buitensporige aanspraak 

wat passiwiteit op die ego maak dat etiese agentskap moontlik word. Deur middel van die 

passiwiteit van die traumatiese ontmoeting sal die idee van die Oneindige altyd-alreeds in die 

eindige wese geplaas wees. 

In my rekonstruksie van Levinas se gedagtegang sal ek poog om ’n sleuteloorgang in Levinas 

se denke te problematiseer: van die etiese voorrang en gewig wat Levinas aan die self en haar 

eksistensiële praktyke van self-sorg toeken in sy eerste drie hoofwerke na die daaropvolgende 

etiese devaluering van die self en algehele diskwalifisering van enige eksistensiële basis in  

die wêreld in Autrement qu’être (AE). Wat plaasvind in sy tweede hoofwerk is die algehele 

onttroning van die self as geïndividueerde, selfgeskape, substansiële self wat tot stand gekom 

het in die geluk van lewensgenot (sien TI, 147/120).1 Die jouissance en joie de vivre van 

Totalité et Infini (TI) verdwyn in die aangesig van die noodlottige ontmoeting met die Ander 

in AE. Die self se etiese bekering impliseer beskuldiging, vervolging, obsessie en om jouself 

in die plek van die Ander te stel en verantwoordelikheid vir haar skuld te aanvaar. 

Hoe moet ons die relasionele etiek van Levinas begryp as die self oorgelewer word aan 

steniging en belediging (AE, 192/110)? Kortliks, dus, wil ek in hierdie bydrae ’n poging 

aanwend om etiese subjektiwiteit in Levinas te verstaan aan die hand van ’n kritiese nasporing 

van sy beweging van die aktiwiteit van ekonomiese selfskepping in sy vroeë werke na die 

radikale passiwiteit van etiese agentskap in AE. 

  

2. Problematisering 

In Levinas se vroeë werke, tot en met TI, word die eksistent2 se “outo-personifikasie”3 of 

selfskepping, die immanente proses van individuvorming, as noodsaaklike voorwaarde vir  

die moontlikheid om ’n etiese verhouding met die ander persoon te vestig, gestel: Jy kan die 

Ander nie met leë hande ontvang nie; as jy nie self-versorgend is nie, kan jy nie die verant-

woordelikheid vir die sorg vir die Ander op jouself neem nie. Jy kan nie behoeftiges help as jy 

self hulpbehoewend is nie. Om selfversorgend te wees is egter nie ’n genoegsame voorwaarde 

nie. Sonder die Ander se ingryping, sonder ’n geloofsprong in die duister as’t ware, sal Levinas 

se selfgeskape, ateïstiese4 self net sy/haar eie belange op die hart dra, salig onbewus van sy/haar 

etiese verantwoordelikheid teenoor ander. In haar selfonderhoudendheid het die subjek dus die 

Ander “nodig” om haar bewus te maak van haar moorddadige egosentriese aard. 

Met die eerste oogopslag wil dit dus voorkom asof Levinas se “skema” dreig om te verval in 

die binêre opposisie van ’n voor en na: “Voor” die tussenkoms van die Ander is die eksistent 

verdoem tot die volslae aktualisering van sy ateïstiese potensiaal. Die eksistent is in sy etiese 

groei belemmer en dus doodeenvoudig nie in staat tot etiese handeling nie. Hierdie “voor” is 

egter nie on-eties nie, maar a-eties, dit wil sê ’n sin vir die etiese ontbreek, wat beteken dat die 

eksistent geen bewustheid het van die reg of onreg van sy egoïsme nie. Die swaartekrag van sy 

egoïsme is allesoorheersend: Die eksistent is noodgedwonge hoofsaaklik besorgd met sy eie 

voortgesette bestaan, en alles wat nie-self is, figureer slegs as middel tot die eie bestaan. Die 

Synsvraag – om te wees – is om vir-die-self te wees. Die sin van die Syn, aldus Levinas, is die 

Self wat soos ’n sonsverduistering alles wat Anders is uitdoof. “Na” die Ander se ingrepe, aan 

die ander kant, of om dit meer akkuraat uit te druk, dia-chronies, dit is, deur-tyd of deur middel 

van die Ander, word die subjek radikaal passief. Met die bekendstelling van tyd is die subjek 

opeens nie meer in staat om nie vir-die-Ander te wees nie, selfs vóór sy vir haarself is. Die 

radikale transontologiese gevolge van hierdie Ander-oriëntasie word eers in AE ten volle deur 

Levinas uitgespel. 

Die “voor” van ’n oënskynlik passiewe deelname in ’n hopelose a-moraliteit maak nou plek 

vir ’n altyd-alreeds inherente ontroering deur die Ander waarvan ’n outonome, rasionele en 

verantwoordelike ego altyd te laat bewus word. Slegs met die bekendstelling van tyd in die 

teenswoordige oomblik, in die “nou”, wat ’n radikale buitestaatstelling van die dwanggedrag 

van conatus essendi impliseer – die drang om te volhard in selfbehoud – kan daar van individue 

verwag word om verantwoordelikheid vir die hulpbehoewende Ander “op sig te neem”. 

Hierdie “opname” is egter nie die outonome handeling van ’n rasionele bewussyn nie, maar ’n 

oordragtelike (“transferential”) “in staat wees” wat rasionele, besinnende bewussyn voorafgaan. 

Dit is ’n aktiwiteit of etiese instaatstelling wat uit passiwiteit voortvloei: radikale passiwiteit 

as die radix of wortel van die moontlikheid tot etiese handeling. 

Gesien vanuit die perspektief van ’n tradisie van Westerse subjektiwiteit, aanvanklik hoofsaaklik 

gebaseer op die Cartesiaanse cogito en later op die Kantiaanse outonome, transendentale 

Subjek, word ons deur Levinas gekonfronteer met ’n redelik omstrede konseptualisering van 

subjektiwiteit. Sy eksistent is aanvanklik uitsluitlik gedryf deur selfbehoud en wesenlik eties 

onbekwaam, en later op ’n passiewe manier oorgelewer aan die Ander se onderrig. Dit kan 

maklik geïnterpreteer word as ’n nosie van subjektiwiteit wat verantwoordelikheid aan die 

Ander sedeer. Dit is dus die Ander se verantwoordelikheid om die self aan te spreek, want  

die self is wesenlik onbekwaam en dus daarvan gevrywaar om enige etiese inisiatief te neem. 

Dit wil voorkom asof Levinas nie alleen ’n karikatuur maak van die menslike etiese 

onbekwaamheid nie (deur dit uit te beeld as “’n honger buik wat nie kan luister nie”),5 maar 

ook die etiese subjek, wat deur die oproep van die Ander in die lewe geroep word, as radikaal 

passief verklaar. Dit kan dus aangevoer word dat die kommerwekkende gevolg van hierdie 

nosie van subjektiwiteit is dat verantwoordelikheid die Ander se verantwoordelikheid word, 

aangesien die self nie vanuit sigself in staat is tot die neem van die etiese inisiatief nie. 

’n Grondige ontleding van Levinas se vroeë werke lê ’n oënskynlik binêre skema bloot: Aan 

die een kant konstrueer Levinas ’n “eties-gestremde” subjek wat radikaal afhanklik van die 

Ander se ingryping is. Na die ingreep, aan die ander kant, word die subjek ontdaan van haar 

egoïsme en radikaal passief verklaar. Die subjek is nou vir-die-Ander ten spyte van sigself juis 

as gevolg van die Ander-in-die-Self wat haar predisponeer tot alteriteit. Dit is ’n subjek wat 

ontdaan is van enige verantwoordelikheid, wat nie daartoe in staat is om ’n enkele tree (“den 

Schritt zur Mündigkeit”) op haar eie te neem om haar eie mondigheid te bevorder nie (Kant 

1784:8). As subjek hoef ek myself nie hieroor moeg te maak nie – “ander sal vir my die 

vermoeiende besigheid oorneem” [“andere werden das verdrießliche Geschäft schon für mich 

übernehmen”] (Kant 1784:8). ’n Mens kan nie anders nie as om in dié konteks aan Kant se 

onmondige subjek te dink wat hy beskryf het as iemand wat nie daartoe in staat is om gebruik 

te maak van sy eie insig nie, nie omdat hy ir-rasioneel of on-redelik is nie, maar omdat hy die 

moed en vasberadenheid kort om gebruik te maak van sy rasionele insig sonder die leiding van 

’n ander (Kant 1784:7). 

In die volgende afdeling sal die vroeë Levinas se konseptualisering van subjektiwiteit 

geherkonstrueer word in ’n poging om die moontlikheidsvoorwaardes van etiese handeling 

waarop hy aandring, te verstaan. Ons sal dit probeer verstaan vanuit die perspektief van daardie 

spesifieke tradisie van die Westerse metafisika wat Levinas self kritiseer maar wat tog die 

onbetwisbare hermeneutiese horison vorm van ons bestaande pogings om ons met Levinas se 

verdeelde trou aan Athene en Jerusalem te versoen. 

3. Die etiese belang van self-belang 

Levinas word allerweë as ’n etiese denker by uitstek gereken. Etiek gaan nie vir hom oor 

voorskriftelike morele kodes nie, maar oor die self se ononderhandelbare verantwoordelikheid 

teenoor die Ander. Dit is dus heel verbasend dat sy vroeë werke juis die etiese belang van self-

belang verdedig. Ook interessant is die feit dat tot baie onlangs baie min van die sekondêre 

literatuur enige noemenswaardige aandag bestee het aan die eksplisiete klem op die self in 

hierdie werke. Nie dat Levinas die eksistent se egoïstiese behepthede op sigself as eties 

bestempel nie. Hy verdedig die egoïsme en die ateïsme – die absolute self-redsaamheid waartoe 

dit lei – as ’n noodsaaklike voorwaarde vir etiese instaatstelling of kapasiteit. In hierdie werke 

benadruk Levinas die ononderhandelbare noodsaak van self-sorg vir etiek. Slegs sy wat geheel 

en al self-redsaam is, is daartoe in staat om haar verantwoordelikheid teenoor ander na te kom. 

Levinas se eerste drie werke, De l’existence a l’existant (1947), Le temps et l’ autre (1948) and 

Totalité et infini (1961) is hoofsaaklik gemoeid met die transendensie of self-transendensie 

(oorkoming) van die self, en hy beskryf dit as ’n “verdediging van subjektiwiteit” (TI, 26/xiv; 

TeO, 14). As ons die vraag van self-transendensie in Levinas se werk in oënskou neem, dan 

blyk dit duidelik dat dit die kwessie van etiek (sekerlik in dié drie vroeë werke) voorafgaan en 

nooit daardeur oorskadu word nie. Die probleem van die subjek se ontsnapping van sigself 

(évasion) – hoe om van sigself, van die onuithoudbare swaarheid van die bestaan, waaraan ons 

onlosmaaklik verbind is, te ontsnap – word in die loop van Levinas se werke aangespreek in 

terme van etiek of die ontmoeting met die Ander. Levinas stel dit dan dat die subjek slegs as 

etiese subjek tot stand kom. Vir hom is etiek meer fundamenteel as ontologie, dit wil sê, my 

bestaan kry waarlik betekenis eers wanneer dit etiese beslag kry in die ontmoeting met die 

Ander. Op ’n paradoksale manier onthef die Ander my van my eksistensiële las deur my  

met verantwoordelikheid te belas. Ek bestaan in enige betekenisvolle sin van die woord eers 

nadat die Ander van my ’n beter mens gemaak het deur my te herinner aan my oneindige 

verantwoordelikheid teenoor andere. Kortweg: Om te wees is vir Levinas om beter as die Syn 

te wees. Vir hom, soos vir Plato, vind ons die Goeie anderkant die Syn. Etiek of die Goeie is 

dus nie binne die eksistent se ontologiese reikwydte nie. In dié sin is die self radikaal 

onbekwaam om hom/haarself te “red” en totaal afhanklik van die Ander se ingrepe om aan die 

Syn te ontkom. Die ooglopende vraag in die konteks is: Wat is dan die belang van die voor-

etiese ekonomiese bestaan, vóór die eksistent deur die Ander “gered” word? 

Levinas se vroegste drie werke bestaan uit fenomenologiese ontledings van die oorsprong en 

bestaan van die eksistent in die wêreld. Dit is hier waar die eksistent se vorming as opsigself-

staande, self-onderhoudende en outonome subjek plaasvind. Hy beskryf hierdie “fase”6 as 

wesenlik ekonomies en “ateïsties” – nie oneties nie asof die eksistent alreeds beskik oor ’n sin 

vir reg en verkeerd, maar nie- of a-eties. Dit dien nogtans as ’n noodsaaklike voorbereidende 

“stadium” in die ontwikkeling van etiese subjektiwiteit. Hier word die eksistent se ekonomie 

van die bestaan ontplooi, haar “teer op” voorlopige andersheid om in haar behoeftes te voorsien 

en om voorsiening te maak vir die toekoms. Die eksistent is hier wesenlik gemoeid met sigself. 

Uiteindelik sal dit blyk dat hierdie selfgemoeidheid ’n noodsaaklike moontlikheidsvoorwaarde 

vir etiese wording is, al is dit nie ’n genoegsame voorwaarde nie. 

4. Die eksistent vs die etiese subjek as geroepe deur die Ander 

In Levinas se etiese metafisika is dit die absolute Ander wat die ateïstiese eksistent “bekeer”, 

wat deur die skuld van sy/haar egoïsme breek en die aantrekkingskrag daarvan tydelik ophef. 

Die eksistent kan sigself nie op sy/haar eie red nie, verlossing kom van elders, van anderkant 

die Syn. Voor Levinas hom egter wend tot die Ander, fokus hy ons aandag op ’n “vlak van 

lewe” wat die etiese ontmoeting met die ander persoon ontologies voorafgaan. Hy beskryf wat 

ons voorwaardelik die “ontwikkelingstadiums” van die eksistent alleen in die wêreld kan noem. 

In die “vroeë stadium” van sy ontwikkeling hou die Levinasiaanse eksistent haarself besig met 

sekere praktyke wat haar uiteindelik in staat sal stel om tot inkeer te kom en heeltemal 

onafhanklik te funksioneer deur middel van die nodige sorg vir die self. Die wesenlike 

ekonomiese bestaan neem die vorm aan van ’n lewe van … die voorlopige uiterlikheid in die 

wêreld om daardeur ’n innerlikheid te konstitueer. Hierdie praktyke stel die eksistent in staat 

om ’n sekere onafhanklikheid te ontwikkel wat haar bevry van die vrees wat gepaard gaan met 

die onsekerheid van die toekoms en dit vir haar moontlik maak om die lewe te geniet en plesier 

uit haar eie bestaan te put. 

In sy eerste volwaardige boek, De l’existence a l’existant (EE), val die klem op ’n fenomene-

logiese beskrywing van die il y a wat verwys na bestaan (Syn) sonder syndes. Dit is ’n neutrale, 

onpersoonlike sfeer waarin subjektiwiteit nog nie onderskei kan word nie. Die hipostase kondig 

die eksistent se ontstaansgebeure aan, haar skeiding van die onpersoonlike Syn wat gevolg 

word deur haar inskrywing in die wêreld: eers as ’n tipe sisteem wat op sigself aangewese is 

en belas is met ’n ondraaglike materialiteit, en vervolgens as ’n ekonomiese synde-in-die-

wêreld hoofsaaklik gemoeid met self-sorg. Die ekonomiese bestaan word gekenmerk  

deur behoeftes. Die vervulling van behoeftes lei tot ’n “lewe van genieting”. Die eksistent is 

dus afhanklik van die voorlopige andersheid van die wêreld, maar ook in staat om haar 

onafhanklikheid te bewerkstellig deur middel van ’n bemeestering van die elemente. Daar is 

egter geen waarborg dat die elemente waarvan die subjek afhanklik is, altyd vrylik beskikbaar 

sal wees nie. Om hierdie onsekerheid wat voortdurend afbreuk doen aan die egoïstiese genot 

van die eksistent, die hoof te bied, moet ’n tuiste geskep word. Die huislikheid van ’n 

verblyfplek maak arbeid en representasie moontlik wat ’n mens in staat stel om besittings 

bymekaar te maak en dus sekuriteit op te bou. Alhoewel hierdie ekonomiese “fase” vooruitgang 

verteenwoordig deur dat dit genot veilig stel, bly dit ’n “een-same” genot (’n genot in 

afsondering).7 

Levinas skets ’n wesenlike negatiwiteit wat die kern van ons eksistensiële toestand uitmaak – 

ons bevind ons versonke in ’n onuithoudbaar sware materialiteit wat altyd op die punt van 

selfinploffing is en altyd deur toekomstige skaarste en onsekerheid bedreig word. Die eksistent 

poog voortdurend om aan sigself te ontkom, om te ontsnap aan die swaarte van die eie syn, 

maar die wêreldse bestaan bied slegs ’n tydelike en gedeeltelike verligting van die eksistensiële 

las. In sy daaropvolgende twee werke, Le temps et l’autre (TA) en Totalité et infini (TI), kom 

dieselfde temas weer voor, maar namate die Ander ’n meer prominente verskyning maak, 

verdwyn die belang van self-betrokkenheid uiteindelik heeltemal in die aangesig van die 

transendente Ander. Dit is hier waar die etiese verhouding deur middel van die idee van 

Verlange, verstaan as Verlange vir die ander persoon as Ander, sy oorsprong vind. Dit is op 

hierdie punt dat die eksistent en haar immanente besorgdhede ’n nuwe oriëntasie buite sigself 

toegewys word. Deur die tussenkoms van die transendente Ander kry die egoïstiese eksistent 

die kans om ’n volwaardige (etiese) subjek te word. Die tussenkoms impliseer ’n oordeel wat 

beslag lê op die egoïstiese oriëntasie. Dit word tot stilstand gedwing deur middel van ’n oordeel 

wat kwytskeld en tot inkeer bring – die self word tot goedheid bekeer, in beslag geneem deur 

’n oneindige verantwoordelikheid vir selfs dit waarvoor sy geen aanspreeklikheid kan aanvaar 

nie. Op ’n skynbaar teenstrydige manier is dit juis hierdie oneindige verantwoordelikheid wat 

die subjek se materiële, eksistensiële las verlig. 

Die egoïstiese eksistent word gekonfronteer met die Ander in die vorm van ’n verbod wat 

egoïsme en moord verbied: “Jy mag nie moord pleeg nie” (TI, 198/172–3; TeO, 190–1). Die 

subjek wat gekonstitueer word as subjek, is hy wat gehoor gee. Subjektivering of subjek-

wording neem die vorm van onderwerping aan. In Levinas is dit dus juis deur middel van ’n 

verbod neergelê deur die ander persoon, waarin die spoor of nalatenskap van die transendente 

Ander, die “Allerhoogste” (TI, 34/4; TeO, 22) gesetel is, dat etiese subjektiwiteit in die lewe 

geroep word. 

Levinas beskryf subjektiwiteit as suiwer ekonomiese entiteit soos volg: “Die skeiding 

[separation] kom op ’n positiewe manier tot stand as die innerlikheid van ’n synde wat na 

sigself verwys en selfonderhoudend is – al die pad na ateïsme! […] Dit is ’n essensiële 

genoegsaamheid [voldoende-zijn] wat in sy ontluiking […] selfs sy eie oorsprong in die hand 

het” (TI, 299/275; TeO, 296, my vertaling en beklemtoning). Levinas stel innerlikheid voor as 

’n skeiding wat so radikaal is dat jou wese in geen enkele opsig afgelei word van kontak met 

die Ander nie. Dit is om jou bestaan uit jouself te put en van niks anders af nie. Volgens Levinas 

is hierdie wese vry om óf die regte óf die verkeerde ding te doen. As die afgeskeide synde egter 

aan sy eie lot oorgelaat word, sal hy volhard in die inersie van onafhanklikheid en egosentriese 

plesier. Die synde keer homself nie willekeurig tot die Ander nie, want hy is wesenlik 

onontvanklik. Die aanspraak van die Ander val op dowe ore, want in genot is die “ek” 

heeltemal op sigself aangewese – “soos ’n honger buik, sonder ore” (TI, 134/107; TeO, 126, 

my vertaling en beklemtoning). Dit is juis die Ander, en alleenlik die Ander, absoluut anders, 

wat ’n heroriëntering (kan) inisieer ten spyte van die self. Die selfvoldane, geslote sisteem van 

egosentrisme word gekonfronteer deur iets wat hy nie kan weerstaan nie, ten spyte van sy 

selfonderhoudendheid. ’n Transendente Ander is dus nodig om die hopeloos selfgesentreerde 

self van sigself te red. 

Dit wil dus voorkom asof Levinas se skema ’n rigiede opposisionele struktuur het. Aan die een 

kant het ons die ekonomiese bestaan wat geheel en al ateïsties en a-eties is wat die eksistent 

geen moontlikheid tot etiese gedrag bied nie. Aan die ander kant het ons die etiese bestaan wat 

ingewy en onderhou word deur ’n transendente Ander, ’n Ander so radikaal anders dat hy op 

geen moontlike manier geobjektiveer of in gedagtes vervat kan word nie. Hierdie Ander 

onderwerp die egosentriese eksistent aan ’n wet wat ’n verbod plaas op egoïsme en moord en 

sodoende die eksistent ’n “bodemlose passiwiteit” reduseer tot (AE, 111/141). Dit is egter  

ook deur middel van hierdie Ander dat die eksistent se bestaan betekenis kry, dit wil sê dat  

die etiese subjek in die lewe geroep word. Egoïsme word dus weerlê terwyl subjektiwiteit 

gerehabiliteer word (TI, 300/277; TeO, 279). 

Hierdie oënskynlik opposisionele struktuur noodsaak ons om ondersoek in te stel na die aard 

en die motivering van die etiese inkering: Waarom sou die eksistent, as ’n opsigselfstaande 

sisteem wat totaal selfonderhoudend is en niks kort kom wat nie deur haar eksistensiële praxis 

van versorging in die wêreld bevredig kan word nie, reageer op die oproep van die Ander? 

Waarom en hoe sal die eksistent, as ’n “honger buik sonder ore”, gehoor gee aan ’n oproep wat 

haar onderwerp en aandring dat dit sy haar selfgenoegsame onafhanklikheid prys gee? Volgens 

Levinas is dit juis omdat ons “behoeftige” wesens is, heeltemal gelukkig en tevrede om 

behoeftes te hê wat ons kan bevredig as honger mae wat nie kan hoor en dus nie kan luister 

nie, dat ’n ingreep deur ’n radikale Ander nodig is. Hierdie ingryping vind plaas ten spyte van 

die feit dat die eksistent ’n geslote, selfgenoegsame sisteem van egoïsme is en as iets wat nie 

geïgnoreer kan word nie, en waarteen die eksistent geen verweer het nie (TI, 62/34; TeO, 52). 

Hy dring daarop aan dat die eksistent in staat is om te reageer juis as gevolg van haar skeiding 

en onafhanklikheid8 in die eerste plek, maar ook, soos duidelik word in die loop van TI, omdat 

die eksistent ontvanklik is vir die Ander, omdat die eksistent altyd-alreeds beskik oor die Idee 

van Oneindigheid. Dit is iets wat die Ander in die self plaas om haar vatbaar te maak vir die 

etiese oproep. En juis omdat die self altyd-alreeds beskik oor hierdie saadjie van Oneindigheid 

dat Levinas retrospektiewelik die monopolistiese ekonomie van innerlikheid as ’n abstraksie 

verklaar, ofskoon dit ’n noodsaaklike moment in die menslike bestaan is. Hier voer Levinas 

aan dat “ekonomiese bestaan” nie ’n realistiese uitbeelding van die eksistent se bestaan is nie, 

want die eksistent is altyd alreeds gekonstitueer deur ’n wesenlike geneentheid tot die Ander. 

Die kritiese leser mag egter wonder of Levinas se beskrywing van die eksistent se ekonomiese 

bestaan nie om ’n totaal ander rede ’n abstraksie is nie. As die self uit die staanspoor omskryf 

is as iets meer as ’n “dowe honger buik”, as die eksistent toegerus was met die geringste 

potensiaal vir etiese handeling, sou hy in staat gewees het om aktief toenadering te soek tot die 

ander persoon in plaas daarvan om te wag vir die transendente Ander se tussenkoms. Die self 

sou dan nie langer gedoem gewees het tot die passiewe deelname in ’n hopelose amoraliteit 

nie. Dit is juis hierdie potensiaal, soos ons sal sien, wat Levinas se toevlug tot die Cartesiaanse 

Idee van Oneindigheid wat in die eindige geplaas word, veronderstel is om te verteenwoordig. 

Deur middel van die “ekonomie van die bestaan” in die wêreld kom die alleenstaande, 

selfonderhoudende en outonome subjek tot stand. Hierdie praktyke van selfsorg maak nie van 

die eksistent ’n etiese subjek nie, maar ’n potensiële gespreksgenoot, iemand wat óf kan reageer 

op die etiese aanspraak van die Ander óf dit kan ignoreer. Dit is uiteindelik die transendente 

Ander wat die egoïstiese eksistent eties maak, maar sonder haar egosentriese selfvorming sou 

etiek nie moontlik gewees het nie. Etiek is, volgens Levinas, om vir-die-Ander te bestaan, juis 

omdat dit iets anders impliseer as om vir-jouself-te-wees (sien TI, 261/239). Die Levinasiaanse 

eksistent bestaan egter nie vanself vir-die-Ander nie. As ’n “ingetoë” wese wat deeglik veranker 

is in ’n hopelose egoïsme, het sy die Ander nodig om haar so ver te kry om haar blik te verruim 

en haar verantwoordelikheid teenoor ander onder oë te neem. 

Vir Levinas is die subjek se immanente praktyke van egoïsme dus nie voldoende nie. Dit is nie 

genoegsaam nie, want hy konseptualiseer die ekonomiese subjek as eties onbekwaam en 

wesenlik onopvoedbaar – ’n subjek, met ander woorde, wat nie sigself kan red nie. Sy is 

afhanklik van die Ander om haar bewus te maak van haar selfsugtige weë en haar in staat  

te stel om “vir-die-Ander” te wees. Dit wil voorkom asof Levinas inderdaad erkenning gee  

aan die gesplete aard van die ego of eksistent wat hom/haar verlustig in selfbeheptheid en 

terselfdertyd ’n wesenlike ongemak met sigself beleef wat manifesteer as die behoefte aan 

ontsnapping, om te ontkom aan sy/haar onuithoudbare swaar bestaan. Hy blyk ook toe te gee 

dat hierdie ongemak van die subjek juis dit is wat hom/haar in staat stel om verby suiwer 

egoïstiese genot na die Ander uit te reik. Die Ander is diegene wat die eksistent se eksistensiële 

swaarheid verlig en haar stroop van haar egoïsme. Die eksistent se egoïsme is nie net dit wat 

haar daarvan weerhou om eties te handel nie, maar ook ’n noodsaaklike voorwaarde vir etiek – 

’n voorwaarde wat opgehef word “ten aansien van” die transendente Ander as die “hindernisse 

van die immanensie” oorbrug word (TI, 27/xv; TeO, 15). 

As ons egter kyk na die ontledings van AE, word die eksistent se ekonomiese bestaan nie langer 

onderhou nie. Hier is die self nie meer egosentries nie, maar onderwerp aan die Ander tot die 

punt van plaasvervanging – die self moet instaan vir die Ander! Verantwoordelikheid vir die 

Ander, verantwoordelikheid vir die sondes en selfs vir die verantwoordelikheid van die Ander, 

is die fundamentele struktuur van subjektiwiteit. Hier is etiek nie meer iets wat ’n voorafgaande 

eksistensiële basis aanvul of vervolmaak nie. Subjektiwiteit self kom tot stand in etiek verstaan 

as verantwoordelikheid. Verantwoordelikheid is dus nie bloot ’n eienskap van subjektiwiteit, 

asof die subjek alreeds in sigself bestaan het voor die etiese verhouding nie. In AE is 

subjektiwiteit nie vir-sigself nie, maar aanvanklik en oorspronklik vir-die-Ander (EI, 95/101). 

Voor Levinas egter as’t ware die Ander se kant kies, is sy aandag ten volle gerig op die subjek 

se selfvorming. Dit is in hierdie vroeë tekste waar die lief en die leed van die eksistent se 

immanente ekonomie uitspeel – dit waarsonder die eksistent nie die etiese wending kan onder-

gaan nie. Die latere Levinas het gevolglik die klem verskuif na etiese subjektiwiteit en daarmee 

saam die voorafgaande eksistensiële basis verwerp. Alreeds in the tweede afdeling van TI stel 

Levinas dit dat radikale skeiding en die verhouding met die Ander gelyktydig geproduseer 

word. As eindige wese is die eksistent vatbaar vir die Ander, want die self beskik oor die Idee 

van Oneindigheid – die self sal-altyd-alreeds geïnfekteer wees deur die Idee van Oneindigheid.9 

Ten spyte van die oënskynlike gelyktydigheid van selfvorming en Ander-oproeping, dring 

Levinas terselfdertyd daarop aan dat die eksistent skeiding (separation) op ’n positiewe manier 

behaal, en nie deur middel van die negering van die wese waarvan hy sigself afskei nie. Juis 

daardeur kan die self die Ander wese verwelkom en gasheer wees (TI, 299/276; TeO, 296). 

  

5. Nasporing van Levinas se stappe van EE tot TI 

In Levinas se vroeë studie wat voor die oorlog begin is en in gevangenskap voltooi is, De 

l’existence a l’existant (EE), is die primêre fokus op die eksistent se differensiasie of skeiding 

van anonieme Syn en sy daaropvolgende ekonomiese bestaan in die wêreld. In Le temps et l’ 

autre (TA) wat in 1948 gepubliseer is, stel Levinas die Ander deur middel van tyd voor. Dit is 

alreeds die eerste stap in die rigting van die latere Totalité et infini (1961) waartydens die 

eksistent se wêreldse behepthede gerelativeer word ten opsigte van die toenemende prominensie 

van die Ander. Hierin word aangevoer dat die splitsing van die egoïstiese ek haar herkondisio-

nering of hernuwing “ten aan-sien van” die Ander, ’n heroriëntering wat plaasvind ten spyte 

van die self waardeur die vir-sigself gerig word op die vir-die-Ander, deur middel van ’n 

positiwiteit bewerkstellig word. Met ander woorde, iets word nie bloot toegevoeg tot ’n eties 

gebrekkige eksistent nie. Etiek is nie ’n latere toevoeging wat as ’n soort nagedagte of 

nakomertjie ’n leemte moet vul nie. Etiek is eerder volgens Levinas ’n surplus – ’n oorskot 

eerder as ’n gebrek. As ’n selfvoldane en outonome wese beantwoord die eksistent die oproep 

van die Ander nie uit sy/haar eie uit nie. Die subjek skiet aan niks tekort nie en het die Ander 

nie nodig nie. Sy/haar antwoord op die aanklag – die oproep tot verantwoordelikheid – is in 

weerwil van sy/haar geluk. Iets of iemand buite sigself, anderkant die aanspraak van ekonomiese 

selfsorg, investeer hom/haar met ’n plig wat die grense van haar selfingenomenheid oorstyg. 

In die gelaat van die Ander word die eksistent gekonfronteer met ’n oordeel wat lei tot 

geregtigheid en goedheid. Die eksistent word dus om-skep nie omdat hy ’n gebrek gehad het 

aan iets wat die Ander kan bied nie, volgens Levinas, maar as gevolg van ’n Verlange na dit 

wat hy nie nodig het nie. 

In TI word die leser deurgaans gekonfronteer met ’n bepaalde dubbelsinnigheid rakende die 

spanning tussen gebrek of behoefte en verlange of begeerte. Daar is sprake van die absolute 

surplus van die Ander ten opsigte van die self wat verlang na dit was sy nie nodig het nie (sien 

TI, 33–4/3–4). En tog, as ons kyk na die manier waarop Levinas die self fenomenologies 

konstrueer in EE en TA, het die subjek die Ander wél nodig om te voorkom dat sy “implodeer” 

onder die gewig van haar onuithoudbare swaar materialiteit. Die eksistent se skeiding van die 

onpersoonlike il y a (die daar is) vonnis hom/haar tot ’n lewe in afsondering wat gekenmerk 

word deur materialiteit. In afsondering word die eksistent voortdurend bedreig deur die 

moontlikheid om onder die onuithoudbare gewig van haar swaarheid te implodeer. Lewe van … 

die wêreld, dit wil sê haar alimentêre bestaan van afhanklikheid van die voorlopige andersheid 

van die wêreld, kan die swaarheid van haar bestaan slegs tydelik en dan net gedeeltelik verlig. 

Gedrewe deur die noodsaak om onsself te onderhou, beywer ons ons daarvoor om bepaalde 

projekte in die wêreld te realiseer. Deur die aandag te vestig op dit buite onsself – ons daaglikse 

rituele van werk, kerk en ontspanning – slaag ons daarin om ’n bietjie afstand van onsself te 

skep, ’n afstand wat enigsins verligting bied van die neerdrukkende gewig van die Syn. In die 

afhandeling van ’n projek, in die bevrediging van ’n behoefte, is ons voortdurend besig om die 

andersheid van die wêreld om te skakel in iets wat nou deel uitmaak van onsself (TI, 111/83; 

TeI, 101). Behoeftes is iets wat binne my vermoë is om te bevredig; behoeftes is dit is wat my 

tot onafhanklike self maak eerder as bloot afhanklik van die ander (TI, 116/89; TeO, 107). Na 

afloop van die bevrediging van my behoeftes is daar dus ’n terugkeer na self, en opnuut weer 

die konfrontasie met my synswaarheid en die bedreiging van ineenstorting onder die gewig 

van die Syn. Dit is hier waar Levinas die onderskeid tussen behoefte en verlange tref: Behoefte 

is die assimilasie van die ander om die self te bevredig; verlange is nie iets wat bevredig kan 

word nie, maar open moontlikhede wat nog nie in kaart gebring is nie. In dié sin impliseer 

verlange ’n konfrontasie met dit wat nie bloot voorlopig anders is nie, maar absoluut Anders. 

Slegs dit wat in die ontmoeting met die self haar andersheid of vreemdheid kan behou, kan die 

self in staat stel om te ontsnap aan haar materialiteit. Juis omdat daar geen bevrediging in 

begeerte is nie en dus geen terugkeer na self nie, is daar verligting. In die ontmoeting tussen 

die self en die Ander word daar ’n weg geopen wat ’n beweging aan die gang sit van die self 

na die Ander wat die self uit sigself hef. Die eksistensiële gewig van haar wese waardeur sy 

neergedruk word, word verlig in die momentum wat op dreef gebring word deur die Ander, ’n 

momentum wat uiteindelik en vir altyd die inersie van die Syn oorstyg. 

Op ’n sekere moment, sê Levinas, open ’n dimensie in die interioriteit van die “ek” waardeur 

die eksistent in staat gestel word om die openbaring van transendensie te erken en te verwelkom 

(TI, 150/124). Op ’n bepaalde oomblik word die eksistent se gebruiklike ekonomiese omgang 

met objekte in die wêreld aangevul deur ’n etiese dimensie waar hy vir die eerste keer die 

Ander persoon erken as iets/iemand wat nie bloot sy behoeftes bevredig nie, maar juis die 

egosentriese dinamika versteur. Die eksistent is nou vir die eerste keer daartoe in staat om 

verby sy ekonomiese behepthede te reik in ’n beweging gedrewe deur die Verlange na die 

absolute Ander wat nie assimileerbaar is nie. As ’n behoeftige wese is ek op ’n oënskynlik 

teenstrydige manier juis selfonderhoudend en dus ’n selfvoldane wese wat niks kort kom nie. 

Op watter punt, dus, verruil ek behoefte vir verlange en reik ek verby my omgang met die 

voorlopige andersheid van die wêreld vir die absolute andersheid van die Ander? Waarom 

maak die self sigself toeganklik vir die Ander en offer sy haar geluk en onafhanklikheid op? 

Hoe word die oproep van die Ander hoorbaar vir die “honger buik sonder ore”? En as die 

oproep tog hoorbaar is, waarom sal die Ander se oproep nie tog op dowe ore val as dit alleen 

maar oordeel inhou nie? Omdat die etiese verhouding ’n verhouding tussen twee partye is, hang 

dit juis af van die egosentriese “ek” se ontvanklikheid vir die etiese aanspraak. Die “ek” is dus 

’n noodsaaklike voorwaarde vir die moontlikheid van etiek. Kan die “ek” sy gelukkige, 

onafhanklike bestaan voortsit sonder die Ander, sonder die etiese verhouding? As ons Levinas 

se vroeë ontledings tot hul logiese gevolgtrekking neem, dan sal die materiële ego uiteindelik 

en onvermydelik implodeer onder die gewig van die Syn. Die vraag is dan of daar nie tog – 

teen Levinas se aandrang in – ’n element van behoefte in die verhouding tussen self en Ander 

is nie wat eintlik, volgens Levinas, ontstaan uit ’n Verlange na die Ander en deur daardie Ander 

in die lewe geroep word? 

Skematies kan ons drie momente in Levinas se eerste drie werke onderskei wat betrekking het 

op subjektiwiteit en die voortbestaan daarvan: 

1. Die anonieme daar is (il y a) ondergaan ’n proses van substansiëring (substantiation): 

Hipostase vind plaas en die synde word onderskei uit die anonieme Syn as ipseity (van 

die Latyn ipse wat “self” beteken). Dit stel die eerste vryheid en meesterskap van die 

eksistent voor (TA, 54–5/144) 

2. Dié eksistent betree gevolglik die wêreld waar hy ’n ek-statiese (ecstatic) bestaan voer. 

Die syn van die eksistent word gekenmerk deur materialiteit wat ’n onuitstaanbaar 

sware bestaan tot gevolg het. Die ekonomiese bestaan bied die eksistent tydelike 

verligting deur omgang met die voorlopige andersheid van die wêreld. Die eksistent is 

’n tuisteskepper wat hom-/haarself kan terugtrek in die veilige hawe van ’n tuiste van 

waar hy/sy die onsekerhede van die toekoms deur middel van sy/haar ekonomiese 

bestaan die hoof kan bied. Die periode word gekenmerk deur genot. Hierdie konkrete 

modus van bestaan word in die fenomenologiese analises van afdeling 2 van TI, 

“Interioriteit en ekonomie”, beskryf (TI, 107–93; TeO, 79–158). Omdat die self hier 

beskryf word in terme van ’n selfgesentreerde ego wat die wette (nomos) aan die wêreld 

waarin hy/sy tuis (oikos) is, oplê, word die periode beskryf as die “ekonomie” (oiko-

nomia) van die bestaan in die wêreld. Die onafhanklikheid op basis waarvan die self  

in staat is om ’n verhouding met die Ander – eksterioriteit by uitstek – te hê, word 

gekonstitueer deur ’n primordiale en primitiewe manier waarop hy/sy met sigself is wat 

gekenmerk word as “interioriteit” of “innerlikheid”. Volgens Peperzak (1993:121) se 

interpretasie is die eksistent slegs as totaal onafhanklike interioriteit daartoe in staat om 

’n verhouding met die “eksterioriteit” van die Ander te bewerkstellig. 

3. Uiteindelik word die self se suiwer egoïstiese oriëntasie tot inkeer gebring in die 

aangesig van die Ander. Afdeling 3 van TI, “Die gelaat en eksterioriteit” (TI, 187–253; 

TeO, 161–231), beskryf hoe die Ander, in haar konkrete verskyning as ’n ander persoon 

wat my in die oë kyk en aanspreek, die ego bewus maak van haar kluistering in ’n 

egosentriese wêreld. Beide verskyn as onafhanklik van en onversoenbaar met die ander 

en vorm dus ’n konstellasie wat nie ’n totaliteit is nie, maar ook nie ’n verspreiding 

(dispersion) sonder enige verbande nie (Peperzak 1993:121). Levinas beskryf hierdie 

konstellasie as ’n nierelasionele verhouding. Hierdie verhouding sonder verhouding 

slaag daarin om die self se selfbeheptheid te versteur. Om selfgesentreerd te wees 

beteken om jou eie dood meer as enigiets anders te vrees; jou primêre besorgdheid is 

jou eie bestaan. Na die etiese heroriëntasie, geïnisieer deur die Ander ondanks die self, 

is my grootste vrees nie meer om my eie lewe te verloor nie, maar om ’n ander syne/hare 

te ontneem. Volgens Levinas kan ek vir myself sorg slegs deur toenadering tot die 

Ander te soek (TI, 178; TeO, 153). In ontologiese taal verduidelik Levinas hoe die 

gelaat van die Ander wat ek verwelkom, my in staat stel om van fenomeen na Syn te 

vorder. Dit wil dus hier voorkom of ek die Ander nodig het om behoorlik vir myself te 

sorg. Onmiddellik hierna dring Levinas egter daarop aan dat eksterioriteit nie in die 

leemte van behoeftes verval nie. Die eksterioriteit van die Ander lê ’n ontoereikendheid 

van die geskeide wese bloot wat wesenlik onbevredigbaar is – as verlange is dit ’n 

honger wat sigself nie met brood voed nie, maar wat op honger self teer. Hier blyk daar 

’n sameloping te wees tussen behoefte en verlange: Die feit dat ek die Ander nader, 

getuig van verlange (deur die Ander geïnisieer ondanks die egosentriese self), maar in 

my toenadering tot die Ander sorg ek ook vir myself. Bo en behalwe ’n metafisiese 

beweging in die rigting van transendensie is dit hoofsaaklik ’n eksistensiële praktyk. 

Aan die een kant verseker die Ander persoon my teen “inploffing” onder die gewig van 

my materialiteit, en aan die ander kant het ek die transendente Ander nodig om die 

ontoereikendheid van my outonome egologie aan my bloot te lê. Die Ander maak my 

bewus van die feit dat my egoïstiese bestaan nie so perfek is as wat ek gedink het dit is 

nie. Sonder die Ander se tussenkoms sou ek nooit tot hierdie besef gekom het nie. My 

oë sou nooit oopgegaan het vir die ontoereikendheid van my selftoereikendheid nie. 

Levinas het reeds in EE die konvergensie tussen behoefte en verlange vlugtig vermeld: 

“Desire is no doubt not self-sufficiency; it touches on need and the disgust of satiety” 

(EE, 45/68–9). 

Volgens Levinas is daar ’n ekonomie van die bestaan wat die subjek se etiese ontvanklikheid 

teenoor die Ander onderlê. Dit beteken egter nie dat hy die self se selfgesentreerde praktyke as 

gelykwaardig aan etiek beskou nie. Sorg vir die self of die self se egoïstiese ekonomie wat die 

voleindiging van skeiding teweegbring, moet eerder geïnterpreteer word as dit wat die subjek 

voorberei om sy/haar verantwoordelikheid teenoor die Ander op te neem. Volgens Levinas  

is my toenadering tot die Ander wesenlik ’n praktyk van selfsorg. Dit is egter die Ander  

wat my in staat stel om hom/haar te nader aangesien dit vir die egoïstiese eksistent ’n  

radikale onmoontlikheid is. Laasgenoemde is hulpeloos ten aansien van sy/haar onwillekeurige 

deelname aan ’n hopelose amoraliteit. As die Ander nie tussenbeide tree nie, is die eksistent 

verdoem tot selfingenomenheid. 

Die vroeë Levinas se self, in haar ineengekeerdheid en singulariteit in ’n oomblik, is die 

moontlikheidsvoorwaarde vir die daaropvolgende heroriëntering tot die Ander. Die Levinas 

van AE voer aan dat ontologie – die verstaanbaarheid van Syn – moontlik word slegs as etiek, 

die oorsprong van betekenis, voorrang geniet.10 Die sosiale verhouding (etiek) word dus die 

“basis” waarop die self ontstaan of tot Syn toetree (ontologie). Levinas het reeds dieselfde 

gedagte in TI verwoord: “Preexisting the disclosure of being in general taken as basis of 

knowledge and as meaning of being is the relation with the existent that expresses himself; 

preexisting the plane of ontology is the ethical plane” (TI, 201/175).11 Elders stel Levinas dit 

dat “the existent qua existent is produced only in morality” (TI, 262/240). Vir hom is etiek 

“eerste filosofie” (EI, 77/81). Dit beteken dat Syn nie aan etiek voorafgaan as ’n meer 

fundamentele kategorie nie, maar dat etiek, as meer oorspronklik, dit is wat aan Syn betekenis 

gee. Hierdie oënskynlik absurde argument sou beteken dat voor ek myself vir myself is, ek vir 

die Ander is; ek bestaan in die ware sin van die woord slegs op basis van ’n verhouding van 

verantwoordelikheid vir die Ander in nood. Anders gestel, betekenisvolle bestaan veronderstel 

’n verhouding met ’n ander vir wie ek alles gee wat ek besit, alles wat ek is sonder voorbehoud 

of berekening. Om te wees is om verantwoordelik te wees, dit is, om te gee wat ek nie besit 

nie, om myself in die plek van die skuldige ander te stel. 

Nieteenstaande Levinas se breedvoerige vroeë fenomenologiese ontledings van die ekonomiese 

bestaan van die eksistent alleen in die wêreld, kom die subjek se verhouding tot die ander 

persoon “kronologies” en ontologies eerste. Met ander woorde, op die vlak van tyd kom die 

etiese subjek diakronies tot stand, dit is, deur middel van tyd, terwyl die eksistent alleen in die 

wêreld nog nie in tyd is nie. Ontologies is dit alleenlik die verhouding met die ander persoon, 

as draer van die spoor (trace) van Absolute alteriteit, wat betekenisvolle bestaan verwek. Etiek 

gaan dus aan ontologie vooraf. Levinas se teoretiese werk begin inderdaad in ’n ontologiese – 

of in ’n “ontiese” – uiteensetting van wat dit beteken “om te wees”,12 en in ’n nuwe ontleding 

van die intensionele of transenderende beweging van ons bestaan. Hierdie redenasie lei Levinas 

uiteindelik na ’n streek “anders as Syn” en dus anderkant ontologie. 

Levinas het dus aangedring op anonieme en onafwendbare Syn wat syndes of eksistente 

voorafgaan, en op die hipostase wat eindig in die eksistent se oormeestering van Syn, maar wat 

terselfdertyd die eksistent kluister in die finaliteit van identiteit wat nie ongedaan gemaak kan 

word deur sy/haar ruimtelike transendensie in die wêreld nie. Dit beteken dat in ’n oomblik en 

alleen in die wêreld die eksistent nog nie in tyd is nie. Om tyd te hê is om oor die geleentheid 

te beskik om opnuut te begin, om te ontsnap van die finaliteit van die oomblik. Dit is nie iets 

wat die eksistent op sy eie kan bewerkstellig nie – die een-same subjek kan nie sigself ontken 

nie; hy beskik nie oor die niet (nothingness) nie. Verlossing, voer Levinas aan, kan slegs van 

elders kom (EE, 93/159). Die toekoms is daartoe in staat om die oomblik opnuut op te wek, 

maar slegs as dit wat tyd bekendstel, deur deel te neem in die hede. Dit word tot stand gebring 

in die “van aangesig tot aangesig” met die Ander. Die Ander skenk die eksistent tyd en tyd 

open ’n dimensie vir die selfineengekluisterde eksistent (TA, 79/177). 

Voorts voer Levinas aan dat ons verhouding met die ander persoon ’n komplikasie is van ons 

oorspronklike verhouding met andersheid in die algemeen – die dialektiek tussen die self en 

die andersheid van die wêreld (TA, 82/180).13 In die wêreld word die self deur die alteriteit en 

eksterioriteit van die wêreld “gevoed”, en in die proses word alteriteit hervestig in die 

substantiwiteit van die subjek deur middel van ’n dialektiese transmutasie (sien TI, 111/83). 

Die aanvanklike dialektiek berei die eksistent voor vir die uiteindelike dialektiek wat haar 

egosentriese samestelling sal herdefinieer. Terselfdertyd is dit slegs as self-skepsel, slegs deur 

middel van die self-ontplooiing van haar ipseity dat die “ek” in ’n niegewelddadige verhouding 

tot die ander persoon as Ander kan wees. 

Separation is first the fact of a being that lives somewhere, from something, that is, that 

enjoys […] a process of being that is deduced from itself, that is, that remains separated 

and capable of shutting itself up […] but also capable of welcoming this face of infinity 

with all the resources of its egoism: economically. (TI, 216/191) 

Dus is die transendensie tot die wêreld, waarin ons in verhouding tree met voorlopige 

andersheid, die onontbeerlike voorloper tot die transendensie van uitdrukking, dit wil sê, die 

ontmoeting met die absolute alteriteit van die transendente Ander. Volgens Levinas gaan etiek 

aan essensie en Syn vooraf en kondisioneer dit; nie omdat die goeie gesetel is bo in die hemel 

of in ’n identiteit wat ten grondslag van alle identiteite lê nie, want dit sou weer eens verval in 

’n onto-teo-logie;14 dit sou weer eens etiek met ontologie verwar asof dit wat “veronderstel is 

om te wees” op een of ander manier reeds “is”. Etiek was nooit en is nie iets nie. Die wese van 

etiek is nie om te wees nie, maar om beter (as bloot Syn) te wees. Etiek is etiek juis deur die 

selfingenomendheid van Syn (of die niet as Syn se korrelaat) op te hef. “To be or not to be,” 

dring Levinas aan, is nié die vraag nie (TA, 73/169). Die vraag is eerder juis wat “ought to be”, 

dit is, etiek word moontlik slegs as die eksistent gekonfronteer word deur die Ander, en in dié 

sin is sosialiteit anderkant ontologie. Die eksistent se eensaamheid is dus vir Levinas die 

isolasie wat dui op die gebeure van ’n synde (as ’n ontsnapping van die anonieme il y a), maar 

sodanige synde word slegs in verhouding tot die Ander waarlik sinvol (’n ontsnapping van 

eensaamheid) (EI, 57–8). 

Bo en behalwe sy beheptheid met Oneindigheid spandeer Levinas boekdele vol aan noukeurige 

metafisiese beskrywings van die eindige eksistent se egoïstiese bestaan, sy/haar toetrede tot 

Syn, sy/haar bestaan-in-die-wêreld, en sy/haar sorg vir die self. Die eksistent se selfponering 

is van kritieke belang, want dit is waaruit goedheid voortspruit: “It [goodness] concerns a being 

which is revealed in a face, but thus it does not have eternity without commencement. It has a 

principle, an origin, issues from an I, is subjective” (TI, 305/282). Goedheid is transendensie 

self, en transendensie is die transendensie van ’n “ek”. Slegs ’n “ek” kan reageer op die  

bevel van ’n gelaat. Die “ek” bly dan behoue in goedheid. Meer as enigiets anders is TI “a 

defence of subjectivity” (TI, 26/xiv). The ego is absoluut noodsaaklik vir die goedheid van 

transendensie. Ten aansien van die Ander is subjektiwiteit noodwendig aanwesig as vrye en 

bewuste (onafhanklike en genietende) gasvryheid.15 

  

6. Die oorgang tussen TI en AE 

Autrement qu’être ou au-delà de l’essence (AE) wat in 1974 gepubliseer is, word oor die 

algemeen beskou as Levinas se tweede magnum opus. Dit bou voort op en ontwikkel die 

hooftemas van TI verder en spreek implisiet van die kritiek op die eerste boek aan.16 Nietemin 

is dit ook ’n onafhanklike geheel wat verder gaan as TI deur dieselfde temas vanuit ander 

perspektiewe te benader. In hierdie boek word verantwoordelikheid die essensiële, primêre en 

fundamentele struktuur van subjektiwiteit. Verantwoordelikheid is nie bloot ’n bepaalde 

eienskap van die subjek asof die subjek reeds in sigself bestaan het voor die etiese verhouding 

nie. Die Levinas van AE voer aan dat subjektiwiteit nie vir sigself is nie; dit is van die begin af 

(oorspronklik) vir-die-Ander – verantwoordelikheid vir die Ander (sien EI, 95–6/101–2). Met 

ander woorde, in dié boek word die subjek pas in aansyn geroep ten aanskoue van sy/haar 

oneindige verantwoordelikheid teenoor die Ander. Daar is geen selfonderhoudende, outonome 

(d.w.s. radikaal ateïstiese) subjektiwiteit wat die etiese ontmoeting voorafgaan nie. 

In AE eskaleer die geweld wat gepaard gaan met die ontmoeting met die Ander tot die punt 

waar dit die egoïstiese ek uitwis. In hierdie werk word die obsessie van die Ander uitgebeeld 

as ’n traumatisering – die Ander skend en traumatiseer die ek. Hierdie trauma word egter ook 

met vergoeding vergesel: Die skending van die ek is ook ’n bevryding deur die Ander “from 

the enchainment to itself, where the ego suffocates in itself due to the tautological way of 

identity” (AE, 124/160). Dit is ’n probleem wat Levinas heel van die begin af besig gehou het – 

vanaf De l’evasion (1935) waarin hy sy transfenomenologiese soektog gedefinieer het as ’n 

soeke na ’n weg uit Syn uit. In dié werk kwalifiseer hy hierdie “need for escape” as ’n “world-

weariness” aangesien “the ground of suffering consists in the impossibility of interrupting it 

[Syn/bestaan], and of an acute feeling of being held fast [rivé]” (DE, 52–3/70–1) […] “riveted 

to ourselves, enclosed in a tight circle that smothers” (DE, 66/90). Dus is “escape […] the need 

to get out of oneself, that is, to break that most radical and unalterably binding of chains, the 

fact that the I [moi] is oneself [soi-même]” (DE, 55/73). In hierdie vroeë essay het Levinas nog 

nie enige uitweg gesien vir die subjek se selfkluistering nie, vir die self se dwingende behoefte 

om te ontsnap van sy/haar bestaan wat beleef word as ondraaglik swaar. Hy het selfs tot die 

gevolgtrekking gekom dat enige poging om te ontsnap gedoem is om te misluk. Dit is eers in 

AE, vier dekades later, dat sy denke die sirkel uiteindelik voltooi met die insig dat etiek of die 

verhouding met die Ander sodanige Ausgang of sortie bied as ’n uit-weg of ’n losmaking. 

Hierdie “ont-snapping” is ’n “uit-rukking” of uitdelging van daardie egotistiese kern wat ons 

doof en blind vir die Ander se noodkreet maak. Dit is ’n vryheid-van die swaartekrag van ons 

selfgesentreerde kern ten einde vryheid-om die Ander se nood te sien en sy/haar roepstem te 

hoor moontlik te maak. Voor enige outonome, rasionele besluit om verantwoordelikheid te 

neem of nie, sál die self altyd alreeds skuldig wees. Die toekomstige anterieure tyd dui op ’n 

tyd wat nooit werklik onthou kan word nie aangesien dit nooit ten volle plaasgevind het nie. 

Die skuld teenoor die ander persoon wat my in die gesig staar, kom van binne uit, van daardie 

kern van alteriteit gegraveer in my binneste wat my voorafgaan in oorsprong. Dit is die ander-

in-die-self wat altyd-alreeds daar was wat beteken dat die self altyd alreeds skuldig sal wees. 

Dit is wat voortdurend verhoed dat die self heeltemal self-identies word. Hierdie onbesliste 

dog preoriginele toekoms word gerealiseer in die self se hede ten aansien van die behoeftige 

Ander. Vir Levinas is die self vry slegs wanneer hy/sy hierdie geantisipeerde vertraagde on-

vryheid van verantwoordelikheid in die gesig staar. 

Die Ander konfronteer my met ’n oneindige verantwoordelikheid; die aanklag is ’n vervolging 

wat my dryf tot ’n staat van “deathlike passivity” (AE, 124/159). Afgelei van die Latyn radix 

wat “wortel” beteken, dui dit op ’n radikale passiwiteit wat ten grondslag van etiese handeling 

lê. Dit ontwortel die self van sy/haar selfsug. Dit is hoe die subjektiwiteit van die 

verantwoordelike ego tot stand kom in AE. Dit is nie na die selfskepping van ’n outonome ego 

wat “deernis” vir ’n ander volg nie. Dit is lank daarvóór in ’n traumatiese onvoorstelbare 

voorgeskiedenis. “In this trauma,” skryf Levinas, “the Good reabsorbs, or redeems, the 

violence of non-freedom” (AE, 123/158). 

In hierdie verowering, wat ook die bevryding is van ’n onuitstaanbare sware materialiteit wat 

in EE en TA beskryf word, word die self “consumed” en “delivered over”, “exiled”, “exposed 

to wounds and outrage” (AE, 138/176). In my etiese plig teenoor die Ander word ek bedreig 

en geterroriseer, ek word as gyselaar geneem, verpletter deur die Hoogte van die Oneindige  

in elke menslike gelaat. Ek ly aan ’n ewige “slegte gewete” – ’n altyd durende vrees, nie net 

vir die Ander nie, maar ook en hoofsaaklik vir myself as potensiële moordenaar. Die Ander 

definieer nou die self of die subjek: “Subjectivity,” skryf Levinas, “is the other in the same” 

(AE, 111/141).17 

Levinas beskryf die hiperboliese teenwoordigheid van die Ander in die subjek as obsessie en 

nabyheid (AE, 86–9/108–13). Vir hom is teenwoordigheid nie die selfbesit van die hede of 

bewussyn ván sigself en vír sigself wat geassosieer is met die imperialisme van Dieselfde nie. 

Die altyd-alreeds daar van die Ander kan nie begryp of gekonseptualiseer word nie – dit gaan 

aan enige konseptualisering of bewussyn vooraf. Die teenwoordigheid van die Ander is so 

primordiaal en onmiddellik dat dit die subjek nie toelaat om die opgelegde verantwoordelikheid 

te verwelkom nie “(which would still be a quasi-activity), but consists in obeying this order 

before it is formulated” (AE, 13/16). Enige vorm van direkte kontak met die Ander – die kontak 

van die liefkosing, van die woord (parole) – is obsessie, dit is, ’n ekstreme oplegging op my, 

aan my en in my. Die traumatisering van die subjek is ’n direkte oorlewering – van binne en 

van buite – aan ’n “euwel” van die Ander wat die subjek kan, moet en wil ly: “I am as it were 

ordered from the outside, traumatically commanded, without interiorizing by representation 

and concepts the authority that commands me” (AE, 87/110). Met ander woorde, die subjek 

daag nie die Ander se reg om sy/haar te beskuldig of sy/haar eie skuld of aandadigheid uit nie, 

want hy/sy kán nie. Obsessie is nie bewussyn nie; dit oorweldig die bewussyn wat poog om ’n 

greep daarop te kry. “It is unassumable like a persecution” (AE, 87/110). Die omvang van 

verantwoordelikheid gaan “to the point of being delivered over to stoning and insults”.18 Omdat 

die Ander die essensie van die subjek is, is die subjek oorspronklik skuldig, aangekla en selfs 

gestraf sonder dat hy/sy iets gedoen het. 

Sou die vreemde logika van die Ander wat dieper in die self gesetel is as die self nie beteken 

dat die martelaar en die gemartelde een en dieselfde is nie, dat die hoogste Goed, die etiese 

bevel, en die grootste euwel (om tot die dood toe vervolg te word) een en dieselfde beginsel is 

nie? vra Haar (1997:101) tereg. En verder: Hoe vereenselwig ons die feit dat milddadigheid 

teenoor die Ander altyd ten koste van die self is, dat die “passivity of wounds, the haemorrhage 

of the for-the-other, is the tearing of the mouthful of bread that tastes in full enjoyment” (AE, 

74/93)? Om vir die Ander te gee, is volgens Levinas ’n pynlike verwonding. Soos Haar 

(1997:103) uitwys, lei die twee betekenisse van die Ander as beide “absoluut intern” en 

“absoluut ekstern” tot ’n ewigdurende dubbelsinnigheid: Verantwoordelikheid het oënskynlik 

geen sogenaamde morele waarde as dit wat betrekking het op interpersoonlike gedrag nie, want 

dit is die essensie van die subjek. Dit kan nie ’n kommunikasie of ’n verhouding wees nie, want 

dit is van die begin af ’n nierasionele innerlike beweging. Meer nog, veronderstel sosialiteit 

nie een of ander vorm van gemeenskap nie? ’n Mens sou dit kon stel dat die radikale alteriteit 

van AE onmoontlik die basis van die etiese verhouding kan wees, want dit roep nie iets in die 

lewe nie, maar is ’n verplettering. 

Levinas se radikale formulering van etiese agentskap in AE roep verdere vrae op. As die subjek 

die gyselaar van die Ander is sonder enige keuse, as dit die ego self ontneem van enige 

identiteit – ’n self wat nou “besete is deur die Ander” (AE, 142/181) – as wat en van watter 

plek kan sy die Ander en vir die Ander antwoord? As die ego self altyd alreeds die Ander “is”, 

hoe kan sy die Ander ontmoet? Wat kan die subjek die Ander nog bied as sy ontneem is van 

alle eiendom, gestroop van alle besittings? Daar kan tog nie verwag word van die subjek om 

gasvry te wees as sy in haar eie huis vervolg word nie. Dit lyk onmoontlik om van die  

subjek te verwag om verantwoordelik te wees as sy in haar eie wese uitgedaag is, “emptied 

even of being someone” (AE, 92/117). In die vroeëre Levinas se formulerings was die subjek 

onderwerp aan die onuitstaanbare gewig van haar eie materialiteit. Hier in AE het die subjek 

nie alleen geen verhouding met die Ander nie, maar ly aan so ’n gewelddadige innerlike druk 

dat sy in elk geval dreig om ineen te stort, om weg te smelt in die oneindige afwesigheid-

aanwesigheid of nierelasionele hipernabyheid van die Ander. 

Vir Levinas is etiek uiteindelik die afskaffing van egotisme. Kan die aangewese reaksie op wat 

die Ander vra, egter die gevolg wees van ’n onvermydelike verpligting? Volgens Haar (1997) 

kan die uitgangspunte van hierdie sogenaamde etiek – on-vryheid, on-wederkerigheid, nie-

identiteit – slegs tot ’n primordiale verlating van elke subjek van elke ander een lei. Dit wil 

voorkom asof die radikale voorrang van die Ander in AE die rehabilitasie van Dieselfde 

noodsaak teenoor die letterlike onuitstaanbare oormaat van die Ander, teenoor wat Levinas self 

die “enormiteit” en “onvergelykbaarheid” van die absolute Ander noem. Daar moet tog een of 

ander maatstaf wees wat die voorrang en privaatheid van die ek-self en die jy-self beskerm. 

Sonder die balans van Dieselfde – die Dieselfde wat deur Levinas self verdedig word in sy 

vroeëre werke – is die risiko groot dat die Ander meer dominerend word as enige Totaliteit wat 

ooit deur die Dieselfde ingestel is. 

7. Is die subjek nog die voorwaarde vir etiese deelnemendheid in AE? 

Die geldigheid van die uitgangspunt dat die subjek se ekonomiese selfpersonifikasie ’n nood-

saaklike voorwaarde is vir etiese deelnemendheid blyk beperk te wees tot Levinas se eerste 

drie werke. In die voorgaande paragrawe het ek kortliks gepoog om die aard van subjektiwiteit 

in AE te skets en dit het duidelik geword dat die subjek hier nie langer vir sigself is nie,  

maar uit die staanspoor vir die Ander is. Haar wese word gedefinieer as substituut vir die 

Ander. Haar egoïstiese, ekonomiese, wêreldse bestaan waartydens skeiding en interioriteit tot 

stand kom in die vroeëre werke is nie meer van enige wesenlike belang in AE nie. Levinas 

skryf byvoorbeeld: “[I]t is through the condition of being a hostage that there can be pity, 

compassion, pardon, and proximity in the world – even the little that there is, even the simple, 

‘after you sir’” (AE, 117/150).19 

Hoe moet ons dus die subjek verstaan soos dit uiteengesit word in AE? Levinas begin sy 

uiteensetting deur die beweging van Husserliaanse intensionele bewussyn na die vlak van  

voor-bewustelike, voor-reflektiewe gewaarwording of gevoelsvermoë. Hierdie beweging van 

intensionaliteit na gewaarwording, of in die taal van TI, van representasie na genot, toon hoe 

intensionele bewussyn gekondisioneer word deur die lewe (TI, 127/100; AE, 31/39). Teenoor 

Heidegger se Sorge is die lewe vir Levinas nie blosses Leben nie, maar gewaarwording, genot 

en voedingskrag. Dit is jouissance en joie de vivre. Die lewe is lewensgenot en lewenslus – 

waardering vir die voelbare, materiële wêreld. In Levinas se werk word die bewuste 

intensionele ego gereduseer tot die voor-bewuste voelende wese van jouissance. Dit is hierdie 

voelende subjek wat daartoe in staat is om in vraag gestel te word deur die Ander. Die etiese 

“verhouding” kom tot stand op die vlak van voor-reflektiewe ontvanklikheid en nie op die vlak 

van reflektiewe bewussyn nie. Die etiese subjek is ’n voelende wese en nie ’n bewuste ego nie. 

Vir Levinas is die subjek dus “onderwerp” aan die Ander, en die vorm van sy onderwerping is 

gevoelsvermoë. Levinas beskryf dikwels hierdie ontvanklikheid as die “weg” van my 

onderwerping of kwesbaarheid en passiwiteit ten aansien van die Ander. AE se hele 

argumentatiewe stukrag is om aan te toon hoe subjektiwiteit gefundeer is in gevoelsvermoë 

(hoofstuk 2) en om gevoelsvermoë te beskryf as nabyheid aan die Ander (hoofstuk 3), ’n 

nabyheid waarvan die basis substitusie of plaasvervanging (hoofstuk 4) is, wat die kernbegrip 

van AE is. Substitusie – waar ek verantwoordelik is nie net vir my eie vervolging nie,  

maar selfs vir my vervolger, waar niemand vir my kan instaan nie, maar ek gereed is om vir 

ander in te staan, selfs vir my vervolger as dit moet – word gekenmerk deur ’n traumatiese, 

selfkwetsende, selfs masochistiese logika. Die subjek wat onder die Ander ly, is selfs 

verantwoordelik vir hierdie onwillekeurige lyding. Ek is verantwoordelik vir my eie vervolging 

(Levinas 1996:90). Die subjek word dus gekonstitueer as ’n subjek van vervolging en lyding 

deur middel van ’n oorspronklike traumatisme (le traumatisme originel) ten aansien van iets 

waarteenoor hy totaal passief staan. 

’n Mens kan dus nie langer praat van ’n “ekonomie van die bestaan” as ’n proses van aktiewe 

selfformasie in AE nie, aangesien geen sodanige proses die etiese verhouding voorafgaan nie. 

Sodra die eksistent in volle besit is van haar eie wese, moet sy bewus gemaak word van  

’n ander realiteit – ’n bewuswording wat slegs deur die absolute alteriteit van die menslike 

Ander teweeggebring kan word. Hopeloos versonke in haar egotisme kan die eksistent haarself 

nie uit haar wese onttrek nie. Ná bewuswording is die eksistent nie meer afhanklik van  

die voorlopige alteriteit van die wêreld nie, maar oorskry sy haar oorvloed in ’n Verlange na 

absolute alteriteit. Ekonomiese bestaan, noodsaaklik maar nie genoegsaam nie, dien as 

voorloper vir ons etiese bestaan, dit wat ons lewens finale betekenis gee. Slegs ’n soewereine 

ego kan onttroon word. Na onttroning verkry die subjek die status van skepsel. ’n Skepsel is ’n 

wese wat tegelyk met spontane vryheid en met kritiek toegerus is, ’n wese wie se vryheid 

bevraagteken word. Dit is ’n dubbelhandige wese – aan die een kant ’n wese wat sy egoïstiese 

onafhanklikheid behou en daarmee saam die moontlikheid om te kies om die verkeerde ding 

te doen, en aan die ander kant ’n wese wat “pre-origineel”, en dus voor-bewustelik, skuldig is. 

’n Skepsel is beide absoluut geskei van die skepper en radikaal onafhanklik, dit is, uiteindelik 

daartoe in staat om sigself ontvanklik te stel vir die idee van Oneindigheid. ’n Skepsel is dus 

die egoïstiese eksistent wat ’n etiese subjek geword het. In die etiese subjek kan ’n mens nie 

meer onderskei tussen die twee bewegings van inkering van die Ek en bekering in die rigting 

van die Ander nie. Om jouself te produseer as Ek is dieselfde gebaar waarmee jy alreeds keer 

tot uiterlikheid. Die twee bewegings word hier deur Levinas verenig, want die mens se wese 

word slegs in die etiese verhouding tot die Ander as sinvol verwerklik. Dit is wat Levinas 

bedoel as hy skryf “[i]t is only in approaching the Other that I tend to myself” (TI, 178/153). 

Soos ons egter gesien het, word hierdie vorme van sorg vir die self in AE ’n gewelddadige en 

traumatiese ontmoeting met ’n ander in die self. “It is the impossibility to come back from all 

things and concern oneself only with oneself” (AE, 114/145, my beklemtoning). Hier is die 

Self [Soi] nie meer in die eerste instansie ’n selfformasie wat die Ego [Moi] veronderstel nie, 

maar oorspronklik in die lewe geroep deur die Ander – ’n anargistiese traumatisme wat 

selfponering en selfidentifisering voorafgaan. 

Tot en met TI is die radikale verskuiwing in die rigting van die Ander ondanks die Self, maar 

nooit In AE die Self nie. Hier bied die Ander die Self verlossing van sy/haar Ander-reduserende 

egotisme. Die Ander kan nie geïgnoreer word nie, dog die Ander gebruik geen geweld of 

dwang nie. Die Self word onderhou, maar in ’n radikaal herdefinieerde vorm wat anders is as 

om bloot vir-sigself te wees. In AE word die immanente proses van selfpersonifikasie wat 

Levinas voorstaan in die voorafgaande werke as die noodsaaklike voorwaarde vir die etiese 

bekering, afgeskaf. Wat die plek daarvan inneem, is Ander-invokasie. 

  

8. Slotopmerkings 

Waarom die onvoorwaardelike opsegging van vryheid? Kan enigiets goeds voortspruit uit  

die etiese diskwalifikasie van bewussyn en rede? Vir Levinas is etiek die neem van verant-

woordelikheid vir ’n ander wat my wese betekenis gee. Gegraveer in die kern van my wese is 

’n verantwoordelikheid wat die koue, sobere, redelike opweging van opsies deur ’n outonome 

bewussyn voorafgaan. Volgens Levinas is die rasionele nadenke oor verantwoordelikheid wat 

totale vryheid van keuse veronderstel, juis dit wat Kain se sobere, oorwoë bedrieglikheid 

onderlê het (sien DVI, 71/115). Vir Levinas moet verantwoordelikheid sy oorsprong vind in 

iets wat die vryheid van die subjek voorafgaan. Volgens hom, “[i]t does not come from the 

time made up of presences, nor from presences sunken into the past and representable, the time 

of beginnings and assumptions […] responsibility does not leave me time [for calculation] […] 

[I]t makes me too late [for evasion]” (DVI, 71/115). Ek sal-altyd-alreeds verbonde wees aan 

die Ander in ’n broederskap wat vryheid oorbodig maak en gelykheid ’n noodwendige gevolg. 

Dit is Levinas se rede vir sy uiteindelike diskwalifisering van selfbesorgdheid as eties 

noodsaaklik. 

Eindnotas 

1 Daar word afkortings vir sekere werke van Levinas gebruik (sien Bibliografie). Daarop volg 

die bladsyverwysing na die Engelse vertaling, gevolg deur die bladsyverwysing na die 

oorspronklike Franse teks. 

2 Waar Heidegger begin het met ’n besinning oor syndes (Seiendes, l’étant of l’existant) in ’n 

poging om die wesensaard van die Syn (das Sein, l’essence, of l’existence) te ontdek, volg 

Levinas die beweging van anonieme bestaan (die Syn) na die verskyning van subjektiwiteit. 

Die “hipostase” is die gebeure waartydens ’n synde of eksistent “substantiveer” of uit die Syn 

te voorskyn tree. 

3 In Nederlands: “In het geluk van het genieten speelt de individu-vorming zich af, de auto-

personificatie, de substantie-wording en de onafhankelijkheid van het zelf” (TehO, 140). In 

Engels: “In the happiness of enjoyment is enacted the individuation, the auto-personification, 

the substantialization, and the independence of the self” (TI, 147/120). 

4 Die eksistent is “ateïsties”, want “it lives outside of God, at home with itself; one is an I,  

an egoism” (TI, 58/29). Die eksistent is nie deel van enige omvattende geheel soos voorgestel 

deur primitiewe godsdienste van towerkuns en mitologie nie. ’n Onafhanklike en geheel en  

al gesekulariseerde Ek staan los van alle gode en heilige kragte. Volgens Levinas is die 

eksistent ateïsties want sy/hy is vry. Levinas verduidelik verder: “By atheism we thus 

understand a position prior to both the negation and the affirmation of the divine, the 

breaking with participation by which the I posits itself as the same and as I” (TI, 58/30). 

5 Sien TI, 134/107: “In enjoyment I am absolutely for myself. Egoist without reference to the 

Other, I am alone without solitude, innocently egoist and alone. Not against the Others, not 

‘as for me ...’ – but entirely deaf to the Other, outside of all communication and all refusal to 

communicate – without ears, like a hungry stomach.” In Nederlands: “In het genieten ben ik 

absoluut voor mij. Als egoïst zonder verwijzing naar een ander, ben ik alleen zonder 

eensaamheid, op onschuldige wijze egoïst en alleen. Niet tegen de anderen, geen ‘gevoel van 

eigenwaarde’ – maar volslagen doof voor een ander, buiten iedere communicatie en iedere 

weigering tot communicatie, als de hongerige buik die niet luisteren kan” (TeO, 125–6). 

6 Dit sal later duidelik word waarom die gebruik van woorde soos “fase” of “stadium” wat 

een of ander kronologiese progressie veronderstel, problematies is in Levinas. Ek gebruik 

daarom aanhalingstekens om dit aan te dui. 

7 Hier ontken Levinas nie dat die individu omring word deur mense in die wêreld nie. Hierdie 

interaksies met ander in die wêreld maak deel uit van die eksistent se ekonomiese bestaan 

waardeur sy/haar behoeftes bevredig word. Om in hierdie sin ’n “sosiale wese” te wees maak 

nie egoïsme ongedaan nie. Ware “sosialiteit” kom tot stand in die ontmoeting met die Ander 

wat ’n oneindige verantwoordelikheid op my lê en my bewus maak van my egoïstiese 

bestaan. 

8 Volgens Levinas is die posisie van die Ek “being able to respond to this essential destitution 

of the Other, finding resources for myself” (TI, 215/190). Die self kan slegs as alleenstaande, 

onafhanklike en selfonderhoudende wese daartoe in staat wees om op die Ander se oproep te 

reageer. 

9 Hierdie oortuiging vind ons terug in AE: “Why does the Other concern me? […] Am I my 

brother’s keeper? These questions have meaning only if one has already supposed that the 

ego is concerned only with itself […] In this hypothesis it indeed remains incomprehensible 

that the absolute outside-of-me, the other, would concern me. But in the ‘prehistory’ of the 

ego posited for itself speaks a responsibility. The self is through and through a hostage, older 

than the ego, prior to principles” (AE, 117/150). Volgens Levinas is dit die enigste rede 

waarom daar medelye, deernis en vergifnis in die wêreld is. 

10 Sien AE, 10/12, 13/15; Bauman 1990:16–8; Hand 1989:231. 

11 Sien ook TI, 43/13: “And as critique precedes dogmatism, metaphysics [or ‘transcendence, 

the welcoming of the other by the same’] precedes ontology” en TI, 48/18: “Ontology 

presupposes metaphysics.” 

12 Levinas (EI, 38/35) definieer fundamental ontology in die Heideggeriaanse sin van die 

term. Sien ook Levinas 1987b:vii–ix. 

13 Sien EE, 37–45/55–70 en TI, 240–7/217–25 (“The truth of the will”). 

14 Heidegger het aangetoon dat die geskiedenis van Westerse denke en kultuur van sy Griekse 

oorsprong ’n “onto-teo-logie” is: teologie in die gedaante van ontologie. Sien EI, 1–3. Sien 

ook TI, 42–8/12–8 vir Levinas se kritiek van Heidegger. 

15 ’n Mens sou kon aanvoer dat hierdie gelyktydigheid waarop Levinas aandring, uiters 

problematies is. Is onafhanklikheid en genot nie kenmerkend van ekonomiese bestaan waarin 

egoïsme die botoon voer nie? En as dit die geval is, hoe kan dit saamval met gasvryheid wat 

’n opgawe van egoïsme en ontvangs van die Ander impliseer? 

16 Volgens Peperzak (1993:209) spreek AE hoofsaaklik Jacques Derrida se kritiek aan soos 

dit uiteengesit is in die essay “Violence et métaphysique: Essai sur la pensée d’Emmanuel 

Levinas”. Vir die Engelse vertaling sien Derrida 1978:79–153. 

17 In EI (108/114–5), waar Levinas uit AE (146/186–7) aanhaal, verwys hy na die subjek as 

“the other in the Same, insofar as the Same is for the other […] Here the difference is 

absorbed in the measure that proximity is made closer and through this very absorption […] 

always accuses me more. Here the Same, is more and more extended with regard to the other, 

extended up to substitution as hostage, in an expiation which coincides in the final account 

with the extraordinary and diachronical reversal of the Same into the other in inspiration and 

psychism.” 

18 Sien AE, 192/110, voetnota 24. Levinas haal hier rabbynse denke aan om die omvang van 

verantwoordelikheid te verduidelik. 

19 Critchley haal uitgebreid aan uit die 1968-weergawe van “Substitution” vertaal deur  

P. Atterton, G. Noctor en S. Critchley. Sien hoofstuk 5 in Peperzak, Critchley en Bernasconi 

(reds.) 1996. “Substitution” is die vierde hoofstuk van AE, en volgens Levinas vorm dit die 

kern van die werk. 

Opsomming 

Gemeenskapskoerante vervul ’n belangrike rol in plaaslike gemeenskappe deur veral openbare-

belang-joernalistiek, waardeur uitdrukking gegee word aan die sektor se diensmandaat teenoor 

sy lesers. Deur betroubare inligting aan lede van plaaslike gemeenskappe te verskaf sodat hulle 

sonder druk of inmenging self ingeligte besluite kan neem, vervul die sektor ’n primêre doel 

van joernalistiek om só demokrasie te ondersteun. Die uitbreking van COVID-19 in 2020 het 

die gemeenskapsnuussektor wêreldwyd ingrypend geraak. Die ondersoek is derhalwe gedoen 

om te bepaal wat die impak van die pandemie op tradisionele gemeenskapskoerante in Suid-

Afrika was en om vas te stel watter inisiatiewe oorweeg of geïmplementeer is om die 

volhoubaarheid van die koerante te verseker. Vraelyste in 2020 en opvolgonderhoude in 2021 

met gekose deelnemers wat deel vorm van die Forum for Community Journalists (FCJ), ’n nie-

winsgewende lidmaatskapsorganisasie wat omsien na die belange van geaffilieerdes, is gebruik 

om kwantitatiewe en kwalitatiewe data in te samel. 

Uit die data blyk dat die sektor vir gemeenskapskoerante in Suid-Afrika ook hard getref is  

deur die pandemie. Afleidings aan die hand van verskeie uitsprake deur redakteurs dui daarop 

dat koerante weens die erg beperkende toestande die diensmandaat of wesenstaak nie na  

behore kon uitvoer nie. Van die tasbare gevolge was salarisverminderings, inkorting van  

ure, sluiting van afdelings, publikasievakansies en samesmeltings, en personeelafleggings,  

van veral joernaliste. Koerante wat volgens eienaarskapmodelle as korporatief-kommersieel 

geklassifiseer kan word, is die meeste geraak, wat volgens die persepsies van werknemers nie 

genoeg gedoen het om die sektor te ondersteun nie. Uit die studie ontstaan die vraag dus tot 

watter mate korporatiewe eienaars verbind is tot die joernalistieke diensbeginsel van plaaslike 

koerante. Redakteurs het ’n toename van 10% tot 200% in digitale verkeer gerapporteer in die 

navorsingstydperk in 2020, wat sedertdien weer grootliks afgeplat het. Hoewel die sektor 

gedurende 2021 herstel getoon het, is van die pandemie se gevolge nog nie omgekeer nie en 

bly die sektor kwesbaar. 

Trefwoorde: COVID-19; gedrukte nuusmedia; gemeenskapskoerante; koronavirus; 

koronaviruspandemie; plaaslike koerante 

 

Abstract 

The impact of the COVID-19 pandemic on South African local newspapers: experiences 

and perceptions 

Community newspapers play a critical role in local communities through public interest 

journalism, which is an expression of the sector’s service mandate. They provide an intimate 

account of reliable information about matters that affect local communities directly, thereby 

empowering readers to make informed decisions about their lives. In the process, this news 

sector provides a public service and executes one of journalism’s primary goals: upholding 

democracy. 

However, the emergence of COVID-19 in 2020 and the subsequent lockdowns profoundly 

affected the news media industry, including local news outlets, in South Africa and globally. 

This study, which focused on the period October 2020 to October 2021, aimed to determine 

the nature and extent of the pandemic’s impact on the local newspaper sector in South Africa 

based on the viewpoints and perceptions of employees. 

Furthermore, it set out to establish what initiatives were implemented to enhance the 

sustainability of the local newspaper sector and how these developments affected the fulfilment 

of the sector’s core responsibility. 

The study focused on traditional printed local newspapers typically distributed in towns and 

suburban areas as a specific sector within the broader South African news media landscape. 

Based on ownership, these newspapers can be classified as free or paid-for independent or 

commercially owned outfits that rely heavily on advertising income. 

A mixed methods approach was used. Qualitative and quantitative data were collected from 

questionnaires in 2020. These were developed from a literature study that considered other 

research, identified possible gaps in the field, and contributed to the creation of a theoretical 

framework to inform the questionnaire. The questionnaire included 35 open and Likert-style 

questions. 

The research population consisted of members of the Forum for Community Journalists (FCJ), 

a non-profit membership organisation serving the interests of traditional local newspapers. In 

2021, based on the results of the study, follow-up data were gathered through structured email 

interviews with five of the FCJ’s eight regional directors, who also work as editors. 

The 2020 questionnaire was sent to a purposive non-probability sample of 169 individuals. A 

total of 111 (63 Afrikaans and 48 English) people, who at the time of the study worked for  

76 publications, participated. The newspapers represented all ownership models, i.e. paid-for 

corporate commercial (26), free corporate commercial (30), and independent (20), across the 

nine provinces in South Africa. 

Of those who completed the questionnaire, 33% were journalists with 1–30+ years of experience. 

Some of these participants also worked as sports editors, advertising representatives, photo-

graphers, layout artists, sub-editors, and news editors. Most of the participants – 58% – worked 

for commercially-owned paid-for newspapers. 

Focusing on the nature and extent of the impact, the data showed that the restrictive conditions 

emanating from COVID-19 affected local newspapers in all aspects of their functioning and 

emphasised underlying, pre-existing fault lines. Some of the immediate tangible consequences 

of COVID-19 restrictions included salary reductions, decreased working hours, section closures, 

publishing holidays, mergers, and staff lay-offs. 

Underpinning these aspects was a loss in advertising revenue, in some instances reaching  

25‒50%. The reduced advertising income shrank the space available for news, the core purpose 

of community newspapers, impacting staff and the overall operating processes of these 

publications. The findings showed that corporate-owned commercial papers were the hardest 

hit. Although there was a recovery in advertising revenue in 2021, one director interviewed 

indicated in the case of a weekly commercial corporate-owned newspaper in his group that the 

number of pages decreased from 72–96 pages before lockdown to about 32–40. 

Job losses varied from publication to publication and although the data suggested that this was 

not widespread, nine of the 111 participants indicated that 11–15 people were laid off. The 

most affected job category was ‘journalist’. 

A total of 31 respondents indicated that their salaries were cut by 1–20%, but in some instances 

salaries were reduced by up to 50% from the first lockdown in March 2020 to September 2020. 

In total, the salaries of 75 participants were affected. The largest group – 69 out of the 75 – 

were employed in the corporate commercial newspaper sector. One editor of an independent 

newspaper indicated that he did not draw a salary for a few months and distributed his income 

among other employees to prevent job losses. 

Sixty participants, mostly in the corporate commercial sector, indicated that their working 

hours were reduced. 

Several departments were closed, notwithstanding ownership models. These included admini-

strative (4), advertising (4), distribution and sub-editing (3), and layout (1). In addition, one 

marketing section and one financial division as well as a printing press also closed. The closure 

of advertising sections is a concern given that advertising revenue remains the lifeblood of 

local newspapers. 

Thirteen participants indicated that their offices closed, and employees worked from home. 

Some newspapers in certain regions merged to cut costs and to be able to continue to serve 

their readers, albeit as one publication. In some instances, only two papers merged, but in 

others, up to six publications were combined to create one big newspaper. Like some other 

measures, the mergers were not permanent. Some unbundled later in 2020 and in one instance 

a more comprehensive restructuring process was set in motion. 

The mergers had positive and negative implications. One negative aspect was less space for 

hyperlocal news where newspapers from different regions were combined. Readers, indicated 

one participant, felt they were paying for local news and not regional news. However, in some 

instances this impact was mitigated with region-specific slip pages. Positive outcomes included 

cost savings and more opportunities for advertising income because papers covered bigger 

areas, which supported sustainability. 

Another aspect that deserves attention is developments on the digital front. 

Editors reported an increase from 10–200% in digital traffic during the period of study in 2020. 

A news editor of one corporate commercial newspaper indicated 60% growth in unique visitors 

in one month. According to most of the directors interviewed, the upward trajectory continued 

in the period October 2020 to October 2021, but it has largely flattened again. 

Participants, 88 out of 111, indicated their publications cannot or can only survive to a limited 

extent as a digital-only publication. Yet, they do think their publications are ready to do so. 

What emerged from the data is participants’ perception that online advertising cannot generate 

adequate income to sustain publications. Despite the growth in digital traffic, participants 

indicated that readers appear to prefer printed newspapers, more so in rural areas with limited 

internet service. One participant stated that the publication did not have enough digital 

subscribers to justify a digital edition. A related factor is that not all participants felt equipped, 

in terms of skills, to generate an online publication. 

To mitigate the impact of COVID-19, several stimulation initiatives were pursued, especially 

during the first six months. These ranged from fundraising through donations, to advertising 

initiatives (reducing rates by up to 50%, and focus pages), financial aid through national and 

international initiatives (offered by Google), and opportunities to upskill employees. Overall, 

the data suggest that these initiatives had little effect. Only five participants indicated that they 

implemented some plans. One participant reported a one-off contribution from Google. 

The findings of the study show that due to several factors local newspapers could no longer 

offer readers the same volume of news content. Smaller newsrooms and the cancellation of 

community activities such as school sports and the unavailability of municipal spokespeople, 

for instance, also affected the news budget. Although some of these effects were turned around 

by 2021, such as an increase in salaries, staff who were retrenched were not reappointed, which 

caused a higher workload and subsequently reduced capacity of journalists to cover and 

produce news. This has a marked impact on local newspapers’ ability to fulfil their service 

mandate. 

Based on the findings, corporate-owned commercial newspapers were affected the most. 

According to the perceptions of employees, owners did not do enough to support the sector. 

We acknowledge that corporate owners also battled the financial fall-out of COVID-19 on their 

businesses, but the perception is clearly that no financial aid was offered to local titles. A 

question that emerged from this issue is to what extent corporate owners are committed to the 

journalistic service principle of local newspapers, which is a research topic that should be 

explored further. 

COVID-19 had an impact on local newspapers in South Africa. They could not publish local 

news at the same level they did before, and this undermined their public service mandate to 

https://doi.org/10.56273/1995-5928/2022/j19n2b7


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b7   
 

 188 

readers. Although the sector survived COVID-19, it has been weakened. To ensure its longevity 

it needs enough journalists, advertisers, thorough strategic planning – and support from owners 

if the newspapers are corporate-owned. The survival of local newspapers cannot be the 

responsibility of individual editors and journalists. The sector as a whole needs a plan. 

Keywords: COVID-19; community newspapers; coronavirus pandemic; local newspapers; 

ownership models; printed news media; public service mandate; public interest journalism; 

sustainability initiatives 

  

1. Inleiding 

Die nuusmedia in Suid-Afrika het na die aanvang van die grendelstaat in Suid-Afrika om 

middernag op 26 Maart 2020 byna onmiddellik die vernietigende ekonomiese nadraai van die 

koronaviruspandemie beleef (Cobb en Montgomery 2020; Fernandez 2020; Mayhew 2020; 

SANEF 2020:29; Turvill 2020). Advertensie-inkomste het as’t ware oornag oor nuusmedia-

sektore heen met katastrofiese vlakke van tussen 30% en 100% geval (Davis 2020; Fernandez 

2020; SANEF 2020:21; Wasserman 2020). 

Gemeenskapskoerante in Suid-Afrika, soos oor die wêreld heen, vervul ’n belangrike rol in 

plaaslike gemeenskappe deurdat dit ’n intieme blik bied op kwessies en sake wat inwoners 

direk raak (Swanepoel 2008). As dit kom by die beskrywing van die gemeenskapsjoernalistiek-

landskap in Suid-Afrika is daar nie eenstemmigheid nie, hoewel navorsers publikasies in 

verskillende kategorieë plaas wat breedweg deur eienaarskap bepaal word. In die bedryf self 

word die term “gemeenskaps-” of “plaaslike” ook nie konsekwent gebruik nie. Gemeenskaps-

koerante word breedweg ingedeel in twee eienaarskapmodelle: onafhanklik, en gratis of 

betaalde koerante wat aan groot korporatiewe eienaars behoort (sien Van Zyl 2020 en 

Swanepoel 2012:28). Diederichs (in De Beer 1993:82‒83) se beskrywing bykans 30 jaar gelede 

van die tradisionele (gedrukte) plaaslike koerant bly van toepassing. Hy onderskei tussen gratis 

of betaalde voorstedelike en plattelandse koerante in onafhanklike of korporatiewe besit wat 

almal afhanklik is van advertensie-inkomste. Volgens Swanepoel en Steyn (2010:220) kan die 

inkomste ook ’n kombinasie wees van advertensies, intekengeld of bronne soos subsidies. 

Tydens COVID-19 het talle klein publikasies met moeite oorleef sonder hulpbronne van 

korporatiewe eienaars (Wasserman 2020). 

Die koerante soos hier bo beskryf kan onderskei word van nog ’n kategorie gemeenskaps-

publikasies wat voldoen aan die definisies van die Media Development and Diversity Agency 

(MDDA). Dié agentskap definieer gemeenskapskoerante as klein, onafhanklike koerante, 

meestal in swart besit (SANEF 2020:22). Die MDDA se fokus val dus uitsluitlik op histories 

benadeelde gemeenskappe, kultuur- en taalgroepe wat voorheen afgeskeep is, en gemeenskappe 

wat nie na behore met nuus bedien word nie (MDDA 2021), beide in radio en drukmedia. 

Hierdie studie ondersoek die invloed van die COVID-19-pandemie op gemeenskapskoerante 

in Suid-Afrika wat aan die tradisionele definisie van plaaslike koerante voldoen. Kennis word 

wel geneem van die belang van die MDDA en die debat oor sy doeltreffendheid, maar die 

agentskap se werksaamhede en die spesifieke gemeenskapsektor waarop hy fokus, is nie die 

onderwerp van hierdie ondersoek nie. 

Ongeag die eienaarskapmodel het plaaslike koerante vanweë ’n besondere skerp geografiese 

en kulturele fokus ’n sterk band en interaksie met lesers (Metula and Osunkunle 2019:934;  

sien ook Glover 1998:122, aangehaal deur Swanepoel 2008:2–3). Hierdie publikasies is  

ook noodsaaklik vir die verskaffing van openbarebelang-nuus. Volgens Thompson (2019) is 

openbarebelang-nuus joernalistiek wat die publiek inlig oor kwessies waarvan hulle kennis 

moet dra, omdat hulle daardeur beïnvloed word. Só het gemeenskapsjoernalistiek ook in die 

koronakonteks ’n belangrike rol gespeel. Openbarebelang-nuus as ’n teoretiese joernalistieke 

denkraamwerk hou in debat en openbare bespreking oor die (gemeenskaps)kwessies, wat 

noodsaaklik is in ’n doeltreffende demokrasie (sien ook European Broadcasting Union 2021). 

Dit sluit ook tot ’n mate die tradisionele waghond-funksie van die joernalistiek in. 

Die publikasies fokus fyn op wat in ’n woonbuurt of ’n streek gebeur en lewer by uitstek ’n 

diens aan lesers (Naidoo 2007; Froneman, Swanepoel en Van Rooyen 2005:62; sien Newspaper 

Advertising Bureau 2004; De Jager 1979:2–5, 49, aangehaal deur Swanepoel 2012:1). Hierdie 

band tussen lesers en die publikasie dui op die afstandsdimensie van plaaslike joernalistiek. 

Die afstand kan geografies of sosiaal-psigies wees. Die nuus waarop plaaslike koerante fokus, 

is geografies naby (Froneman, Swanepoel en Van Rooyen 2005:54). Die band wat lesers wat 

nuus oor hul tuisdorp vanuit die buiteland dophou met die koerant het, is eerder sosiaal-psigies 

naby. Hierdie studie fokus op geografiese afstand. 

Gemeenskapskoerante dien dus ’n tweeledige gehoor: lesers én adverteerders. Sylvie en 

Witherspoon (2002:7, aangehaal deur Swanepoel 2012:1) het gesê dat deur plaaslike lesers aan 

adverteerders te “verkoop”, raak koerante uiters waardevol en tersaaklik in hul geografiese 

gebiede. Om hierdie rol van die koerant in die gemeenskap te vervul, moet dit ’n akkurate 

weerspieëling van die bepaalde gemeenskap wees. Gemeenskapskoerante moet dus net so 

belangrik wees vir hul adverteerders as vir hul lesers (Lauterer 2006:44, aangehaal deur 

Swanepoel 2012:1). Volgens Domatob (2006) is dit ’n tweerigtingproses: Gemeenskappe word 

bygestaan deur inligting in die koerant terwyl hulle die oorlewing van die koerante help 

verseker deur advertensieruimte te koop. Hierdie band het egter heelwat skade gely weens die 

beperkings wat die pandemie op adverteerders se hulpbronne geplaas het. 

Plaaslike mediamaatskappye het op die inkomstekrisis reageer deur een of ’n kombinasie van 

permanente of tydelike noodbesnoeiingsmaatreёls te implementeer. Gratis en betaalde plaaslike 

koerante verteenwoordig sowat 78% van die 6,1 miljoen koerante wat in die laaste kwartaal 

van 2020 in Suid-Afrika gesirkuleer het (Spark Media 2021). Die maatreëls het onder meer 

beteken die summiere sluiting van publikasies of van hul afdelings, die samesmelting van  

titels, afdankings, die sny van salarisse, publiseervakansies, die vermindering van die getal 

publikasie- of verskyningsdatums en veranderings in werkpraktyke soos die permanente 

sluiting van kantore en personeel wat voortaan slegs van die huis af werk (Mahlaka 2020; 

Hendrickson 2020; Wetdewich 2020:2; Crouth 2021). Dieselfde tendens is elders in die wêreld 

bespeur (sien Bolstad 2020; Harris 2021). 

Media24 het vroeg aangekondig dat hy vier gemeenskapskoerante in KwaZulu-Natal sluit, en 

dat ander in die Noord-Kaap, Wes-Kaap en Vrystaat saamsmelt (Magubane en Cronjé 2020). 

In Noordwes het Mooivaal Media verskeie koerante se kantore gesluit en joernaliste moes van 

die huis af werk (Wetdewich 2020). Anton van Zyl, eienaar van die Zoutpansberger en die 

Limpopo Mirror, het in ’n onderhoud met die SABC (aangehaal deur SANEF 2020:22–3) gesê 

dat daar in die eerste fase van die grendelstaat slegs twee koerante in die provinsie gedruk is. 

Die verlies aan advertensie-inkomste is in April 2020 as rede genoem vir die besluit van die 

mediamaatskappy Caxton (Local Media), wat as eienaar of vennoot by 120 plaaslike titels 

betrokke is, om die druk van Gautengse koerante asook dié in sekere gebiede in Mpumalanga, 

KwaZulu-Natal en Limpopo te staak (Alex News 2020; SANEF 2020:11, 22). 

Die omvang van werksverliese weens COVID-19 in die gemeenskapsektor is nog nie vasgestel 

nie. Carol Mohlala, uitvoerende direkteur van die Association of Independent Publishers, het 

wel aangedui dat 300 tot 400 joernaliste hul werk verloor het weens die sluiting van klein, 

onafhanklike koerante, meestal in swart besit en in diens van afgeleё landelike gebiede 

(SANEF 2020:22). Dit was egter slegs een kategorie van koerante in die groter gemeenskaps-

koerantsektor, wat beteken dat die volle impak op die sektor toe nog nie verreken is nie. 

Gemeenskapskoerante is vanweë tegnologiese vooruitgang meer kwesbaar gelaat deur die 

digitale ontwrigting as andersoortige nuussektore (Cairncross 2019:77, 79). ’n Vermindering 

in advertensie-uitgawes weens lesers se migrasie na aanlyn platforms, die mededinging van 

sosialemediaplatforms as gemeenskapsforums en gevolglike begrotingstekorte wat indiepte-

joernalistiek inperk is van die uitdagings waardeur hierdie sektor reeds vir ’n geruime  

tyd gekonfronteer word (Cairncross 2019:80). ’n Grootskeepse verskuiwing van gedrukte 

publikasies na digitale platforms tydens die pandemie het nie oorlewing vir die titels 

gewaarborg nie. Volgens Van Zyl (SANEF 2020:22‒3) kan gemeenskapskoerante in veral 

landelike gebiede nie aan adverteerders die groot aanlyn gehore bied wat dit winsgewend sal 

maak om te adverteer nie. Tog het besoeke aan digitale platforms sedert Maart 2020 met tot 

soveel soos 72% toegeneem, wat dui op ’n beduidende vraag na gesaghebbende nuus tydens 

COVID-19 (Adams 2020; Fernandez 2020; Glaser 2020; SANEF 2020:3). Dit benadruk die 

beginsel dat diens aan die gemeenskap ’n kernelement van die joernalistiek is. 

Dit is in navolging van die joernalistieke beginsel dat verskeie publikasies oor die wêreld heen 

besluit het om aanlyn betaalmure tydelik of permanent te laat vaar en om gedrukte publikasies, 

wat gewoonlik verkoop word, gratis beskikbaar te maak. Dit is ook waarom daar internasionaal 

pogings aangewend is om joernaliste en nuusorganisasies wat deur die koronaviruspandemie 

geraak is, te ondersteun (Fernandez 2020; Local Media Association 2020; SANEF 2020:30–

31; Siegel 2020; Google News Initiative 2020). 

Die Google News Initiative het die Journalism Emergency Relief Fund van miljoene dollar 

geskep en aangekondig dat hy minstens 5 300 klein en medium plaaslike nuusorganisasies 

wêreldwyd finansieel sou bystaan (Google News Initiative 2020). Vroeg in 2021 het Google 

’n tweede inisiatief van stapel gestuur in Afrika, die Midde-Ooste en Turkye (Makina 2021). 

In Suid-Afrika het die MDDA in Maart en April 2020 116 gemeenskapsradiostasies en 115 

gemeenskaps- en klein kommersiële media met R45 000 elk gehelp. ’n Tweede ronde van die 

noodfonds is einde Mei 2020 aangekondig en nog R10 miljoen is hiervoor bewillig (MDDA 

2020). 

Die uitbreking van COVID-19 het gevolglik die sektor besonder hard getref met implikasie vir 

die langtermynoorlewing, funksionering en dienslewering van gemeenskapskoerante, en in die 

besonder voldoening aan die openbarebelang-nuusmandaat (Alex News 2020; Fernandez 

2020; Mayhew 2020; SANEF 2020:11, 22; Turvill 2020). ’n Vollediger en akkurater prentjie 

van die impak van die wêreldwye gesondheidskrisis op gemeenskapskoerante in Suid-Afrika 

is dus vir die sektor nodig ten einde oplossings te vind om dit te versterk. 

Die doel van hierdie ondersoek is derhalwe om die omvang van die veranderings wat deur die 

pandemie in die sektor vir gemeenskapskoerante gesneller is, uit die oogpunt van werknemers 

na te vors. 

  

2. Probleemstelling 

Met bogenoemde as agtergrond, is die volgende probleemstelling geformuleer: 

Weens die aard van die gemeenskapspers is die omvang van die negatiewe impak van  

die COVID-19-pandemie, die diverse reaksies daarop en die moontlike negatiewe gevolge  

daarvan op die gemeenskapspers in die uitvoering van sy wesenstaak nog nie in Suid-Afrika 

vasgestel nie. 

  

3. Navorsingsvrae 

Drie vrae is in hierdie navorsingsverslag onder die loep: 

1) Wat was die aard en omvang van die impak van die koronaviruspandemie (COVID-19) op 

die sektor vir gedrukte gemeenskapskoerante in Suid-Afrika in 2020–2021? 

2) Watter inisiatiewe is in die lig van die koronaviruspandemie (COVID-19) oorweeg of 

geïmplementeer om die volhoubaarheid van gedrukte gemeenskapskoerante in Suid-Afrika te 

verseker? 

3) Watter impak het die pandemie gehad op die gemeenskapspers se vermoë om sy wesenstaak 

uit te voer? 

  

4. Metodologie 

’n Gemengde navorsingsbenadering is gevolg. Dit beteken dat kwantitatiewe (numeriese) en 

kwalitatiewe data gebruik word om die navorsingsvrae te beantwoord (Nel en Jordaan in 

Joubert, Hartell en Joubert 2016). ’n Oorsig oor beskikbare literatuur is gebruik om die 

konstrukte te bepaal wat in vraelyste met geslote en oop vrae ingesluit is. In September 2021 

is die ondersoek uitgebrei om vas te stel in watter mate die sektor herstel het al dan nie deur 

kwalitatiewe data uit gestruktureerde opvolgonderhoude in te samel. Die vrae is gestuur aan 

die agt direkteure van die Forum for Community Journalists (FCJ) as hekwagtersorganisasie, 

met wie se hulp en ondersteuning die data ingesamel is. Die forum is ’n nie-winsgewende 

lidmaatskapsorganisasie wat die belange van joernaliste wat in die gemeenskapsektor werk 

beskerm en bevorder (FCJ 2021). Die direkteure verteenwoordig al nege provinsies in die  

land. ’n Ingeligtetoestemmingsvorm is saam met die versoek om ’n onderhoud uitgestuur met 

die versekering dat hul identiteit beskerm sal word. Vyf direkteure het op die versoek om 

opvolgonderhoude gereageer. 

4.1 Populasie en steekproef 

Populasie verwys na die groep wat kenmerke deel wat deur die navorser bepaal word en waaruit 

die steekproef getrek word (Babbie en Mouton 2001:174; Mulder in Landman 1988:46). In die 

ondersoek is die populasie werknemers van gemeenskapskoerante wat by die FCJ geaffilieer 

is. 

Die FCJ het nie ’n volledige, opgedateerde databasis met inligting oor hoeveel publikasies 

geaffilieer is of hoeveel individuele FCJ-lede daar is nie. Op hul webblad verwys die organisasie 

wel daarna dat hulle sowat 500 publikasies en hul joernaliste, wat oor nege provinsies versprei 

is, verteenwoordig (FCJ 2021). Daar is egter nie ’n aanduiding uit die literatuur of uit 

korrespondensie met die FCJ wat die omvang is van die populasie van mense wat in die sektor 

werksaam is nie. 

Die inligting wat deur die vraelyste ingesamel is, is weens die probleme met die bepaling van 

die populasie nie veralgemeenbaar nie. Dit was egter nie die doel van die ondersoek nie. Die 

steekproef, wat vervolgens bespreek word, was wel voldoende om meer insig te kry in die 

probleem wat bestudeer is en om die navorsingsdoelwitte te bereik. 

’n Nie-waarskynlikheidsproefneming, spesifiek ’n doelgerigte steekproefneming, is gebruik 

omdat die deelnemers spesifieke kennis en ervaring het van die fenomeen wat bestudeer word 

(Henning e.a. 2020:92). ’n Nie-waarskynlikheidsproefneming is ook nuttig wanneer die data 

vinnig ingesamel moet word, wat in dié geval nodig was om die impak van die pandemie binne 

die bepaalde tydperk te bepaal. 

Die vraelyste is via die FCJ-streeksverteenwoordigers aan 169 individue gestuur. Volgens die 

data wat uit die vraelyste onttrek is, het 111 deelnemers (63 Afrikaans en 48 Engels) verbonde 

aan 76 publikasies of titels die vraelyste voltooi – ’n individuele responskoers van 66%.  

Indien die publikasiepopulasie gebaseer word op die FCJ se syfer van 500, het 22% van die 

geaffilieerde publikasies aan die ondersoek deelgeneem. 

Die publikasies wat aan die ondersoek deelgeneem het, verteenwoordig al die eienaarskap-

modelle waarna in die inleiding van hierdie verslag verwys word. Dit kan dus as verteen-

woordigend van die sektor beskou word wat op grond van eienaarskap geklassifiseer kan word 

as korporatief-kommersieel (betaald) (26), korporatief-gratis (30) en onafhanklik (20). 

Die data wat uit die vraelyste onttrek is, dui daarop dat 58% van die deelnemers vir 

kommersiële (betaald) koerante werk, 33% vir gratis koerante in korporatiewe besit en 9%  

vir onafhanklike (gratis of betaald) koerante. Publikasies in al nege provinsies het aan die 

ondersoek deelgeneem. Die meeste deelnemers het gekom uit die Wes-Kaap (29%), gevolg 

deur Mpumalanga (19%), Limpopo (12%) en Gauteng (11%). 

Uit die data blyk dat deelnemers verskillende posisies beklee, ingesluit uitgewers, eienaars 

(mits eienaars aktief by die samestelling van die redaksionele inhoud van die koerant betrokke 

is, byvoorbeeld eienaars van onafhanklike koerante. Dit sluit as sodanig korporatiewe eienaars 

uit), sportredakteurs en -joernaliste, bestuurders, advertensiebestuurders, joernaliste, fotograwe, 

uitlegkunstenaars, subredakteurs, advertensiewerwers en nuusredakteurs. Die grootste 

persentasie deelnemers aan die ondersoek was joernaliste (33%) gevolg deur die kategorie 

“ander” (27,9%) en nuusredakteurs (10%). Die kategorie “ander” het ’n verskeidenheid 

posbeskrywings ingesluit, byvoorbeeld redakteurs en adjunkredakteurs, bemarkers, subredak-

teurs en produksiebestuurders. Uit die data en literatuur blyk dit duidelik dat die aard van 

gemeenskapskoerante sodanig is dat individue verskeie redaksionele rolle vervul en dikwels 

ook vir verskillende titels binne een groep werk. 

Deelnemers (111) se ondervinding strek van minder as ’n jaar tot meer as 30 jaar (sien Figuur 1). 

Die meeste deelnemers het tussen een en vyf jaar ondervinding. 

 

Figuur 1. Deelnemers se jare ondervinding 

Uit die data blyk dit dus dat die steekproef van publikasies en deelnemers verteenwoordigend 

is in terme van provinsiale of streeksverspreiding, eienaarskapmodel (korporatief-kommersieel, 

korporatief-gratis en onafhanklik), die tradisionele posisies binne gemeenskapskoerante 

(joernaliste, uitlegkunstenaars, redakteurs, advertensieverteenwoordigers, ens.) en jare ervaring. 

4.2 Literatuuroorsig 

Die gevolge van COVID-19 pandemie vir die mensdom word nog verreken. Gegewe die 

historiese aard van die fenomeen is min formele navorsing tot dusver gedoen oor die uitwerking 

van die pandemie op die gemeenskapskoerantsektor in Suid-Afrika. Hoewel daar in die 

populêre nuusmedia hieroor berig word, is die inligting oorsigtelik en anekdoties. Ten tyde van 

die navorsing is die enigste meer volledige oorsig oor nuusmedia en COVID-19 in Suid-Afrika 

deur SANEF (2020) gepubliseer en die fokus op die gemeenskapskoerantsektor in hierdie 

verslag is beperk. Die literatuuroorsig dui dus eerstens aan dat daar ruimte en selfs noodsaak 

vir die ondersoek is. Tweedens het dit gehelp met die skep van ’n aanvanklike teoretiese 

raamwerk vir die ondersoek wat gebruik kon word in die saamstel van die vraelyste. Heelwat 

inligting is gepubliseer oor die stand van plaaslike joernalistiek in die buiteland, insluitend 

inisiatiewe om die sektor volhoubaar te maak (soos bespreek in die inleiding). 

4.3 Peiling en vraelyste 

’n Peiling is gedoen met die hulp van vraelyste. Peilings kan gebruik word wanneer die 

geografiese verspreiding van die populasie dit moeilik maak om op ’n ander manier inligting 

in te samel. Die COVID-19-regulasies het die situasie verder bemoeilik. Peilings kan gebruik 

word om houdings en persepsies te bepaal, en kan ’n beskrywende, verklarende en onder-

soekende rol vervul (Babbie en Mouton 2001:232). 

’n Oorsig oor beskikbare literatuur is gebruik om die konstrukte te bepaal wat in die vraelyste 

ingesluit is. Vervolgens is Google Forms gebruik om Afrikaanse en Engelse vraelyste met  

35 oop en Likert-skaalvrae op te stel. Die vrae het op die volgende aspekte gefokus: algemene 

inligting oor deelnemers, hoe COVID-19 die publikasie geraak het en stappe om volhoubaar-

heid te verseker. 

Ses senior joernaliste in die gemeenskapsdienssektor het ’n toetslopie gedoen om die meet-

instrument te verfyn alvorens ’n skakel na die vraelyste in Augustus 2020 met die hulp van die 

FCJ per e-pos na publikasies en lede gestuur is. ’n Skakel na die vraelys is ook op die FCJ se 

webblad gepubliseer. 

4.4 Onderhoude 

Onderhoude as kwalitatiewedata-insamelingsmetode kan gebruik word om mense se persepsies 

en sienings van ’n verskynsel te peil. Dit is ook ’n gepaste navorsingsmetode wanneer die konteks 

waarin deelnemers hulle bevind, ondersoek word (Hennink, Hutter en Bailey 2020). Om te 

bepaal in watter mate sake in die sektor ’n jaar nadat die aanvanklike data ingesamel is, steeds 

ly onder COVID-19, is gestruktureerde e-posonderhoude met vyf van die agt streekdirekteure 

(wat ook werk as redakteurs van gemeenskapskoerante) van die FCJ gevoer, soos hier bo beskryf. 

Die direkteure verteenwoordig publikasies in die Oos- en Wes-Kaap, Gauteng, Mpumalanga 

en Noordwes. ’n Lys van vyf kwalitatiewe vrae is na aanleiding van die resultate van die vraelyste 

saamgestel en versprei: 

• Die ondersoek toon aan dat COVID-19 en die grendeltydperk verskeie onmiddellike 

maatreëls by plaaslike koerante in Suid-Afrika genoodsaak het. Dit sluit in salaris-

verminderings, inkorting van ure, sluiting van afdelings, publikasievakansies en 

samesmeltings, en personeelafleggings. Advertensie-inkomste is ook geraak. In die 

algemeen, sover jy weet, het enige van die aspekte by jou koerant (of koerante in jou 

provinsie) verander of is dit omgekeer sedert Oktober 2020? 

• Koerante in korporatiewe besit is algemeen erger getref deur verskeie van bogenoemde 

maatreëls. Het die koerante enige hulp of steun (finansieel of ander) van korporatiewe 

eienaars gekry? (Die vraag is slegs vir koerante in hierdie kategorie.) 

• Die rol van gemeenskapskoerante in openbare dienslewering word beklemtoon in die 

resultate. Dink jy hierdie rol is geskaad tydens COVID-19? 

• Een van die gevolge van COVID-19 vir gemeenskapskoerante is die groei in digitale 

verkeer. Wat het sedert Oktober 2020 gebeur? 

• Is daar enige positiewe aspekte wat uit COVID gevloei het wat jy wil noem? 

Die inligting uit hierdie onderhoude is geïntegreer in die beskrywing en bespreking van die 

data uit die vraelyste. 

  

5. Etiese kwessies 

Etiese klaring vir die ondersoek is verkry volgens die voorskrifte van BaSSREC, die 

Noordwes-Universiteit se etiekkomitee vir navorsing in basiese en sosiale wetenskappe. Die 

bestuurskomitee van die FCJ het op 18 Junie 2020 tydens ’n vergadering hul steun aan die 

ondersoek toegesê (Redelinghuys 2020). Hierdie besluit is aangedui in die inleiding tot die 

vraelys waar die ondersoek verduidelik is en waardeur respondente hul ingeligte toestemming 

gee dat die inligting wat hulle verskaf gebruik kan word. Respondente het die keuse gehad om 

anoniem te bly. Die vraelys het ook voorsiening gemaak daarvoor dat diegene wat bereid was 

om gekontak te word hul name en kontakbesonderhede kon verskaf. Slegs diegene wat die 

inligting verskaf het, se name is aan die navorsers bekend. Die ander het anoniem gebly. 

Direkteure se ingeligte toestemming is verkry vir die insameling van data deur middel van die 

e-posonderhoude. Ingevolge die ingeligtetoestemmingsooreenkoms is deelnemers nie in die 

aanbied van die inligting geïdentifiseer nie. 

Omdat die ondersoek uitgesproke individuele joernaliste en redakteurs wat moontlik hul 

werkgewerorganisasies (mediamaatskappye/privaat eienaars) kritiseer sou kon benadeel, is die 

anonimiteit van respondente eerbiedig. Voorts is die doel van die ondersoek nie om op 

individuele mediamaatskappye te fokus nie, maar op die sektor vir gemeenskapskoerante as 

geheel. Individuele mediamaatskappye se respons op COVID-19 kom wel ter sprake. Van hierdie 

stappe of reaksie is reeds in die openbare domein en is reeds deur die nuusmedia gerapporteer. 

  

6. Data-ontleding 

Bykans alle deelnemers (107) het bevestig dat hul publikasies nuus dra wat hul gemeenskappe 

tot ’n groot mate beïnvloed, ’n belangrike eienskap van gemeenskapskoerante wat deeglik  

in die literatuur beskryf word, soos hier bo aangedui. Dit is dus duidelik dat die deelnemers 

verbind is daartoe om hul gemeenskappe te dien. Dit word veral belangrik wanneer gekyk word 

na hoe (korporatiewe) eienaars die impak van COVID-19, wat alle gemeenskapskoerante raak, 

bestuur het. Byna dieselfde getal deelnemers (109) meen dat COVID-19 die voortbestaan van 

gedrukte gemeenskapskoerante tot ’n mindere (16) of meerdere (50) mate bedreig, en bykans 

40% (43) deelnemers meen die virus bedreig die voortbestaan van gedrukte gemeenskapsmedia 

tot ’n groot mate. 

Die data uit die vraelyste word aangebied om die navorsingsvrae soos hier bo gestel, te 

beantwoord. Die onmiddellike uitwerking van COVID-19 word eerste bespreek met verwysing 

na die volgende aspekte: werksomstandighede, finansiële impak, samesmeltings en digitale 

impak. Daarna word inisiatiewe uiteengesit wat gemeenskapskoerante oorweeg of geïmple-

menteer het. Deelnemers is ook gevra om enige ander inligting/kommentaar wat betrekking 

het op die navorsingsonderwerp te verskaf. Hierdie inligting is geïntegreer in die bevindings 

soos hier onder aangebied. 

7. Bespreking van bevindings 

7.1 Onmiddellike impak van COVID-19 

COVID-19 en die grendeltydperk het verskeie onmiddellike maatreëls by plaaslike koerante in 

Suid-Afrika genoodsaak. Dit sluit in salarisverminderings, inkorting van ure, sluiting van 

afdelings, publikasievakansies en samesmeltings, en personeelafleggings. 

7.1.1 Salarisvermindering 

Die meeste van die 111 deelnemers (31) het aangedui dat salarisse by hul publikasies met  

1–20% gesny is, soos in Figuur 2 hier onder aangedui. Die korporatief-kommersiële sektor is 

die swaarste getref, en werknemers by onafhanklike publikasies het die minste onder hierdie 

maatreël gely. Van die 75 deelnemers wat aangedui het salarisse is gesny, werk 49 by 

korporatief-kommersiële koerante (betaald), 20 by korporatief-gratis publikasies, en ses by 

onafhanklike publikasies. Altesame 27 deelnemers het gesê salarisse is glad nie gesny nie.  

Dit is algemeen bekend dat werknemers by plaaslike koerante – veral joernaliste ‒ klein 

salarisse verdien en dit is dus kommerwekkend dat hul inkomste verder negatief geraak is deur 

COVID-19. 

 

Figuur 2. Salarisvermindering in die onderskeie plaaslike koerantsektore 

Nadat personeel van een koerantgroep in die suide van die land se salarisse met 50% gesny en 

alle toelaes en pensioenfondsbydraes van die maatskappy se kant af weggeneem is, is dit ná 

September 2020 opwaarts aangepas en teen einde November/begin Desember 2020 weer ten 

volle herstel, volgens die direkteur in daardie streek. 

Koerante in die groep het as een “Lockdown Edition” verskyn tot einde Januarie 2021, maar is 

daarna twee-twee saamgegroepeer. Een koerant het op sy eie bene bly staan. 

Einde Februarie 2021 is met omvattende herstrukturering begin en is sowat 19 poste gesny en 

pakkette is aangebied. Volgens die direkteur was daar enkele bedankings, wat die taak makliker 

gemaak het. Sommige personeel is ook binne die groep verskuif. 

Teen Oktober 2021 was twee koerante steeds in ’n grendeluitgawe saamgesnoer. Die een staan 

finansieel op sy eie bene en ondersteun die ander koerant, wat nie sonder hulp kan oorleef nie. 

Nog twee koerante funksioneer ook steeds as een omdat hul advertensie-inkomste nie twee 

aparte koerante regverdig nie. Daar is egter tekens van geringe herstel. 

’n Groep in die ooste van die land het ook ’n “omkeerstrategie” beleef, volgens die direkteur 

in die streek. Dit was nie net toe te skryf aan COVID-19 nie, maar ook weens ondoeltreffende 

bestuur. ’n Mens kan hieruit aflei dat die COVID-19-situasie aan korporatiewe eienaars die 

geleentheid gebied het om bestaande probleme aan te spreek. ’n Groot strategiese voordeel van 

die herskikkingsproses is dat die “hoogs bekwame en ervare joernaliste” met ’n diensrekord 

van bykans 110 jaar behou is, volgens die direkteur. Die sluiting van die drukkery was egter ’n 

groot slag. Nieteenstaande styg sirkulasie weer en word koerante groter of stabiliseer die 

bladsytelling. Een publikasie word nou gratis versprei, wat volgens die direkteur ’n positiewe 

invloed het op die omset en trefkrag in die mark. Joernaliste se salarisse is egter nog nie weer 

aangepas sedert dit aan die begin van die grendeltyd verminder is nie. 

7.1.2 Vermindering van werksure 

Wat werksure betref, het 60 deelnemers aangedui werksure/skofte is verminder, en 45 het gesê 

werksure/skofte het onveranderd gebly. Ook hier blyk dit dat koerante in die korporatief-

kommersiële groep die meeste geraak is. Uit die 60 deelnemers wat aangedui het ure is 

ingekort, verteenwoordig 37 die korporatief-kommersiële deel van die sektor, teenoor 11 uit 

die korporatief-gratis groep, en geen uit die onafhanklike groep. Dit laat vrae ontstaan oor die 

eienaars van korporatief-kommersiële koerante se verbintenis tot die gemeenskapsdiens-

beginsel. Die korporatiewe eienaars behoort te besin oor wat hul oogmerk met gemeenskaps-

koerante is. As die kommersiële doelwitte belangriker word as die joernalistieke doelwitte van 

gemeenskapskoerante, is daar ’n dieperliggende probleem in die sektor. Dit kan beteken dat 

elke keer wanneer daar ’n uitdaging (soos COVID-19) is, die wesenstaak van openbare diens 

ondergeskik gestel word aan die winsmotief. Uit ’n joernalistieke oogpunt is dit ’n probleem. 

Dit is bevestig uit deelnemers se menings in die vraelyste. 

Altesame 57 deelnemers het meer inligting verskaf oor hoe werksure aangepas is. In die 

algemeen is skofte ingestel, dae op kantoor is verminder, personeel het op ’n rotasiegrondslag 

gewerk, en talle werknemers het tuis begin werk. Talle deelnemers het aangedui dat hulle op 

die dae wanneer hulle nie gewerk het nie, geen vergoeding ontvang het nie. Produksiewerkers, 

administratiewe en ondersteuningspersoneel is die hardste getref. Kleiner gedrukte koerante is 

uitgegee, wat produksie-ure verminder het. Met minder of geen mense in kantore was daar 

beduidend minder administratiewe en ondersteuningstake. Uitlegkunstenaars was ook onder 

die personeel wie se ure eerste verminder is omdat kleiner koerante uitgegee is, het verskeie 

deelnemers aangedui. 

Een redakteur het gesê net hy en ’n “handjievol” werknemers moes die koerant ’n ruk lank  

aan die gang hou. Van einde Maart 2020, net nadat die grendeltyd aangekondig is, het die 

joernaliste van die huis af gewerk. Die redakteur het weer op 1 Mei 2020 saam met ander 

redakteurs, die verkoopsbestuurder, takbestuurder en advertensieverteenwoordigers op kantoor 

begin werk. Dié groep het die nuus gedek, die koerant uitgelê, en administratiewe werk gedoen 

teen verminderde vergoeding. Joernaliste het amptelik op 1 September 2020 teruggekeer  

na die kantoor. ’n Ander deelnemer by dieselfde publikasie het gesê skofte vir redakteurs en 

uitlegkunstenaars is ingestel om een keer per week die koerant saam te stel. 

Wat werksure betref, is ure op Vrydae in party gevalle ingekort, en die werksweek is met  

een of meer dae korter gemaak. Dit blyk dat die werksure by heelparty publikasies tussen  

13 en 22 uur per week beloop het. 

Deelnemers het gesê werksure is aangepas volgens die grendeltydvlakke, en het gedurig 

gewissel. By een publikasie het werknemers 13 uur per week in vlak 5 gewerk, en is die ure 

vermeerder in vlak 3. Een deelnemer het gesê personeel is in twee spanne ingedeel wat al  

om die ander week gewerk het. In vlak 3, 4 en 5 is skofte ingestel. Joernaliste het drie dae per 

week gewerk en produksiewerkers vier dae per week. 

7.1.3 Sluiting van departemente 

Administratiewe afdelings by plaaslike koerante uit al twee eienaarskapmodelle is gesluit:  

vier elk by korporatief-kommersiële en korporatief-gratis koerante, en een by ’n onafhanklike 

koerant. Vier advertensie-afdelings is ook gesluit, almal by korporatief-gratis publikasies. 

Hierdie afdelings is verantwoordelik vir die hoofinkomste van koerante, wat die vraag  

laat ontstaan of die korporatiewe eienaars die verkope van advertensies vir hierdie koerante 

oorgeneem het, en of die verantwoordelikheid vir die verkoop van advertensies bloot oor-

geskuif het na ’n ander afdeling. Een deelnemer het gesê nasionale advertensies het opgedroog 

vir onafhanklike publikasies. Korporatiewe groepe het hul advertensiepryse tot op die  

been gesny en publikasies het saamgesmelt om nasionale adverteerders te lok en te behou.  

Volgens die deelnemer word daar jare lank al berig oor die roofprystegnieke van een media-

konglomeraat wat gebruik word “om teenstanders uit die mark te dwing”. 

Verspreidings- en subredaksie-afdelings by drie koerante (in albei gevalle een korporatief-

gratis en twee korporatief-kommersieel), en een uitlegafdeling by ’n korporatief-gratis koerant 

het gesluit. Een deelnemer het aangedui dat alle departemente by dié korporatief-kommersiële 

koerant verklein is, maar dat geen afdeling gesluit het nie. By twee koerante – ook korporatief-

kommersieel ‒ is bemarkingsafdelings gesluit, en so ook een drukkery. By een onafhanklike 

koerant is die finansiesafdeling gesluit. 

7.2 Ander stappe geïmplementeer om volhoubaarheid tydens COVID-19 te verseker 

Gemeenskapskoerante in Suid-Afrika het ook ander stappe gedoen om volhoubaarheid tydens 

COVID-19 te verseker. Altesame 26 deelnemers het gesê hul publikasies het ’n tyd lank nie 

verskyn nie, en 36 het aangedui dat die getal uitgawes verminder is. Talle betaalde publikasies 

(18) het tydelik gratis verskyn. Enkele van dié koerante het sedertdien permanent migreer na 

gratis verspreiding. Enkele publikasies het ook na die aanlyn platform migreer om volhoubaar 

te bly (ses). Talle deelnemers het groter verkeer op hul aanlyn platforms aangemeld. Altesame 

49 deelnemers het gesê verkeer het tot ’n redelike mate toegeneem, en 29 het gesê tot ’n groot 

mate. Vyf deelnemers het gesê geen toename in verkeer is bespeur in die sowat ses maande ná 

die begin van grendeltyd nie. (Sien ook die bespreking oor die digitale impak in afdeling 7.3.) 

7.2.1 Afleggings 

Talle werknemers is in 2020 afgelê weens COVID-19, tog lyk dit asof baie koerante die 

aflegging van personeel kon beperk. Altesame 41 deelnemers het aangedui dat geen personeel 

by hul publikasies afgelê is nie. Nege het aangedui dat tussen 11 en 15 mense by korporatief-

kommersiële koerante hul werk verloor het. Nege deelnemers by korporatief-kommersiële 

koerante, 10 by korporatief-gratis en twee by onafhanklike koerante het gesê een tot vier mense 

is afgelê. Een redakteur het aangedui dat hy maande lank geen salaris getrek het nie, maar dat 

hy sy salaris onder sy werknemers verdeel het. Niemand is by dié koerant afgelê nie. 

Uit die bevindings blyk dit dat die meeste poste wat in die slag gebly het, dié van joernaliste 

was (41), gevolg deur ander (30) en advertensiewerwers (26). Die kategorie “ander” sluit in 

administratiewe personeel, personeel in die produksiedepartemente (grafiese ontwerpers en 

uitlegkunstenaars), en ondersteuningspersoneel soos skoonmakers. 

Wat die tipe poste betref, wissel dit van koerant tot koerant. Daar is dus buiten die eerste drie 

kategorieë nie ’n duidelike patroon nie. Dit is egter kommerwekkend dat soveel joernaliste 

afgelê is, omdat dit juis hulle is wat verantwoordelik is vir die inhoud van gemeenskaps-

koerante. Plaaslike nuuskantore is oor die algemeen klein en die werkslading groot. Baie 

koerante bedien groot gemeenskappe en met minder joernaliste is dit onwaarskynlik dat in die 

nuusbehoeftes van lesers voorsien sal kan word, wat weer eens die vraag oor die verbintenis 

tot die diensmotief van plaaslike koerante na vore dwing. Dit was moeiliker om nuus in te 

samel omdat mense afgesonder was en nie hul normale aktiwiteite of stokperdjies kon beoefen 

nie, het een deelnemer ervaar. Dit het bewys dat die gemeenskap nuus genereer. ’n Ander 

deelnemer het opgemerk dat daar in die “moeilike tyd” baie COVID-19-verwante stories was, 

maar die pandemie het ook veroorsaak dat kuns, kultuur, sport en skole as tradisionele bronne 

van nuus gely het. 

Daarbenewens is advertensiewerwers verantwoordelik vir die finansiële welstand van die 

koerant. Dit sluit aan by die vraag hier bo oor of advertensieverkope gesentraliseer is op 

streeks- of nasionale vlak en of dit steeds op plaaslike vlak hanteer word, of sal kan word. 

Twee deelnemers het hul kommer uitgespreek oor die impak van die stappe op joernaliste se 

geestesgesondheid omdat heelparty ver van familie woon en sonder ’n ondersteuningsnetwerk 

moes voortgaan. Ander moes hul gewone werkslas dra en terselfdertyd na kinders omsien 

omdat dagsorgsentrums gesluit is. “’n Joernalis wat reeds aan angstigheid gely het voor die 

pandemie kon nie die druk van die werk midde-in die pandemie hanteer nie en het besluit om 

te bedank”, het een deelnemer gesê. ’n Ander deelnemer se persepsie was dat die impak op 

joernaliste se geestesgesondheid ook ’n negatiewe invloed gehad het op hul vermoë om die 

nuus na behore te dek. 

Die maatreëls hier bo genoem is byna deur die bank binne die eerste twee maande nadat die 

grendeltydperk in Maart 2020 aangekondig is, ingestel, volgens die resultate van die onder-

soek. Verskeie deelnemers het aangetoon dat hul salarisse reeds van April 2020 verminder  

is, en/of dat hulle in daardie tyd ingelig is dat daar geen salarisverhogings sal wees nie.  

Een deelnemer het gesê werknemers van ’n spesifieke koerant kon van einde Maart net op 

werkloosheidsversekering staatmaak. Afleggings is in die tydperk Maart 2020 tot Oktober 2020 

gehanteer. 

In die meeste gevalle blyk dit dat senior bestuur, in oorleg met hoofkantore (waar van 

toepassing), besluite oor afleggings geneem het. In een geval is elke afdeling gemonitor en in 

verskeie gevalle is die “laaste-in-eerste-uit”-beginsel toegepas. Sommige werknemers het 

vrywillig bedank. 

In nuuskantore het lynbestuurders ook ’n rol gespeel in die besluitnemingsproses. Dieselfde 

geld ander departementshoofde. Die afleggingsproses volgens artikel 189 in die Wet op 

Arbeidsverhoudinge is volgens verskeie deelnemers gevolg. Waar koerante deel is van ’n 

groep, is besluite geneem wat die hele groep raak pleks van individuele publikasies. Waar 

herstrukturering plaasgevind het, moes personeel weer aansoek doen vir hul poste en is 

onderhoude gevoer. Kostebesparing was een van die hoofredes vir afleggings. Volgens een 

deelnemer het dit neergekom op die identifisering van die behoeftes van die nuuskantoor/ 

onderneming. Daar was byvoorbeeld nie ’n werklike behoefte aan twee subredakteurs (een vir 

nuus en een vir artikels) nie. 

Dit blyk dat personeel tot ’n mindere of meerdere mate op hoogte gehou is van die proses, 

byvoorbeeld via Zoom-vergaderings. Een deelnemer het gesê “daar was ’n lang proses van 

byna ’n maand waar almal weer aansoek moes doen vir hul pos gevolg deur konsultasies en 

uiteindelik is die mees geskikte persoon aangestel uit ’n groot poel”. ’n Bestuurslid het gesê 

daar is probeer om die impak so “lig” moontlik hou. In hierdie geval is mense wat deeltyds 

gewerk het of op aftree-ouderdom was, afgelê. Een deelnemer het gesê jonger werknemers 

“wat ’n beter kans staan om weer werk te kry”, is afgelê. Dit lyk of ervaring in hierdie geval ’n 

rol gespeel het. Ouer joernaliste word waardeer in ’n gemeenskap en hul vaardighede en 

ervaring moeilik vervang. In een geval ná die samesmelting van twee besonder klein koerante 

is onderhoude gevoer om te besluit watter redaksielid sal aanbly; dieselfde met die advertensie-

afdeling. 

Dit was egter nie vir personeel maklik nie. Een deelnemer het gesê bestuur het die werknemers 

ingelig dat afleggings kom en dat hulle weer sal moet aansoek doen vir hul poste – “maar  

hulle het reeds geweet wie hulle wou hou – dit was net ’n manier om te sê hulle gee ons ’n 

gelyke kans” (eie vertaling). ’n Ander deelnemer het gesê: “Daar was ’n ‘konsultasieproses’ 

wat behels het dat ons almal soos verskrikte hase gesit en luister het hoe van ons ons werk gaan 

verloor.” 

Personeel wat nie ’n beduidende bydrae in die nuuskantoor gemaak het nie, is ook afgelê, 

volgens een deelnemer. Werknemers se vaardighede, kwalifikasies, ondervinding en veelsy-

digheid is in ag geneem. In ander gevalle is poste gekonsolideer en het afleggings voorgekom 

waar kantore gesluit het. Vrywillige pakkette is aangebied. 

In sommige gevalle het bestuur individue geïdentifiseer. Volgens een deelnemer: “In die geval 

van die vryskut(joernalis) is besluit dat joernaliste meer tyd gaan hê om self stories te doen en 

in die geval van die interns kon die program nie voortgaan nie aangesien joernaliste van die 

huis af werk.” Die deelnemer het bygevoeg dat daar gekyk is na die besigheidsmodel met die 

fokus op vernuwing en die aanpassing by die invloed van COVID-19: “Ek wonder juis of die 

vinnige instel van die maatreëls nie maar goed is waaroor bestuur lankal gedink het en toe het 

COVID die kans daarvoor geskep nie.” 

’n Ander deelnemer het in dieselfde trant gesê die publikasie se korporatiewe eienaar was “in 

elk geval” van plan om in die tydperk tot 2023 te herstruktureer, mense af te lê, kantore te 

verklein of te sluit. Volgens die deelnemer is die plan om teen 2025 alle gedrukte koerante  

te staak. COVID-19 het veroorsaak dat dié datum vervroeg is. Die deelnemer het gesê baie 

stappe wat gedoen is, soos afleggings en die sluiting van publikasies, is voor COVID-19 reeds 

oorweeg. 

Een deelnemer het gesê “die drukkersbedryf is besig om klein koerante dood te wurg met 

drukkoste”. Dit was dus nie ’n verrassing dat twee groot mediagroepe koerante gesluit het nie. 

Die deelnemer is optimisties oor die voortbestaan van gemeenskapskoerante, maar meen dat 

die verskyningsformaat gaan verander, byvoorbeeld gedrukte koerant aan die begin en einde 

van ’n maand en digitale formaat in die “stil weke” in die middel. 

’n FCJ-direkteur uit die sentrale deel van die land het gesê dat verskeie redakteurs afgelê is, en 

dat dié taak nou op die skouers van groepredakteurs val. In dié gebied is daadwerklike pogings 

aangewend om joernaliste te behou, en is bestuurders eerder afgelê. 

7.2.2 Sluiting van kantore 

Altesame 13 deelnemers het aangedui dat kantore gesluit is, en 26 dat dié stap moontlik of  

baie moontlik was. Altesame 44 deelnemers het gesê dit is glad nie oorweeg nie, en 28 dat dit 

onwaarskynlik was. Uit die kwalitatiewe data blyk dit dat “swakker” en kleiner of satelliet-

kantore gesluit sal word om kostes te bespaar en dat werknemers van die huis af werk, en dat 

kleiner kantoorspasie bekom is/sal word en personeel op ’n rotasiebasis daar sal werk. Die “hot 

desk”-stelsel is ook by enkele publikasies geïmplementeer, wat inhou dat ’n werksplek in die 

kantoor op verskillende tye deur verskillende mense gebruik is. 

7.2.3 Samesmelting van koerante en die gevolge daarvan 

Die samesmelting van koerante was in sekere gevalle permanent, maar in talle ander tydelik 

om kostes te besnoei. In die eerste maand van die grendeltyd is die nuus van die ses koerante 

in ’n spesifieke groep in die suide van Suid-Afrika gekombineer in een streekskoerant. Namate 

sake begin verbeter het, is drie koerante gedruk, elk met ’n verskillende voor- en agterblad en 

elk met inhoud van twee van die ses publikasies, het ’n direkteur gesê. Twee van die koerante 

het later permanent saamgesmelt, volgens verskeie deelnemers. Dit het gehelp om die las van 

te min adverteerders te verlig en ook om die ratio tussen redaksionele inhoud en advertensies 

uit te balanseer. Sedert September 2020 word die saamgesmelte publikasie in ’n groter gebied 

versprei en is die drukoplaag ook hoër. 

Al vier koerante in ’n groep in ’n noordelike provinsie het in een gratis koerant saamgesmelt 

vir die eerste vier maande van grendeltyd. Dit sluit twee korporatief-kommersiële en twee 

korporatief-gratis koerante in. Elke koerant het in die saamgesmelte weergawe sy eie afdeling, 

volgens deelnemers wat by die groep betrokke is. Net een deelnemer het verduidelik wat die 

samesmelting by bepaalde onafhanklike gemeenskapskoerante behels het. Volgens dié deel-

nemer het kleiner koerante met groter publikasies saamgesmelt, maar hul eie mashoofde behou. 

In ’n provinsie in die ooste van die land het die twee aparte uitgawes van ’n groot korporatief-

kommersiële koerant saamgesmelt. Ses ander koerante in die omgewing het ook in een groot 

publikasie saamgesmelt, in sommige opsigte aanlyn en in ander in die gedrukte koerante, het 

deelnemers uit die gebied gesê. 

In ’n suidelike provinsie is ’n hibried geskep deur twee korporatief-kommersiële koerante te 

laat saamsmelt. Die oorspronklike koerante deel ’n “kern” van vier of agt bladsye, maar die 

hibried behou gebied-spesifieke nuus op sy voor- en agterblad, volgens die redakteur. 

’n Ander tendensie volgens die resultate was ’n algemene, saamgesmelte publikasie aan  

die begin van die grendeltyd. Toe die omstandighede begin normaliseer, het die publikasies 

ontbondel, maar hulle deel steeds van tyd tot tyd nuus. 

Uit die resultate blyk dit dat dieselfde algemene tendensies by al drie groepe koerante te 

bespeur is: Koerante het tydelik en sommige later permanent saamgesmelt. Waar koerante deur 

die loop van 2020 ontbondel het, vind samewerking tussen publikasies deur nuus te deel van 

tyd tot tyd plaas. 

Ná Oktober 2020 het skommelings plek-plek weer plaasgevind. Een direkteur het aangedui dat 

die ses koerante in die groep tot einde Januarie 2021 as een koerant verskyn het, maar daarna 

twee-twee saamgegroepeer is. Einde Februarie 2021 het omvattende herstrukturering plaas-

gevind en is ’n kleiner koerant gesluit. Die grootste koerant funksioneer weer outonoom, maar 

vier ander is steeds twee-twee verbind – in die een geval omdat die kleiner koerant hulp nodig 

het om te oorleef, en omdat die ander twee se advertensie-inkomste nie twee aparte koerante 

regverdig nie. 

In ’n ander streek is die meeste publikasies sedert einde September 2020 weer outonoom. Twee 

publikasies het egter saamgesmelt en uitgawes van ’n ander het ook saamgesmelt. 

7.2.3.1 Implikasies van die samesmelting 

Uit die bevindings is dit duidelik dat daar positiewe en negatiewe implikasies van die 

samesmeltings was vir die onderskeie publikasies en nuusorganisasies. Onder die negatiewe 

uitwerking staan die volgende uit: 

• Verskeie deelnemers het opgemerk dat die minder nuusruimte weens die samesmelting 

’n probleem is. Daar is minder hiperplaaslike nuus (d.i. nuus oor ’n spesifieke 

gemeenskap) omdat spasie met ander koerante gedeel word, en omdat daar op groter 

gemeenskappe gefokus moet word. Dit veroorsaak verwarring onder lesers en 

adverteerders. Joernaliste is ook gefrustreerd oor die gebrek aan spasie vir nuus. Een 

redakteur het gesê daar is baie minder spasie vir eie streeknuus. “Lesers hou nie  

daarvan nie, hulle betaal vir hul plaaslike nuus. [Die] koerant dra materiaal wat jy as 

redakteur gewoonlik hoegenaamd nie sou oorweeg vir publikasie nie – kortliks, swak 

joernalistiek.” 

• Betaalde koerante wat nou gratis beskikbaar is. 

• Die feit dat laer kostes soms gepaard gaan met ’n kleiner inkomste. 

• Een deelnemer het gesê twee redaksieposte is gesny maar dat seker gemaak is dat 

dieselfde gemeenskappe steeds met nuus bedien word. “Maar die nuuskantoor se 

vermoë om dit te doen, is verminder. Hoewel ’n koerant se drukoplaag verhoog, was 

die verwagting dat dit ’n kleiner koerant gaan wees tot die plaaslike ekonomie kan 

herstel en adverteerders ons weer kan ondersteun”, volgens die deelnemer. 

• Die werkslas verhoog omdat daar minder joernaliste en advertensiewerwers is. Daar is 

ook meer as een redakteur per saamgestelde koerant. Kommunikasie is moeiliker omdat 

personeel nie in een kantoor werk nie. 

Heelparty deelnemers was positief oor die uitwerking. Die volgende opmerkings staan uit: 

• Die publikasies het ’n wyer verspreidingsgebied en ’n groter kans om nasionale 

adverteerders te lok. ’n Deelnemer het gesê hoewel die spesifieke publikasie soos die 

lesers dit geken het, moes sluit, het lesers in die gebied steeds ’n koerant om na uit te 

sien en is die herbekendstelling positief ontvang. 

• Kostebesparings, ook weens laer verspreidingsyfers. 

• Die samesmelting skep ’n meer volhoubare model. 

• Lesers kon in daardie tyd (toe koerante saamgesmelt het) nuus uit ander streke lees en 

produksiekostes is verlaag. 

• Daar is gepoog om die impak so laag moontlik te hou met spesiale glipblaaie uniek aan 

elke publikasie. Nie alle lesers hou van die gesamentlike koerant nie en wil nie 

noodwendig nuus uit ander gebiede lees nie, ander dink weer dis “great”. 

7.3 Digitale formaat 

Deelnemers is gevra om aan te dui of hulle dink hul publikasies kan ná COVID-19 in digitale 

formaat bly voortbestaan. Min deelnemers stem hier saam. Altesame 88 (sowat 80%) deel-

nemers het gesê glad nie of tot ’n geringe mate, terwyl 17 deelnemers meen tot ’n meerdere 

mate. Net vier deelnemers meen plaaslike koerante sal wel ná COVID-19 net in digitale 

formaat kan bly voortbestaan. Die meeste deelnemers meen ook dat hulle tot ’n redelike of 

groot mate (28 en 63, onderskeidelik) met sosiale media meeding en selfs daardeur bedreig 

word. 

Interessant genoeg blyk dit dat hoewel die meeste deelnemers aangedui het dit is nie moontlik 

nie, hulle tog meen hul publikasies is wel gereed om net in digitale formaat te bly voortbestaan. 

Net 12 deelnemers het aangedui hulle is glad nie gereed nie, terwyl 42 en 35 meen hulle is 

onderskeidelik tot ’n meerdere of groot mate gereed. Die algemene strekking van antwoorde 

op die oop vraag oor faktore wat die digitale voortbestaan beïnvloed, dui egter daarop dat min 

koerante eintlik hiervoor gereed is. Altesame 75 deelnemers het hierdie vraag beantwoord. 

Deelnemers se reaksie op hierdie vraag kan in enkele breë kategorieë verdeel word: finansiële 

oorwegings soos besigheidsmodelle; advertensie-inkomste en hulpbronne; lesersvoorkeure en 

digitale toegang; en personeelverwante faktore (joernaliste/bestuur se gewilligheid/vermoë om 

na die digitale platform te verskuif). 

7.3.1 Die invloed van COVID-19 op digitale verkeer 

Redakteurs het ’n toename van 10% tot 200% in digitale verkeer gerapporteer. Die nuusredakteur 

van ’n korporatief-kommersiële koerant het gesê unieke bladbesoeke het met sowat 60%  

per maand toegeneem. Twee redakteurs het aangedui dat daar binne die eerste maand ná die 

aankondiging oor grendeltyd aanvanklik ’n daling in bladbesoeke bemerk is, maar dat dit binne 

die volgende twee maande matig toegeneem het. ’n Ander redakteur het gesê die syfers was 

wisselvallig en het afgehang van die inhoud, maar dat bladbesoeke gemiddeld met tussen  

2 000 en 5 000 toegeneem het. Die eienaar van ’n onafhanklike publikasie het gesê 2,4 miljoen 

“video views” is per maand op die publikasie se Facebook-blad aangeteken. 

’n Redakteur van ’n korporatief-kommersiële koerant het gesê die digitale platform het 5 700 

meer besoekers gehad in Julie 2020 as in Februarie 2020, en 7 761 meer unieke bladbesoeke 

in dieselfde tydperk. ’n Ander het gesê die getal aanlyn gebruikers het van 94 174 tot 184 682 

in Julie 2020 toegeneem. Nog ’n redakteur het gesê die betrokke publikasie het voor COVID-

19 nuusstories van hul Facebook-blad begin oplaai na die korporatiewe eienaar se platform. 

“Hierdie berigte lê voor die betaalmuur. Ons het toe reeds bykans 500 000 besoekers per maand 

opgelewer. Nou staan dit op 700 000.” 

Hierdie tendensie het in die tydperk Oktober 2020 tot Oktober 2021 voortgeduur, volgens die 

meeste FCJ-direkteure. Sommige koerante het merkwaardige groei in aanlyn verkeer beleef, 

selfs die kleiner koerante. Advertensies op sosiale media soos Facebook en webblaaie het ook 

toegeneem. Een direkteur het die groei toegeskryf aan aggressiewe bemarking van aanlyn 

advertensies saam met advertensies vir die gedrukte weergawes: “Daar is ’n besliste dryf om 

digitale verkeer weekliks te stimuleer en alhoewel dit ’n sterk fokus bly, word die rol van die 

gedrukte koerante in die groep beslis nie afgeskeep nie. Maar dat die ‘digitale dryf’ gekom het 

om te bly, is vir seker. Dit sal aanhou groei en dit help ongetwyfeld om lesers en adverteerders 

terug te lok.” 

’n Ander direkteur het egter opgemerk dat verkeer ná Oktober 2020 afgeneem het en dat dit ’n 

gesukkel bly om dit te laat toeneem. 

7.3.1.1 Finansiële oorwegings 

Die meeste deelnemers wat die vraag beantwoord het, is bekommerd oor advertensieverkope, 

wat steeds gemeenskapskoerante se hoofbron van inkomste is. Verskeie deelnemers het gesê 

dit is onseker of genoeg geld aanlyn gegenereer kan word om te vergoed vir die verkoop en 

verspreiding van gedrukte koerante. ’n Ander het ook verwys na die gebrek aan doeltreffende 

kommersiële aanlyn besigheidsmodelle. Digitale trefslae is een ding, maar dit genereer nie ’n 

inkomste nie, het ’n ander gesê. Nog ’n deelnemer het gesê wat die redaksionele sy betref,  

kan die koerant dadelik aanlyn migreer, maar hoe advertensieverkope sal werk, is nog nie  

seker nie. 

Uit deelnemers se reaksie blyk dit dat aanlyn advertering nog nie juis gewild is onder adverteer-

ders nie. Hulle wil nie net op ’n digitale platform sigbaar wees nie, veral in ’n grootliks 

plattelandse gebied met afgeleë dorpies en plase, meen een deelnemer. ’n Ander is dit eens dat 

die inkomstepotensiaal laag is, en voeg by dat daar geen “gewete” onder advertensie-

agentskappe is om plaaslike koerante te ondersteun en nie net winskope te “jaag” nie. 

Een deelnemer het gesê ’n betaalmuur is ’n groot probleem omdat dit onseker is hoe ’n 

publikasie lesers kan aanmoedig om in te teken op ’n aanlyn weergawe. Gratis sosialemedia-

platforms kan lesers verder ontmoedig om digitaal in te teken. Die meeste (63) deelnemers 

meen dat hul publikasies met sosiale media soos Facebook kompeteer. Net vyf het aangedui 

dat daar geen kompetisie is nie. Verskeie deelnemers het aangedui dat hulle benewens hul 

gedrukte koerante ook ’n digitale platform bedryf, en ook sosiale media gebruik. 

Die redakteur van ’n korporatief-kommersiële koerant het gesê sy publikasie het beperkte 

beheer op die groep se aanlyn platform. Daar is ook nie geld om strukturele veranderings aan 

dié platform aan te bring om die publikasie se eie behoeftes te akkommodeer nie. ’n Ander 

deelnemer het gesê daar is beperkte geleenthede om ’n inkomste op hul aanlyn platform te 

genereer, en ’n ander het gesê daar is ’n groot drukkery wat gebruik moet/sal word (wat 

gevolglik druk op die finansies plaas). Opmerkings soos hierdie dui op konflik tussen hoe 

redakteurs en joernaliste hul funksie en wat hulle wil bereik, sien, en die eienaars se fokus op 

finansiële doelwitte. 

7.3.1.2 Lesersvoorkeure en digitale toegang 

Die balans tussen die demografie en die behoeftes van ’n streek se demografie en die 

beskikbaarheid van tegnologie en internet is bepalende faktore, volgens een deelnemer. Talle 

deelnemers het gesê ’n groot deel van hul gemeenskap verkies gedrukte koerante, veral ouer 

lesers wat nie digitaal vaardig is nie. “’n Groot deel van ons gemeenskap is 60 jaar en ouer en 

baie het nie toegang tot die internet nie en besit nie selfone nie. Ons briewe is soms nog met 

die hand geskryf”, het ’n deelnemer gesê. 

Selfs in gemeenskappe waar digitale media gewild is, verkies ’n groot deel steeds ’n gedrukte 

koerant, volgens ’n ander deelnemer. Talle lesers is erg oor die invoegsels met spesiale 

aanbiedings wat in die gedrukte koerant verskyn en dit kan hulle nie aanlyn kry nie, het nog ’n 

deelnemer gesê. 

’n Beduidende probleem blyk te wees digitale toegang in veral afgeleë plattelandse gemeen-

skappe waar daar dikwels nie internetinfrastruktuur of -ontvangs is nie. In sommige gebiede, 

insluitend informele nedersettings, het talle mense weens armoede nie toegang tot digitale 

platforms nie, het enkele deelnemers gesê. 

Een deelnemer wie se publikasie op die platteland verskyn, het gesê dat die mark bloot nie 

groot genoeg vir ’n digitale weergawe is nie. ’n Ander het gesê veral intekenaars (op die 

gedrukte koerant) stel nie belang in digitale nuus nie, of wil nie vir digitale nuus betaal nie. 

Met fopnuus wat hoogty vier op sosiale media, is gedrukte nuus meer geloofwaardig. “Mense 

vertrou nuus wat gedruk is”, volgens een deelnemer. Die deelnemer het bygevoeg dat koerante 

die rol van tydskrifte inneem. Ontvouende nuus word aanlyn gepubliseer en glansartikels en 

dieptenuus in die gedrukte weergawe. 

7.3.1.3 Personeelverwante faktore 

Verskeie deelnemers het gesê gebrekkige opleiding, weerstand teen verandering en ’n gebrek 

aan infrastruktuur strem hul publikasies se vermoë om digitaal te bly voortbestaan. Een 

deelnemer het ook gesê nadat ’n joernalis afgelê is (as gevolg van die COVID-19-oorlewings-

maatreëls), is daar ’n tekort aan hande om nuus vir albei platforms te voorsien. ’n Ander 

deelnemer het kommer uitgespreek dat ’n digitale verskuiwing talle personeelafleggings tot 

gevolg sal hê. 

Een deelnemer het gesê die bestuur van die koerant wil in digitale formaat voortgaan, maar is 

“beperk in hul visie”. Die meeste joernaliste en ander personeel wat hul poste by dié publikasie 

behou het, is ouer en het meer ondervinding maar is nie digitaal baie vaardig nie. Nog ’n 

deelnemer het beaam dat veral ouer personeel sukkel om ’n kopskuif te maak. 

’n Deelnemer wat die enigste redaksielid van ’n publikasie is, het gesê om die gedrukte koerant 

en digitale formaat behoorlik te beplan, te bestuur en uit te gee, is ’n geweldige uitdaging. 

7.3.1.4 Die finansiële implikasies van COVID-19 

Hier is deelnemers gevra om aan te dui hoe die pandemie eerstens hul publikasies se 

advertensie-omset beïnvloed het (Figuur 3), en tweedens, die algemene omset van die 

publikasie (Figuur 4). 

 

Figuur 3. Publikasies se verlies aan advertensie-inkomste volgens deelnemers 

Uit die resultate blyk dit dat korporatief-kommersiële koerante die grootste verliese gely het 

wat advertensieverkope betref. Altesame 99 deelnemers het hierdie vraag beantwoord, maar 

56 het aangedui dat hulle nie weet hoe groot die verlies was nie, wat beteken dat ’n betroubare 

afleiding nie gemaak kan word nie. Wat wel duidelik is, is dat koerante uit al twee 

eienaarskapmodelle ’n verlies aan advertensie-inkomste getoon het. Die grootste verlies blyk 

25–50% te wees. 

Die direkteure het wel aangedui dat hoewel daar tekens was dat advertensie-inkomste in 2021 

begin styg het, blyk koerante heelwat kleiner as voor die grendeltyd te wees. Daar is gevolglik 

baie minder plek vir nuus. Een direkteur het aangedui dat die aantal bladsye van ’n korporatief-

kommersiële koerant in sy groep van 72–96 voor die grendeltyd gedaal het na 32–40 

(weekliks). Verkope het ook heelwat gedaal. 

Figuur 4. Verlies aan algehele omset volgens deelnemers 

Altesame 110 deelnemers het die vraag beantwoord, en 60 het aangedui dat hulle nie weet hoe 

die totale omset van die nuuspublikasies geraak is nie. Soos in die geval van die advertensie-

omset, blyk dit hier ook dat korporatief-kommersiële koerante die swaarste gekry het, en dat 

die meeste publikasies ’n verlies van 25–50% getoon het. 

Volgens die streekdirekteure van die FCJ met wie onderhoude gevoer is, is geen finansiële 

hulp van korporatiewe eienaars ontvang van die begin van die grendeltyd tot Oktober 2021 nie. 

Daar was heelwat besnoeiings wat operasionele kostes verminder het soos werknemers wat 

tuis werk wat wel ’n invloed op die omset gehad het, het een direkteur gesê. Inkomstevlakke 

het ook teen Oktober 2021 nog nie herstel na waar dit voor die grendeltyd gelê het nie. 

7.4 Stimulasie-inisiatiewe 

Die ondersoek het ook gekyk na stimulasie-inisiatiewe gedurende die eerste ses maande van 

die grendeltydperk. Dit sluit in beskikbare en ander inisiatiewe soos fondsinsameling, 

advertensiestimulus, nasionale/internasionale finansiële hulp en heropleidingsgeleenthede. 

Figuur 5. Stimulasie-inisiatiewe en hoe die sektor daarop gereageer het 

7.4.1 Fondsinsameling 

Volgens die resultate het die meeste deelnemers aangedui dat hul publikasies fondsinsameling 

in 2020 glad nie sou oorweeg nie, of dat dit onwaarskynlik was. ’n Handjievol publikasies het 

dit wel oorweeg en ’n paar het dit reeds ingestel. Die meeste fondsinsamelingsinisiatiewe was 

gemik op donasies, wat veral op publikasies se webwerwe versoek is, volgens deelnemers wat 

meer inligting oor hierdie inisiatiewe verskaf het. Een deelnemer het gesê die publikasie het 

gevra vir donasies om meer eksemplare te druk, ’n ander het gesê ’n “bedel-versoek” is op die 

webblad geplaas. Een publikasie het ’n beroep gedoen op lesers om via Payfast vrywillig in te 

teken op die koerant. Een deelnemer het gesê die publikasie het voor COVID-19 ’n 

fondsinsamelingsgeleentheid (’n “colour run”) beplan, en het verder beplan om dié en ander 

geleenthede aan te bied sodra die grendeltyd dit toelaat. Nog ’n deelnemer het voorgestel  

dat die publikasie sonder winsbejag word en dan sodoende kan steun op maatskaplike-

verantwoordelikheidsinisiatiewe. 

7.4.2 Advertensiestimulasie 

In teenstelling met fondsinsameling as stimulasie-inisiatief, het die meeste deelnemers wat 

hierdie vraag beantwoord het, aangedui dat hul publikasies die stimulering van advertensie-

verkope sterk oorweeg het. ’n Paar publikasies het in 2020 reeds stappe gedoen. Advertensie-

omset is op verskeie maniere gestimuleer, insluitend afslag van tot 50%, spesiale prys-

aanbiedings, fokusblaaie met spesiale tariewe, en gratis kleinadvertensies vir aanlyn besoekers. 

Een deelnemer het gesê: “Nuwe markte word ondersoek asook nuwe maniere vir blootstelling 

vir kliënte, soos interaktiewe digitale koerante met video’s en skakels na webwerwe.” ’n  

Ander het gesê die betrokke publikasie het verskeie digitale veldtogte beplan om die gedrukte 

weergawe te komplementeer, soos ’n aanlyn geselsprogram oor kwessies wat in die koerant 

aangepak word. Ekstra advertensiespasie sou hiervoor verkoop word. 

Verskeie deelnemers het gesê advertensiegeleenthede aanlyn is ondersoek of is reeds 

geïmplementeer, veral op Facebook. 

Deur hierdie inisiatiewe het publikasies nie net gepoog om hul advertensie-omset te handhaaf 

nie, maar het hulle ook ’n diens aan adverteerders gelewer wat self finansieel deur COVID-19 

geraak is. Om ook in plaaslike adverteerders se behoeftes te voorsien, is deel van gemeenskaps-

koerante se mandaat. 

7.4.3 Internasionale en nasionale finansiële hulp  

Net vyf deelnemers het aangedui dat hulle die inisiatiewe soos deur Google en die MDDA 

gebied “baie moontlik” sou oorweeg, en vyf het gesê van die inisiatiewe is reeds geïmplemen-

teer. Sewe deelnemers het uitgebrei op hul Likert-skaal-antwoorde. Een het gesê die publikasie 

het nog nie sulke inisiatiewe oorweeg nie en “is ook nie bewus van sulke geleenthede nie”. Die 

deelnemer het vrae oor wie vir hulp van hierdie aard sou kwalifiseer. ’n Ander deelnemer het 

gesê Google het hul aansoek om hulp afgekeur, en ’n direkteur van ’n groep koerante in ’n 

suidelike provinsie het gesê Google het ’n eenmalige betaling aan die groep gemaak. Een 

deelnemer het aangedui dat die publikasie ’n motivering vir fondse by Google ingedien het. ’n 

Ander publikasie het by Google en Facebook aansoek gedoen. 

7.4.4 Heropleidingsgeleenthede  

Die resultate toon dat heropleidingsgeleenthede om werknemers se vaardigheidsvlakke  

te versterk en uit te brei nie hoog op die meeste publikasies se agenda was nie. Altesame  

27 deelnemers het aangedui dat dit glad nie oorweeg is nie. Net ses het gesê implementering 

was baie moontlik en vyf dat dit reeds geïmplementeer is. Uit die kwalitatiewe data blyk  

dit dat waar heropleiding ingestel of oorweeg is, dit merendeels gefokus het op digitale 

vaardighede soos video, potgooie en die gebruik van sosiale media. In die meeste gevalle vind 

die opleiding inhuis plaas. Nie een deelnemer het aangedui dat inisiatiewe soos dié deur 

Facebook gebied, oorweeg is of ingestel is nie. 

7.4.5 Ander inisiatiewe 

Enkele deelnemers (sewe) het inligting verskaf oor ander inisiatiewe wat oorweeg of ingestel 

is. Een deelnemer het gesê topbestuur oorweeg digitale projekte soos konserte waarvoor betaal 

moet word, maar is skepties oor die werkbaarheid hiervan. Noue samewerking met plaaslike 

radiostasies en ’n aanlyn TV-stasie is genoem, so ook ’n digitale koerant wat lesers gratis  

kan lees. 

  

8. Bespreking en gevolgtrekking 

In die afdeling hier bo is die aard en omvang van die impak van COVID-19 op gedrukte 

gemeenskapskoerante bespreek, in pas met die eerste navorsingsvraag. Uit die bevindings van 

die ondersoek is dit duidelik dat die beperkings en maatreëls wat COVID-19 genoodsaak  

het, gemeenskapskoerante in Suid-Afrika nie net op alle vlakke ontwrig het nie, maar  

ook onderliggende kwesbaarhede in die sektor beklemtoon het. Wat die bevindings telkens 

toon, is dat gemeenskapskoerante op verskeie gebiede gekortwiek is in die uitvoering van hul 

wesenstaak. Afleggings, samesmeltings, die sluiting van afdelings en koerante en ’n verlies 

aan allerbelangrike advertensie-inkomste was wydverspreid in 2020, en het tot ’n groot mate 

in 2021 voortgeduur. In sekere aspekte het die sektor herstel. Salarisse is aangepas, maar mense 

wat afgelê is, is nie weer aangestel nie. Die verlies aan advertensie-inkomste was in 2021 steeds 

beduidend, wat ’n direkte uitwerking het op die volume nuus wat koerante aan hul gemeen-

skappe kan bied. 

Om die beduidende rol in die kulturele en ekonomiese dinamiek van hul gemeenskappe na 

behore te bly vervul, vereis hulpbronne. Wat COVID-19 kom uitwys het, is hoeveel druk  

die verlies van hierdie hulpbronne plaas op redakteurs en joernaliste se pogings om die 

openbarediens-nuusmandaat in plaaslike gemeenskappe tot uitvoering te bring. 

Die impak van COVID-19 op die mediabedryf in Suid-Afrika – insluitend gemeenskaps-

koerante ‒ het opnuut bewys hoe swaar daar werklik op advertensie-inkomste gesteun word 

(Crouth 2021), nie net op die gedrukte platform nie, maar ook aanlyn. Gemeenskapskoerante 

het tradisioneel ’n hoë advertensielading – veral koerante wat gratis versprei word. Dit laat 

minder plek vir nuus. Die skerp daling in advertensie-inkomste het veroorsaak dat kleiner 

koerante uitgegee is, wat die nuusruimte nog verder laat krimp het. Dit het nuusredaksies se 

pogings om hul gemeenskappe na behore te bedien, beslis beïnvloed. 

Een van die deelnemers het dit so beskryf: “Só, wat koerante se oorsigrol met openbare 

dienslewering betref, glo ek dat dié rol tog tydens COVID-19 afgeskeep is en in sekere gevalle 

in die proses daaronder gely het.” 

Hoewel daar tot ’n mindere of meerdere mate herstel was in die sektor, en redakteurs en 

joernaliste inisiatief aan die dag gelê het om steeds nuus aan hul lesers te verskaf, is die gehalte 

van die nuusinhoud verswak weens afleggings, minder beskikbare nuus weens die sluiting van 

skole, afstel van sportbyeenkomste en die beskikbaarheid van nuusbronne soos munisipale 

amptenare. 

Van die koerante wat tradisioneel verkope kon aanvuur deur sportberiggewing en sportfoto’s 

kon nog nie daarin slaag om hierdie redaksionele afdelings ten volle te laat herstel nie. COVID-

19 het ook bewys dat toegang tot tegnologie en die internet nodig is om joernaliste in staat  

te stel om van die huis af te werk. Insgelyks behoort heropleiding van joernaliste en ander 

werknemers meer aandag te kry. Die studie het uitgewys dat veral ouer joernaliste wat van 

groot waarde is vir gemeenskapskoerante dikwels ’n gebrek aan veral digitale vaardighede het. 

Die bevindings toon dat talle werknemers meen korporatiewe eienaars het plaaslike koerante 

aan hul eie genade oorgelaat en dat hulle bloot betrokke was by herstrukturering. Uit die 

kommentaar blyk dat geen finansiële of ander steun gebied is nie. Hierdie bevinding word deur 

Wasserman (2020) ondersteun. Omstandighede in die tydperk 2020–2021 was wel buiten-

gewoon en korporatiewe eienaars het self gesukkel om inkomste te genereer. Desnieteen-

staande laat dit ernstige vrae ontstaan oor of die korporatiewe eienaars ook verbind is tot die 

plaaslike joernalistieke wesenstaak. Hierdie bevinding noodsaak verdere navorsing. 

Wat stimulasie-inisiatiewe (sien navorsingsvraag 2) betref, het die verlies aan advertensie-

inkomste bewys dat daar dringend na alternatiewe bronne van inkomste gekyk sal moet word. 

Die stelsel waar nasionale advertensies van groot maatskappye deur korporatiewe hoofkantore 

hanteer word, wat plaaslike koerante nie toelaat om self inisiatief te neem nie, is onder meer 

beperkend. 

Van die voortbestaansinisiatiewe behoort deurlopend aandag te kry gegewe die kwesbaarheid 

van die sektor wat deur hierdie studie uitgewys is, selfs wanneer daar nie ’n krisis is nie. 

Hoewel plaaslike koerante in die algemeen besonder goed gevaar het op die aanlyn platform 

en die tendens blyk voort te duur, is die blote migrasie na hierdie platform nie die oplossing vir 

onderliggende gebreke nie. Uit die ondersoek blyk dit dat daar nog te veel lesers in plaaslike 

gemeenskappe is wat ’n gedrukte koerante verkies. Voorts is daar gemeenskappe wat nie 

toegang het tot aanlyn platforms nie weens gebrekkige infrastruktuur of armoede. Tog is die 

tradisionele gedrukte koerant steeds noodsaaklik as ’n kanaal vir nuus vir gemeenskappe. 

Nieteenstaande het die bevindings dat verkeer aanlyn merkbaar toegeneem het tydens die 

pandemie, ’n duidelike boodskap gestuur dat die platform tog ’n rol kan speel in die groei en 

volhoubaarheid van die sektor. 

Hierdie studie het ondersoek of die plaaslike koerantsektor steeds sy wesenstaak kon uitvoer 

tydens die COVID-19-pandemie. Uit die persepsies en ervarings van deelnemers blyk dit dat 

hul werksaamhede ernstig aan bande gelê is. Hoewel redakteurs en joernaliste se verbintenis 

tot samelewingsdiens plek-plek gely het, het dit nie getaan nie. Tog het die negatiewe impak 

’n invloed gehad op werknemers se motivering en welstand. 

In terugvoer, skryf ’n deelnemer: “Daar was beslis ’n afname in entoesiasme en toewyding 

tydens die COVID-19-pandemie, wat seker te verstane is. En met dunner koerante is stories in 

openbare belang óf erg ingekort, afgeskeep óf selfs onaangeraak gelaat.” 

Aan die ander kant het hulle baie geleer en was hulle skeppend. Joernaliste het nuwe 

onderwerpe aangepak, en moes blitsvinnig aanpas by nuwe roetines van tuis werk. Diegene 

wat “tegnologies gestremd” was, het nuwe vaardighede aangeleer. 

Tersaaklike inligting is op sosialemediaplatforms en webwerwe verskaf en verskeie deelnemers 

het gesê die verbintenis tot die verskaffing van hiperplaaslike nuus het voorop bly staan. 

Gemeenskappe het hulle tot hul koerante se platforms gewend vir gesaghebbende inligting oor 

COVID-19. Een direkteur het gesê ’n nasionale nuustaakspan wat net nuus oor COVID-19 

gedek het, is op die been gebring. 

Hoewel die gedrukte sektor COVID-19 deur- en oorleef het, is dit verder verswak. Om sy 

wesenstaak te verrig, het die sektor genoeg joernaliste, adverteerders, behoorlike strategiese 

beplanning en korporatiewe steun nodig. Die langtermynoorlewing van gemeenskapskoerante 

kan egter nie die alleenverantwoordelikheid van individuele redakteurs en joernaliste wees nie. 

Die sektor as geheel het ’n plan nodig. 

Opsomming 

Hierdie artikel toon die verband tussen die idees van Ludwig Wittgenstein oor taalkommuni-

kasie en Karel Schoeman se woordkuns. Dele van wat Wittgenstein as filosofiese stellings in 

die Tractatus Logico-Philosophicus en die Philosophische Untersuchungen / Philosophical 

investigations geopenbaar het, is as kreatiewe neerslag in die fiksie en niefiksie van Schoeman 

herkenbaar, naamlik in die romans van die Stemme-drieluik (Verliesfontein, Hierdie lewe,  

Die uur van die engel), die roman Verkenning, die reisboek Afskeid van Europa en die 

sterwensepos Slot van die dag. Die doel van hierdie artikel is om aan die hand van Wittgenstein 

se idees ’n hermeneutiese proses vir Schoeman se skryfwêreld op gang te bring. Schoeman  

het kennis gedra van die essensie van Wittgenstein se denke. Ek wil dit stel dat dié kennis  

deel uitgemaak het van Schoeman se metafiksionele bewussyn, wat via sy kreatiewe talige 

uitinge geopenbaar is. 

Eerstens word daar in die inleiding ’n verduideliking aangebied van Wittgenstein se sentrale 

gedagtes soos dit in sy twee bekendste publikasies, die Tractatus Logico-Philosophicus 

(1921/22) en die postume Philosophische Untersuchungen / Philosophical investigations (1953) 

kenbaar gemaak is. Aanvullend verwys die inleiding na Wittgenstein se eweneens postuum 

gepubliseerde Remarks on colour / Bemerkungen über die Farben (1977). Tweedens word in 

die inleiding kortliks die verbande tussen Wittgenstein se filosofieë en Schoeman se literêre 

werk uitgelig. Derdens word dié verbande daarna verder in vier afdelings uitgewerk. Die 

afdelings behandel die verskille en ooreenkomste tussen Wittgenstein en Schoeman se lewens, 

die rol van visuele beelde en kleure in taal en hoedat hulle aan die onsegbare aspekte van  

taal vorm gee. 

Die bevinding is dat Karel Schoeman in die laat-1980’s en 1990’s belangstelling vir Wittgenstein 

se denkbeelde getoon het en die gevolgtrekking is dat dié voorkennis in wisselwerking met 

Schoeman se kreatiewe skryfkundige prosesse getree het. 

Abstract 

Ludwig Wittgenstein and Karel Schoeman: an exploration of the relation between 

Wittgenstein’s language philosophy and Schoeman’s art 

This article draws an interpretative comparison between Ludwig Wittgenstein’s philosophical 

views on language communication and Karel Schoeman’s literature. The narrative is also partly 

historical and biographical. Parts of Wittgenstein’s philosophical statements in his Tractatus 

Logico-Philosophicus and Philosophische Untersuchungen / Philosophical investigations are 

recognizable as creative expressions in Schoeman’s fiction and non-fiction, namely in the 

Afrikaans historical novels of the so-called Voices-trilogy (Verliesfontein, Hierdie lewe, Die 

uur van die engel), the novel Verkenning, the travel book Afskeid van Europa and the reflective 

narrative concerning old age Slot van die dag. (Hierdie lewe was also published in English as 

This Life; Slot van die dag as At close of day.) 

The purpose of this article is to initiate a hermeneutic understanding of Schoeman’s writing  

in the light of Wittgenstein’s ideas. Schoeman was aware of the essence of Wittgenstein’s 

thinking. In the late 1980s Schoeman started reading Wittgenstein’s work. He classified him 

as one of the great seers and secular saints of the 20th century (Schoeman 2002:131, 598).  

I argue that the internalised knowledge of Wittgenstein’s philosophies induced Schoeman’s 

metafictional consciousness, which was then revealed in his writings. 

One of Wittgenstein’s main concepts is the distinction between what can be expressed in 

language and what can only be expressed in non-verbal ways. Interpretative discussions refer 

to this concept as the picture theory of language (Keyt 1964:493) or the picture theory of 

meaning (Von der Ruhr 2013:838). In the Tractatus Wittgenstein aims to show the limits of 

language through a series of 526 interrelated self-explanatory statements. He suggests that a 

meaningful proposition pictures a fact in the real world. On the borders of language lie things 

that you cannot describe but can only show by pointing to them. In the Philosophische 

Untersuchungen / Philosophical investigations Wittgenstein argued differently, namely that 

the meaning of words is best understood when used within a given language game; instead of 

thinking of language as a structure with a logical form, it attains a more anthropological 

meaning in people’s use of language in daily life where body language and tone of voice also 

bear significance. 

Schoeman had his own ideas about saying and showing and consequently about the function 

of (mental) images as a means of communication. In his fiction and non-fiction Schoeman 

often alluded to the inexplicable aspect of pictures, for instance in the novel Die uur van die 

engel, when the main character visits a small museum and stares at portrait photographs. The 

main character realizes that he cannot describe the “inexpressive faces of the men in the mute 

circle” (Schoeman 1995:63). In both Wittgenstein’s philosophies and Schoeman’s literature 

the relationship between image and imagination contains unsayable aspects. Wittgenstein 

aimed to show this through self-explanatory statements. Schoeman took it to a higher level by 

claiming the inspiration of his readers by means of literature. 

The picture theory also says a lot about the concept of colour. In Remarks on colour / 

Bemerkungen über die Farben Wittgenstein explores how the designations of colour work and 

how colour can have a word-transcending transmission. Schoeman created his own palette in 

the travel book Afskeid van Europa: with the profusive use of colour words he painted lively 

scenes of the cities that he visited. For his Afrikaans readers he even created special colour 

words that refer to shades which are typical of South African soil or scenes. Wittgenstein 

pointed to the problem that there are no limits to the human understanding of colour. Schoeman 

has proved this true by filling up some of the indefinite space of language with his invented 

colour grammar of Afrikaans colour words. 

There are also elements in Schoeman’s work that can be traced back to Wittgenstein’s belief 

in mystical reality, a reality that cannot be communicated by language but can only be referred 

to. It is the unsayable insights that contain the deepest truths. The most essential nexus between 

Wittgenstein and Schoeman lies in this vision of the ineffable. Olivier (2002b:37–9) and 

Rossouw (2015, 2018:793) discussed how Schoeman in his literature reached out to spiritual 

worlds and how he created unsayable transmissions by words to his readers. Schoeman’s own 

method was to open himself up unconditionally to what was given to him, to become a channel 

in order for his creativity to do its work. In Vienna, during his last European trip in 2013, he 

experienced a personal mystical reality when he sat in the Michaelerkirche and felt that his 

spirit unified with the silence (Schoeman 2017b:216). He came to the solipsistic insight that 

everything is one and that he himself was part of an esoteric unity. This clairvoyant insight 

concurs with Wittgenstein’s solipsistic notion which he once uttered as: “It is true: Man is the 

microcosm: I am my world” (Monk 1990:144). 

A comparison can also be drawn between the lives of Wittgenstein and Schoeman. There are 

many similarities between their personalities and the choices they made. A striking parallel is 

their urge to go and live in solitude (Wittgenstein in his Norwegian cabin and Schoeman in 

remote South African villages) and to intermit their high-functioning lives by choosing to work 

in professions that needed another form of intellect (Wittgenstein once turned to carpentry  

and teaching children in a primary school; Schoeman was once a monk and a nurse). The 

overarching aspect is their independent, individualistic disposition and the urge to follow  

their own intuition and impulses. Both men had a deep-rooted involvement with the question 

of communication and how words acquire meaning within and beyond the boundaries of 

language. 

The finding is that Schoeman’s knowledge of Wittgenstein’s ideas interacted with his creative 

writing processes. A favourite quote that Schoeman used to refer to was the concluding 

statement of the Tractatus: “Wovon man nicht sprechen kann, darüber muss man schweigen” 

(Wittgenstein 1976:152); what can be said at all can be said clearly and whereof one cannot 

speak, thereof one must be silent. Wittgenstein’s philosophies are present as intertext in 

Schoeman’s works. In his Afrikaans historical novels, Schoeman expressed the unsayable and 

provided the receptive reader with insight into the world of the past. In Afskeid van Europa he 

created an imagery by using colour grammar. In At close of day. Reflections, where Schoeman 

meditates about aging and the end of life, Wittgenstein is even visibly present as intertext in 

the section titled “Besluit”: the structure of notation and page layout is very similar to 

Wittgenstein’s structure in Philosophische Untersuchungen / Philosophical investigations.  

The urge to articulate everything, even that which cannot be articulated, was the intensely human 

aspect of the writer Karel Schoeman. Wittgenstein’s influence was a modest part of Schoeman’s 

elegy. 

Keywords: colour grammar; creativity; hermeneutics; linguistics; metaphysics; philosophy 

of language; philosophical investigations; picture theory; Karel Schoeman; Tractatus Logico-

Philosophicus; Ludwig Wittgenstein 

 

1. Inleiding 

Ludwig Wittgenstein word as een van die grootste filosowe van die moderne tyd gereken.  

Hy het breedvoerig oor epistemiese opvattings besin en is veral vanweë sy denke oor logika, 

taal en kommunikasie bekend. Wittgenstein se sentrale vraag is: Hoe slaag mense daarin om 

idees aan mekaar oor te dra? Karel Schoeman word gereken as een van Suid-Afrika se grootste 

romansiers met ’n ongeëwenaarde kennis van die Afrikaanse taal wat hy gebruik het as skryf-

instrument om te kommunikeer.1 Sy werk is gesentreer rondom die verstaan van die menslike 

probleme in die Suid-Afrikaanse geskiedenis en die verganklikheid van die menswees. Sowel 

Wittgenstein as Schoeman het hulle bemoei met die grense van taal en gevolglik hoe daar ’n 

einde is aan wat ’n mens met woorde kan oordra. Wittgenstein én Schoeman wou verduidelik 

dat daar limiete aan taal is. Soos Wittgenstein (1976:152) dit in sy beroemde woorde gestel 

het: “Wovon man nicht sprechen kann, darüber muss man schweigen.” (Waarvan mens nie  

kan praat nie, daaroor moet jy stilbly.) Wittgenstein het sy gedagtes met abstrakte filosofiese 

stellings probeer aanreik; Schoeman het met sy historiografiese metafiksie en simfoniese 

skryfstyl getoon hoedat die onverwoordbare oorgedra kan word. Sowel Wittgenstein as 

Schoeman suggereer dat daar onuitspreeklike waarhede is, dinge waarvan mens kan weet, maar 

wat nie in woorde uitgedruk kan word nie. 

In die Tractatus Logico-Philosophicus2 was Wittgenstein gemoeid met die logiese verhouding 

tussen voorstellings en die wêreld; wat is waar en nie waar in proposisies wat beelde van die 

wêreld voorstel. Die Tractatus bied ’n stelsel soos ’n wetenskap aan. Wittgenstein het gesoek 

na ’n logika wat onderliggend is aan taal en hoe taal ’n beeld gee van die wêreld, of anders 

gestel, hoe die wêreld vorm gegee het aan tale. Volgens die Tractatus is die verband tussen 

denke en taal dat gedagtes ’n logiese beeld van ’n feit bied en dat feite beelde van die 

waarneembare werklikheid is wat ’n mens met volsinne kan uitdruk.3 Die Tractatus is ook ’n 

pleidooi om jou woorde versigtig en noukeurig te kies. Die Tractatus se sober en gestroopte 

siening van taal het oënskynlik min ooreenkomste met Schoeman se poëtiese skryfstyl4 maar 

soos Wittgenstein dit stel dat ’n beeld ’n gemeenskaplikheid met die werklikheid het, so word 

dit bewaarheid in Karel Schoeman se skryfwerk wanneer hy met woorde afskaduwings van 

beelde in sy lesers se koppe skep, beelde wat uit eie reg aanspraak op die werklikheid maak. 

Die “latere Wittgenstein” het ’n deel van die aannames van die Tractatus verwerp en aangevoer 

dat die betekenis van woorde die beste verstaan word as hulle binne ’n gegewe taalspel gebruik 

word. In plaas daarvan om aan taal as ’n struktuur met ’n logiese vorm te dink, beweeg 

Wittgenstein in Philosophische Untersuchungen / Philosophical investigations na ’n vorm  

van taal waar dit ’n meer antropologiese betekenis kry omdat dit mense is wat dit gebruik.  

Die groot verandering is dus nie om te dink dat taal stelselmatig en wetenskaplik is nie, maar 

om te dink aan taal as ’n spel wat met menslike lewe en menslike praktyk verband hou 

(Wittgenstein 2010:199. Stelling 656). Woorde het nie net ’n logiese verhouding met die 

wêreld nie, maar dit maak ook saak hoe woorde uitgespreek word, wat die bedoeling van die 

spreker is en hoe dit deur die luisteraar opgevat word (Wittgenstein 2010:255–6). Anders 

gestel: Hoe gee mense met taal vorm áán die wêreld? Volgens een resensent is Philosophische 

Untersuchungen / Philosophical investigations 

[...] a radical call to arms for literature […] Literature thus becomes the space where 

the game of language can be played at its highest and most explosive level, where 

meaning is finessed and caressed, where the use of words is the most open and 

unexpected. (Pollen 2021) 

Schoeman se rol in die literatuur – vernaamlik in die Afrikaanse literatuurgeskiedenis maar 

ook in wyer verband met sy vertalings in Engels, Duits, Frans, Nederlands en Russies – behoef 

hier min toeligting. Volgens Kannemeyer (1983:542) was Schoeman van alle Afrikaanse 

roman- en kortverhaalskrywers ná die beweging van Sestig tot ongeveer 1970, verreweg  

die belangrikste figuur. Van der Merwe (2014:95) stel dit soos volg: “Ons het die Sestigers  

gehad, en die Tagtigers; daar was moderniste en die post-moderniste; en dan was daar  

Karel Schoeman.” 

In die Tractatus probeer Wittgenstein iets oorkom wat hy self as onmoontlik beskou om te sê, 

soos Kremer (2013:2) dit stel in sy beskouing oor die Tractatus, en waarby hierdie artikel 

aansluit: “There are ineffable truths”. Wat beskouings oor Schoeman se werk betref, sluit ek 

aan by Olivier (2002b:37–9) en Rossouw (2015, 2018:793) wat daarop wys hoe Schoeman in 

sy skryfwerk na ander wêrelde en spirituele waarhede uitreik.5 

’n Bewys dat Schoeman kennis gedra het van Wittgenstein se werk word aangetref in Die 

laaste Afrikaanse boek. Outobiografiese aantekeninge (2002). Schoeman vermeld dat hy teen 

die einde van die 1980’s intensief begin gelees het in die werk van Jung, Rilke, Kafka, Beckett 

“en die filosoof Wittgenstein” wat hy klassifiseer as “die groot sieners en sekulêre heiliges van 

die twintigste eeu” (Schoeman 2002:131, 598). Sy leesaksies het waarskynlik nie ingehou dat 

hy die Tractatus, vanweë die hoogs ingewikkelde aard van dié geskrif, enduit bestudeer het 

nie, maar daar is aanduidings dat hy beslis ’n deel van die stellings geken en benut het. Schoeman 

het Wittgenstein se beroemde stelling meer as een keer aangehaal: “Die onuitspreeklike is – 

onuitspreeklik – in die uitgesprokene vervat” (Schoeman 2002:132). In sy outobiografiese Slot 

van die dag. Gedagtes (2017) haal Schoeman (2017b:152) Wittgenstein aan met die spesifieke 

vermelding van die stellingnommer: “Die Lösung des Problems des Lebens merkt man am 

Verschwinden dieses Problems. (Ist nicht dies der Grund, warum Menschen, denen der Sinn 

des Lebens nach langen Zweifeln klar wurde, warum diese dann nicht sagen konnten, worin 

dieser Sinn bestand?) Wittgenstein: Tractatus Logico-Philosophicus, 6.521”. Schoeman het  

dit vertaal as: “Die oplossing van die probleem van die lewe is merkbaar aan die verdwyning 

van hierdie probleem. (Is dit nie die rede waarom mense vir wie die sin van die lewe ná lang 

twyfel duidelik word, waarom hulle dan nie kan sê waaruit hierdie sin bestaan nie?)” Verder 

maak Schoeman sy belangstelling in Wittgenstein kenbaar in sy hoofstuk oor Wene in die 

outobiografiese reisboek Afskeid van Europa. Aantekeninge (2017a:189, 192, 212, 244). 

Voorts is daar ’n aantal boeiende ooreenstemmings tussen die lewens van Wittgenstein en 

Schoeman aantoonbaar. ’n Onderneming om die lewe van Wittgenstein te vergelyk met  

dié van Schoeman sal met die eerste oogopslag nie vanselfsprekend voorkom nie. Wittgenstein 

se invloed het immers oor die ganse filosofiese vakgebied in die Westerse wêreld gestrek. 

Daarnaas het sy charismatiese persoonlikheid ’n kragtige uitwerking op kunstenaars, drama-

turge, digters, romanskrywers, musikante en selfs filmmakers uitgeoefen, sodat sy roem ver 

buite die grense van die akademiese lewe gedy het. Karel Schoeman het sy skryfwerk in die 

Afrikaanse taal beoefen en het daarmee sy invloed en bekendheid aansienlik beperk.6 Binne 

die Afrikaanse taalgebied en die Afrikaanse literatuur en geskiedskrywing maak Schoeman se 

werk egter sy eie aanspraak op grootsheid wat reeds aangetoon is deur die vele toekennings en 

pryse wat aan sy boeke verleen is.7 Die aanleiding vir my vergelyking is dat Schoeman self een 

keer aan ’n vriend genoem het dat hy, toe hy in die 1990’s Wittgenstein se biografie gelees het, 

ooreenkomste met sy eie lewe raakgesien het. Hy het Ray Monk se Ludwig Wittgenstein. The 

duty of genius (1990) twee maal van dié vriend geleen; hy het dit gelees en herlees.8 Schoeman 

het aanklank in die biografie van die idiosinkratiese Wittgenstein gevind wat hom moontlik 

gehelp het om sy eie ervarings en gedagtes te verwerk. Schoeman het nooit melding gemaak 

van watter gemeenskaplikhede hy opgemerk het nie, maar ek het met die bestudering van die 

lewens van albei die mans (die biografie van Wittgenstein asook die outobiografiese werke  

van Schoeman en die Schoeman-korrespondensie waarvan ek kennis dra) die opvallendste 

ooreenkomste aangeteken. In afdeling 2 word die lewensloop van Wittgenstein en Schoeman 

kortliks geskets. Die lewenslope an sich vertoon verskille, maar dit is die raakpunte wat insig 

in Schoeman se leefwêreld gee. 

Een van Wittgenstein se belangrikste konsepte is die onderskeid tussen wat gesê kan word en 

dit wat gewys moet word. Wittgenstein se idees oor die grense van sê en wys word in die 

interpretasielektuur gewoonlik as die beeldteorie, die picture theory of language (Keyt 1964:493) 

of die picture theory of meaning (Von der Ruhr 2013:838) aangedui. Schoeman het sy eie  

idees oor sê en wys gehad en gevolglik oor die funksie van pictures of foto’s as ’n middel van 

kommunikasie. Sy metodes om die oordrag van inligting van skrywer na leser met behulp van 

sinspeling op foto’s te bewerkstellig word in afdeling 3 bespreek. 

Die beeldteorie sê ook baie oor die begrip kleur. Dit kry by Wittgenstein reeds ’n grondslag  

in die Tractatus, word verder ontgin in Philosophische Untersuchungen / Philosophical 

investigations en met name ook in Remarks on colour / Bemerkungen über die Farben. 

Wittgenstein het gefilosofeer oor hoe die benamings van kleur werk en hoe kleur ’n woord-

oorstygende oordrag kan hê. Schoeman se aanwending van kleure is reeds toegelig in die  

opstel “Kleurgebruik in taal. Die palet van Karel Schoeman” (Winters 2019). Die verband 

tussen Wittgenstein se denkbeelde oor kleurgrammatika en Schoeman se kleurwoordemetode 

word hier in afdeling 4 verder ontgin. 

Afdeling 5 bespreek hoe transendente, bonatuurlike sfere in Wittgenstein en Schoeman se werk 

beslag kry. Dis die onuitspreeklike insigte wat die diepste waarhede bevat. Wittgenstein 

(1976:9) het van die Tractatus gesê: “Dit is nie ’n handboek nie.” Schoeman het in 1999, tydens 

’n onderhoud met Gerrit Olivier (2002a:20), gesê dat as hy iets oor sy boeke vir sy lesers sou 

moet verklaar hy sou “misluk” het wat sy boeke betref. Met ander woorde: Die lesers moet self 

weet wat hulle daaruit haal. In hierdie uitsprake van Wittgenstein en Schoeman skuil die 

siening dat daar geen regverdigings verskaf kan word vir enige soort van teoretisering wat ten 

doel het om onuitspreeklike insigte te ontleed of ’n hoër werklikheid te verstaan nie (Kremer 

2013:30). Hierdie interpretasie word ondersteun deur Wittgenstein se woorde wat hy eintlik in 

die Tractatus se voorwoord wou skryf, maar nie gedoen het nie: “Die Tractatus se punt is ’n 

etiese een. My werk bestaan uit twee dele: die een wat hier aangebied word plus alles wat ek 

nie geskryf het nie.” En dit is juis hierdie tweede deel wat die belangrike een is (Arnswald 

2009:6). In die onsegbaarheid van die diepste waarhede skuil die essensiële raakpunt tussen 

Wittgenstein en Schoeman se idees. 

  

2. Die lewensloop van Ludwig Wittgenstein en Karel Schoeman 

2.1. Biografiese skets van Ludwig Wittgenstein (1889–1951) 

Ludwig Wittgenstein, volle naam Ludwig Josef Johann Wittgenstein, is op 26 April 1889 in 

Wene, die hoofstad van die Habsburgse Oostenryk-Hongaarse ryk, gebore. Sy familie was een 

van die rykste families in Wene. Vader Karl Wittgenstein was ’n magnaat in die Oostenrykse 

yster- en staalbedryf. Die familie was oorspronklik van Joodse afkoms, maar Karl is as ’n 

Protestant grootgemaak en sy vrou Leopoldine as ’n Katoliek. Hulle was Duitssprekend. Die 

gesin het uit agt kinders bestaan, van wie Ludwig die jongste was. Karl was baie outoritêr 

teenoor sy kinders. Hul huis was ’n sentrum van die Weense kulturele lewe. Kunstenaars en 

intellektuele soos Gustav Klimt, Sigmund Freud, Johannes Brahms en Gustav Mahler was aan 

hulle bekend. Leopoldine het op ’n hoë standaard klavier gespeel, net soos baie van haar 

kinders. Seun Paul het ’n bekende konsertpianis geword en seun Hans is as ’n musikale 

wonderkind vergelykbaar met Mozart beskou. Die familie is egter ook geteister. Drie van 

Ludwig se broers – Hans, Rudolf en Kurt – het selfdood gepleeg, die eerste twee nadat hulle 

in opstand gekom het teen hul pa se wens dat hulle loopbane in die bedryf volg. 

Ludwig se aanvanklike belangstelling het in die ingenieurswese gelê. In 1908 het hy na 

Manchester in Engeland gereis om in die vak lugvaartkunde te studeer. Terwyl hy besig was 

met ’n projek om ’n straalskroef te ontwerp, raak hy al hoe meer verdiep in suiwer wiskundige 

probleme. Nadat hy The principles of mathematics (1903) deur Bertrand Russell en Die 

Grundlagen der Arithmetik (1884) deur Gottlob Frege gelees het, ontwikkel hy ’n obsessiewe 

belangstelling in die filosofie van logika en wiskunde. In 1911 reis Wittgenstein na die 

Universiteit van Cambridge om Russell te leer ken. In Cambridge het hy so intens aan logika 

gewerk dat Russell binne ’n jaar verklaar dat hy niks meer het om hom te leer nie. In hierdie 

tyd het Wittgenstein die wiskundestudent David Pinsent ontmoet met wie hy ’n intense 

vriendskap belewe en met wie hy ’n reis na Noorweë onderneem. Die stilte van Noorweë lyk 

vir Wittgenstein perfek om sy idees verder uit te werk. In 1913 verlaat hy voorlopig sy lewe in 

Engeland om op sy eie in afgeleë afsondering in die Noorweegse dorpie Skjolden te werk.  

Hy begin om daar ’n houthut langs die Sognefjord te bou. Daar het hy nagedink oor die 

fundamentele probleme van logika en het hy besin oor ’n allesomvattende definisie van logika 

(Monk 1990:92–104). Hier het onder meer die konsep ontstaan wat later as die beeldteorie 

ontwikkel sou word, naamlik dat ’n logiese vorm nie beskryf moet word nie, maar gewys moet 

word. Wittgenstein se perfeksionisme het hom in hierdie periode verhinder om enige van 

hierdie gedagtes in ’n definitiewe teks op te teken.9 

In die somer van 1914, met die uitbreek van die Eerste Wêreldoorlog, het Wittgenstein by sy 

familie in Oostenryk gebly. Nie in staat om na Noorweë terug te keer om sy werk aangaande 

logika voort te sit nie, het hy as vrywilliger by die Oostenrykse leër aangesluit. Hy het gehoop 

dat die ervaring om die dood in die oë te staar hom in staat sou stel om sy gedagtes uitsluitlik 

op intellektuele helderheid te konsentreer en dat hy daardeur die graad van etiese erns sou 

bereik waarna hy gestreef het. In hierdie tyd skenk hy ’n deel van sy vermoë aan ’n aantal 

Oostenrykse kunstenaars, waaronder die digters Rainer Maria Rilke en Georg Trakl (Monk 

1990:106–9). Aan die oostelike front belewe Wittgenstein ’n godsdienstige bekering, deels 

geïnspireer deur Leo Tolstoy se Kurze Darlegung des Evangelium(1892) (Monk 1990:115).10 

Wittgenstein het dit soveel keer herlees dat hy groot dele van die teks uit sy kop geken het. Hy 

het aanvaar dat die Christendom die enigste sekere weg tot geluk is (Monk 1990:116). Die 

eerste twee jaar van die oorlog het Wittgenstein agter die linies deurgebring, relatief veilig van 

skade en in staat om sy werk aangaande logika voort te sit. In 1916 is hy op eie versoek na ’n 

gevegseenheid aan die Russiese front gestuur. Hy veg aktief in die frontlinie en word onderskei 

vir sy dapperheid (Monk 1990:151). In 1918 word hy in Italië gevange geneem en is hy vir ’n 

jaar krygsgevangene. Sy filosofiese werk ondergaan gedurende die oorlogstyd ’n diepgaande 

verandering en ook sy aanhang van die Christendom skyn ’n wending te neem, onder meer 

onder invloed van Nietzsche se Der Antichrist (1894) (Monk 1990:121).11 In 1918 sterf David 

Pinsent in ’n skietvoorval; Wittgenstein oorweeg selfdood (Monk 1990:154). 

Die teks wat later as die Tractatus Logico-Philosophicus gepubliseer is, is hoofsaaklik gedurende 

die oorlogsjare geskryf. Dié boek is aan Pinsent opgedra. Die werk bevat geen argumente as 

sodanig nie, maar bestaan uit stellings wat as vanselfsprekend bedoel is. Hulle is hiërargies 

genommer, met sewe basiese stellings op die primêre vlak, met elke subvlak ’n uitwerking van 

die stelling op die volgende hoër vlak. In totaal bevat die Tractatus 526 genommerde stellings. 

Wittgenstein se sentrale filosofiese boodskap was ’n insig wat op sigself onuitspreeklik was. 

Sy hoop was dat hy juis deur dit nie te sê nie, en ook deur dit nie eers te probeer sê nie, dit op 

een of ander manier kon laat manifesteer. Die onsegbare lê op die terrein van wat mistiek is. 

Naby die einde van die oorlog, terwyl hy met verlof in Salzburg was, het Wittgenstein uiteindelik 

die boek voltooi. Eers vier jaar later, in 1922, word die Tractatus Logico-Philosophicus 

gepubliseer. Na afloop van die oorlog blyk Wittgenstein, deur die erfenis van sy oorlede vader, 

skatryk te wees. Hy gee egter sy gehele vermoë weg aan sy susters en broer (Monk 1990:171). 

Met die afronding van die Tractatus was sy siening dat hy op alle wesenlike punte die oplossing 

vir die probleme van die filosofie gevind het en hy het dié vak laat vaar. Ná die oorlog het hy 

die behoefte om ’n nie-akademiese beroep uit te oefen en hy gaan studeer skoolonderwys. In 

1920 word hy as onderwyser aangestel by die laerskooltjie in die Oostenrykse boeredorp 

Trattenbach. In 1924 gaan hy dié beroep in die nabye dorpie Otterthal uitoefen. Hy merk dat 

die kinders nie regtig kan spel nie en ontwikkel die Wörterbuch für Volksschulen (1926) met 

woordelyste wat die korrekte spelling in Duits of, met sekere woorde, in Oostenrykse dialek 

aandui (Monk 1990:225–8). 

Twee jaar later gee hy die poging om die dorpse skoolkinders wyser te maak op as hy bemerk 

dat sy manier van werk nie gewaardeer word nie. Hy werk daarna vir ’n tydjie as tuinier in ’n 

klooster en word ’n mede-argitek vir sy suster Margarethe se huis in Wene. Hy neem ’n groot 

deel van die ontwerp van die oorspronklike argitek, Paul Engelmann, oor. Hy bestee baie 

aandag aan lyne en besonderhede soos deurknippe. Hy het ’n helder verbinding in vorm en 

gebruik van ruimte tot in elke presiese detail gesoek (Zou 2005:24). Die resultaat is ’n gebou 

wat in ’n sober, strak styl verrys. Wittgenstein spandeer ongeveer tien jaar weg van die 

filosofie. Die Tractatus het intussen die aandag van twee invloedryke groepe filosowe getrek, 

een in Cambridge en die ander in Wene gebaseer. Dit is veral die invloed van die wiskundige 

Frank Ramsey wat hom oorgehaal het om na die filosofie terug te keer. Wittgenstein 

(2010:voorwoord) het, in die gesprekke met Ramsey, tot die besef gekom dat die Tractatus ’n 

te eng opvatting van taalgebruik bevat. 

In 1929 reis hy na Cambridge, waar hy ’n triomfantlike verwelkoming ontvang. Hy kry ’n 

aanstelling as dosent, gee gedurende die drie kwartale klas en bring sy vakansies in Wene deur 

waar hy filosofiese gesprekke met lede van die Weense Kring voer. Gedurende hierdie tyd 

verander sy idees en verwerp hy ’n groot deel van die stellings van die Tractatus. Verskeie 

kere oorweeg hy om sy akademiese posisie vaarwel te sê en om vir psigiater te gaan studeer. 

In 1935 oorweeg hy om na die Sowjetunie te emigreer en daar op ’n boerdery te gaan werk, 

maar sy plan het nie uitgewerk nie. In 1936 en 1937 bly Wittgenstein in sy hut in Noorweë, 

waar hy werk aan wat die Philosophische Untersuchungen / Philosophical investigations sou 

word. Sy doel was om al sy gedagtes oor die gebruik van taal in een boek te kry, maar hy het 

die korrekte rangskikking daarvan geweldig moeilik gevind. 

Toe hy in 1939 die vooraanstaande leerstoel vir filosofie by Cambridge University aangebied 

word, het hy dit aanvaar, maar met ernstige bedenkinge. Nietemin het hy die leerstoel agt jaar 

beklee. Tydens die Tweede Wêreldoorlog het hy incognito as ’n afleweraar van medisyne in 

die Guy’s-hospitaal in Londen gewerk en daarna as ’n assistent in ’n mediesenavorsingspan 

(Monk 1990:432). As gevolg van sy Joodse agtergrond en die onveiligheid wat dit ná die 

Oostenrykse Anschluss oplewer, bekom hy in 1939 ’n Britse paspoort (Monk 1990:400). In 

1947 doen hy afstand van sy akademiese aanstelling en verskuif na Ierland om daar in stilte te 

werk soos hy in Noorweë voor die Eerste Wêreldoorlog gedoen het. 

Vir die laaste 20 jaar van sy lewe het Wittgenstein steeds probeer om ’n weergawe van die 

Philosophische Untersuchungen te produseer wat hom tevrede stel, maar hy het nooit gevoel 

dat hy daarin geslaag het nie, en hy het nie toegelaat dat die boek tydens sy lewe gepubliseer 

word nie. Daar was verskeie ander manuskripte wat hy in hierdie latere periode geskryf het, 

maar geen enkele een daarvan het tydens sy lewe die lig gesien nie. Die hele reeks van werke 

wat fokus op die filosofiese probleme van wiskunde, taalgrammatika en vraagstukke van die 

menslike bewussyn verteenwoordig eintlik die verwerpte pogings tot ’n definitiewe uitdrukking 

van Wittgenstein se nuwe benadering tot die filosofie. Postuum is daar egter verskeie 

bewerkings gepubliseer. 

In 1949 ontdek hy dat hy kanker van die prostaat het. Tussen 1948 en 1951 verdeel hy sy tyd 

tussen Ierland en Cambridge. In 1951 trek hy in sy dokter se huis in Cambridge in, wetende 

dat hy net ’n paar maande het om te lewe. Hy is op 29 April 1951 oorlede. 

2.2. Biografiese skets van Karel Schoeman (1939–2017) met enkele tersaaklike verwysings 

na sy werk 

Karel (aanvanklik Tromp) Schoeman is op 26 Oktober 1939 in Trompsburg, ’n dorp in die 

provinsie Vrystaat van Suid-Afrika, gebore. Sy vader was ’n Afrikaner en Afrikaanssprekend, 

sy moeder ’n dogter van Nederlandse immigrante en Nederlandssprekend. Op die leeftyd van 

drie skei sy ouers. Karel word as enkelkind deur sy moeder grootgemaak. Hy word groot met 

drie tale: Afrikaans, Engels en Nederlands; sy huistaal was Nederlands. Sy skoolopleiding 

ontvang hy aan die Hoër Jongenskool in die Paarl waar hy in 1956 matrikuleer en waar sy 

eerste publikasies in die skooljaarblad verskyn; die meeste opstelle is in Engels, enkeles in 

Afrikaans. Daarna studeer hy aan die Universiteit van die Oranje-Vrystaat en ontvang in 1959 

die graad B.A. met Engels en Afrikaans en Nederlands as hoofvakke. Hy blink uit in Afrikaans 

en skryf verskeie romans in Engels en Afrikaans wat ongepubliseer bly. 

’n Belangrike invloed op die jong Schoeman was die boek Silence in heaven: A book on the 

monastic life (1956) deur die Frans-Amerikaanse Cisterciënser-monnik Thomas Merton wat in 

die 1960’s wêreldwyd baie invloedryk as mistikus en teoloog was. Schoeman (2002:298–323) 

het gedroom van ’n kloosterlewe. In 1959 gaan hy oor na die Rooms-Katolieke Kerk, studeer 

ná sy universiteitsopleiding aan die Katolieke Seminarium in Pretoria van waar hy in 1961 na 

Ierland vertrek om priestersopleiding van die Franciskaanse Orde te ontvang. Schoeman wil 

egter nie priester word nie; die aantrekkingskrag van die Katolisisme het vir hom in die 

spiritualiteit van die geloof en die gebedspraktisering gelê. In Ierland kom hy tot die besef dat 

hy deel wil uitmaak van die kultuur van die mense van sy vader en hy neem die Afrikaanse taal 

as syne aan. In Ierland maak Schoeman kennis met die mistiek van die ou Ierse legendes, die 

geheimsinnige Ierse tradisies en mistige landskappe. Hy probeer die Ierse gees te deurgrond 

deur die Ierse taal Gaelies aan te leer. Hy begin om die Katolisisme te ontgroei en in 1964  

word hy van sy pouslike gelofte vrygestel en hy keer na Suid-Afrika terug. In Suid-Afrika  

werk hy aan ’n Afrikaans-Engelse Katolieke woordeboek en produseer, as voorwerk vir die 

woordeboek, amper 4 000 woordkaartjies.12 Een deel bevat verklarings in Afrikaans van 

Afrikaanse Katolieke begrippe. Schoeman heg enorme waarde aan die betekenis van woorde 

en met die konstruksie van die kaartjies het sy woordkennis baie uitgebrei.13 Die woordeboek 

word in 1970 in volledige vorm (Engels-Afrikaans en Afrikaans-Engels) gepubliseer (Scholten 

1970).14 

Schoeman volg vanaf 1964 nagraadse biblioteekopleiding aan die Universiteit van die Oranje-

Vrystaat en werk by die Bloemfonteinse stadsbiblioteek; daarna verskuif hy vir ’n jaar na 

Johannesburg, maar hy ervaar sy lewe as onbevredigend en in 1968 vertrek hy vir verskeie jare 

Europa toe. Hy is ’n pasifis en het die weermagdiensplig vrygespring (Schoeman 2002:422, 

497, 520). Intussen het hy twee Ierse dagboeke gepubliseer, twee sosiale romans wat in  

die Vrystaat afspeel en ’n roman oor die Ierse rebelleopstand van 1798. Hy bly vyf jaar in 

Amsterdam, van 1968 tot 1973. Die eerste jaar in Amsterdam ervaar hy as baie eensaam en 

dink aan selfdood. Later geniet hy die kulturele vryheid wat Amsterdam bied. Hy werk daar as 

bibliotekaris en trek baie rond in Europa. Dit bevredig uiteindelik nie; hy wil terug na 

Franciskaanse eenvoud. Hy skenk sy besittings aan vriende en in 1974 gaan hy in Engeland as 

vrywillige verpleër by ’n liefdadigheidsinstelling werk. Later werk hy as verpleër in opleiding 

by ’n hospitaal in Glasgow, Skotland. Deurentyd werk hy aan Afrikaanstalige romans en 

draaiboeke vir televisie. In 1972 word die roman wat hom groot bekendheid gegee het, 

gepubliseer: Na die geliefde land. Dit handel oor ’n Suid-Afrikaanse minderheidsgroep wat in 

voortdurende vrees vir ’n vyandige owerheid lewe. Die uitbeelding is met ’n suggestiewe 

verhaallyn weergegee waardeur die geïmpliseerde leser deel word van die karakters se 

onuitgesproke angste. Die oordrag van dié gevoel vloei voort uit wat daar nié in die verhaal 

gesê word nie. 

In 1976, die jaar van die Soweto-opstande, besluit Schoeman om definitief na Suid-Afrika 

terug te keer. Die sosiale aanpassing is vir hom baie moeilik. Hy werk privaat aan ’n sinoniem-

leksikon vir die Afrikaanse taal (wat ongepubliseer bly) waarvoor hy duisende kaartjies tik.15 

Hy verskuif opnuut na Bloemfontein. Hier werk hy aan sy eerste belangrike geskiedkundige 

publikasie: Bloemfontein. Die ontstaan van ’n stad 1846–1946 (1980). Met hierdie boek het  

’n verskuiwing, ’n tweede fase in Schoeman se manier van werk ontstaan: om tot ’n historiese 

vertelling te kom waarby argivale navorsing nodig is, verg heelwat ander werk- en denkprosesse 

as ’n skeppende, fiktiewe verhaal. Schoeman het hierdie verskil erken en verklaar dat fiksie en 

die produksie van woorde deur die onbewuste gevorm word en dat niefiksie ’n produk gebaseer 

op argivale navorsing is wat geestelik minder veeleisend is (in Olivier 2002a:480). 

In 1982 kry Schoeman ’n aanstelling by die Suid-Afrikaanse Biblioteek in Kaapstad waarmee 

’n plekgebonde periode in sy lewe begin. Gedurende die 16 jaar wat hy daar werk (en navorsing 

kan doen in dié biblioteek se argief) bereik sy produksie ’n hoogtepunt. Van 1982 tot 1998 

skryf hy byna 20 monografieë: historiese werke, biografieë en romans, meer as 60 artikels vir 

die Kwartaalblad van die Suid-Afrikaanse Biblioteek, en sowat 25 artikels vir ander tydskrifte 

(Winters 2020:242–55). Die materiaal van sy historiese werke beïnvloed die inhoud van sy 

romans deur historiografiese metafiksie. 

In die laat-1980’s, die jare van die lang sterwe van sy moeder, begin Schoeman intensief die 

werke van die reeds genoemde sekulêr-religieuse skrywers, digters en denkers, waaronder 

Wittgenstein, lees (Schoeman 2002:598). Dit is geen toeval nie dat Schoeman in 1990 begin 

met die skryf van wat literatore as Schoeman se derde fase van Afrika-gerigte historiese romans 

sien (Van Vuuren 2002:53, 57).16 Verliesfontein is Stemme 1, maar word as laaste in 1998 

voltooi. Net soos die ander twee titels, Stemme 2, Hierdie lewe (1993) en Stemme 3, Die uur 

van die engel (1995), word die Suid-Afrikaanse geskiedenis ondersoek; hulle handel oor die 

lewens van gewone mense wat in en vanuit die stilte leef in die (dreigende) geweld van die 

Anglo-Boereoorlog. Schoeman laat die mense self praat, hulle vertel hul eie stories waarby die 

ruimtelike landskappe ’n baie groot rol kry, asof die land, die grond, ook ’n stem het. Die 

register wat Schoeman in sy derde fase hanteer verskil van sy vroeëre werk: Die langsame 

verteltrant met ’n herhalende ritme van klanke en sinne het ’n estetiese effek en voer die  

leser in ’n droomagtige toestand saam. Olivier (1995:41) klassifiseer Die uur van die engel as 

“’n grootse elegiese roman”. 

Die roman Verkenning (1996) ondersoek net soos die Stemme-drieluik die Suid-Afrikaanse 

verlede. Hierdie keer is die tydruimte die periode van die Bataafse Republiek aan die Kaap 

(1803–1806), maar dit gaan met sy metafiksionele inslag ’n stap verder as die Stemme-drieluik. 

Verkenning sinspeel op ’n ontdekkingsreis waarby konflikterende stemme weerklink en op 

mekaar reflekteer. Verkenning was die laaste fiksie wat Schoeman met gebruikmaking van sy 

onbewuste geskryf het. 

In 1998 tree Schoeman af en verhuis na sy geboortedorp Trompsburg. Hy bly tien jaar daar en 

verskuif dan na die aftreeoord Noorderbloem in Bloemfontein. In sy aftreejare skryf hy nog 

tientalle geskiedkundige monografieë, enkele reisboeke en outobiografiese werke. Die laaste 

Afrikaanse boek. Outobiografiese aantekeninge geld as Schoeman se outobiografie. Dit is 

geskryf as ’n hibridiese genre (Viljoen 2004:110–1), aangebied as ’n boek oor Schoeman se 

lewe waarin sy ontwikkeling as mens en as skrywer sentraal staan maar waarin ’n subjektiewe 

aanbod van gegewens die lig sien. Volgens Van der Merwe (2014:144) is pynlike verganklik-

heid die sentrale tema. In hierdie lywige boek van 679 bladsye gee Schoeman uitgebreid 

aandag aan die konteks van die Suid-Afrikaanse geskiedenis en die literatuur wat hom 

beïnvloed het. Die kontekstuele beskrywings is dermate uitgebreid dat die essensiële 

outobiografiese inligting soms min of meer verhul raak. Juis dit wat nie eksplisiet geskryf staan 

nie is van wesenlike belang (Van der Merwe 2014:147).17 

In 2009 verskyn nóg ’n roman, die heel laaste, Titaan, geïnspireer deur die lewe van 

Michelangelo Buonarotti, maar dit is in ’n ander, meer konvensionele styl as die Stemme-

drieluik geskryf. In ’n onderhoud (Rapport 2009:5) oor Titaan verklaar Schoeman dat hy die 

akademiese onderskeid tussen fiksie en niefiksie dikwels te kunsmatig vind en dat hy sy eie 

outobiografiese aantekeninge as die skryf van fiksie ervaar het. ’n Interessante besonderheid 

in dié onderhoud is Schoeman se opmerking dat hy die afgelope jare al hoe meer geïnteresseerd 

geraak het in navorsing, niefiksie en “feite” wat sy verbeelding aangryp in plaas van fiksie, 

fantasie en verbeeldingsvlugte. Die woord feite herinner aan die pikturale betekenis wat 

Wittgenstein aan feite gee en dié verband word ondersteun deur die opskrif van die onderhoud: 

“Wittgenstein het gesê (naastenby): ‘Waaroor mens nie kan praat nie, daaroor moet jy swyg’”. 

Die joernalis van Rapport het nagelaat om Schoeman se agterliggende gedagte aangaande feite 

en sy aanhaling van die filosoof te ontgin maar dit is duidelik dat Schoeman se verwysings 

betrekking het op Wittgenstein se werk en gevolglik dat hy daarvan kennis gedra het en dit in 

sy boeke toegepas het. 

Dit is in Afskeid van Europa en Slot van die dag waarin die interteks van Ludwig Wittgenstein 

se idees verder kenbaar word. In Afskeid van Europa doen Schoeman verslag van sy laaste 

Europese reise na Amsterdam, Berlyn, Dresden, Salzburg en Wene. Soos gewoonlik in sy 

reisboeke, beskryf hy nie net sy eie togte nie maar verskaf hy vir die leser veral ’n bloemlesing 

van plaaslike kunstenaars of ander bekende persone wat hy interessant vind. Opvallend is dat 

hy (2017a:153, 189) nogal heelwat aandag skenk aan figure wat selfdood gepleeg het, waar-

onder die digter Georg Trakl en drie van Wittgenstein se broers. Dit is nie soseer in die 

reisverhale self waar spore van Wittgenstein aangetref word nie, maar wel in die bronnelyste. 

Die bronnelys van Afskeid van Europa wys hoe geïnteresseer Schoeman in Wittgenstein en  

sy familie was. Hy het die volgende publikasies nagevors of as agtergrondinligting gelees 

(Schoeman 2017a:255, 256): 

• Thomas Bernard. Wittgensteins Neffe. Eine Freundschaft. (Fiksie). 

• Allan S. Janik en Heins Weigl. Wittgenstein in Vienna: A biographical excursion through 

the city and its history. 1998. 

• [Wittgenstein] “Ludwig sagt”: Die Aufzeichnungen der Hermine Wittgenstein. 2006. 

Aan die einde van sy lewe, ná meer as 60 jaar, het Schoeman (2017b:154) ondervind dat die 

literêre muse hom verlaat het. Op 1 Mei 2017 neem hy sy eie lewe en sterf hy in sy huis in 

Noorderbloem. 

2.3. Gemeenskaplikhede in die lewens van Wittgenstein en Schoeman 

Benewens die verskille wat uit die lewensketse duidelik is, is daar ’n aantal interessante 

ooreenkomste in die lewenstyl en persoonlikhede van Wittgenstein en Schoeman. Die oor-

koepelende aspek is die onafhanklike, individualistiese optrede van altwee en hul drang om die 

eie intuïsie en impulse te volg. Wittgenstein se persoonlike integriteit het sentraal in sy 

wêreldbeeld gestaan (Monk 1990:52). Schoeman (2002:7, 123–4, 367) verwys in sy outo-

biografiese aantekeninge na sy eie eiesinnigheid en hoe dit die koers van sy lewe bepaal het. 

Die eiesinnigheid van sowel Wittgenstein as Schoeman het daartoe gelei dat hulle die sosiale 

posisie van buitestanderskap inneem. Schoeman het homself steeds buite die Afrikanerdom 

geplaas. ’n Geliefde gesegde van hom was “ek is ek” (sien bv. Schoeman 2017b:153) wat onder 

meer daarop dui dat hy hom nêrens, met geen enkele samelewing of groep identifiseer nie.  

Hy het weliswaar die Afrikaanse taal aangeneem, maar steeds in ’n ambivalente verhouding 

met die Afrikaners verkeer. Sowel Wittgenstein as Schoeman het die sterk neiging gehad om 

afstand te neem van hul sosiale en professionele omgewing. Wittgenstein het, ofskoon hyself 

jare lank die funksie van dosent en professor uitgeoefen het, ’n afkeer gehad van die aka-

demiese wêreld. Schoeman het soos Wittgenstein beswaar gehad teen akademiese ontleding, 

veral wat die literatuur betref. Hulle het hul vererg as hul idees of tekste misverstaan word en 

hulle het dikwels gemeen dat dit die geval was.18 

Wittgenstein se behoefte aan sosiale afsondering in Noorweë toon groot ooreenkoms met 

Schoeman se kluisenaaragtige periode ná sy aftrede. Wittgenstein se verblyf in Skjolden en die 

houthut by die fjord herinner aan Schoeman se tyd in Trompsburg, waar hy wel kontak met 

plaaslike vriende gehad het, maar sy verblyf op die Vrystaatse platteland nietemin ’n tyd van 

sosiale afsondering was. As enkellopende homoseksuele mans het hulle geen vaste lewens-

maats gehad nie. Wanneer hulle vriende gehad het – homoseksueel of nie – was hulle albei 

geneig tot ’n groot beslaglegging op die vriende se aandag en tyd. 

Wittgenstein en Schoeman het albei periodes geken van ’n bewuste soeke na afleiding in 

beroepe ver van hul gebruiklike leefwêreld wat nie groot analitiese denkvermoë vereis het nie, 

soos Wittgenstein se tyd as onderwyser in plattelandse Oostenrykse dorpies of as tuinier en 

Schoeman as verpleër in Engeland en Skotland. In hierdie soeke na werk ánders as dink- en 

skryfwerk het veral ook ’n idealistiese aspek geskuil: Wittgenstein wou onderwyser word in ’n 

strewe na ’n beter innerlike lewe (Monk 1990:192). Schoeman (2002:436) het gaan verpleeg 

op soek na ’n spirituele Franciskaanse eenvoud van lewe. Terselfdertyd kan dit gestel word dat 

hulle gesoek het na nuwe ervarings en prikkels wat nuwe invoer van feite teweeggebring het 

en daarmee impulse vir nuwe produksies.19 Die soeke na eenvoud het ook uiting gekry in hul 

meubelsmaak: Hulle het ’n minimalistiese vorm van binnehuisinrigting verkies en ’n afkeer 

van oorbodige ornamente gehad (Monk 1990:56; Duvenage 2017). As keersy het hulle 

daarenteen ’n voorliefde vir duur hotelle gehad. In 1912 bly Wittgenstein met Pinsent oor in 

die Grand Hotel aan Trafalgar Square in Londen. Pinsent het daarteen geprotesteer, maar 

Wittgenstein het dit so verkies (Monk 1990:57). Schoeman het daarvoor bekend gestaan dat 

hy in die Europese stede steeds die duurste hotelle uitgekies het, wat André P. Brink (2017) op 

’n stadium aangegryp het om in ’n resensie op die teenstelling van sober en luuks te wys. Hy 

het die essay die ironiese titel van “St Francis of the Ritz” gegee. 

Wittgenstein en Schoeman was albei in staat tot intense fokus. Hulle het albei ’n kompulsiewe 

drang tot werk en skryf gehad. Albei was veeleisend, kompromisloos, nougeset tot ’n pynlike 

mate en somtyds “moeilike mense”. Monk (1990:243, 256) vermeld dat Wittgenstein oor-

gevoelig was vir regstreekse vrae en hy praat van sy “taktlose opregtheid” en “asketiese 

gevoeligheid”. Hierdie tiperings is ook van toepassing op Schoeman. Van Schoeman is dit 

bekend dat hy kritiek moeilik kon hanteer. Hy kon ook nie veins nie. Hulle het albei momente 

van sosiale vermydingsgedrag geken: Wittgenstein het hom volgens Monk eenkeer aan ’n 

eetgeselskap onttrek en in sy eie kamer gaan sit en eet. Vergelykbare gedrag het dikwels by 

Schoeman voorgekom. ’n Eertydse vriend van Schoeman het vir my vertel dat hy in sy eie  

huis vir Schoeman ’n verjaardagete gereël het, maar dat Schoeman die gasvrou versoek het om 

die ete op ’n skinkbord na sy slaapkamer te vat en hy het dit daar genuttig. En by die 

afskeidgeleentheid by die Mount Nelson Hotel ter geleentheid van Schoeman se aftrede by  

die Suid-Afrikaanse Biblioteek in 1998 het al die gaste die ete geniet, maar Schoeman het 

padgegee na sy kamer en daar geëet. Schoeman het daarnaas nie daarvan gehou om in die 

openbaar te praat nie en het lesings en konferensies ontwyk. Wittgenstein en Schoeman het 

ook nie daarvan gehou om in die omgewing van groot groepe toeriste te verkeer nie. Schoeman 

het Kaapstad, wanneer hy kon, ontvlug as die toeristeseisoen aangebreek het. Wittgenstein het 

in Noorweë dieselfde gedoen en het in die somer verkieslik nie by die Noorweegse fjord gebly 

nie. Dalk kan die volgende uitspraak van Wittgenstein (in Monk 1990:228) dien as voorbeeld 

van hierdie neiging van hom en Schoeman: “I suffer much from the human, or rather inhuman, 

beings with whom I live – in short it is all as usual!” 

Wittgenstein en Schoeman het baie waarde aan die betekenis van drome geheg – Wittgenstein 

onder die invloed van Sigmund Freud en Schoeman onder die invloed van Carl Jung. 

Wittgenstein (Monk 1990:448–9) het gemeen dat droomsimbole ooreenkomste met taal het en 

dat drome eintlik ’n taal op hul eie vorm. Schoeman (2002:598) het, wat hy sy “Jungiaanse 

drome” noem, in verband gebring met veranderende rigtings in sy lewe. Sy drome “vertel” 

hom dinge. 

Die gebruik van en oorpeinsing van die funksie van woorde loop soos ’n goue draad deur  

hul lewens: Wittgenstein as ’n “begrenser” en Schoeman as kunstenaar. Hul geboeidheid deur 

ortografie en die betekenis van woorde het by sowel Wittgenstein as Schoeman tot die ontwerp 

van woordeboeke gelei. Albei mans het daarnaas baie belang gestel in die interpunksie en die 

korrekte plasing van leestekens in hul tikskrifte en gedrukte tekste. Wittgenstein het kommas, 

strepies, kommapunte, ellipse, uitroeptekens en veral vraagtekens aangewend (Anscombe 

2014:125).20Schoeman se klem op interpunksie word duidelik in die uitdruklike instruksies aan 

sy redakteurs. Een van Schoeman se aanwysings was soos volg: “’n kommapunt voordat die 

begin van die sin na ’n lang uitweiding hervat word; parentese tussen aandagstrepe, met die 

gepaste leesteken (hier ’n komma) voor die tweede aandagstreep. Ek gebruik baie kommapunte 

en dubbelpunte. Daar kan meer as een kommapunt in ’n sin voorkom, maar nie meer as een 

dubbelpunt nie.”21 Die seggingskrag wat leestekens aan die onsegbare ruimte tussen die woorde 

verleen, was vir albei skrywers bykans net so belangrik as die woorde self. 

As laaste voorbeeld van ’n gemeenskaplikheid is dit interessant om daarop te let hoedat 

Schoeman se skryfstyl van die hoofstuk “Besluit” in Slot van die dag baie ooreenkom met 

Wittgenstein se skryfwyse soos hy sy gedagtes in sy geskrifte aangeteken het. Wittgenstein het 

sy uitsprake genommer; Schoeman het dit nagelaat. Die inhoud verskil grootliks, maar die 

ooreenkoms in struktuur, soos onderstaande voorbeelde wys, is treffend.22 

Figuur 1. Bladsye 262 en 263. Ludwig Wittgenstein. 2010. Filosofische onderzoekingen. 

Vertaal uit die Duits deur M. Derksen en S. Terwee. Amsterdam: Uitgeverij Boom. 

 

Figuur 2. Bladsye 168 en 169. Karel Schoeman. 2017. Slot van die dag. Gedagtes. 

Pretoria: Protea Boekhuis. 

3. Die rol van visuele beelde in taal by Wittgenstein en Schoeman 

Schoeman het in Die laaste Afrikaanse boek meermale verwys na sy visuele geheue en dat hy 

dit bewustelik in sy geskrifte gebruik. Hy (2002:92) het byvoorbeeld vir die roman Afskeid en 

vertrek (1990) staatgemaak op afbeeldinge in die tydskrif Life. Ook het die filmkuns ’n 

belangrike invloed op Schoeman se tekste (Smith 2021; Schoeman 2002:74). Hy het verklaar 

dat hy “in beelde dink eerder as woorde” (Schoeman 2017b:117). Wittgenstein het probeer 

bedink wat gebeur in die interpreterende denkprosesse, hoedat beelde in taal vorm kry; dié 

prosesse lê gedeeltelik op die vlak van psigologie en neurologie. Hier gaan ek nie psigologiese 

en neurologiese prosesse ontgin nie, maar ek wil wys op die ooreenkoms tussen die gedagtes 

van Wittgenstein en Schoeman aangaande die rol van visuele beelde en die invloed op 

kreatiwiteit. 

Hoe kan Wittgenstein se beeldteorie in Schoeman se werk herken word? 

Wittgenstein se idee dat volsinne beelde in ons koppe aktiveer, word deur die volgende 

voorbeeld geïllustreer: Om vir iemand te sê, die volmaan skyn deur die bome, skets ’n vinnige 

beeld in die kop van die ander persoon en laat hom of haar verstaan wat jy bedoel. 

Kommunikasie loop gewoonlik verkeerd omdat ander mense, terwyl ons met mekaar praat, ’n 

verkeerde beeld het van wat ons bedoel. Soos genoem, is die Tractatus se sentrale idee om dié 

limiete van taal te wys. Op die grense lê dinge wat jy nie kan omskrywe nie, maar byvoorbeeld 

net kan toon deur daarna te wys. ’n Volsin kan ’n feit beskryf soos “die seun lyk na die vader”, 

maar kan nie beskryf wat jy op ’n foto van die seun en die vader sien nie; daardie beeltenis  

kan net gewys word. Schoeman het in sy fiksie en niefiksie dikwels op die onsegbare aspek 

van foto’s gedui, soos in die roman Die uur van die engel, wanneer die hoofkarakter ’n 

dorpsmuseum besoek en na portretfoto’s staar. Die hoofkarakter besef dat hy die “geslote 

gesigte van die mans in die swygende kring” nie kan beskryf nie (Schoeman 1995:63). 

Wittgenstein (1976:21) se verbandhoudende stelling dat daar elemente ín ’n beeld is wat op 

die een of ander manier met mekaar verband hou, dat dit “sy struktuur” genoem kan word en 

dat die verband sy afbeeldingsvorm is, is herkenbaar in Schoeman se Die uur van die engel 

waar die hoofkarakter vanuit die verlate veld in die laat middagson terug ry na die dorp waar 

hy tuisgaan. Schoeman skilder die tafereel met sy literêre kwas, maar benadruk duidelik die 

struktuur van die elemente sodat daar in die samehang van die elemente ’n beeld ontstaan: 

[...] eers dan word die wye panorama om hom deur die onverbiddelikheid van die laaste 

lig tot ’n onverwagte silwer skittering omtower, die lig van die son verblindend in  

sy oë soos hy dit tegemoetry. Nie dat die armlike werklikheid daardeur opgehef of 

uitgewis word nie, dink hy by homself soos hy die dorpie nader en die reeds vertroude 

onderdele van die dorpsbeeld weer begin uitken – padtekens, reklameborde, vulstasie 

en verlate tuine – want die buitelyne bly onaangeraak ... (Schoeman 1995a:90) 

Hier onder volg nóg voorbeelde van hoe Wittgenstein se beeldteorie vorm kry in die ekspressie 

van Schoeman as woordkunstenaar. 

Wittgenstein se stelling 635 in Philosofische Untersuchungen (in die Nederlandse vertaling) 

lui soos volg: 

Je herinnert je verschillende details. Maar allemaal opgeteld laten ze niet deze bedoeling 

zien. Het is alsof er een foto van een scène is genomen, maar er zijn maar enkele 

verspreide details van te zien; hier een hand, daar een stuk van een gezicht, of een 

hoed, ‒ de rest is donker. En nu is het alsof ik toch heel zeker wist wat de hele foto 

voorstelt. Alsof ik in het donker kon lezen. (Wittgenstein 2010:195) 

Wittgenstein verwys hier na die pikturale eienskap van die psigologiese geheue. As jy iets 

probeer onthou, dan kom die beeld onvolledig en net in stukkies na vore. Schoeman se idee is 

dat foto’s sélf ook ’n soort fragmentariese geheue is. As bronmateriaal vir sy boeke gebruik hy 

afbeeldings en foto’s om inligting oor die verlede te bekom. Die inleiding van Verliesfontein 

vermeld: 

[...] hier kan foto’s ’n sekere uitkoms bied en ’n benaderde raamwerk verskaf,  

portrette van mense, selfbewus, protserig, agterdogtig, skaam of ongemaklik in ’n 

fotograafsateljee opgestel, vroue met hoede, kinders in matroospakkies [...] of ’n  

enkele jong man glimlaggend waar hy skrylings op ’n stoel die kamera betrag [...] 

En: 

[...] elders, in die dorpsmuseum miskien, in die konsistorie, in laaie of op solders, is 

daar verdere foto’s wat moontlik Fouriesfontein voorstel of anders so goed moontlik 

daarvoor moet instaan, of ander fragmente waaruit mens gissend en tastend ’n soort 

legkaart van die verlede sou kan saamstel; dog waar daar stukkies ontbreek, moet jy by 

gebrek aan die inligting wat hulle moontlik sou kan verstrek maar probeer regkom met 

die afleidings wat aan die hand van hul omtrekke gemaak kan word. (Schoeman 1998:7) 

Hierdie laaste sin laat mens dink aan wat Wittgenstein in die hier bo aangehaalde stelling 635 

gestel het. 

Schoeman stel in Verliesfontein ’n filosofiese vraag wanneer hy die hooffiguur, die verteller, 

in die boek laat nadink oor wat belangrik is in dié roman, en dan kom die antwoord: “die 

kabinetportret van die jong rebel wat dood is”. Die skrywer se 

[...] verbeelding bly rusteloos om hom rondkring asof dit deur blote wilskrag moontlik 

sou kan wees om sy milieu te herskep en homself ook weer tot lewe op te wek, die jong 

man wat as roerlose skaduwee op ’n glasplaat vasgevang is. Dit is wat belangrik is. 

En: 

[...] die jong man in die fotograafsateljee op sy verjaarsdag, enkele weke voor sy dood, 

die selfvertroue, die astrantheid selfs, van sy houding, die vrypostigheid, die brutaliteit 

byna, van sy blik; die sinlikheid van sy glimlaggende lippe en die koue, helderbloue oë 

van ’n psigopaat. (Schoeman 1998:73) 

Dié foto waarna die skrywer so intens gekyk het, was egter ’n swart-en-wit foto, en daarom vra 

hy die ondersoekende vraag: “Hoe weet ek selfs dat sy oë blou was? [...] ek kan nie onthou dat 

ek ooit ’n beskrywing van hom gelees het nie” (Schoeman 1998:73). Hierdie bevraagtekening 

laat mens dink aan wat Wittgenstein geopper het in sy tekste oor kleur, wanneer hy op ’n sekere 

moment ’n foto beskou en skryf: 

[...] (geen kleurenfoto) een man met donker haar en een knaap [seun] met glad 

achterover gekamd blond haar... [...]. Maar zie ik werkelijk de blonde kleur van de 

haren op de foto? En wat pleit daarvoor? Welke reactie van de beschouwer moet tonen 

dat hij hun blonde kleur ziet en niet slechts uit grijstinten van de foto opgemaakt dat zij 

blond zijn? – Zou er van mij worden verlangd dat ik die foto beschreef, dan zou ik dat 

het meest direct doen met die woorden. (Wittgenstein in Anscombe 2014:25) 

Die persepsie van kleure “uitken” in swart-en-wit of sepia foto’s kan toegeskryf word aan 

fantasie en kreatiwiteit. Selfs Wittgenstein erken dit met sy voortdurende pogings om tot logiese 

verklarings te kom van die funksie van fantasie. Hy interpreteer dit as ’n projeksiemetode: 

Het is duidelijk dat we daarvoor twee soorten criteria laten gelden: enerzijds het beeld 

(van wat voor soort ook) dat hem op een zeker moment voor de geest staat; anderzijds 

de manier waarop hij – in de loop der tijd – deze voorstelling toepast. (En is het hier 

niet duidelijk dat het er niets toe doet dat dit beeld hem in zijn fantasie voor de geest 

staat [...]). (Wittgenstein 2010:73) 

Schoeman se werkswyse was dat hy self eerstens na die foto’s kyk en hulle vervolgens via 

taaluitinge in sy skryfwerk projekteer: Schoeman wend die beskrywing van foto’s in sy boeke 

aan om beelde in die koppe van sy lesers te plaas.23 Dit het op my eie lesings van sy werk so 

’n trefsekere uitwerking gehad, dat ek – jare ná die lees van ’n sekere toneel in Die uur van die 

engel waar die hooffiguur Niko ’n dorpsmuseum besoek – dit onmiddellik herken het toe ’n 

korrespondent my (onwetend) foto’s van die interieur en die beheerder van dié klein museum 

stuur.24 

Die verhouding tussen beeld en verbeelding het in sowel Wittgenstein se filosofieë as in 

Schoeman se skryfkuns onsegbare aspekte geken. Wittgenstein wou net deur selfverklarende 

stellings dié verhouding wys. Schoeman het dit na ’n hoër vlak gevoer deur met woorde en 

woordkuns aanspraak op die psige en voorstellingsvermoë van sy lesers te maak.25 

  

4. Die rol van kleure in taal by Wittgenstein en Schoeman 

Schoeman (2017a:160) skep die volgende tafereel rondom “donkerrooi”: 

Die reën kom en gaan, die verre berge bly versluier; maar die hotelportier het groot, 

donkerrooi hotelsambrele beskikbaar, gereed vir gebruik. Dit is my laaste middag in 

Salzburg, en ook hiér moet ek ’n afskeidswandeling onderneem, reën of nie, onder ’n 

donkerrooi hotelsambreel. 

Wittgenstein (2010:108 Stelling 239) oor “rooi”: 

Hoe moet hij weten welke kleur hij moet kiezen wanneer hij “rood” hoort? – Heel 

eenvoudig: hij moet de kleur nemen waarvan het beeld hem bij het horen van het woord 

te binnen schiet. – Maar hoe moet hij weten welke kleur dat is, “waarvan het beeld hem 

te binnen schiet”? Is daarvoor nog een ander criterium nodig? (Er bestaat stellig een 

activiteit: de kleur kiezen die je bij het woord [...] te binnen schiet.) “Rood” betekent 

de kleur die bij mij bij het horen van het woord “rood” te binnen schiet ‒ zou een 

definitie zijn. Geen verklaring van de essentie van het aanduiden door een woord. 

(Wittgenstein se beklemtoning) 

Die vrae wat ten grondslag aan Wittgenstein se kleurondersoek lê, is baie uiteenlopend. 

Dwarsdeur sy loopbaan het hy nagedink oor beraadslagings hoedat mense in hul daaglikse 

lewens kleure gebruik, hoe kleurname aangeleer word en hoe kleure ervaar word. As twee 

mense ’n rooi roos aanskou, is dit glad nie seker of hulle dieselfde kleur rooi ervaar nie en as 

iemand met iemand anders oor ’n rooi romp praat, is dit onmoontlik om te weet of hulle 

dieselfde kleur rooi in gedagte het. Want hoe rooi is rooi? Of hoe donker is donkerrooi?26 Die 

punt wat ek hier wil maak, is dat die talige begrip van die kleur rooi (net soos alle ander kleure) 

’n onbepaalde en onsegbare aspek bevat en dat dit in die kommunikasie tussen die skrywer 

Schoeman en sy lesers ’n beeldende rol speel wanneer hy op ’n bewuste manier kleurwoorde 

in sy teks plaas. 

Daar is een boek in Schoeman se oeuvre wat uitstaan omrede die gebruik van kleurwoorde, 

naamlik Afskeid van Europa. Schoeman het deur middel van kleurbenoeming ’n skilderagtige 

dimensie aan sy tekste gegee. In die reisboek van 250 bladsye teks word 204 verwysings na 

kleure aangetref en daarnaas nog etlike uitkennings van lig-skakerings.27 In vergelyking 

hiermee, word daar in Schoeman se niefiksieboek Merksteen. ’n Dubbelbiografie (1998),  

die publikasie oor die lewe van sy Nederlandse grootouers wat 358 bladsye beslaan, slegs  

16 kleurwoorde gebruik (Winters 2019). Schoeman se aanwending van terme wat verband hou 

met kleur en lig-donker, soos “gloed” en “skittering”, en hul metafisiese uitwerking op die leser 

is reeds deur Viljoen (2002:224–5) bespreek. Coetzee (2021:38–41, 44) wys daarop dat 

Schoeman reeds vroeg in sy oeuvre, in sy Ierse dagboeke, verwysings na kleurskakerings 

toepas. Volgens Winters (2019) is: 

Die kleurgebruik in taal [...] een van die hulpmiddels wat ’n skrywer tot sy of haar 

beskikking het om die verhaal meer vleis aan die bot te gee. ’n Skrywer se oogmerk 

van die benoeming van kleure is om die leser op ’n min of meer dwingende wyse ’n 

seker beeld in te prent […]. 

In bogenoemde ondersoek lê ek nog nie ’n verband met Wittgenstein nie, maar dit is moontlik 

dat die kleurbenoeming in Afskeid van Europa raakpunte het met Wittgenstein se idees oor 

kleurbegrippe. Wittgenstein se konsepte het moontlik ’n invloed op Schoeman se impressio-

nistiese weergawe van sy reisindrukke gehad. 

Wittgenstein wil die begrensdheid van die taal waarmee mense oor kleure praat, verduidelik 

en die aandag op die bewussyn vestig, die bewussyn wat deur die taalinstrument met kennis 

versterk kan word (Anscombe 2014:126–7, 131). Dit is wat Schoeman ook wil doen met die 

kleuraanduidings in sy reisverhale: om die bewussyn via die leeservaring van sy lesers te 

versterk. Met kleuraanduiding kan ’n skrywer ’n nabootsing van verskynsels weergee, ’n 

gemoedstoestand uitdruk, simboliek toepas of op ’n dwingende manier ’n kleurprojeksie in die 

leser se kop oproep (Winters 2019). Schoeman het geskilder met woorde, met gekonstrueerde 

kleurwoorde wat hy somtyds self geskep en saamgestel het uit twee begrippe. Wittgenstein  

het in sy Duitstalige geskrifte ook saamgestelde woorde bedink, soos “Farbmathematik” 

(kleurwiskunde), “Fleckfarbe” (vlekkleur), “Gesichtsbild” (waarnemingsbeeld) en “Rötlichgrün” 

(rooi-agtig groen) (Anscombe 2014:125). 

Wat besonders in Afskeid van Europa is, is dat Schoeman die grens van kleurbenoeming in die 

Afrikaanse taal uitgebrei het. Alle niekleurblindes kan verstaan wat ’n skrywer bedoel met rooi, 

groen, blou, geel, wit, swart ensovoorts. Vakterme soos Cadmium scarlet of Dioxazine mauve 

sal egter net vir kunsskilders projeksies oproep. Schoeman bedink in sy reisverhale saam-

gestelde kleurwoorde wat ook vir lesers wat nie skilders is nie, verstaanbaar is. Hier onder volg 

’n gekategoriseerde opsomming van kleurwoorde wat in Afskeid van Europa voorkom. Deur 

algemene byvoeglike naamwoorde soos “vaal-”, “helder-”, “dof-”, “wasig-”, “verbleikte” en 

“sag-” by te voeg, probeer Schoeman om ’n assosiasie in die koppe van sy lesers te skep sodat 

hulle die juiste kleurtoon kry. Voorts gebruik hy meer spesifieke byvoeglike naamwoorde,  

soos “pêrel”-grys, “koper”-groen, “appel”-groen, “baksteen”-geel, “baksteen”-rooi, “marmer”-

bleek. En daar is ook die besondere Afrikaanse kleurwoord wat Schoeman meer as een keer 

gebruik, naamlik “appelkooskleurig”, soos in: “Om seweuur gaan die son onder in ’n waas van 

appelkooskleurige lig” (Schoeman 2017a:29). Vir Nederlandssprekende lesers, byvoorbeeld, 

wat nie weet wat ’n “appelkoos” is nie, kan dit moeilik wees om dié kleur voor te stel en dit 

kan verkeerdelik opgeroep word as die swewerig-ligpienk kleur van appelbloeisels. 

Daar is twee kleurwoorde in Afskeid van Europa wat moontlik nie by alle lesers assosiasies 

oproep nie omdat hulle nie bekend is met die beeld wat dit moet aanspreek nie, en dit is 

“Schönbrunner-geel” en “seladongroen”. Met seladongroen kan mens bekend wees deur kennis 

van keramiek. Seladon is die naam van ’n soort keramiek wat sy oorsprong in China het en die 

seegroen kleur van niersteen (“jade”) het. En mense wat nooit die Kasteel Schönbrunn – met 

die liggekleurde, gedempte, droom-agtige geel - in Wene besoek het nie, sal slegs kan raai oor 

die kleurtoon. As ek dié kleur met ’n analogie sou moet verduidelik, sou ek sê: Schönbrunner-

geel is soos die delikate geel van die gras op die uitgestrekte hoëveldse vlaktes van die Vrystaat. 

In Wittgensteinse interpretasie voeg Schoeman se saamgestelde woorde nuwe gewaarwordings 

tot die bewussyn van sy lesers toe, bo-op die implisiete (kleur)kennis wat hulle reeds gehad 

het. Ek beeld my in dat Schoeman met die hier onder kursief gedrukte woorde die tinte van die 

Suid-Afrikaanse aarde in gedagte gehad het: 

Kleurwoorde in Afskeid van Europa: 

• Rooi tinte: rooi, helderrooi, donkerrooi, baksteen-rooi, erdewerk-rooi, ysterrooi, graniet-

rooi. 

• Roos tinte: roos, sagpienk, oudroos. 

• Oranje tinte: oranje, bleek oranje, appelkooskleurig. 

• Geel tinte: geel, heldergeel, dofgeel, baksteen-geel, keisergeel, rooierige okergeel, 

Schönbrunner-geel. 

• Blou tinte: blou, helderblou, seeblou, suiwer blou, kobaltblou, vaalblou, vaal grysblou, 

persblou. 

• Groen tinte: groen, liggroen, helder groen, appelgroen, olyfgroen, watergroen, troebel 

watergroen, ysgroen, verbleikte groen, dennegroen, kopergroen, glasgroen, dofgroen, 

seladongroen. 

• Pers tinte: pers, donkerpers, donkerlila, baksteen-pers. 

• Bruin tinte: bruin, heuningkleurig, sepia. 

• Grys en swart tinte: grys, grou, vaal bruingrys, pêrelgrys, steengrys, swart, suiwer swart. 

• Wit en wit-agtige tinte: wit, helderwit, suiwer wit, dofwit, marmer-wit, marmerbleek, 

roomkleur, ligroom. 

• Edelmetale en edelstene: goud, dofgoud, wasiggoud, geelkoper, silwer, opaal. 

Hierdie kategorisering van kleure in rooi, geel, blou ensovoorts, soos ek dit intuïtief opgestel 

het, is natuurlik slegs relatief. “Marmer-wit” sou net so goed as ’n liggrys tint beskou kan word. 

Wittgenstein gee toe: 

De moeilijkheden die we bij het nadenken over het wezen van de kleuren ondervinden 

(waarover Goethe zich in de Kleurenleer een oordeel wilde vormen) liggen al besloten 

in de onbepaaldheid van ons begrip van gelijkheid van kleuren. (Wittgenstein in 

Anscombe 2014:23) 

Met ander woorde: Daar is geen grense aan die bepaaldheid van die menslike begrip van kleure 

nie, in sowel die beeld as die verbeelding. Schoeman het met sy saamgestelde kleurwoorde iets 

van die onbepaalde taalruimte opgevul en kleurvolle indrukke geskep in ’n poging om sy 

beskrywings so beeldend moontlik te kommunikeer. 

  

5. Buite die grense van taal: die transendente sfere van Wittgenstein en Schoeman 

Toe Wittgenstein sy eerste weergawe van wat later die Tractatus sou word geskryf het, het dit 

bestaan uit stellings dat ’n logiese proposisie net ’n toutologie of ’n teenstelling kan voorstel.28 

Wittgenstein se dienstyd in die Eerste Wêreldoorlog, waarin hy van naby die gevolge van dood 

en verderf belewe het, het egter sy insigte verander. Hy het tot die besef gekom dat daar meer 

in die wêreld is as wat net met waar of onwaar verhoudings vervat kan word. Hy het stellings 

toegevoeg wat handel oor etiek en estetiek. Dit maak die Tractatus ’n ongewone mengsel van 

logiese teorie en religieuse mistiek (Monk 1990:116). 

Stelling 6.421 verklaar: “Es ist klar, daß sich die Ethik nicht aussprechen läßt. Die Ethik 

ist transzendental” (Dit is duidelik dat die etiek nie uitgespreek kan word nie. Die etiek 

is transendentaal). (Wittgenstein 1976:146) 

Stelling 6.522 verklaar: “Es gibt allerdings Unaussprechliches. Dies zeigt sich, es ist 

das Mystische” (Daar is beslis onuitspreeklike dinge. Dit wys sigself, dit is die mistieke). 

(Wittgenstein 1976:150) 

Die belangstelling in die mistieke was eksplisiet en implisiet deel van Schoeman se lewe en 

werk. As 19-jarige seun het sy bekering tot die Katolisisme tot ’n mistieke vervoering gelei 

(Schoeman 2002:311) en ook ná sy uiteindelike wegbeweeg van die Katolieke Kerk het mistiek 

’n belangrike rol in Schoeman se denke en skrywe bly speel. Só het Schoeman eenmaal sy 

opvatting van mistiek vir een van sy korrespondente verwoord: 

As ek gedwing sou word om ’n omskrywing [van mistiek] te gee, sou dit wees: ’n  

baie intense persoonlike belewenis van “iets” (wese, krag, mag) groter as jouself, wat 

uiteindelik vir jou op een of ander manier lonend en verrykend is ‒ wat ek probeer sê, 

nie bloot ’n “gevoel” of emosie nie, maar iets wat ’n indruk maak terwyl dit beleef 

word.29 

Hierdie omskrywing kom baie naby aan Wittgenstein se gedagte dat die mistieke sigself “wys”. 

Waaraan kan dan “die mistieke” in Schoeman se werk herken word, of anders gestel, sy 

pogings om die onverwoordbare te verwoord en dit te kommunikeer vir sy lesers? Wat was 

Schoeman se metode om via sy skeppende werk verby die grens van die onuitspreeklike te 

kom? Die antwoord omvat verskillende aspekte. Schoeman het ’n houvas probeer kry op die 

bonatuurlike deur boeke van voorchristelike, buitechristelike en Christelike wysgere en mistici 

te lees. Hy het gemediteer, die stiltes in landskappe en in homself opgesoek, en hy het die kuns 

verstaan om stemme uit die ander wêreld, die verlede, op te vang. Hy het as kanaal gedien om 

aan te teken wat aan hom gegee word (Olivier 2002a:22). In sy Kaapse tyd (van 1982 tot 1998) 

het Schoeman elke naweek soggens by die Mount Nelson Hotel sit en lees in publikasies oor 

Boeddhisme en Benediktinisme (Schoeman 2002:598). Terselfdertyd het hy boeke wat hy 

reeds van sy kloostertyd geken het, herlees, soos The practice of the presence of God.30 Dit 

bevat briewe van Broeder Lawrence wat in die 1600’s die bediende van ’n Karmelieteklooster 

se skatkisbewaarder was. Die teks verduidelik Lawrence se metode om die teenwoordigheid 

van God te verkry. Schoeman het, nadat hy in die 1970’s die Katolisisme agter hom gelaat het, 

gesoek na ’n vervangende vorm van die God soos dit in die christologie aangebied word. As 

voorbeeld van wat hy aangetref het, kan ’n sin uit een van sy e-posse dien, naamlik dat hy in 

sy leessoektog afgekom het op die idee “dat die naam vir God of die Godheid in ’n Kongolese 

taal beteken ‘Hy is daar waar alles ophou’”.31 

Waar alles ophou of waar stilte val ná die uitlating van woorde, daaraan het Schoeman ook  

’n paragraaf gewy in sy outobiografiese aantekeninge, Die laaste Afrikaanse boek, met ’n 

aanhaling van Ernest Hemingway: “You lose it if you talk about it”. Schoeman (2002:132) 

skryf: 

[D]og uiteindelik is dit wat jy in eerste instansie wou uitspreek waarskynlik tog maar 

vervat in die leë ruimte wat deur al daardie woorde afgebaken word en in die stilte wat 

agterbly nadat hulle uitgespreek is. Ek dink aan my eie skeppende werk, die fragmente 

wat op die oomblik toevallig by my opkom, en onthou hier inderdaad ook oomblikke 

waar die poging tot verwoording uiteindelik tóg laat vaar is en die onsegbare bloot 

aangedui: “Die eseltjie wag”, “Jy het gekom”, “Ek het ook eens gelewe”, “O ja, daar is 

eilande”. En dit was fiksie [...]. 

Naas al die ander boeke wat Karel Schoeman in die laat-1980’s en 1990’s waardeer het, was 

daar The cloud of unknowing (1961).32 The cloud of unknowing is ’n anonieme werk van 

Christelike mistiek wat in die laaste helfte van die 14de eeu geskryf is. Die teks is ’n geestelike 

gids oor kontemplatiewe gebed in die laat-Middeleeue. Die onderliggende boodskap dui daarop 

dat die manier om God te ken, is om die oorweging van God se besondere aktiwiteite en 

eienskappe te laat vaar, en om jou verstand en ego oor te gee aan onwetendheid (Wolters 

1983:9–11). Hierdie soort boodskap het Schoeman (2002:317) reeds in sy universiteitsjare 

geken aan die hand van die boek Silence in heaven (Merton 1966) wat meld: “each soul sings 

for himself with the unknown Spirit”. 

Hierdie sin, “each soul sings for himself with the unknown Spirit”, het konnotasies met 

eensaamheid, vryheid, stilte en die verbinding met ’n solipsistiese hoër gees, begrippe wat in 

Schoeman se romans van sy derde fase implisiet aangetref word. Van der Mescht (2013:165) 

wys daarop dat die begrippe eensaamheid, vryheid en stilte soos ’n goue draad deur Hierdie 

lewe loop, in die verhaal waarin ’n ou vrou op haar sterfbed oor haar lewe op ’n afgeleë plaas 

terugdink. Die verbinding met die christologie in dié roman is vervat in die simboliek van die 

kruisie wat die skoolmeester vir die hooffiguur agterlaat. Viljoen (2002:222) wys daarop dat 

in Schoeman se Stemme-drieluik “betekenis verkry word uit stemtoon en stembuiging, uit die 

beklemtoning van skynbaar willekeurige lettergrepe en die soms skaars merkbare pouses 

tussen woorde sodat die swye eweseer tot die sin bydra as dit wat uitgespreek word.” In die 

Stemme-drieluik word die leser gedwing om “mee te werk” aan die fiktiewe handelingsproses 

van die roman (Winters 2021:45–6). Vir die ontvanklike leser is die effek dat daar in daardie 

romans ’n betekenis anderkant woorde is, iets wat die leser skaars of eintlik glad nie kan 

omskryf nie. 

Schoeman verstaan daarnaas die kuns om met enkele woorde ’n kragtige emosie oor te dra. 

Burger (2021) wys daarop dat Schoeman in Verliesfontein met enkele terme die ganse martel-

praktyk van die historiese figuur van Abraham Esau kon weergee: “Hy [Esau] is gemartel – en 

Schoeman kry dit reg om die marteling sonder regstreekse beskrywings slegs as weerklinkende 

gille diep op mens se gemoed af te druk”. Schoeman het die woorde dermate noukeurig gekies 

dat daar ’n maksimale gevoelseffek ontstaan. Dit toon ’n verband met Wittgenstein se pleidooi 

om versigtig en noukeurig te wees met woorde. 

Die roman Verkenning sinspeel op ’n ontdekkingsreis waarby konflikterende stemme weer-

klink en op mekaar reflekteer. Die reis begin in die “beskawing” van Kaapstad, beweeg steeds 

verder die ongetemde binneland in en eindig uiteindelik op die limiet tussen beskawing en 

wildernis. Benewens die betekenis van limiet as geografiese en antropologiese grenswaarde, 

bevat Verkenning ook die grense van taal: Schoeman reik verby die onverwoordbare deur die 

toepassing van ’n simfoniese en suggestiewe skryfstyl. Volgens Van Vuuren (1997:58–73) 

getuig die ryk verskeidenheid van taalgebruiksvorme en -soorte van Schoeman se meesterlike 

beheer oor sy taalmedium. 

’n Verlange van Schoeman om vir homself verstaanbaarheid te genereer uit die transendente, 

mistieke ervarings van historiese figure kan bespeur word in Schoeman se niefiksieboek Die 

wêreld van Susanna Smit, 1799–1863 (1995). Susanna Smit was die halfgeletterde vrou van 

die predikant Erasmus Smit. Hulle het met ’n kapkar die Suid-Afrikaanse binneland ingetrek 

en baie beproewinge deurstaan. Ondanks die swaarkry, of dalk vanweë die swaarkry, het 

Susanna steeds ’n verbinding met haar God gevoel wat sy in die stilte van haar gebede 

opgesoek het. Haar reis en die momente van vervoering het sy opgeteken in ’n dagboek. 

Schoeman het wat hy “haar mistieke dagboek” noem, aangewend vir sy navorsing en 

publikasie. Hy (2002:528) vermeld aangaande sy belangstelling in die Smits se lewens dat  

dit “die kwessie van hul geloof was waarin ek belanggestel het, en dat dit veral dít was wat ek 

wou probeer verstaan. Self kon ek my teen hierdie tyd in alle eerlikheid nie meer ’n Christen 

noem nie [...]”. Aangaande die skakel tussen mistiek en Christendom bevestig Rossouw 

(2018:794) dié verband wat in die fenomenologiese tradisie van die Christelik-Ortodokse 

perspektief bestaan tussen ’n oorgee aan stilte en die te verwesenlikte beeld van God. 

Oor Wittgenstein se vermeende beeld van God het baie publikasies verskyn, asook oor sowel 

sy persoonlike as filosofiese siening,33 maar nietemin bly die aard van sy geloof onduidelik, te 

meer omdat dit Wittgenstein se mening was dat ’n doktrine, sodra mens dit onder woorde bring, 

onsinnig is. In hierdie verband vermeld die biograaf Ray Monk (1990:144) Wittgenstein se 

solipsistiese opvatting: “It is true: Man is the microcosm: I am my world.” Hierdie siening is 

opvallend soortgelyk aan Schoeman s’n soos hy dit in die 1990’s ontwikkel het en waarvan hy 

die uitwerking op ’n epifaniese moment in Wene belewe het. In Slot van die dag (2017b:160) 

formuleer hy dié siening as: “Ek is my eie middelpunt”; in Afskeid van Europa (en let hier ook 

op die suggestiewe uitwerking van die twee kleurwoorde “wit”) soos volg: 

Ek onthou die leë ruimte, kil in die vroeë oggend, die klank van my voetstappe oor die 

plaveisel, ’n wit muur met ’n toegemesselde Romaanse deur uit die dertiende eeu, en 

skielik die besef, wete of sekerheid, in soveel woorde uitgedruk: ek is hier: ek is my eie 

middelpunt; alleen in die leë wit kerk in die vroeë oggend. (Schoeman 2017b:216) 

Aan ’n korrespondent het Schoeman oor daardie besondere moment van bewuswording geskryf: 

“Ek het onlangs nagedink oor die gevoel van ‘ek is my eie middelpunt’ wat in Wene by my 

opgekom het, en dit toe ’n stap verder gevoer: God is ’n leë ruimte. Dus wel ’n ruimte, iets 

aanduibaar, maar tewens leeg, sodat alles daarin moontlik is. Waarmee die begrip van ’n 

‘persoonlike God’ natuurlik verval”.34 Dit kan haas geen toeval wees dat Schoeman hierdie 

openbaring belewe het in die tuisstad van Wittgenstein nie. Teen die einde van sy lewe het 

Schoeman oorweeg om opnuut Wene te besoek, maar weens vermoeidheid moes hy die plan 

laat vaar (Schoeman 2017b:160). 

Wittgenstein se opvatting, “Man is the microcosm: I am my world”, kom ook terug in Schoeman 

se waarneming toe hy oor sy eie ouer wordende liggaam nadink en vir ’n korrespondent skryf: 

[...] die liggaam waarvan ek al hoe meer voel dat dit nie meer aan my behoort nie; maar 

in dieselfde oomblik skielik ook van die feit dat dit desondanks my liggaam is en dat  

ek ék is, en dat hierdie belewenis van hierdie eenheid ’n belewenis van God is. Baie 

soortgelyk aan die belewenisse wat ek in Wene gehad het, wat ek vir jou beskryf het: 

ek is my eie middelpunt. ’n Oomblik van verheldering en insig; ’n epifanie.35 

Schoeman het met sy laaste besoek aan Europa in 2013 dikwels die stilte opgesoek; hy  

staan vroeg op, wandel langs die strate, besoek kasteeltuine en gaan sit in kerkies. Rossouw 

(2018:794) wys daarop dat stilte verband hou met die skeppende vermoë van kunstenaars 

wanneer hulle hulself vrylik oorgee aan dit wat in stilheid aan hulle gegee word. Dit is wat 

Schoeman tydens sy reis en besonderlik in Wene gedoen het. Hy skryf: 

Betreklik selde was ek in Wene doelgerig êrens heen op pad, en selfs waar dit die geval 

was, was dit ook geen kwessie van erns of dringendheid nie en kon dit wat ek beoog 

het ewe goed op ’n ander dag uitgevoer word, of selfs glad nie. Terwyl my gang deur 

die stad dag ná dag dus binne ’n vaag gesketste algemene raamwerk plaasgevind het, 

was dit wesenlik ’n kwessie van ingewing, improvisasie en stemming, of moontlik 

toeval, vir diegene wat in so iets soos toeval glo en nie die wesenlike eenheid van die 

werklikheid erken nie. (Schoeman 2017b:209) 

Die inhoud van die Tractatus openbaar hom op die punt waar stilte begin. Die grense van taal 

word deur Wittgenstein binne taal getrek. Alle ander aspekte soos etiek, estetika, godsdiens 

behoort nie tot die sfeer van geartikuleerde sin nie. Hierdie dinge bly ongeartikuleer en kan 

slegs deur die mistieke ryk getoon word (Arnswald 2009:7). Hierdie filosofie kry uiting in 

Schoeman se werkswyse deur hom in alle rus ontvanklik oop te stel vir wat ook al aan hom as 

kanaal gegee word, en tegelykertyd is daar die besef dat daar verby ’n sekere punt, “by noute 

van die sandloper”, die woorde as ’t ware in stilte val (Olivier 2002a:32). 

6. Gevolgtrekking 

Schoeman het vanaf die laat-1980’s kennis geneem van die taalfilosofieë van Wittgenstein. 

Schoeman het nie eksplisiet aangedui watter publikasies van Wittgenstein hy indertyd gelees 

het nie, maar sy latere eksplisiete aanhalings (in die outobiografiese publikasies van 2002 en 

2017) van die Wittgenstein-stellings gee aanleiding om aan te neem dat hy ’n deel van die 

filosoof se werk bestudeer het en dat dié kennis deel van Schoeman se kognitiewe, konatiewe 

en metafiksionele bewussyn uitgemaak het. Sy kennis kom veral tot uiting in die romans van 

die Stemme-drieluik, die roman Verkenning en sy outobiografiese werke wat hy vanaf die 

1990’s geskep het. Geskiedkundig beskou, kom die periodes van die kennis opdoen van 

Wittgenstein se werk en die skrywe van hierdie boeke ooreen. 

Die inhoudelike skakel tussen Wittgenstein en Schoeman is die bemoeienis met taalkommuni-

kasie en hoedat woorde betekenis kry binne en buite die grense van taal. Albei se lewenswerk 

het bestaan uit die vormgewing van die sin van taal. Wittgenstein het dit probeer doen met 

selfverklarende filosofiese stellings om te wys hoedat kommunikasie met woorde verloop of 

aanvullend gestel, hoedat taalgebruik aangewend behoort te word en dat daar grense is aan wat 

’n mens met woorde kan uitdruk. Schoeman het met sy woordkuns uiting daaraan gegee. In  

die biografie van Wittgenstein het Schoeman aanklank gevind deur die ooreenkomste in hulle 

albei se kompromislose, idiosinkratiese lewensinstellings. Idiosinkrasie is ’n basiese bestand-

deel van kreatiwiteit en oorspronklike denkwyses; hierdie sake vorm ook ’n skakel tussen 

Wittgenstein en Schoeman. 

Die uitgewerkte filosofiese temas in hierdie artikel betref die rol van visuele beelde in taal,  

die rol van kleur en kleurwoorde en die rol van die onsegbare. Op die limiete lê volgens 

Wittgenstein dinge wat ’n mens nie kan omskrywe nie, maar net kan toon deur daarna te wys. 

Schoeman het dit erken; in sy romans is daar sekere momente wat hy slegs impressionisties 

aangee deur net met een of ’n paar woorde ’n sfeer of gebeurtenis te skets en om met ’n 

minimale leksikon ’n maksimale emosie te bewerkstellig. Schoeman verstaan egter ook die 

kuns om foto’s of afbeeldinge, wat hy as inspirasie vir sy romans gebruik, in woorde om te sit 

en met die beskrywings beelde in die koppe van sy lesers te prent. Dit het hy ook met 

kleurwoorde gedoen. Wittgenstein het gewys dat daar geen grense is aan die bepaaldheid van 

die menslike begrip van kleure nie, sowel in die beeld as die verbeelding. Schoeman het met 

sy saamgestelde kleurwoorde in Afskeid van Europa iets van die onbepaalde Afrikaanse 

taalruimte opgevul en aanspraak gemaak op die verskerpte verbeelding van sy lesers. 

Dit wat nie gesê kan word nie behoort tot die mistieke. Wittgenstein stel dat daar beslis 

onuitspreeklike dinge is. Hulle wys hulself en dit is die mistieke. Hierdie filosofie kry uiting in 

Schoeman se metode van volledige geestelike oopstelling vir dit wat aan hom as “kanaal” 

deurgegee word. In sy skrywe val die beelde wat nie meer verwoord kan word nie in stilte weg, 

verby die denkbeeldige noute van die sandloper. Schoeman het in sy Afrikaanse historiese 

romans uiting aan die onsegbare gegee en vir die ontvanklike leser insig verskaf in die wêreld 

van die verlede. In Wene het Schoeman se eie gees met die stilte versmelt. Hy het tot ’n 

mistieke insig gekom waarin hy homself as die middelpunt van alles ervaar het. Dit het hom 

groot helderheid verskaf – naamlik die solipsistiese insig dat alles één is en dat hyself ’n 

onderdeel van die wesenlike eenheid is. Met name in Schoeman se sterwensepos Slot van die 

dag. Gedagtes is “Wittgenstein” as interteks aanwesig. Selfs in die subtitel “Gedagtes”; wat 

Wittgenstein as stellings geponeer het, was niks anders nie as die notering van gedagtes. 

Schoeman haal in Slot van die dag Wittgenstein se stelling oor die sin van die lewe betekenisvol 

aan. In dié boek se laaste paragraaf, getitel “Besluit”, neem Schoeman voorbeeld aan 

Wittgenstein se struktuur van gedagtenotering. Schoeman wil aan die einde van sy lewe, in die 

laaste boek wat hy geskryf het,36 sy mees persoonlike gedagtes kommunikeer. Die drang om 

alles te verwoord, selfs dít wat nie verwoord kan word nie, was die intens menslike aspek van 

die mens, askeet en skrywer Karel Schoeman. Wittgenstein se invloed het ’n beskeie deel van 

Schoeman se elegie uitgemaak. 

  

Erkenning 

Ek is dank verskuldig aan Mark Ingle wat my gewys het op Karel Schoeman se belangstelling 

vir die biografie van Ludwig Wittgenstein, en die gemeenskaplikhede wat hy daarin gelees het. 

Ek bedank Louis Voortman vir die aanvanklike proeflees van my manuskrip, Francis Galloway 

vir haar geduld met die aanvanklike redigering van die voorlegging van ’n nie-moedertaal-

Afrikaanssprekende en twee anonieme keurders vir hul aanbevelings wat waarde toegevoeg het. 

Eindnotas 

1 ’n Uitspraak van Schoeman (1985:43) is soos volg: “[…] ’n mens het taal nodig om te 

kommunikeer, en hoe fyner en subtieler die aard van die kommunikasie wat beoog word, des 

te deegliker die kennis en vaardigheid wat vereis word.” 

2 ’n Preliminêre uitgawe van die Tractatus het in 1921 as die Logisch-Philosophische 

Abhandlung (Leipzig: UNESMA) verskyn. In 1922 het die Tractatus as die Tractatus logico-

philosophicus (Londen: Kegan Paul) verskyn. Vir my navorsing het ek die vertaling deur 

W.F. Hermans gebruik (Amsterdam: Atheneum-Polak & Van Gennep, 1976). Dit verskaf die 

oorspronklike Duitse teks met die Nederlandse vertaling langsaan. 

3 Wittgenstein (1976:45 Stelling 4.015). Die Möglichkeit aller Gleichnisse, der ganzen 

Bildhaftigkeit unserer Ausdrucksweise, ruht in der Logik der Abbildung. [Die moontlikheid 

van alle vergelykings, van die verskeie soorte beeldsprake, berus in die logika van die 

afbeelding ‒ my vertaling.] 

4 Van Vuuren (2002:55): “In die laaste romans, veral in Verkenning, kry die taalgebruik ’n 

sterk poëtiese inslag.” 

5 Rossouw (2015): “[…] ek het min ander mense teëgekom in wie die verlange na die 

mistiese eenheid met God, ’n eenheid wat alle verstand te bowe gaan, sterker was. So sterk 

was die verlange in hom dat hy dit nie eens meer probeer (of wou probeer?) benoem het nie.” 

6 Volgens Carstens en Raith (2017:166) is daar 12 miljoen mense in Suid-Afrika en Namibië 

wat Afrikaans praat. 

7 Kyk vir ’n oorsig in Winters (2020:257). 

8 E-pos (17 Augustus 2020) van M. Ingle aan die artikelskrywer. 

9 In hierdie periode het Wittgenstein notas van sy gedagtes vir Bertrand Russell gemaak 

(Monk 1990:94). Dit het uitgeloop op Notes on logic, die handgeskrewe vertaling deur 

Russell van vier van Wittgenstein se verlore manuskripte. http://digitalarchive.mcmaster.ca/ 

islandora/object/macrepo%3A76134#page/1/mode/2up. 

10 Sien ook Westergaard (2009). 

11 In Kraków het Wittgenstein die agtste deel van Nietzsche se versamelde werke gekoop, 

waarin Der Antichrist vervat is. 

12 Die kaartjies vir die indeks van die Katolieke Kerkwoordeboek word bewaar in die 

Oratorium van St. Philip Neri, Oudtshoorn. Sien ook De Vries (2020:450–62). 

13 Navorsing op 23 Februarie 2022 deur die artikelskrywer by die Oratorium van St. Philip 

Neri. 

14 Karel Schoeman se bemoeienis word nie in die woordeboek vermeld nie. Dit kan te doen 

hê met die afstand wat hy in die 1970’s van die Katolieke Kerk geneem het en dat hy nie 

(meer) in verband gebring wou word met die woordeboek nie. 

15 Brief van Schoeman aan P. Alberts, 10 Januarie 1977. Die briewe is in private besit; in 

Februarie 2022 deur die artikelskrywer geraadpleeg. Sien ook Rapport (1977). Schoeman het 

tydens sy verblyf in Skotland begin met die indeks vir die leksikon. Die houtkis met goed 

waaronder die indekskaartjies, het met Schoeman se terugkeer in Suid-Afrika by die 

Spoorweë verlore geraak. Later is die sending teruggevind en het dit weer by Schoeman 

uitgekom. 

16 Daar is verskeie menings oor die sogenaamde fases van Schoeman se skryfwerk. Maar die 

literatore stem saam dat die Afrika-gerigte historiese romans, waaronder ’n Ander land, die 

Stemme-drieluik en Verkenning ’n derde fase van Schoeman se werk verteenwoordig. 

17 Sien ook eindnota 23. 

18 So het Wittgenstein byvoorbeeld hom vererg as sy studente sy lesings nie geredelik vinnig 

verstaan het nie (Ambrose 1972:15). 

19 Belangstelling om nuwe dinge en ’n wye verskeidenheid van prikkels te ervaar is een van 

die sewe bestanddele wat Lubart en Thornhill-Miller (2019:279) vir kreatiwiteit formuleer. 

20 Over kleur het oorspronklik in 1977 by Basil Blackwell in Oxford verskyn as Remarks on 

colour / Bemerkungen über die Farben. In hierdie artikel is verkies om die Nederlandse 

vertaling te gebruik. 

21 E-pos van 26 September 2001 van Schoeman aan Alida Potgieter, destyds werksaam by 

Human & Rousseau. Die aanwysing was vir die redaksie van Die laaste Afrikaanse boek. 

Outobiografiese aantekeninge. 

22 Die getoonde bladsye is gekies vanweë die groot ooreenkoms in ordening van die tekste. 

Ook oor die geheel beskou, is die skryfstyl van Wittgenstein se gedagtes in die Tractatus en 

Philosophische Untersuchungen van ooreenstemmende aard met dié in Schoeman se 

“Besluit” in Slot van die Dag. 

23 Benewens dat Schoeman beskrywings van foto’s aanwend om beelde in die koppe van sy 

lesers te plaas, maak hy soms ook gebruik van werklike foto’s om die onsegbare te 

kommunikeer. In sy opstel “Die laaste woord oor ’n Afrikaanse boek of Die verhaal van die 

afgesnyde voete” bespreek Van der Merwe (2014:139–59) Schoeman se outobiografie Die 

laaste Afrikaanse boek. Van der Merwe vestig die aandag daarop hoedat Schoeman met 

woorde essensiële outobiografiese elemente wegsteek. Daarnaas bespreek hy ook die foto op 

die voorblad en ’n deel van die foto-afdeling van daardie boek. Hy wys byvoorbeeld daarop 

dat Schoeman twee foto’s opgeneem het wat assosiasies het met sy homoseksualiteit: een van 

’n beeldhouwerk van Hermes wat ’n verwyfde uitstraling het en een van die kragman Paul 

Smit in gespierde houding. Die onderskrifte by dié foto’s bied vir die leser egter geen 

verduideliking aangaande die skakel na Schoeman se persoonlike lewe nie; die leser moet 

self die verband lê. Dit geld ook vir die opvallende voorbladfoto van Die laaste Afrikaanse 

boek, wat Schoeman as jong seuntjie met sy halfsuster Salomé toon: hierdie tafereel hou 

oënskynlik min verband met die inhoud van die outobiografie. 

Hierdie soort kommunikasie met gebruikmaking van foto’s sonder afdoende uitleg is ’n ánder 

manier (anders as om beelde met woorde in taal vorm te gee) om die onsegbare te 

kommunikeer. Hoe Schoeman afgedrukte foto’s en kiekies in sy werke gebruik as 

kommunikasiemiddel is ’n vrywel onverkende onderwerp. Benewens die ontleding van die 

foto-afdeling in Die laaste Afrikaanse boek, wat wag op verdere kritiese interpretasie, is daar 

ook Schoeman se enigste publikasie wat as fotoboek aangebied is en wat in ’n dergelike 

verkenning sou pas: The face of the country: A South African family album, 1860–1910. 

Kaapstad: Human & Rousseau (1996). 

https://doi.org/10.56273/1995-5928/2022/j19n2b8


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2b8   
 

 248 

24 Dit gaan oor die Mary Moffat Museum in Griekwastad. Die Australies-Nederlandse egpaar 

Voortman het die museum in 2006 besoek. Die e-pos van L. Voortman aan die artikelskrywer 

is gedateer 29 Desember 2020. 

25 Schoeman (1998:11) het daarop gewys dat ook die reuk- en tassintuig beelde kan oproep, 

soos met “die walmende paraffienlamp”, die “skielike windvlaag langs die gang” en “die 

geur van koffie”. 

26 In Remarks on colour / Bemerkungen über die Farben skep Wittgenstein die begrip van 

wat hy noem kleurgrammatika. Sy idees handel enersyds oor kleurlogika en andersyds oor 

kleurwaarneming. Sien ook Wilde (2004:85). 

27 By die identifikasie en telling van kleure is velkleure van mense nie ingesluit nie. Ook 

eiename en ander woorde waarin kleure voorkom, soos Blouberg, bloureën en rooiwyn is nie 

as kleure saamgetel nie. 

28 Sien die faksimilee-uitgawes van verskeie weergawes van die Protractatus op 

wittgensteinsource.org, “Protractatus tools (PTT)”, byvoorbeeld die MS 104 farbkodierte 

Darstelling A3, 3. 

29 E-poskorrespondensie tussen Schoeman en ’n anonieme korrespondent van Kaapstad,  

12 Julie 2014. 

30 E-poskorrespondensie tussen Schoeman en ’n anonieme korrespondent van Kaapstad,  

1 September 2013. 

“The practice of the presence of God the best rule of a holy life” deur Broeder Lawrence is 

aanlyn gepubliseer: https://gutenberg.org/cache/epub/13871/pg13871.html. 

31 E-poskorrespondensie tussen Schoeman en ’n anonieme korrespondent van Kaapstad,  

27 Augustus 2010. 

32 E-pos van 23 Augustus 2020 van M. Ingle aan die artikelskrywer. 

33 Kremer (2013:28–30); Von der Ruhr (2013:823–38); Mitralexis (2015). 

34 E-poskorrespondensie tussen Schoeman en ’n anonieme korrespondent van Kaapstad,  

20 April 2013. 

35 E-poskorrespondensie tussen Schoeman en ’n anonieme korrespondent van Kaapstad,  

29 Julie 2013. 

36 Slot van die dag. Gedagtes was die laaste boek wat Karel Schoeman geskryf het. Dit is nie 

die laaste boek van sy hand wat gepubliseer is nie, want postuum het in 2021 reeds ander 

boeke verskyn uit die voorraad van manuskripte wat by sy uitgewer in bewaring is. 

Opsomming 

’n Gewelddadige insurgensie het veral sedert 2017 diep wortel in Mosambiek se noordelike 

Cabo Delgado-provinsie geskiet. Dit hou regstreeks verband met die ekstremistiese Moslem-

groep Ansar al-Sunna, wat vanaf Oktober 2017 verantwoordelik was vir die dood en 

ontworteling van duisende Mosambiekers in ’n provinsie wat algemeen beskou word as die 

mees gemarginaliseerde provinsie in Mosambiek sowel op politieke as op sosio-ekonomiese 

gebied. Nadat die Mosambiekse veiligheidsmagte vrugtelose pogings aangewend het om die 

insurgensie die hoof te bied, is ’n aantal buitelandse rolspelers by die konflik betrek, waaronder 

’n Russies-gebaseerde paramilitêre groep en ’n Suid-Afrikaans-gebaseerde paramilitêre groep. 

In 2021 is die Rwandese weermag en daarna ook ’n militêre bystandsmag van die Suider-

Afrikaanse Ontwikkelingsgemeenskap (SAOG) deur die Mosambiekse regering gemagtig  

om by die konflik betrokke te raak as teenvoeter vir die insurgente. In hierdie artikel word op 

veral vier sake gefokus. Eerstens word die teoretiese aspekte van teeninsurgensie-operasies 

onder die loep geneem. Tweedens word die konflikdinamika in Cabo Delgado en die faktore 

wat die konflik laat ontvlam het en steeds aanvuur, ontleed. Derdens val die fokus op die 

teeninsurgensiepogings van die Mosambiekse regering om die geweldpleging van Ansar al-

Sunna in Cabo Delgado die hoof te bied, asook na die rol en pogings van die buitelandse 

paramilitêre magte wat mettertyd betrek is. Laastens word die teeninsurgensiepogings van 

sowel die SAOG as Rwanda in Cabo Delgado bestudeer. Die doel van die artikel is om vas te 

stel of daar wel vordering gemaak word in pogings om ’n einde aan die grootskaalse geweld in 

die noorde van Mosambiek te bring en derhalwe stelselmatig ’n suksesvolle teeninsurgensie-

operasie uit te voer. 

Trefwoorde: Ansar al-Sunna; Cabo Delgado; ekstremisme; Mosambiek; SAOG; 

teeninsurgensie-operasies 

Abstract 

Conflict in Mozambique – an investigation into the nature and dynamics of the counter-

insurgency operations in Cabo Delgado 

Since 2017, growing insurgency in the northern parts of Mozambique has attracted the attention 

of observers and conflict analysts internationally. Twenty-five years after the conclusion of  

the brutal Mozambican Civil War (1975–1992), the insurgent movement Ansar al-Sunna  

(also known as Ahlu Sunna wa Jama) started to cause havoc in the northern province of  

Cabo Delgado, which is a stronghold of the ruling party, Frelimo, but also an impoverished 

and predominantly Muslim area. This happened after a group of radicalised young men from 

the areas of Cabo Delgado gathered in opposition to the local Sufi Islam and the Salafi National 

Islamic Council in the country. Two issues in particular played a role in the radicalisation of 

the young men, namely exposure to international and regional jihadist networks, particularly 

those in Somalia, Tanzania and the Democratic Republic of Congo (DRC), and local grievances 

and experiences of historical marginalisation. What should be noted here is that the insurgency 

in Cabo Delgado is the first manifestation of violent extremism of this kind in Southern Africa, 

namely an extremist and militant movement that is associated with the Islamic State (Islamic 

State of Iraq and Syria) (ISIS), and thus with the notion of a jihadist insurgency. 

Ansar al-Sunna, which is often locally referred to as the al-Shabaab of Cabo Delgado, initially 

challenged local imams and defaced mosques, but eventually started to organise militarily by 

establishing military camps. They burst on the scene in October 2017, when they launched an 

attack against three police stations in Mocímboa da Praia, a port town in northern Mozambique. 

Since 2018, attacks have become increasingly violent and characterised by bloodshed, involving 

beheadings, attacks on villages, and kidnapping of women and girls. An attack on a convoy 

transporting goods and workers for Anadarko, a now defunct United States multinational oil 

and gas company which operated in Mozambique, also occurred, resulting in a temporary 

suspension of construction work on the company’s natural gas plant in Cabo Delgado. After  

a period of calm, Mocímboa da Praia was again attacked in April 2020, but this time Ansar  

al-Sunna made it clear that the movement had come to stay and that they envisioned the 

establishment of a Sharia-based administration in the Cabo Delgado region. The attack on 

Mocímboa da Praia was especially of political significance as it represented a most important 

military victory over the Mozambican armed forces in the northern parts. 

Violent attacks on civilians played out in a landscape of increasingly high levels of insecurity 

and displacement among the local communities with very negative consequences for 

development within the region and a disruption of farming activities. This was followed by a 

heavy-handed response to the insurgents from the Mozambican security forces, which was 

similar to harsh security responses elsewhere on the African continent, specifically Somalia, 

the Lake Chad Basin, the Sahel and the Maghreb. In Mozambique the escalating attacks and 

harsh security response have heightened distrust among local residents and led residents to take 

to the streets in the city of Palma in Cabo Delgado. All of this occurred against the backdrop 

of growing foreign economic engagement in the Cabo Delgado region by gigantic multinational 

oil and gas companies relating to the discovery of natural gas reserves in the offshore waters 

of the province. 

The Mozambican security forces proved themselves too weak to counter the extremists and 

could not prevent them from taking the strategic northern town of Mocímboa de Praia. Given 

the glaring operational weaknesses of the Mozambican security forces, the Mozambican 

government increasingly relied on foreign paramilitary contractors to put a lid on the insur-

gency – first the Russian Wagner Group and thereafter the South African-based Dyck Advisory 

Group. The interventions and operations of paramilitary groups in support of the Mozambican 

security forces did not, however, stop attacks by Ansar al-Sunna in Cabo Delgado. In fact, in 

November 2020 many locals were reportedly beheaded by the insurgents in the north-eastern 

parts, which led the United Nations High Commissioner for Human Rights, Michelle Bachelet, 

to appeal for urgent measures to protect civilians in what observers described as an increasingly 

dangerous and chaotic situation. Hence appeals were made by various actors for an intervention 

operation by the Southern African Development Community (SADC), specifically the deploy-

ment of a multinational military force. 

In June 2021 the SADC agreed to deploy a regional standby force in Cabo Delgado. The 

agreement was implemented soon thereafter when the SADC deployed a regional standby 

force – the first time the organisation had done so – as the security landscape in Cabo Delgado 

demanded a counter-insurgency operation as opposed to a peacekeeping operation. However, 

as much as the multinational agreement on SADC intervention drew a positive response from 

many observers, it soon transpired that the multinational agreement reached in June of that year 

between the SADC and the Mozambican government was hampered by some member states 

lagging on troop and equipment commitments – with very negative consequences for the 

counter-insurgency operations in Cabo Delgado. Meanwhile, another important agreement  

was concluded, namely a bilateral agreement between the governments of Mozambique and 

Rwanda, providing for the deployment of Rwandan troops to Cabo Delgado. All in all, the 

foreign forces, working with the Mozambican security forces, soon managed to drive 

insurgents out of some of their strongholds while a substantial number were killed. Yet, on  

the downside, several small groups kept mounting attacks in parts of Cabo Delgado from  

January 2022, especially in the upper north-western parts of the country. This specifically 

includes the neighbouring Niassa province to the west of Cabo Delgado and even parts of 

Tanzania. Moreover, from a counter-insurgency point of view, many observers rightly maintain 

that the conflict was generated by local grievances and socio-economic marginalisation, and in 

this regard they correctly keep pointing out that the conflict will persist if counter-insurgency 

operations do not go beyond a military approach to quell the insurgency – an argument that is 

strongly supported in this article. 

In view of the above, this article concentrates on the insurgency and conflict dynamics in 

northern Mozambique, as well as the political and military measures taken to counter the 

insurgency. The scope of this article is as follows: First, insurgency as a concept and the 

theoretical underpinnings of counterinsurgency operations are examined. Secondly, the 

discussion focuses on those factors that motivated the jihadist insurgency of Ansar al-Sunna in 

Cabo Delgado and continue to fuel the conflict dynamics. Thirdly, the discussion focuses on 

the steps taken by the government of Mozambique to quell the insurgency, most specifically 

the contracting of foreign paramilitary role players to assist the Mozambican government. 

Fourthly, the article analyses the counterinsurgency roles of the SADC and the Rwandan 

government at a regional intergovernmental level in the conflict dynamics. The analysis is 

qualitative and thus based on the collecting and analysing of non-numerical data from all 

relevant and available sources. This being said, the aim of the study is to assess and determine 

whether meaningful progress has been made in efforts to deal with Ansar al-Sunna as a jihadist 

movement in the conflict dynamics in northern Mozambique, and accordingly whether the 

conducting of counterinsurgency operations in Cabo Delgado is showing evidence of success. 

1. Inleiding 

Sedert Maart 2017 het ’n bloedige insurgensie in Mosambiek se noordelike Cabo Delgado-

provinsie toenemend die aandag van waarnemers en ontleders wêreldwyd getrek. Vyf en twintig 

jaar ná die beëindiging van die Mosambiekse burgeroorlog (1975–1992) het die militante 

Moslembeweging Ansar al-Sunna (ook bekend as Ahlu-Sunnah Wa-Jama) die noordelike 

Cabo Delgado-provinsie in chaos gedompel deur gewelddadige optrede teen burgerlikes en  

die Mosambiekse veiligheidsmagte. Wat die insurgensie van verdere belang maak, is dat Cabo 

Delgado ook in ’n ander opsig in die internasionale kollig gekom het, naamlik vanweë die 

ontdekking van ryk natuurlike-gas-bronne wat reuse- ekonomiese potensiaal vir ontwikkeling 

in Mosambiek inhou. 

In Junie 2021 het die Suider-Afrikaanse Ontwikkelingsgemeenskap (SAOG) as interregerings-

organisasie verantwoordelik vir die koördinering van ekonomiese, politieke en veiligheids-

aangeleenthede in 16 Suider-Afrikaanse state aangekondig dat goedkeuring verleen is vir die 

ontplooiing van ’n multinasionale streeksmag om die voortslepende konflik in Cabo Delgado 

die hoof te bied. Die konflik in Mosambiek kan teruggevoer word na Oktober 2017 toe  

Ansar al-Sunna op die voorgrond getree het met aanvalle op dele van die plaaslike bevolking. 

Ansar al-Sunna, wat in die noordelike Mosambiekse volksmond ook as al-Sjabaab bekend 

staan (ofskoon nie dieselfde beweging as al-Sjabaab in Somalië nie), was met hulle aanvalle 

op burgerlike teikens tussen Oktober 2017 en Julie 2021 verantwoordelik vir lewensverlies  

van ongeveer 2 500 Mosambiekers en die ontworteling van ongeveer 800 000 (Demuynck en 

Weijenberg 2021). In April 2021 het die Verenigde Nasies (VN) se Wêreldvoedselprogram 

bekendgemaak dat meer as 950 000 mense in die geaffekteerde gebiede akute honger in  

die gesig staar. Die plan was om hulpbronne en fondse aan te wend om minstens 750 000 

ontworteldes en lede van kwesbare groepe in Cabo Delgado en die omliggende provinsies met 

voedselvoorsiening by te staan (World Food Programme 2022). 

Dit alles was die gevolg daarvan dat merendeels jong, verarmde mans in dié grootliks Moslem-

provinsie hulle veral sedert 2017 as ’n radikale opposisie teen die plaaslike Soefi-Islam en die 

Salafi Nasionale Islamitiese Raad in Mosambiek geposisioneer het. Twee aangeleenthede het 

pertinent ’n rol by die radikalisering van die jongmense en die gepaardgaande geweldpleging 

gespeel, naamlik blootstelling aan en betrokkenheid by internasionale djihadistiese (militante 

Islamitiese) netwerke, veral dié in Somalië, Tanzanië en die Demokratiese Republiek van die 

Kongo (DRK), asook politieke griewe van ’n plaaslike aard en verbandhoudende gevoelens 

van ekonomiese marginalisering (Israel 2020). 

Die Mosambiekse veiligheidsmagte is sedert 2017 in teeninsurgensie-operasies teen Ansar al-

Sunna ontplooi, maar sonder welslae. Aanvanklik het die Mosambiekse polisie die leiding in 

operasies geneem, maar mettertyd is die weermag ook betrek. In Januarie 2021 het die stafhoof 

van die Mosambiekse weermag, generaal-majoor Eugénio Mussa, aan soldate wat in Cabo 

Delgado ontplooi was, verklaar dat 2021 die jaar moet wees waarin ’n einde aan die insurgensie 

gebring word (Beula 2021). Ten einde die Mosambiekse magte te ondersteun het die regering 

in Maputo in ’n huurooreenkoms met die omstrede Russiese paramilitêre Wagner-groep getree 

ingevolge waarvan laasgenoemde vanaf November 2019 in die noorde van die land sou 

ontplooi asook opleiding aan die Mosambiekse veiligheidsmagte sou verskaf. Nadat die 

Wagner-groep egter kort ná ontplooiing terugslae en lewensverlies ervaar het, is hulle 

betrokkenheid by die Mosambiekse konflik beëindig, maar dit het nie die einde van buitelandse 

betrokkenheid in Cabo Delgado beteken nie. In April 2020 het die Mosambiekse regering die 

Suid-Afrikaans-gebaseerde Dyck Advisory Group (DAG), ’n maatskappy wat private militêre 

dienste lewer, op ’n kontrakbasis by die konflik betrek. DAG het ’n beperkte lugkragvermoë 

en het ’n leemte gevul wat grootliks in die teeninsurgensie-operasies ontbreek het. DAG was 

veel meer suksesvol in die stryd teen Ansar al-Sunna as die Wagner-groep, maar in April 2021 

het hulle kontrak verstryk (Demuynck en Weijenberg 2021). 

Op 23 Junie 2021, ná maande se besprekings tussen politieke rolspelers in Suider-Afrika, is 

besluit om ’n multinasionale SAOG-bystandsmag, amptelik bekend as die SADC Mission in 

Mozambique (SAMIM), in Cabo Delgado te ontplooi met die doel om terrorisme en geweld-

pleging wat uit gewelddadige ekstremisme voortspruit, te beveg. Dit het gevolg op ’n SAOG-

spitsberaad in April 2021 in Maputo waar aanbeveel is dat ’n mag van 3 000 soldate, bestaande 

uit land-, see- en vlootmagte, na Mosambiek gestuur moet word. Hierdie verwikkeling is in die 

streek en internasionaal verwelkom, omdat daar ’n besef was dat Ansar al-Sunna toenemend 

’n sterker profiel aangeneem het en dat die oostelike streke van Suider-Afrika mettertyd 

gedestabiliseer kon word, asook dat die insurgente ideologiese bande met die Islamitiese Staat 

in Sirië en Irak (ISIS of IS) gehad het wat gevaarligte laat flikker het (Demuynck en Weijenberg 

2021). 

Met die skrywe hiervan (Mei 2022) was daar egter nog geen sterk aanduiding dat die militêre 

betrokkenheid van die SAOG daarin geslaag het om die insurgensie stop te sit nie, ofskoon die 

SOAG in ’n verklaring tydens ’n buitengewone spitsberaad van die staatshoofde in Januarie 2022 

van “goeie vordering” melding gemaak het (SAOG 2022). Trouens, reeds ’n geruime tyd voor 

die ontplooiing van SAMIM het Gilbert Khadiagala, ’n kenner op die gebied van internasionale 

politiek aan die Universiteit van die Witwatersrand, ernstige voorbehoude uitgespreek oor die 

suksesvolle ontplooiing van ’n multinasionale SAOG-mag na Cabo Delgado. Sy voorbehoude 

was veral op die onderstaande gegrond: 

• Die SAOG het nie ’n geskiedenis van suksesvolle militêre ingryping nie. 

• Militêre magte in teeninsurgensie-operasies beskik dikwels nie oor die nodige kennis 

van en inligting oor wat die belangrikste dryfvere van konflikte is nie. 

• Dit is uiters moeilik om die taktiek van insurgente om staatsinstellings aan te val en 

burgerlikes om die lewe te bring suksesvol te beveg. 

• Die SAOG beskik kwalik oor die nodige militêre hulpbronne om by die gewelddadige 

konflik in Cabo Delgado betrokke te raak (Khadiagala 2021). 

Teen die agtergrond van bostaande fokus hierdie artikel op veral vier kwessies. Eerstens word 

die teoretiese aspekte van teeninsurgensie-operasies onder die loep geneem. Tweedens word 

die situasie in Cabo Delgado en faktore wat die konflik laat ontbrand het en steeds aanvuur, 

ontleed. Derdens val die fokus op die pogings van die Mosambiekse regering om die 

insurgensie in Cabo Delgado sedert 2017 die hoof te bied, in die besonder die kontraktering 

van buitelandse paramilitêre rolspelers. Laastens word SAMIM en dit wat die SAOG deur 

multinasionale betrokkenheid in Mosambiek probeer uitrig, asook die rol van die Rwandese 

weermag in Cabo Delgado, bestudeer. Die ontleding is kwalitatief van aard en word aan die 

hand van beskikbare literatuur gedoen. Vanweë die eietydse en aktuele aard word veral goeie 

beskikbare internetbronne ontleed, aangevul deur inligting van ’n Suid-Afrikaanse risiko-

ontledingsmaatskappy wat die situasie in Mosambiek noukeurig volg. Die doel van dié artikel 

is uiteindelik om aan te dui of die SAOG-magte, die Rwandese veiligheidsmagte en die 

Mosambiekse regering in Maputo wel besig is om vordering te maak in hulle pogings om ’n 

einde te probeer maak aan die grootskaalse geweld wat deur Ansar al-Sunna in Cabo Delgado 

gepleeg word en derhalwe stelselmatig ’n suksesvolle teeninsurgensie-operasie uit te voer. 

  

2. Konseptuele opheldering: insurgensie en teeninsurgensie 

Voordat aandag geskenk word aan die insurgensie en verbandhoudende konflikdinamika in die 

noorde van Mosambiek, moet daar eers duidelikheid verkry word oor twee begrippe, naamlik 

insurgensie en teeninsurgensie. 

Volgens Gossman (2010:31) is insurgensie ’n begrip waaroor dikwels gedebatteer word. In  

’n breë sin kom dit neer op ’n poging om ’n staat of regering deur middel van geweld omver  

te werp met behulp van onkonvensionele wyses van oorlogvoering. Dit gaan gepaard met 

guerrillataktiek en/of stedelike oproer of rebellie. Hinderlae, strooptogte, sabotasie en terreur 

is tipiese strydmetodes. 

Terwyl bevelvoering in konvensionele oorlogvoering by sentrale strukture berus, en tegnologie 

en swaar vuurkrag betrokke is om beheer oor gesag en grondgebied te vestig of te behou, is dit 

anders gesteld by insurgensies. Die insurgente hoef nie die geveg te wen nie; hulle moet bloot 

langer en beter uithou as die vyand en daardeur die vyand se politieke wil en vermoë om aan 

te hou veg, afbreek. Uiteindelik kan hulle dan op oorwinning aanspraak maak, al kom dit nie 

neer op ’n duidelike oorwinning of neerlaag nie (Gossman 2010:31–3). 

Vreÿ (2010:47) beskryf insurgensie as ’n baie spesifieke vorm van oorlog wat saamhang met 

die aanwending van ’n eiesoortige taktiek en wat enersyds kan aansluit by ’n oorhoofse 

strategie of andersyds ’n fase in ’n breër veldtog kan uitmaak. Dit val ook in die kategorie van 

wat die strategiese denker Colin Gray (en andere) in die literatuur as “klein oorloë” tipeer (Gray 

2012:55). So gesien, behels insurgensie gewapende bedreigings wat talle weermagte oor die 

wêreld heen aktief besig hou met teeninsurgensie-operasies. Vreÿ (2010:47) wys ook tereg 

daarop dat dit baie moeilik is om ’n algemene teoretiese perspektief te probeer formuleer met 

die doel om insurgensie beter te verstaan en teeninsurgensie eweneens goed te begryp. Wat 

akademici en praktisyns doen, is om die verskynsel van oorlog bloot op ’n wyer grondslag te 

bestudeer ten einde allerlei vorme van gewapende konflik behalwe konvensionele oorlog-

voering in te sluit en terselfdertyd ander spesifieke vorme van konflik daarvan te onderskei. 

Wat hierdie artikel betref, word volstaan met die definisie van Metz en Millen (2004:2) wat 

aanvoer dat insurgensie ’n strategie is van bewegings wat nie noodwendig in staat is om hulle 

politieke doelwitte deur ’n magsoorname te bereik nie, aangesien hulle te swak is. Insurgensie 

word gekenmerk deur ’n uitgerekte, asimmetriese konflik, die aanwending van komplekse 

gevegsterreine (beboste areas, berge, stedelike gebiede), sielkundige oorlogvoering en politieke 

mobilisering – alles gemik op die beskerming van die insurgente met die doel om uiteindelik 

die magsbalans in hulle guns te swaai. Die insurgente kan moontlik probeer om die bestaande 

regering op ’n revolusionêre wyse te vervang, of hulle kan meer beperkte doelwitte nastreef, 

soos afskeiding, outonomie of ’n verandering in beleid. Hulle vermy landskappe waar hulle 

swak en kwesbaar is, asook vorme van konvensionele oorlogvoering, en fokus op terreine waar 

hulle op ’n meer gelyke voet kan meeding en politieke en sielkundige voordeel uit die situasie 

kan trek. 

Hierdie soort konflikte kom sedert die beëindiging van die Koue Oorlog baie algemeen in 

Afrika voor. Die oorlog tussen Ethiopië en Eritrea vanaf 1991 was inderwaarheid ’n uitsondering, 

met ’n legio insurgensies wat oral op die vasteland gemanifesteer het (Vreÿ 2010:47). Volgens 

Metz en Millen (2004:2) kan daar onderskei word tussen nasionale insurgensies en bevrydings-

insurgensies. In albei gevalle is uitgerekte gewapende konflik wat jare en selfs dekades kan 

duur, ’n gemeenskaplike kenmerk. Eersgenoemde is gebaseer op verskille tussen regerings en 

insurgente met betrekking tot klas, ideologie, identiteit (etnisiteit, ras en godsdiens) of een of 

ander politieke faktor. Laasgenoemde het te make met ’n reaksie teen ’n regerende groep waar 

daar ’n vorm van eksterne besetting is wat saamhang met faktore soos ras, etnisiteit of kultuur. 

Hieruit kan afgelei word dat die 20ste-eeuse geskiedenis van Afrika tydens die koloniale stryd 

talle bevrydingsinsurgensies beleef het wat mettertyd toenemend plek gemaak het vir nasionale 

insurgensies. 

Die vraag is: Wat behels ’n geslaagde teeninsurgensie-operasie? Voordat dié vraag bespreek 

word, moet daar gemeld word dat teeninsurgensie neerkom op aksie deur regeringsmagte of 

ten minste bondgenote van die regering wat probeer om die insurgensie teen te werk of te 

elimineer. Sedert die dae van Soen Tsoe tot die Romeinse oorloë en tot die koloniale oorloë 

van die 19de en 20ste eeue was teeninsurgensie-operasies altyd moeilike en uitdagende 

operasies – ondanks goeie opleiding, hoë grade van gedissiplineerdheid of hulpbronne waaroor 

regeringsmagte moontlik beskik het (Gossman 2010:31–3). 

Teeninsurgensieteorie behels dat teeninsurgensiemagte oor duidelike riglyne vir aksie moet 

beskik. Uit die werk van Robert Thompson wat gespruit het uit die suksesvolle Britse veldtog 

in Maleisië (1948–1960), is veral vyf basiese teoretiese beginsels uitgelig vir geslaagde operasies 

wat alles neerkom op gekombineerde politieke en militêre aksie (kyk Mumford 2010). Hierdie 

beginsels word steeds op teeninsurgensie-operasies van toepassing gemaak en behels die 

volgende: 

• Die regering moet ’n duidelike politieke doelwit nastreef om die insurgente te verslaan. 

• Die regeringsmagte moet binne die reg optree. 

• Die rolle en verantwoordelikhede van al die betrokke samewerkende deelnemers moet 

duidelik uitgespel en gekoördineer word. 

• Daar moet prioriteit verleen word aan die uitskakeling van politieke ondermyning, 

eerder as om die guerrillas te probeer vernietig. 

• Die regering en sy magte moet gesag oor sy eie grondgebied voer, steun onder die 

plaaslike bevolking geniet, en oor ’n basis beskik voordat enige aanvalle op die 

guerrillas gedoen word. 

Wat laasgenoemde betref, is dit van sleutelbelang om deur die bevordering van politieke, 

maatskaplike en ekonomiese ontwikkeling die welwillendheid van die bevolking te wen.  

Dit is ’n politieke proses en die onderliggende gedagte is om die bevolking te skei van die 

insurgente se propaganda en infiltrasie, asook om na hulle ontwikkelingsbehoeftes om te sien. 

Dit verg gewoonlik dat regeringshervorming of -verandering plaasvind ten einde goeie 

regering te verseker, asook dat die persoonlike belange van regeringsfunksionarisse opsy 

geskuif word. Laasgenoemde is soms baie moeilik, en daarom is die proses om die harte en 

gedagtes van mense te wen dikwels een wat nie tereg kom nie (Gossman 2010:33–4). 

Wat belangrik is ten opsigte van begrip van die konflik in Cabo Delgado, is dat hoewel Ansar 

al-Sunna sedert sy ontstaan gemotiveer is deur eksterne rolspelers, die beweging ook sterk 

gemotiveer is deur ’n historiese trajek van plaaslike griewe (Tresten 2021). Werkloosheid 

onder jeugdiges en wydverspreide armoede het radikalisering in Cabo aangevuur tot die punt 

waar die insurgensie ’n ernstige nasionale veiligheidsbedreiging vir die Mosambiekse staat 

begin inhou het. En soos dikwels gebeur, het die leiers van die insurgensie griewe onder die 

plaaslike bevolking aangewend ten einde die bevolking te motiveer om teen hulle omstandig-

hede in verset te kom, asook om hulle beweging wyer bekend te stel. In alles is djihadisme 

voorgehou as die enigste uitkoms om geregtigheid en gelykheid in Mosambiek na te streef 

(Tresten 2021). ’n Hoogaangeskrewe kenner van die konflik in Mosambiek, Eric Morier-

Genoud, skryf die insurgensie in Mosambiek toe aan spesifieke historiese en maatskaplike 

dinamika. Wat dit betref, voer hy aan dat Ansar al-Sunna ontstaan het uit ’n gevoel van 

marginalisering wat die Mwani- etniese groep oor dekades heen ervaar het vanweë ’n gebrek 

aan ekonomiese ontwikkeling. Voorts was daar opbouende spanning in Cabo Delgado tussen 

Moslems. Dié spanning hou verband met ’n toenemende radikalisering onder ’n deel van die 

Mosleminwoners in die provinsie. In dié verband is Moslems wat met die sekulêre staat 

saamgewerk het, toenemend geopponeer deur djihadistiese Moslems wat hulle daarvoor 

beywer het om sodanige samewerking te beëindig, terwyl laasgenoemde hulle terselfdertyd 

ook as die oplossing vir die probleem van armoede in ’n streek met ryk gasbronne voorgedoen 

het (Zenda 2021:21–2). 

Teen hierdie agtergrond maak Baker en O’Neill (2010:7) dit duidelik dat geslaagde 

teeninsurgensie-operasies ’n omvattende benadering verg; ’n benadering wat ’n eenheid van 

poging en bevel behels en op die militêre, politieke, ekonomiese en maatskaplike dimensies 

van ’n konflik gerig is. ’n Teeninsurgensiestrategie moet gevolglik ook gebaseer word op die 

uitgangspunt dat operasies in dié verband uitdagend, duur en langdurig is, terwyl tyd vir die 

insurgent meer gunstig as vir die teeninsurgent is. 

Laastens kan daarop gewys word dat daar na afloop van die Koue Oorlog ’n verskuiwing in 

die aard van teeninsurgensie-operasies in Afrikastate was met die toetrede van multinasionale 

organisasies, spesifiek met die doel om nasionale tekortkominge aan te vul. Dit het betrekking 

op multinasionale magte wat deur VN, die Afrika-Unie, streeksorganisasies soos die SAOG en 

selfs die Europese Unie in verskeie Afrikastate ontplooi is, waaronder tans Mosambiek. 

  

3. Islamitiese ekstremisme en insurgensie in Cabo Delgado 

Cabo Delgado is aan die ooskus van Mosambiek geleë en is ook die noordelikste provinsie  

van dié land, met ’n uitgestrekte kuslyn. Die geskiedenis en gemeenskapslewe is oor baie eeue  

heen deur die handelsnetwerke van Arabiese handelaars in die Indiese Oseaan geslyp. Hierdie 

handelsnetwerke kan teruggevoer word na die agtste eeu, en het gelei tot die verspreiding van 

Islam langs die ooskus van Afrika, ook bekend as die Swahilikus. Teen hierdie agtergrond het 

Islam en Arabiese waardestelsels oor baie jare ’n rol gespeel in die slyp van idees en 

perspektiewe aan die ooskus van Afrika (Alden en Chichava 2020). Tans is Cabo Delgado  

’n provinsie met min of meer 2,3 miljoen inwoners, en is dit ’n streek waar Moslems die 

meerderheid uitmaak, naamlik ongeveer 60%. In werklikheid maak Moslems slegs ongeveer 

18% uit van Mosambiek se ongeveer 27 miljoen inwoners (US Embassy in Mozambique 2018; 

Zenda 2021), aangesien die meerderheid Mosambiekers Rooms-Katoliek is. 

Cabo Delgado het tydens die gewapende stryd in Mosambiek teen koloniale oorheersing ’n 

belangrike rol gespeel en was in die 1960’s ’n deel van die Frelimo se ruggraat in hulle stryd 

teen die Portugese. Tog het bevryding en onafhanklikwording vanaf 1975 nie enige positiewe 

ekonomiese gevolge vir Cabo Delgado meegebring nie. Trouens, groei in Mosambiek se per 

kapita-inkomste en beleggings wat in die land gemaak is, was grootliks beperk tot Maputo en 

omstreke in die suidelikste deel van die land. Dit is ’n belangrike stuk agtergrond om die ontstaan 

en groei van Ansar al-Sunna te verstaan, en die gevolge daarvan sal verder in die bespreking 

hier onder belig word. Verder hou Ansar al-Sunna se ontstaan ook verband met die sluipmoord 

op die radikale Keniaanse godsdiensleier Aboud Rogo Mohammed op 27 Augustus 2012 in 

Kenia nadat hy daarvan beskuldig is dat hy befondsing gereël het vir die Oos-Afrikaanse 

ekstremistiese beweging al-Sjabaab. Dit het tot opstande in Mombasa, Kenia aanleiding gegee 

wat etlike dae geduur het en die ontstaan aangevuur van Ansar al-Sunna as ’n godsdienstige 

sekte wat uiteindelik in ’n guerrillabeweging omvorm is – baie soos Boko Haram in Nigerië 

en naburige state (Alden en Chichava 2020). 

Ansar al-Sunna het egter eers later, in Oktober 2017, op die voorgrond getree met aanvalle op 

drie polisiestasies in Mocímboa da Praia, ’n kusdorp in die noordelike deel (Mackinnon 2020). 

Van 2018 af het aanvalle meer gewelddadig en willekeurig op ’n verskeidenheid teikens 

voorgekom, tesame met onthoofdings, aanvalle op nedersettings en ontvoering van vrouens en 

kinders. Uiteindelik het aanvalle ook voorgekom op ’n konvooi waar werkers en goedere van 

Anadarko, ’n voormalige Amerikaanse olie-en-gas-maatskappy wat destyds in Mosambiek 

werksaam was, vervoer is. Dit het gelei tot ’n tydelike staking van Anadarko se bedrywighede 

in die ontginning van natuurlike gas in die noordelike dele. Ná ’n tydperk van relatiewe kalmte 

was daar in April 2020 weer ’n aanval op Mocímboa da Praia, waarna daar uit insurgensie-

geledere aangekondig is dat Ansar al-Sunna gekom het om te bly en dat hulle die vestiging van 

’n Sjaria-gebaseerde administrasie in die vooruitsig stel, dit wil sê ’n administrasie wat 

ingevolge Islamitiese reg funksioneer (Casola en Iocchi 2020). Na aanleiding hiervan het 

Jasmin Opperman, ’n Suid-Afrikaanse kenner op die gebied van terrorisme, die insurgente wat 

die aanval op Mocímboa da Praia uitgevoer het, beskryf as die grootste saamtrek van insurgente 

in Mosambiek tot nog toe (Mackinnon 2020). Hierdie aanvalle het uitgespeel te midde van 

toenemend hoë vlakke van onstabiliteit en ontworteling van plaaslike gemeenskappe met baie 

negatiewe gevolge vir die ontwikkeling van landbou-aktiwiteite en wat tot die ontwrigting 

daarvan gelei het (Pirio, Pittelli en Adam 2019). 

Aanvanklik was die doel van Ansar al-Sunna om Sjaria-wetgewing in Cabo Delgado te vestig, 

en daarmee saam het die beweging Mosambiek se opvoedkundige, gesondheids- en regstelsel 

verwerp (Global Initiative Against Transnational Organized Crime 2020; Mutasa en Muchemwa 

2021). Die beweging het aangevoer dat die Moslem-gemeenskappe in Mocímboa da Praia nie 

ware volgelinge van die profeet Mohammed is nie en hulle dit gevolglik ten doel gestel om ’n 

godsdienstige identiteit aan te neem wat Ansar al-Sunna sou onderskei van die plaaslike 

gemeenskappe en ’n afgewaterde beoefening van Islam (Habibe, Forquila en Pereira 2019:10–

1). Die verwerping van regeringsinstellings soos hier bo gemeld het Ansar al-Sunna egter met 

die Mosambiekse regering in konflik gebring. Aanvanklik was waarnemers van mening dat die 

beweging deur gierigheid gemotiveer word, aangesien lede van die beweging na bewering 

betrokke geraak het by allerlei kriminele aktiwiteite wat hoë opbrengste lewer, waaronder 

onwettige mynbedrywighede, onwettige houtkappery, wildstropery en smokkelary (Global 

Initiative Against Transnational Organized Crime 2020; Mutasa en Muchemwa 2021). Onlangse 

navorsing dui egter daarop dat kriminele aktiwiteite, waaronder ontvoerings, nie ’n hoofbron 

van inkomste vir die beweging is nie, maar eerder ondersteuning van plaaslike besigheidslui, 

asook kontant en goedere waarop beslag gelê is tydens plundertogte (Global Initiative Against 

Transnational Organized Crime 2022:5). Dit moet gesien word teen die agtergrond van die feit 

dat baie ondersteuners van Ansar al-Sunna jeugdiges is wat sosio-ekonomies gemarginaliseer 

is en dit ook so ervaar – jongmense met groot opvoedkundige gebreke en wat sonder formele 

werksgeleenthede is. Dit is belangrike faktore wat radikalisering bevorder en jong 

Mosambiekers in Cabo Delgado gemotiveer het om by Ansar al-Sunna aan te sluit (Matsinhe 

en Valoi 2019:13). Die beweging is verder versterk deur jeugdige immigrante uit naasliggende 

lande wat eweneens in ’n gemarginaliseerde posisie verkeer, en so kon die beweging ’n 

ondersteuningsbasis opbou wat uiteindelik in tientalle klein selle georganiseer is en in Cabo 

Delgado versprei het (Morier-Genoud 2017). 

’n Belangrike punt van kommer is dat die insurgensie in die noorde van Mosambiek die eerste 

in sy soort in Suider-Afrika is waar daar ’n militante beweging is wat losweg met ISIS 

vereenselwig word (Aljazeera 2020) en wat derhalwe verband hou met wat as ’n djihadistiese 

insurgensie beskryf word (Fabricius 2020a). Hierdie verband tussen Ansar al-Sunna en ISIS – 

ofskoon die bande meer sentimenteel as formeel is – is die eerste keer opgemerk toe 

eersgenoemde die ISIS-vlag in dorpe en gebiede gehys het waar die beweging die oorhand oor 

die bestaande gesagstrukture gekry het (Craig 2020). Wat in ’n groter verband ook van belang 

is, is dat Moslem-ekstremisme tot ’n tyd gelede tot Tanzanië en Zanzibar beperk was. In ’n 

inligtingsessie in Augustus 2020 het generaal-majoor Dagvin RM Anderson, hoof van die 

Amerikaanse weermag se spesiale operasies in Afrika, ’n duidelike verband tussen ISIS en 

Ansar al-Sunna gelê en baie duidelik uitgespel dat ISIS daarin geslaag het om in die geval van 

Mosambiek diep in Suider-Afrika in te dring. Hy het sy perspektief op Ansar al-Sunna soos 

volg geformuleer: 

[W]e have seen them over the last 12 to 18 months develop in their capabilities, become 

more aggressive, and use techniques and procedures that are common in other parts of 

the world – in the Middle East – that are associated with the Islamic state (soos 

aangehaal deur Mackinnon 2020). 

Dit is moeilik om die dodetal en menslike ontworteling in Cabo Delgado te kwantifiseer, maar 

uit verslae kan afgelei word dat daar tussen 2017 en die einde van 2020 ongeveer 1 500 mense 

dood is (Buchanan-Clark 2020), terwyl tot soveel as twee miljoen ontwortel of negatief deur 

die geweldpleging geraak is (ReliefWeb 2020). 

Wat sedert 2017 in Mosambiek afspeel, moet beoordeel word teen die agtergrond van die feit 

dat konflik wat verband hou met Moslem-ekstremisme in ’n wêreldwye verband toegeneem 

het. Dit is voorts veral belangrik om te meld dat ISIS wêreldwyd ’n belangrike faktor in 

konflikstudie geraak het. Teen dié breë internasionale agtergrond wys navorsing duidelik op 

uitkringende bedreigings en dat ISIS daarin geslaag het om in sy voetspoor in verskeie 

wêrelddele te laat, waaronder die vasteland van Afrika en ook spesifiek Mosambiek met  

Ansar al-Sunna se oorname van Mocímboa da Praia in 2020. Trouens, met die oorname van 

laasgenoemde het die Sentraal-Afrikaanse “provinsie” (afdeling) van ISIS onmiddellik 

erkenning vir die gebeure geëis en dit ook in hulle nastrewing van die vestiging van ’n kalifaat 

as ’n nuwe buitepos verklaar (Institute for Economics and Peace 2020:2, 5). 

Dit moet egter ook gemeld word dat die verbintenis tussen ISIS en Ansar al-Sunna nie 

glashelder is nie, en betroubare inligting is beperk en selfs skraps. Daar is ook geen aanduiding 

dat Ansar al-Sunna regstreeks in opdrag van ISIS optree nie, en dit lyk trouens asof eers-

genoemde sy eie strategiese en operasionele besluite neem, ofskoon die rol van buitelandse 

vegters in Ansar al-Sunna nie buite rekening gelaat kan word nie (Institute for Economics and 

Peace 2020:17). Janse van Vuuren (2020:2) voer aan dat Ansar al-Sunna se huidige operasies 

in Mosambiek as ’n mikrokosmos van ISIS-operasies in ander dele van Afrika maar ook 

wêreldwyd beskou kan word. Dit is operasies wat hoofsaaklik op die platteland gevoer  

word en gekenmerk word deur die aanwending van mag, geweld en intimidasie van die 

bevolking met ’n gepaardgaande ontworteling van groot dele van die plattelandse bevolking. 

Ontworteling word dan aangewend om nuwe lede te werf. Daar word ook van redelik 

gesofistikeerde wapenstelsels gebruik gemaak, waaronder wapens van groot kaliber en 

hommeltuie, asook kleinerige operasies met seevaartuie aan die kus. 

Laastens moet ook duidelik gemaak word dat Ansar al-Sunna hom vir ’n Islamitiese kalifaat in 

Cabo Delgado beywer (Hall 2020). In dié opsig toon die beweging ooreenkomste met Boko 

Haram in die noordoostelike dele van Nigerië, waar die beweging aanvanklik nie ’n politieke 

beweging was nie. Boko Haram het bloot ’n bedeling nagestreef waar daar wegbeweeg kon 

word van ’n sekulêre gemeenskap en het jongmense na ’n Islamitiese skool in Maiduguri 

probeer trek. Daar het egter konflik tussen Boko Haram en die Nigeriese regering ontstaan en 

uiteindelik het dit daartoe gelei dat eersgenoemde hom die omverwerping van die Nigeriese 

regering en die vestiging van ’n Islamitiese kalifaat ten doel gestel het (Mapping Militant 

Organizations 2018). 

Volgens Janse van Vuuren (2020:2) moet Ansar al-Sunna in ’n breë verband beoordeel word 

teen die agtergrond van ISIS se groot doelwit om ’n kalifaat daar te stel. In Afrika is ISIS besig 

om momentum op te bou, en die beweging is daarop ingestel om gebiedsuitbreiding en werwing 

aktief na te streef. Dit blyk ook dat ISIS oor die jare bepaalde lesse geleer het en besef het dat 

daar in Irak en Sirië beperkinge is om welslae te behaal, en daarom het die fokus verskuif na 

plekke in Afrika wat van minder politieke en geostrategiese belang is. Mosambiek was vir lank 

’n land wat vir die groot moondhede veel minder politieke en geostrategiese belang ingehou 

het as gebiede in die Midde-Ooste waar ISIS die afgelope jare aktief was, maar sedert die 

ontdekking van natuurlike gas in die see langs die Mosambiekse kuslyn het die prentjie 

verander. 

  

4. Onveiligheid en buitelandse militêre betrokkenheid 

Soos genoem, het Ansar al-Sunna in Maart 2020 vir die eerste keer polisie en weermag-

instellings aangeval. Dit was ’n verandering in taktiek wat daarop toegespits was om 

burgerlikes te terroriseer. In ’n ander verandering van taktiek het die beweging begin om 

voedsel na plaaslike gemeenskappe te versprei, wat skynbaar tot ’n meer positiewe houding 

jeens die insurgente gelei het. Dit moet beskou word teen die agtergrond van ’n groeiende 

verwerping van die ontginning van natuurlike gas aan die kus deur reuse- multinasionale 

energiemaatskappye (Hall 2020) wat ingevolge ooreenkomste met die Mosambiekse regering 

betrokke geraak het by ontwikkelings met die oog op die ontginning van natuurlike gas aan die 

kus van Cabo Delgado. 

Dit is gevolg deur hardhandige optrede deur die Mosambiekse veiligheidsmagte teen die 

insurgente wat grootliks ooreenstem met hardhandige veiligheidsoptrede wat ook elders in 

Afrika waargeneem is, waaronder Somalië, die Tjadmeer-kom, die Sahel en die Magreb. In 

Mosambiek het die eskalerende aanvalle en die hardhandige optrede van die veiligheidsmagte 

wantroue onder die plaaslike bevolking laat toeneem (Pirio, Pittelli en Adam 2019). Die 

optrede van die Mosambiekse veiligheidsmagte – wat in daardie stadium hoofsaaklik uit 

spesiale polisielede bestaan het en waarin die Spesiale Operasies-groep sentraal was – was 

egter te swak om die ekstremiste te verhoed om die strategiese noordelike dorp Mocímboa de 

Praia, asook ’n dorpie in die Quissanga-distrik in te neem (Fabricius 2020a). Daarby het die 

Mosambiekse regering die erns van die situasie ontken omdat hulle skynbaar die aandag van 

die lae moreel en swak voorbereiding van die veiligheidsmagte wou aflei. Daar was selfs 

probleme met afvallige soldate en van wapens van veiligheidsmagte wat aan Ansar al-Sunna 

verkoop is (Israel 2020). 

Ingeligte waarnemers van die konflik, soos Salvador Forquilha, direkteur van die Institute  

for Social and Economic Studies in Maputo, voer aan dat die Mosambiekse regering die 

veiligheidsbedreiging van die insurgensie sedert die aanvang van die konflik onderskat het – 

terwyl ’n ooglopende bedreiging met streeksimplikasies duidelik was. Trouens, vir ’n tyd lank 

het die regering in Maputo na die dinamika in Cabo Delgado as ’n buitelandse komplot verwys 

en die plaaslike faktore wat die konflik veroorsaak het, misken. Dié toedrag van sake is bevestig 

ln ’n toespraak van president Filipe Nyusi van Mosambiek in Oktober 2020 toe hy gesê het dat 

Mosambiek aangeval word deur buitelandse magte wat weerlose burgerlikes en sosiale 

instellings teiken (Kajjo en Vilanculos 2020). In ’n ander geval is die insurgensie beskryf as 

bandietery (Zenda 2021:22). Soos reeds aangetoon, het navorsing egter bevind dat die konflik 

gemotiveer en aangevuur is deur wydlopende werkloosheid oor die Cabo Delgado-provinsie 

heen, wat vererger is deur die vernietigende uitwerking van natuurrampe (siklone en vloede) 

wat dele van Mosambiek swaar getref het (Alden en Chichava 2020). Daar is gehoop dat die 

ontginning van edelgesteentes en gasbronne langs die kus sou help met armoedeverligting 

onder die plaaslike bewoners, maar daarvan het niks gekom nie. Dit was veel eerder ’n geval 

van blywende armoede en bloedvergieting deur die Islamitiese militantes, maar waaraan selfs 

die veiligheidsmagte aandadig was, en sedert 2017 is Cabo Delgado grootliks onregeerbaar 

(Alden en Chichava 2020). 

Wat die Mosambiekse veiligheidsmagte betref, is daar geensins daarin geslaag om enige 

beskerming aan die plaaslike bevolking te verleen nie en uit verslae het dit trouens geblyk  

dat die veiligheidsmagte verantwoordelik was vir ernstige skendings van menseregte in Cabo 

Delgado (Schlein 2020). Zenda (2021:22) voer selfs aan dat navorsing in Cabo Delgado daarop 

dui dat die plaaslike bevolking die veiligheidsmagte meer gevrees het as die insurgente. 

Ondertussen het die veiligheidsmagte ook probleme ondervind. Hulle het bloot nie die mas 

opgekom het nie, aangesien hulle sélf mank gegaan het aan verwaarlosing deur die Mosambiekse 

regering, wat in sommige gevalle daartoe gelei het dat van die veiligheidsmagte hulle griewe 

met die insurgente gedeel het. Dit het veral gehandel oor probleme met ondervergoeding en 

gebrekkige logistieke ondersteuning. Hierbenewens was daar ook gevalle waar die plaaslike 

bevolking teenoor navorsers gekla het dat die veiligheidsmagte goedere en geld van hulle 

gesteel het. ’n Ander knelpunt wat in die afgelope jare groot uitdagings aan die veiligheids-

magte gebied het, hou verband met ooreenkomste tussen die regerende Frelimo en dié se jare 

lange politieke vyand en vernaamste opposisieparty, Renamo, spesifiek met betrekking tot die 

integrasie van guerrillavegters van Renamo in die veiligheidsmagte. Die integrasiepogings was 

nie slegs stadig nie, maar het ook mank gegaan aan befondsingsprobleme, en dit alles het tot 

onstabiliteit in die veiligheidsmagte bygedra (Bertelsmann Stiftung 2022:33; Human Rights 

Watch 2016). 

Teen dié agtergrond het die Mosambiekse regering waarskynlik genoop gevoel om aanbiedings 

vanuit die buiteland te oorweeg en te aanvaar, waaronder buitelandse militêre-opleidingshulp 

uit die VSA, die Europese Unie en Portugal (as voormalige koloniale moederland) (Martin 

2021). Hierbenewens het die Mosambiekse regering die hulp van die private Russiese 

paramilitêre Wagner-groep ingeroep om in September 2019 in Cabo Delgado te ontplooi ter 

ondersteuning van die Mosambiekse veiligheidsmagte (Fabricius 2020b). Ongeveer 200 lede 

van die Wagner-groep is ontplooi (Zenda 2021:23). Die ontplooiing van die Wagner-groep het 

egter geen verbetering in die situasie teweeggebring nie en verslae het eerder daarop gedui  

dat elf Russe, van wie sommige onthoof is, in die konflik met die insurgente omgekom het 

(Fabricius 2020b). Dit het daartoe gelei dat die Wagner-groep aan operasies in Mosambiek 

onttrek het. 

Dit het egter nie ’n einde aan buitelandse betrokkenheid by die konflik in Cabo Delgado 

gebring nie. Die prominentste buitelandse rolspeler wat daarna betrokke geraak het, was die 

Suid-Afrikaans-gebaseerde Dyck Advisory Group (DAG). DAG word besit deur ’n afgetrede 

kolonel van die Zimbabwiese weermag, Lionel Dyck, en het die Mosambiekse regering veral 

met opleiding en lugsteun bygestaan. In die geval van laasgenoemde het DAG vyf helikopters 

ontplooi, maar sonder om werklik welslae teen die insurgente te behaal deur hulle te verdryf 

of die aftog te laat blaas. 

DAG het ’n landskap betree wat volgens Dyck besaai was met gruweldade van allerlei aard – 

meer as enigiets wat hy tevore aanskou het. Dit het gewissel van verminkings tot kannibalisme 

en daarby was die insurgente volgens hom goed georganiseer, gemotiveer en goed toegerus 

(Zenda 2021:23). Trouens, DAG het voor groot uitdagings te staan gekom toe ’n Gazelle-

helikopter in sy besit deur kleingeweervuur getref en daarna ’n Bat Hawk-mikrovliegtuig 

afgeskiet is. Hierbenewens was daar ook openbare beskuldigings dat gevegshelikopters van 

DAG hulle skuldig gemaak het aan burgerlike ongevalle, wat saamgehang het met media-

berigte dat DAG-helikopters na enigiets geskiet het wat op die grond beweeg. Daar was selfs 

bewerings dat DAG verkeerdelik ’n vissersboot naby die toeriste-eiland Ibo laat sink het wat 

tot die dood van 14 onskuldige mense gelei het (Israel 2020). 

Nóg die militêre pogings van die Mosambiekse regering, nóg die hulp van buitelandse magte 

het aanvalle van Ansar al-Sunna tot ’n einde gebring (Campbell 2020). Die situasie het 

inderwaarheid vererger, en in November 2020 het verslae die ronde gedoen dat dosyne 

Mosambiekers in die noordelike dele onthoof is. Dit het die VN se Hoë Kommissaris vir 

Menseregte, Michelle Bachelet, genoop om ’n oproep te rig dat burgerlikes in die noordelike 

dele beskerming nodig het in ’n situasie wat bestempel is as toenemend gevaarlik en chaoties. 

Daar was ook ’n regstreekse vingerwysing na die Mosambiekse regering wat beskuldig is van 

doodslag en swak behandeling van mense, oordrewe gebruik van mag en arbitrêre opsluiting 

(ook van joernaliste) asook onwettige beperkings op openbare vryheid van beweging (Schlein 

2020). Nadat Amnestie Internasionaal DAG ook by menseregteskendings betrek het, is daar 

op 31 Maart 2021 bekendgemaak dat die maatskappy se kontrak met die Mosambiekse regering 

nie verleng is nie (Zenda 2021:23). 

Inmiddels was daar ook gesprekke tussen die Mosambiekse regering en die Europese Unie  

om die Mosambiekse weermag met opleiding by te staan (Reuters 2020). In Maart 2021 het 

die VSA eweneens betrokke geraak toe spesiale magte van die Amerikaanse weermag na 

Mosambiek gestuur is om hulp met opleiding te verskaf. Op politieke vlak het die Amerikaanse 

Sekretaris van Verdediging, Anthony Blinken, Bonomade Machude Omar, die leier van wat 

deur Amerikaanse veiligheidsrolspelers as ISIS-Mosambiek geklassifiseer is, as ’n globale 

terroris verklaar nadat hy ’n aanval op die Amarula Hotel in Palma gelei het. Hierdie aanval 

het Total Energies – die grootste belegger in Mosambiek se natuurlikegasontginning – se 

bedrywighede tot stilstand gebring (Da Cruz 2022). 

In dié verband moet voorts gemeld word dat selfs Total Energies inderwaarheid bygedra tot 

die betrokkenheid van buitelandse veiligheidsfunksionarisse in Cabo Delgado deur sy eie 

veiligheidsmagte van buite in te bring. Hoogs opgeleide veiligheidspersoneel is gekontrakteer, 

waaronder veral voormalige lede van die Franse Vreemde Legioen (Bowker 2020). Uiteindelik 

het Total Energies in April 2021 sy bedrywighede in Cabo Delgado tydelik opgeskort  

nadat die insurgente met gewapende geweld voortgegaan het en Palma naby Total Energies se 

Afungi-gasaanleg aangeval het. Dit alles kom daarop neer dat die buitelandse magte onsukses-

vol was om die insurgente onder bedwang te bring en dat die teeninsurgensiepogings nie daarin 

kon slaag om die situasie in Cabo Delgado om te keer nie. 

As ’n laaste perspektief op sake moet hier vermeld word dat die private buitelandse paramilitêre 

magte wat by die konflik in Cabo Delgado betrek is, vir die Mosambiekse regering groot 

uitgawes meegebring het. Volgens Zenda (2019:22) moes Maputo maandeliks $25 000 vir  

elke kontrakteur op die grond opdok, asook verdere uitgawes vir toerusting en ander logistieke 

oorwegings aangaan. Dit alles het die agteruitgang en gebrekkige befondsing van die 

Mosambiekse veiligheidsmagte onder die soeklig geplaas en oproepe vir modernisering laat 

opklink. Wat die insurgensie betref, is ’n ander belangrike punt weer eens na vore gebring, 

naamlik dat die oplossing vir die konflik in Cabo Delgado nie suiwer militêr van aard kan wees 

nie en dat buitelandse paramilitêre magte daarom nie ’n medium- of langtermynoplossing kan 

bied nie. Daar moet ook ’n niemilitêre benadering gevolg word, aangesien dit in werklikheid 

onmoontlik is om ’n insurgensie die hoof te bied indien griewe en frustrasie onder die plaaslike 

bevolking met betrekking tot armoede en ongelykheid nie ook die nodige aandag kry nie. Dit 

is veral van toepassing op jeugdiges wat hulle tot ekstremisme wend vanweë ’n gebrek aan 

ontwikkelingsgeleenthede (Zenda 2021:23). Juis dít is deur navorsers as die kern van die 

probleem in Cabo Delgado uitgewys. In dié verband voer Matsinhe en Valoi (2019:2) aan dat 

Cabo Delgado vrugbare teelaarde vir radikalisering is met hoë werkloosheid, lae geletterd-

heidsvlakke en weinig indien enige dienslewering in die provinsie. Daarby is die gevoel onder 

jeugdiges dat werksgeleenthede in die ryk gasontginningsbedryf vir werkers uit Maputo bestem 

is. In dié verband doen Matsinhe en Valoi (2019:2) aan die hand dat oplossings gesoek moet 

word in ’n koppeling van die ekonomie in die suide met dié van die noordelikste dele deur die 

skep van die nodige infrastruktuur. Voorts moet onderwys en opvoeding onder jeugdiges 

aandag geniet sodat daar uiteindelik ’n afname in ’n gevoel van marginalisering kan wees. Daar 

moet gekyk word na hoe die plaaslike bevolking aansluiting kan vind by die opbrengste wat 

spruit uit die ontginning van gas, en laastens moet daar in streeksverband deur die SAOG  

gekyk word na wyses waarop radikalisering en ekstremisme bekamp kan word. Teen hierdie 

agtergrond word die ontplooiing van SAMIM in Cabo Delgado vervolgens onder die loep 

geneem. 

5. Toetrede van die SAOG en Rwanda 

’n Nuwe hoofstuk is ingelui met die toetrede van SAMIM tot die konflik in Cabo Delgado. Dit 

was ’n uitvloeisel van ’n buitengewone spitsberaad van die staat- en regeringshoofde van die 

SAOG op 23 Junie 2021. Tydens die beraad is besluit om ’n SAOG-bystandsmag na Mosambiek 

te stuur, waaraan daar kort daarna uitvoering gegee is (Deleglise 2021). Die doel was om die 

Mosambiekse regering te ondersteun in sy pogings om terrorisme en dade van gewelddadige 

ekstremisme in Cabo Delgado te beveg (SAOG 2021). Dit was duidelik dat daar nie sprake 

was van ’n vredesteunoperasie soos wat tipies deur multinasionale interregeringsorganisasies 

in akute intrastaatlike konflikte ontplooi word nie, maar eerder ’n teeninsurgensiesending. Die 

befondsing sou kom van SAOG-lidlande, ofskoon daar ook versoeke aan die Afrika-unie (AU) 

en die VN gerig sou word vir hulp met befondsing (Deleglise 2021). Soldate van Angola, 

Botswana, Demokratiese Republiek van die Kongo, Lesotho, Malawi, Suid-Afrika, Tanzanië 

en Zambië is uiteindelik aan SAMIM beskikbaar gestel (Fabricius 2022). Uiteraard was die 

verwagting dat Suid-Afrika in terme van personeel en befondsing verreweg en disproporsio-

neel die grootste bydrae moes lewer. 

Ondertussen het goeie verhoudinge tussen die onderskeie staatshoofde van Mosambiek en 

Rwanda, president Filipe Nyusi en president Paul Kagame, ook gelei tot ’n ander belangrike 

ooreenkoms wat eweneens voorsiening gemaak het vir die ontplooiing van ’n buitelandse mag 

in Cabo Delgado, naamlik ’n mag van die Rwandese weermag. Trouens, die Rwandese mag is 

baie vinnig na afloop van die gesprekke tussen die twee staatshoofde in Julie 2021 ontplooi en 

die ontplooiing het selfs saamgeval met ’n besoek van Kagame aan die provinsiale hoofstad, 

Pemba (Aljazeera 2021). Wat dalk hier gemeld moet word, is dat daar ’n sterk politieke 

verbintenis tussen Rwanda en Frankryk bestaan en dat Total Energies ’n Franse maatskappy is 

en, soos gemeld, die grootste belegger in Mosambiek se natuurlike gasontginning is. 

Die ontplooiing van die Rwandese magte was in verskeie opsigte belangrik. Ongeveer 1 000 

Rwandese soldate is (aanvanklik) na Cabo Delgado gestuur, en volgens sommige waarnemers 

was dit ’n duidelike poging van Kagame om sy weermag internasionaal voor te hou as die mees 

bevoegde en bes-georganiseerde weermag in Afrika. Wat belangrik is, is dat dit ’n weermag is 

met baie ondervinding in internasionale vredesteunoperasies. Kort voor lank het die Rwandese 

weermag welslae behaal deur Mocímboa da Praia van die insurgente terug te wen, terwyl daar 

ook aanspraak gemaak is op die dood van 70 insurgente. Daar is verdere welslae behaal met 

die aankondiging dat ’n 50 km lange veiligheidsone geskep is om Total Energies se gasprojekte 

te beskerm, wat van kritieke belang is vir dié maatskappy se toekomstige betrokkenheid in 

Mosambiek (Cascias 2021). 

Intussen was daar aansienlike internasionale fokus op die SAOG se besluit om by die Cabo 

Delgado-aangeleentheid betrokke te raak. Volgens Deleglise (2021) was daar veral vyf sake 

wat die SAOG en SAMIM as ernstige uitdagings in die oë gestaar het. Eerstens moes die 

sending na Mosambiek nie oormatige klem op veiligheid en militarisering plaas nie. Dit het 

beteken dat daar deeglik in ag geneem moes word dat korrupsie, sosio-ekonomiese griewe, 

gevoelens van marginalisering en historiese etnolinguistiese konflikte belangrike faktore is wat 

almal ’n rol in die konflik in Cabo Delgado speel. Tweedens sou die ontplooiing ’n toets wees 

vir die militêre vermoë en operasionele gereedheid van die SAOG in soverre dit die ontplooiing 

van SAMIM betref. Die SAOG was reeds tevore by sulke operasies betrokke, soos dié in 

Lesotho, maar hierdie ontplooiing in Cabo Delgado was die eerste van sy soort, ’n militêre 

operasie wat teen insurgente gemik is. Derdens sou die SAOG die ontplooiing aanpak met min 

ervaring van teeninsurgensie-operasies. Met dié operasie sou die SAOG hom ook begeef op 

die terrein van ander rolspelers in Afrika wat by soortgelyke operasies in Somalië, die Sahel 

en die Tjadmeer-kom betrokke geraak het. Vierdens sou die SAOG ’n streeksoplossing by ’n 

spesifieke konflik van toepassing moes maak. Die SAOG se operasionele begrippe, beleide  

en praktyke sou ook by die strategieë van die Mosambiekse regering aansluiting moes vind. 

Vyfdens sou die SAOG met sy betrokkenheid in Mosambiek sy visier moes stel op toekomstige 

teeninsurgensie-operasies wat toenemend eise aan multinasionale rolspelers stel, waaronder 

die betrokkenheid van burgerlike samelewings en leierskap op sowel die streeks- as die nasionale 

vlakke. 

Na ’n aanvanklike optimisme op politieke vlak het waarnemers vanaf Januarie 2022 toenemend 

kritiese vrae begin vra oor die vermoë van die SAOG om ’n geslaagde teeninsurgensie-operasie 

in Cabo Delgado uit te voer. So byvoorbeeld het Fabricius (2022) berig dat militêre kundiges 

SAMIM vroeg reeds bestempel het as ’n mag wat nie naastenby oor die hulpbronne beskik wat 

nodig is vir ’n mag van dié aard nie. Daar was van meet af aan veral ’n tekort aan die nodige 

infanteriste om operasies te rugsteun, asook ’n gebrek aan lugsteun en die nodige logistiek. 

Sonder versterkings sou SAMIM nie daarin kon slaag om teeninsurgensie-operasies in Cabo 

Delgado suksesvol te onderneem nie. Alhoewel daar aanvanklik in die vooruitsig gestel is om 

’n mag van 3 000 soldate te ontplooi, met inbegrip van infanteriste en spesiale magte asook 

verskeie helikopters wat met aanvals- en vervoertake kon help, is die nodige infanterie en 

aanvalshelikopters nie beskikbaar gestel nie. ’n Aanvalstuig van die Suid-Afrikaanse Vloot  

is na Cabo Delgado gestuur vir ondersteuning, maar moes vanweë meganiese probleme  

onttrek en dus het geen bydrae gerealiseer nie. Twee Oryx-helikopters van die Suid-Afrikaanse 

Lugmag wat vervoertake behartig het en trouens al die bydraende lidstate (Angola, Botswana, 

DRK, Lesotho, Malawi, Suid-Afrika, Tanzanië en Zambië) moes ondersteun, was duidelik 

oorwerk en albei is volgens berigte by geleentheid deur vyandelike vuurkrag getref. 

Teen Januarie 2022 het SAMIM 11 ongevalle aangeteken, naamlik twee soldate wat in gevegte 

dood is, een wat hom doodgeval het uit ’n helikopter, een wat doodgery is, een wat dood is  

aan serebrale malaria en ses wat in gevegte met insurgente gewond is. Intussen het SAMIM 

daarop aanspraak gemaak dat meer insurgente deur SAMIM om die lewe gebring is as wat daar 

verliese aan hulle kant was, maar dit was vir waarnemers duidelik dat die Rwandese magte, 

wat ’n sterk mag ontplooi het, beter gevaar het as SAMIM in operasies teen die insurgente. 

Wat die Mosambiekse veiligheidsmagte betref, was daar aanduidings dat hulle nie slegs tekorte 

aan toerusting en ammunisie ervaar het nie, maar in sekere gevalle selfs tydens gevegte weg-

gehardloop het (Fabricius 2022). Darren Olivier, ’n gerekende Suid-Afrikaanse militêre ontleder 

en direkteur van African Defence Review, ’n gesaghebbende internetgebaseerde dinktenk wat 

op verdedigingsake en konflikte in Afrika fokus, het sake soos volg opgesom, soos aangehaal 

deur Fabricius (2022): “The SADC mission in Mozambique is ridiculously under-resourced 

for the task it has been given, and if the mission is simply extended without a change to that 

then we should expect more casualties along with potential mission failures.” 

Op 12 Januarie 2022 het die SAOG andermaal ’n buitengewone spitsberaad van die staats-  

en regeringshoofde van die organisasie byeengebring waartydens daar besluit is om SAMIM 

se ontplooiing in Mosambiek te verleng. Die spitsberaad het lidstate geprys vir bydraes wat 

gelewer is ten opsigte van soldate, toerusting en finansiële ondersteuning, asook die sterk 

verbintenis tot vrede en veiligheid in die streek. Daar was ook ’n opmerklike verwysing na 

goeie vordering wat gemaak is sedert die aanvanklike ontplooiing van SAMIM (SAOG 2022). 

Op dieselfde tydstip dat die SAOG sy buitengewone spitsberaad van staats- en regeringshoofde 

byeengeroep het, is daar aangekondig dat Rwanda en Mosambiek ’n bilaterale ooreenkoms 

onderteken het wat voorsiening gemaak het vir ’n verlenging van Rwandese hulp aan 

Mosambiek in Cabo Delgado. Die ooreenkoms is dus aangegaan as losstaande van die SAOG 

se beplande militêre betrokkenheid in Mosambiek. Die ooreenkoms is in Kigali onderteken 

tussen die stafhoof van die Rwandese weermag, generaal J Bosco Kazura, en die stafhoof van 

die Mosambiekse weermag, admiraal Joaquim Mangrasse. Van verdere belang is dat die 

Rwandese weermag sy teenwoordigheid in Mosambiek mettertyd verdubbel het na meer as 2 

000 soldate en polisie (Du Plessis 2022). 

Anders as die SAOG se staats- en regeringshoofde het verskeie militêre kundiges egter ernstige 

bedenkinge uitgespreek oor die verloop van sake in Cabo Delgado en die vermoë van SAMIM 

om welslae te behaal. In ’n onderhoud met defenceWeb (2022) vroeg in 2022 het een van  

Suid-Afrika se voorste militêre ontleders, Helmoet-Römer Heitman, byvoorbeeld drie faktore 

uitgelig wat SAMIM voor reuse-uitdagings te staan gebring het. Eerstens was SAMIM se 

beskikbare militêre vermoë en personeel nie genoegsaam om al 17 distrikte van Cabo Delgado 

onder beheer te bring en dit veilig te hou nie. Die gebied is bloot te uitgestrek, en daarby het 

dit geblyk dat die insurgentegetalle in sommige gebiede tussen 1 500 en 2 000 sterk was. 

Tweedens is daar in die aanvanklike beplanning van SAMIM se ontplooiing voorsiening 

gemaak vir genoegsame spesiale magte op land en vlootelemente wat vanaf die kus sou 

ondersteun. Wat dit betref, moet die spesiale magte die insurgente opspoor en dan aan die 

reaksiemagte oorlaat, waaronder infanterie of valskermsoldate. In Cabo Delgado het dit egter 

nie gebeur nie, aangesien die spesiale magte nie die nodige ondersteuning ontvang het nie en 

die vlootelement nie gerealiseer het nie. Teen hierdie agtergrond het Heitman die SAMIM-

operasies in Cabo Delgado beskryf as ’n situasie wat op niks uitloop nie. Trouens, die 

insurgente kon daarin slaag om hulle aktiwiteite na die weste van die land uit te brei en die 

moontlikheid was selfs daar om vanaf die kant van die Malawi-meer ondersteuning te ontvang. 

Sonder lugsteun van ’n aanvalshelikopter kon die insurgente ook suidwaarts beweeg en uitbrei 

(defenceWeb 2022). Wat dus na aanleiding van die bostaande met stelligheid aangevoer kan 

word, is dat SAMIM – ondanks die positiewe politieke uitspraak van die SAOG se staats- en 

regeringshoofde – ver te kort geskiet het wat betref die nodige personeel en uitrusting om Ansar 

al-Sunna die hoof te bied. Op militêre vlak was daar ooglopende gebreke. Nodeloos om te sê 

dat al die probleme in die provinsie op sosio-ekonomiese vlak onaangeraak was. Van welslae 

in ’n teeninsurgensieverband was daar weinig indien enige sprake. Wat hier as besonder 

problematies uitgelig kan word, is dat ’n oorwegend militêre benadering in die teeninsurgensie-

operasies gevolg is en dat die sosio-ekonomiese knelpunte in Cabo Delgado nie die nodige 

aandag gekry het nie. 

Die internasionale menseregte-organisasie Amnestie Internasionaal het egter ’n ietwat meer 

positiewe uitkyk op sake as wat hier bo vermeld is en wys daarop dat die insurgente uit hulle 

vestings verdryf is, ofskoon daar toegegee word dat die soldate op die grond van meet af aan 

te “uitgedun” was om werklik veiligheid in die streek te verseker. Hulle verslagdoening was 

soos volg, en as verskeie verslae bekyk word, lyk hulle taksering van sake in die kol: 

But the insurgency is far from extinguished. Many fighters have simply blended into 

the civilian population, waiting for the right time to remobilise. Small groups continue 

to stage attacks in [the] central, coastal and northern parts of the province. The 

insurgency could thus easily rebound if foreign forces suddenly draw down […] 

Insurgents are finding ways to adapt to the Rwandan-SADC military pressure, pushing 

into next-door Niassa province and staging a few attacks in Tanzania. They are also 

trying to deploy more improvised explosive devices (IEDs) on the battlefield. 

Van Amnestie Internasionaal se kant is daar tereg aan die hand gedoen dat die Mosambiekse 

regering meer moet doen om vrede deur weë en middele buite die militêre verband na te jaag 

ten einde die konflik in Cabo Delgado te probeer beëindig. Hierdie aspek van geslaagde 

teeninsurgensie-operasies kan nie genoeg benadruk word nie en kan uiteindelik die verskil 

tussen welslae en mislukking beteken. Dit is uiteraard iets wat teeninsurgensie-operasies baie 

uitdagend en duur maak, en sonder die mobilisering van hulpbronne kan daar nie welslae wees 

nie. Indien daar ’n lang tydsverloop is om hulpbronne te mobiliseer, sal dit ook in die hande 

van die insurgente speel. 

Een moontlikheid volgens Amnestie Internasionaal (2022) is om die insurgente deur aan-

sporings te probeer oorhaal om hulle selle te verlaat. Mosambiek se buurstate moet ook meer 

doen om die Mosambiekse regering so ver te kry om dialoog tussen plaaslike en nasionale 

politieke leiers of elites te laat plaasvind. Selfs dialoog met die insurgente moet as ’n doelwit 

nagestreef word. Daar moet veral meer gedoen word om Ansar al-Sunna se finansiële bronne 

uit die buiteland af te sny, veral aangesien elemente van Ansar al-Sunna begin het om na die 

westelike Niassa-provinsie en selfs Tanzanië te verskuif. Die rol van ISIS op die kontinent, 

veral in Oos-Afrika, moet ook in AU-verband aandag geniet en op dié wyse moet Ansar al-

Sunna se ondersteuning en oorlewing sterker onder die soeklig geplaas word. Die gevoel is ook 

uitgespreek dat sowel SAMIM as die Rwandese magte bykomende finansiële steun moet kry. 

Wat die situasie op die grond betref, kon die belangrikste lidstaat van SAMIM, Suid-Afrika, in 

April 2022 wel sy militêre teenwoordigheid van infanteriste en spesiale magte op die grond 

uitbrei, asook die ondersteuning van sowel sy lugmag as vloot tot die operasie toevoeg. Dit het 

selfs daartoe gelei dat die hoof van die Suid-Afrikaanse Nasionale Weermag, generaal Rudzani 

Maphwanya, op groot verliese aan die kant van die insurgente aanspraak gemaak het. Risiko-

ontleders wat die situasie in die noorde van Mosambiek noukeurig volg, het egter bedenkinge 

uitgespreek of dié aanspraak met die werklikhede in Cabo Delgado strook (Rhula Intelligent 

Solutions 2022c). Trouens, ’n toename in insurgensie-aktiwiteite is selfs in Mei 2022 deur die 

betrokke risiko-ontleders gerapporteer, terwyl daar ook duidelik uitgespel is dat die insurgensie 

steeds ’n volgehoue en beduidende bedreiging vir vrede en stabiliteit ingehou het (Rhula 

Intelligent Solutions 2022b). 

Die jongste beskikbare inligting van risiko-ontleders wat die situasie in die noorde van 

Mosambiek noukeurig volg, dui in kort daarop dat die gesamentlike veiligheidsmagte duidelik 

baie druk op insurgente uitoefen, met geslaagde operasies in veral die Macomia-distrik, maar 

nie sodanig dat dit die insurgensie hoegenaamd onderdruk of stuit nie. Inteendeel, aanvalle 

deur insurgente duur voort, met aanvalle wat gerapporteer is in die distrikte van Ancuabe, 

Macomia, Meluco, Mocímboa da Praia en Palma. Dit beteken dat burgerlike ongevalle, 

vernietiging van infrastruktuur en plundering steeds in Cabo Delgado voortduur (Rhula 

Intelligent Solutions 2022a).  

6. Samevatting en slot  

Uit die bostaande is dit duidelik dat hoewel Ansar al-Sunna deur eksterne rolspelers gemotiveer 

is, die beweging primêr deur griewe – wat veral met wydverspreide armoede te make het – 

aangevuur is. Laasgenoemde hou weer verband met opvoedkundige tekortkominge en gevolg-

like werkloosheid onder jeugdiges. Dit was die wese van radikalisering in Cabo Delgado tot 

die punt waar die insurgensie vanaf 2017 ’n ernstige nasionale veiligheidsbedreiging vir 

Mosambiek begin inhou het. Daarbenewens is Ansar al-Sunna in die afgelope jare versterk 

deur jeugdige burgers uit naasliggende lande wat eweneens in ’n gemarginaliseerde posisie 

verkeer het. So kon die beweging ’n ondersteuningsbasis opbou wat uiteindelik in tientalle 

klein selle in Cabo Delgado versprei en georganiseer is. 

In die bespreking is dit ook duidelik gemaak dat suksesvolle teeninsurgensie-operasies ’n 

omvattende benadering verg, ’n benadering wat ’n eenheid van poging en bevel insluit en  

wat gerig is op die militêre, politieke, ekonomiese en sosiale dimensies van ’n konflik. ’n 

Teeninsurgensiestrategie behels derhalwe operasies wat uitdagend, duur en langdurig is. 

Hier bo is verder aangevoer dat daar in die noorde van Mosambiek nie slegs ’n oplossing deur 

militêre middele gesoek kan word nie. ’n Niemilitêre benadering moet eweneens gevolg word, 

aangesien dit inderwaarheid onmoontlik is om ’n insurgensie die hoof te bied indien griewe en 

frustrasie onder die plaaslike bevolking met betrekking tot sake soos armoede en ongelykheid 

nie ook die nodige aandag geniet nie. Dit is veral van toepassing op jeugdiges wat hulle tot 

ekstremisme wend vanweë ’n gebrek aan ontwikkelingsgeleenthede. ’n Sentrale argument in 

die bespreking hier bo is trouens dat Cabo Delgado in die afgelope jare ’n vrugbare teelaarde 

geword het vir radikalisering teen die agtergrond van hoë werkloosheid, lae geletterdheids-

vlakke en weinig indien enige dienslewering in die provinsie. 

Die optrede van die Mosambiekse veiligheidsmagte het van meet af aan neergekom op 

hardhandige optrede teen die insurgente wat heelwat ooreenstem met soortgelyke hardhandige 

veiligheidsoptrede elders in Afrikastate, byvoorbeeld in Nigerië. Ná jare lange verwaarlosing 

deur die Mosambiekse regering het die veiligheidsmagte egter nie die mas opgekom nie. Veral 

probleme met ondervergoeding en gebrekkige logistieke ondersteuning was knelpunte. 

Teen dié agtergrond het die Mosambiekse regering aan die private Russiese paramilitêre 

Wagner-groep die groen lig gegee om in September 2019 in Cabo Delgado te ontplooi ter 

ondersteuning van die Mosambiekse veiligheidsmagte. Daarna was die Suid-Afrikaans-

gebaseerde DAG die ooglopendste buitelandse rolspeler, maar geen werklike welslae kon teen 

die insurgente behaal word nie. Trouens, soos hier bo bespreek, het die private buitelandse 

paramilitêre magte ’n landskap betree wat besaai was met allerlei gruweldade wat gewissel  

het van doodslag tot verminkings tot ontworteling. Hierbenewens was die insurgente goed 

georganiseer, gemotiveer en goed toegerus, en nóg die militêre benadering van die 

Mosambiekse regering nóg die hulp van private buitelandse paramilitêre magte kon aanvalle 

van Ansar al-Sunna tot ’n einde bring of selfs ’n betekenisvolle demper daarop plaas. 

’n Nuwe hoofstuk in die konflikdinamika in Cabo is ingelui met die toetrede van SAMIM tot 

die konflik in Cabo Delgado nadat daar op ’n buitengewone spitsberaad van die staats- en 

regeringshoofde van die SAOG op 23 Junie 2021 besluit is om ’n bystandsmag van die SAOG 

na Mosambiek te stuur. Laasgenoemde is vanaf Julie 2021 in Mosambiek ontplooi. Die goeie 

verhoudinge tussen die staatshoofde van Mosambiek en Rwanda het inmiddels ook ’n ander 

belangrike ooreenkoms meegebring wat eweneens voorsiening gemaak het vir die ontplooiing 

van ’n buitelandse mag in Cabo Delgado, naamlik soldate van die Rwandese weermag. 

Die Rwandese weermag het spoedig welslae aangeteken deur die noordelike strategiese hawe-

dorp Mocímboa da Praia terug te wen van die insurgente, terwyl daar ook aanspraak gemaak 

is op welslae in ander gevegte teen die insurgente. Voorts is ’n 50 km lange veiligheidsone 

geskep om die gasprojekte wat vir Total Energies van kritieke belang was om sy betrokkenheid 

by die gasprojekte in heroorweging te bring, te beskerm. 

SAMIM is egter vroeg reeds deur militêre waarnemers bestempel as ’n mag wat nie naastenby 

toegerus is met die hulpbronne wat nodig is vir ’n mag van dié aard nie. Die aanvanklike 

beplanning om ’n mag van 3 000 soldate te ontplooi, met inbegrip van infanterie en spesiale 

magte asook verskeie helikopters wat aanvals- en vervoertake kon uitvoer, het nie gerealiseer 

nie. Terselfdertyd het die Rwandese magte, wat ’n sterk mag van 1 000 ontplooi het wat  

later na 2 000 opgestoot is, beter as SAMIM in operasies teen die insurgente gevaar. Wat  

die Mosambiekse veiligheidsmagte betref, was daar aanduidings dat hulle nie slegs tekorte  

aan toerusting en ammunisie ervaar het nie, maar in sekere gevalle tydens gevegsituasies 

gevlug het. 

In die vroeë maande van 2022 was die ruggraat van die insurgensie egter nog hoegenaamd nie 

gebreek nie en kon die insurgente daarin slaag om hulle aktiwiteite na die weste van die land 

uit te brei terwyl daar selfs op die moontlikheid gewys is dat hulle vanaf die kant van die 

Malawi-meer ondersteuning kon ontvang. Kortom, SAMIM het ver tekort geskiet wat betref 

die nodige personeel en toerusting om Ansar al-Sunna die hoof te bied, en in die geheel gesien 

was daar vanaf vroeg in 2022 tot die skrywe hiervan ooglopende gebreke op militêre vlak. 

Nodeloos om te meld dat die sosio-ekonomiese probleme in die noorde van Mosambiek 

wesenlik onaangeraak gebly het. Met ander woorde, van die weë en middele om ’n blywende 

oplossing buite die militêre omgewing na te jaag en sodoende ’n einde te probeer bring aan die 

konflik in Cabo Delgado, is daar geen teken nie. 

’n Kernaspek van teeninsurgensie-operasies wat hier in die finale instansie benadruk moet word, 

is dat ’n militêre benadering van meet af aan duidelik was in pogings van die Mosambiekse 

regering om Ansar al-Sunna in bedwang te hou en selfs te elimineer. Afgesien daarvan dat die 

Mosambiekse regering se aanvanklike benadering een van kragdadige of hardhandige optrede 

jeens die beweging was, was die daaropvolgende pogings van die buitelandse paramilitêre 

magte wat by die stryd teen Ansar al-Sunna betrek is, eweneens gekenmerk deur pogings wat 

grootliks of selfs uitsluitlik op militêre optrede geskoei was. Soos verwag kon word, het dit nie 

tot geslaagde operasies gelei nie. Wat ontbreek, is ’n benadering met ’n langtermynoogmerk 

en skynbaar selfs ’n grondige besef dat die problematiek van gebrekkige regering en 

gepaardgaande sosio-ekonomiese probleme radikalisering moontlik gemaak het en derhalwe 

’n aanleidende oorsaak van die insurgensie was. Dienooreenkomstig moet dit in teeninsur-

gensiepogings die nodige aandag geniet. Tans is dit (steeds) ’n tekortkoming in die insurgensie-

operasies waarby SAMIM en die Rwandese magte betrokke is. 

So gesien, kan die rolspelers wat in Mosambiek betrokke is by die insurgensie, wel daarop 

aanspraak maak dat daar op militêre gebied ’n multinasionale poging aangewend is om die 

insurgente in bedwang te hou, maar van welslae in ’n omvattende teeninsurgensieverband is 

daar tot dusver weinig sprake – met die vooruitsig dat die insurgensie, soortgelyk aan dié in 

Somalië of Nigerië, selfs ’n permanente verskynsel kan word. 

Opsomming 

Skole is veronderstel om veilige en geweldlose omgewings te wees. Die realiteit is egter  

dat skole – beide in Suid-Afrika en internasionaal – voortdurend deur skoolgeweld geteister 

word. Die talryke artikels wat hieroor gepubliseer is, dui egter daarop dat skoolgeweld ’n 

multidimensionele en ingewikkelde probleem is en dat die metodes wat tans gebruik word om 

skoolgeweld die hoof te bied, onsuksesvol is. Die doel van hierdie literatuurgebaseerde 

navorsing was om ’n alternatiewe benadering tot skoolgeweld en onderwys te ontwikkel deur 

die fokus weg van skoolgeweld te verskuif na ’n benadering van geïntegreerde helende (GHO) 

wat op agt waardegedrewe beginsels gevestig is. Om hierdie doel te bereik, fokus die analities-

konseptuele navorsing wat op ’n transformatiewe paradigma gegrond is, op vier temas. In die 

eerste tema word die aard en inhoud van skoolgeweld, en die wisselwerking en onderskeid 

tussen skoolgeweld, mag en dissipline ondersoek. Ons gevolgtrekking is dat (skool)geweld 

slagoffers verontmenslik en verhinder om hulle potensiaal te bereik, terwyl mag die vermoë is 

om selfhandhawend op te tree en ander se optrede te beïnvloed. Dissipline is mag wat ekstern 

en intern (as selfdissipline) beheer. In die tweede tema val die soeklig op ’n aantal 

onderwysbenaderings wat die verandering in skoolkultuur kan ondersteun, soos herstellende 

onderwys. Hierdie benaderings kan almal tot ’n waardegedrewe skoolkultuur bydra, maar om 

die leemtes daarin te ondervang en die benaderings tot ’n eenheid te bind, het ons ons tot Freire 

se benadering tot onderwys gewend. Die bespreking fokus daarna op agt “onderwys is ...”-

stellings wat GHO ten grondslag lê. Dit sluit in dat onderwys bemagtigend, humaniserend,  

op hoop en liefde gevestig, waardegedrewe en konteksgebonde, leerdergesentreerd, dialoog-

voerend, probleemstellend en polities is. In die vierde tema word ’n raamwerk vir die praktiese 

implementering van GHO ondersoek. Die implementeringsraamwerk bestaan uit implemen-

teringsterreine (die geleerde en geleefde leerplanne) en ’n implementeringsproses wat deur 

deelnemende aksienavorsing gerig word. Die moontlike knelpunte vir GHO, soos ’n fokus op 

geweld, koste, tyd, en onderwysers se sienings en houdings, word ook hanteer, maar ons 

gevolgtrekking is dat GHO wel die moontlikheid skep om ’n skoolgemeenskap tot stand te 

bring wat minder wreedaardig en onmenslik is. Die artikel sluit af met ’n aantal aanbevelings. 

Trefwoorde: bemagtiging; dialoogvoering; dissipline; geïntegreerde helende onderwys 

(GHO); humanisering; leerdergesentreerdheid; mag; “onderwys is ...”-stellings; skoolgeweld; 

skoolkultuur 

  

Abstract 

Looking beyond school violence – the role of integrated healing education in changing 

school culture  

Schools are supposed to be safe and nonviolent environments. The reality, however, is that 

schools – both in South Africa and internationally – are constantly plagued by school violence. 

The numerous articles recently published on bullying, assault and corporal punishment, as well 

the structural violence and lack of respect to which teachers are subjected indicate that school 

violence is a multidimensional and complex problem and that the methods currently used to 

deal with it are unsuccessful. 

The aim of this research was to develop an alternative approach to school violence and education 

by shifting the focus away from school violence to an integrated healing approach (IHA)  

based on eight value-driven principles. The research was conducted within a transformative 

paradigm, and given that it focused on South African schools, the transformative paradigm  

was expanded to include Afrocentric principles such as cultural empowerment, the absence of 

economic or moral fear and the willingness to pursue the goals of freedom. 

To achieve this goal, this article focuses on four themes. The first theme explores the nature 

and content of school violence, and the interplay and distinction between school violence, power 

and discipline. Our conclusion is that (school) violence dehumanises and prevents victims from 

reaching their potential, while power is the ability to act assertively and influence the actions 

of others. Discipline has a dualistic character. On the one hand it is the power used externally 

as a social control tool and on the other the internal power harnessed by an individual to develop 

her potential. The reality is that most schools continue to use power and discipline in the form 

of social control to deal with school violence. School violence is therefore not considered as a 

separate phenomenon. This results in school violence not being dealt with satisfactorily. 

Because we believe that the answer to school violence lies in a focus away from school violence 

to a transformed school culture, the second theme focuses on several educational approaches 

that can support the change in school culture. These include anti-violence programmes from 

NGOs, circles of courage, positive peace approaches, social-emotional learning programmes, 

forgiveness education and restorative education. These approaches can all contribute to a 

value-driven school culture, but unfortunately they all lack certain elements. Some of the key 

gaps are that these approaches do not provide answers to class teachers to deal with school 

violence and often focus on school violence while there remains uncertainty about the nature 

of restorative education (which is a very attractive alternative) as well as the way in which 

structural school violence can be dealt with. To fill the gaps in these approaches and bind them 

to a unity, we turned to Freire’s approach to education. Freire’s approach provides support  

for restorative education because it compels members of the school community to face 

structural school violence and the actions of outsiders who limit their life potential and respond 

transformatively to it. On the other hand, the ethically religious core elements of his approach 

and those about teaching practice foster the value-driven mindset with which violence-driven 

education can be tackled and implemented. In addition, Freire’s approach supports and reinforces 

different aspects of the educational approaches dealt with in the previous section, such as 

empowerment and the importance of dialogue. It further provides support in the problem-

formulating and learner-oriented way in which it can master obstacles such as school violence. 

In the third theme the focus is on developing an integrated healing and anti-violent education 

approach that focuses on a transformed school culture and also on eight “education is …” 

statements or principles. We refer to the integrated approach as “integrated healing education” 

because the purpose was to establish a whole or healthy school community and not simply, as 

the concept of “restorative education” may suggest, “to restore what was broken”. We prefer 

“healing” because the approach suggests an ongoing process. 

The eight “education is ...” statements underlying IHA are the following: 

(i) Education is empowering. In the context of school violence it refers to all the role players 

who must be empowered against school violence and its consequences by enabling them to 

address controllable school violence and manage non-controllable violence by transforming 

structural power formations. However, the empowering nature of education also means that the 

school community should be prepared to change their circumstances and not wait for others to 

do it. 

(ii) Education is humanising. This means that all role players should work together to enable 

those who were mere objects of education or oppression to recover or humanise their human 

dignity. It also means that everyone should accept that all people – as agents within their  

own lives and within society – share the same intelligence, regardless of their class, “race”, 

geographical location or gender. 

(iii) Education is based on hope and love. Education is not merely another profession, but a 

calling based on principles of love, humility and religion in which teachers remain “torchbearers 

of hope” and together with learners create a vision of a society without violence. 

(iv) Education is value-driven and context-bound. This means that the culture and living 

context of learners and teachers are important and that both teachers and learners should be 

willing to create space for other people’s cultures and living contexts. It also means that 

education can never stand apart from values such as love, hope, humility and respect. Within 

the South African context it should not merely take note of and pay lip service to the ubuntu 

concept, but rather apply it in practice. 

(v) Education is learner-centred. From an IHA point of view, this means that teachers still need 

to take the lead in changing existing school culture from a punitive-driven to a value-driven 

culture – one that focuses on proactive actions, relationships, and social and emotional learning. 

However, it also means that they must be willing to adopt the form of Rancière’s ignorant 

schoolmaster and realise that they do not have all the answers but can discover them together 

with learners and the rest of the school community. 

(vi) Education is dialogue. Education is not an individual process but a common search and 

sustained questioning of the existing reality where all the parties learn something all the time 

and where no hierarchy prevails, but rather a horizontal relationship of common trust among 

the interlocutors. 

(vii) Education is problem-formulating. Learners need to become critically aware – and given 

the opportunity to become aware – of their circumstances. This enables them to find both deeper-

seated questions and solutions to problems by initially looking at the “normal” problems in 

their school community and formulating these problems – thus questioning what are considered 

as givens. 

(viii) Education is political. Education is not only a means of understanding the world, but also 

of controlling and transforming the existing reality so that it will be more equitable and just, 

and less at odds with positive values and norms. 

In the fourth theme a framework for the practical implementation of IHA is explored. The 

implementation framework consists of implementation areas and an implementation process. 

Implementation takes place within the learned and lived curricula. The “learned” syllabus 

consists of the formal syllabus and informal school curriculum or class activities that are not 

aimed at formal assessment. The “lived” curriculum refers to the school culture and school 

character. These two areas encompass the environments within which the school community 

should set goals to avoid violence, be co-builders to a violence-free school community and 

change school culture. The implementation of IHA is not a haphazard process. It should be 

done based on a properly structured and planned process negotiated and determined by the 

school community. One way in which it can be done is through participatory action research, 

which shares values with IHA, including empowerment, relationship building and developing 

and exchanging knowledge to produce positive results. 

The possible areas of concern for IHA, such as a focus on violence, cost, time and teachers’ 

views and attitudes, were also discussed. Our conclusion was that these concerns can be 

overcome and that IHA manages to create the possibility of establishing a school community 

that is less cruel and inhumane. The article concludes with several recommendations for action 

at national, provincial and school level. 

Keywords: dialogue; discipline; “education is ...” statements; empowerment; humanisation; 

integrated healing education (IHE); learner-centredness; power; school culture; school 

violence 

  

1. Inleiding 

Die eerste gedeelte van 2022 sal om twee redes onthou word: die Russiese inval in die Oekraïne 

en die volgehoue teenwoordigheid van die COVID-19-pandemie met die lewensverlies en vrese 

oor ’n uitsiglose toekoms wat deur beide veroorsaak is. ’n Derde rede, wat weliswaar nie soveel 

aan lewens kos nie, maar toenemend ook na ’n verloorstryd lyk, is die stryd teen skoolgeweld. 

Oor al drie werklikhede is daar gedurende die afgelope jaar wyd berig. Wat skoolgeweld betref, 

belig drie onlangse artikels in LitNet Akademies hoe multidimensioneel en ingewikkeld die 

verskynsel is. In hulle artikel oor ontgroening meld Potgieter, Jacobs en De Wet (2021:637) 

tereg dat skole veronderstel is om veilige hawens te wees wat gekenmerk word deur die 

afwesigheid van geweld. Die realiteit is egter dat skoolgeweld in die vorm van ontgroening 

steeds by sommige skole – en selfs met die toestemming van die skoolbestuur – plaasvind.  

Dit ten spyte daarvan dat dit statutêr verbied word. Die skrywers wys daarop dat die indruk 

geskep word dat gewelddadige en vernederende optrede nie net aanvaarbaar is nie, maar selfs 

deur volwassenes goedgekeur word (Potgieter e.a. 2021:663). 

Dit is egter nie net leerders wat onder skoolgeweld ly nie. Rinquest (2021:626) verwys na die 

strukturele geweld waaraan klasonderwysers blootgestel word wanneer van hulle verwag word 

om onderrig te gee sonder die nodige toerusting en ondersteuning van bestuur se kant af, terwyl 

Botha (2021:396) tot die gevolgtrekking kom dat leerdergeweld jeens, en die minagting van, 

onderwysers toeneem. 

Skoolgeweld is egter nie net ’n Suid-Afrikaanse probleem nie. ’n Onlangse tegniese verslag 

van die American Psychological Association (McMahon e.a. 2022:4, 9), wat op onderwys tydens 

die Covid-tydperk fokus, dui reeds in die inleiding aan dat bykans die helfte van Amerikaanse 

onderwysers dit oorweeg om die beroep te verlaat, met ’n derde van die onderwysers wat 

aangedui het dat hulle gedurende die jaar die slagoffers van skoolgeweld was. Al hierdie 

artikels dui daarop dat skoolgeweld nie suksesvol hanteer word nie. Skole kan nie optimaal 

funksioneer terwyl skoolgeweld hoogty vier nie. 

Teen die agtergrond van die onsuksesvolle wyse waarop skoolgeweld tans hanteer word, en 

veral gegewe gewone onderwysers se uitgesproke hulpeloosheid om dit te hanteer (Botha 

2021:386; Kloppers 2021:91), oorweeg ons in hierdie analities-konseptuele navorsing ’n 

alternatiewe raamwerk waarin die fokus wegskuif van skoolgeweld na die ontwikkeling van ’n 

positiewe skoolkultuur wat hopelik sal meewerk tot ’n geweldvrye skoolgemeenskap of wat 

ten minste die voorkoms van voorvalle van skoolgeweld sal verminder. Ons streef dus na ’n 

bemagtigende skoolkultuur wat skoolgeweld kan ontmagtig. 

Hierdie literatuurstudie raak vier temas aan. Eers ondersoek ons die aard en inhoud van 

skoolgeweld. Hierdie deel van die navorsing bestaan uit ’n ontledende literatuurstudie oor 

samelewingsgeweld en skoolgeweld. Die doel is om, soos White en White (2001:18–9) dit stel, 

konseptuele verbande te trek sodat die verbande en die verduidelikings daarvan as die basis  

vir ’n verbetering van die heersende omstandighede kan dien. In die tweede tema oorweeg ons 

’n aantal alternatiewe benaderings, soos herstellende onderwys, om skoolgeweld die hoof te 

bied. Daarna stel ons, in die lig van die leemtes en die wyses waarop die verskillende benaderings 

mekaar aanvul, ’n alternatiewe onderwysbenadering – geïntegreerde helende onderwys (GHO) – 

voor. GHO reik wyer as geweldwerende onderwys en het die potensiaal om die bestaande 

skoolkultuur ten goede te verander. Die vierde tema fokus op ’n raamwerk om die geïntegreerde 

benadering in skole te implementeer. 

  

2. Teoretiese begronding 

Navorsing word deur ’n paradigma of verwysingsraamwerk gerig (Kuhn 1970:10). Burgess 

(2016:335) omskryf dit as “konsepte of denkpatrone, teorieë, navorsingsmetodes, veronder-

stellings en standaarde wat ’n geldige bydrae tot wetenskap kan lewer”1 waarbinne die navorser 

sy2 navorsing doen. ’n Paradigma is dus enersyds gegrond op die voorveronderstellings wat ’n 

navorser se lewensuitkyk bepaal. Andersyds bepaal dit die navorsingsontwerp en -metodiek, 

asook die wyse waarop die navorsingsprobleem geformuleer, en bevindings en gevolgtrekkings 

gemaak word (Sefotho en Du Plessis 2018:21). 

Omdat ons skoolgeweld as ’n maatskaplike krisis ondersoek, fundeer ons hierdie navorsing  

in ’n transformatiewe paradigma, waarvan die doel is om deur navorsing verandering te bring 

en maatskaplike geregtigheid te bevorder, en waarin sosiale, kulturele en geslagsfaktore ’n 

belangrike rol in die ontwerp, bevindings en gevolgtrekkings speel (McMillan en Schumacher 

2010:6). Die toepassing van hierdie paradigma beteken egter ook dat Martin en Ngcobo 

(2015:97) se waarskuwing dat verandering moeilik en pynlik geskied, van meet af aan ter harte 

geneem en in voorstelle verreken moet word. 

Navorsing binne ’n Suid-Afrikaanse skoolkonteks moet ook kennis neem van die ontwikkeling 

van onderwysfilosofie in Afrika. Dit hou drie implikasies vir hierdie navorsing in. Die eerste 

is dat die navorsing verryk kan word deur kennis te neem van Afrosentriese beginsels soos die 

verbondenheid aan kulturele bemagtiging, die afwesigheid van ekonomiese of morele vrees en 

die bereidwilligheid om die doelwitte van vryheid na te streef (Pitsoe en Letseka 2018:41) en 

om hierdie beginsels in die navorsing toe te pas. Tweedens behoort navorsing sover moontlik 

binne die sogenaamde kanons van Afrosentriese navorsing waarna Pitsoe en Letseka (2018:42) 

verwys, gedoen te word. Dit beteken onder meer dat navorsing op die ervaring van die 

gemeenskap gegrond, billik en regverdig moet wees. Laastens bied dit die geleentheid vir 

skoolgemeenskappe om kennis daarvan te neem dat Afrika-filosofie op beginsels van same-

werking en vrede eerder as geweld gebou is. In hierdie verband is die veral leerstellings van 

Mohlomi (Bruwer 1958; Du Preez 2004; Mofuoa 2015) insiggewend. 

Om elemente wat binne ’n Afrosentriese paradigma tuishoort te gebruik, beteken nie om een 

paradigma bo die ander te verkies of Europese denkwyses bloot met kulturele belewenisse uit 

Afrika te vervang nie (Pitsoe en Letseka 2018:46), maar eerder dat die diversiteit binne Afrika, 

kulturele kontekste en die spesifieke ervarings van mense in aanmerking geneem word. Ons 

fundeer dus die navorsing, wat uit ’n literatuurstudie en die konseptualisering van ’n GHO 

bestaan, binne ’n breër transformatiewe visie waar, soos Asante (1998:8) dit stel, “ons in staat 

is om die transformasie te bereik wat noodsaaklik is in ’n multikulturele samelewing”,3 met die 

fokus daarop om skole veilige hawens te maak. 

  

3. Die aard en inhoud van skoolgeweld 

3.1 Inleidend 

Skoolgeweld is ’n verskroeiende vuur (“scourge”, letterlik “teistering” of “plaag”) wat die 

skoolgemeenskap kan vernietig (Mncube en Harber 2013:1; Jacobs 2014:4). Dit neem 

uiteenlopende gestaltes aan, soos wat die artikels waarna die inleidende paragraaf verwys en 

ander onlangse navorsing bevestig (sien bv. Bhana, Janak, Pillay en Ramrathan 2021; Mayeza, 

Bhana en Mulqueeny 2021; Opara e.a. 2022). 

In ons besinning oor skoolgeweld gaan ons aan vier aspekte aandag gee wat die res van die 

artikel ten gronde lê: die skool as deel van ’n gemeenskap, die onderskeid en wisselwerking 

tussen geweld, mag en dissipline, die oorsprong van skoolgeweld en die bestaande skoolkultuur. 

3.2 Die skool en gemeenskap 

Skole kan nie van die gemeenskappe waarin hulle funksioneer, geskei word nie (Davidoff en 

Lazarus 2002:4; Botha 2021:378). Hulle is nie “borrels” wat op hulle eie bestaan nie, maar 

mikrokosmosse van die samelewing rondom hulle. Daarom weerspieël skoolgemeenskappe 

dikwels nie net die maatskaplike omstandighede van die gemeenskap nie, maar ook die geweld 

wat daarin voorkom, soos die seksualisering van swart skooldogters waarna Opara e.a. (2022:14) 

verwys. Dit beteken enersyds dat skoolgeweld nooit volkome uitgewis sal kan word terwyl 

daar steeds sprake van samelewingsgeweld is nie en andersyds dat ’n verandering in skool-

kultuur nie sonder die ondersteuning van die gemeenskap kan plaasvind nie. 

3.3 Skoolgeweld, mag en dissipline 

Geweld en skoolgeweld moet duidelik onderskei word van konsepte soos mag en dissipline 

wat dikwels daarmee verwar word. 

Skoolgeweld is ’n multidimensionele begrip wat op verskeie wyses omskryf kan word (sien 

bv. Estèvez, Jimènez en Musitu 2008:104; Van der Merwe 2012:393; De Wet 2013; Jacobs 

2014:2). Vir hierdie navorsing omskryf ons skoolgeweld, na aanleiding van ondermeer Galtung 

(1969:168) en Fröchtling (2004:61–2) se definisies van geweld, as “enige ongeregverdigde 

handeling of nalate wat ’n lid van die skoolgemeenskap verhinder om haar lewenspotensiaal 

en menswees ten volle te verwesenlik”. Galtung (1969:170) onderskei tussen twee tipes geweld: 

persoonlike geweld – wat hy ook direkte geweld noem – waar ’n identifiseerbare dader of 

daders betrokke is, en strukturele geweld. Direkte geweld sluit optrede soos ontgroening in, 

waarna Potgieter e.a. (2021) verwys, en leerders se gebrek aan respek, wat deur Botha (2021) 

ontleed word. Al die lede van die skoolgemeenskap, insluitende leerders, onderwysers en ouers 

kan, hetsy as geweldenaars of as slagoffers, by direkte geweld betrokke wees. Strukturele 

geweld is geweld wat in strukture ingebou is en as ongelyke magsverhoudings sigbaar word. 

Dit is, anders as persoonlike geweld, geweld wat nie aan ’n spesifieke dader toegeskryf  

kan word nie (Galtung 1969:171) en herinner aan Arendt (1969:9) se “rule by Nobody” omdat 

dit onmoontlik is om die persoon wat vir die geweld verantwoordelik is, aan die kaak te stel. 

Voorbeelde van strukturele geweld sluit in kulturele geweld (soos patriargie, godsdiens en 

kulturele gebruike), staatkundige geweld – wat beide aktiewe en passiewe geweld insluit – en 

reaksiegeweld as reaksie op die strukturele geweld (Kloppers 2021a:53 e.v.). 

Mag is nie ’n sinoniem vir geweld nie, alhoewel die twee begrippe soms in dieselfde asem 

genoem word, soos die Konstitusionele Hof dit in Tshabalala gedoen het: “[R]ape [die geweld] 

is the assertion of power” (Tshabalala v The State; Ntuli v The State § 44). Om mag te omskryf 

het ons kers opgesteek by wysgere soos Arendt, Foucault en Galtung. Arendt (1969:16) beskou 

geweld en mag as twee uiterstes. Sy meen dat geweld mag kan vernietig, maar dit nooit kan 

skep nie. Mag, sê sy, is soos vrede, ’n doel op sigself, terwyl geweld ’n metode is om ’n doel 

te bereik (Arendt 1969:14). Ook Galtung beskou geweld as ’n magsinstrument. Hy sien geweld 

as ongelyke magsverhoudings – wie die meeste mag het, is in beheer en het gesag, terwyl 

maatskaplike geregtigheid bestaan wanneer mag eweredig verdeel is (Galtung 1969:171, 177). 

Foucault fokus op die wyse waarop mag gebruik word eerder as om dit te omskryf. Mag is vir 

hom nie soseer in ’n persoon geleë nie, maar is ’n rangskikking van meganismes waarin  

die individu vasgevang is. Vir hom behels mag nie bloot dominansie nie, maar verskillende 

verhoudings, waarvan ’n geweldsverhouding een is. ’n Geweldsverhouding “dwing, buig, 

breek, vernietig of maak die deur vir ander moontlikhede toe”, terwyl ’n magsverhouding fokus 

https://doi.org/10.56273/1995-5928/2022/j19n2d1


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d1   
 

 281 

op die optrede van die magsobjekte: “[I]t acts upon their actions” (Foucault 1995:202). Mag is 

dus op sigself nie goed of sleg nie, maar die wyse waarop dit aangewend word, kan konstruktief 

of destruktief wees (Venter en Van Niekerk 2011:256). Vir die doel van hierdie navorsing kan 

mag omskryf word as “’n individu se vermoë as agent om haar eie optrede, en die optrede van 

ander, te beïnvloed, dus die vermoë om selfhandhawend op te tree”. Geweld, aan die ander 

kant, “is ’n instrument om hierdie vermoë te ondermyn.” 

Die derde begrip wat aandag verdien, is dissipline. Soos mag en geweld soms verwar word, 

word skoolgeweld dikwels met dissipline verwar. Mag en dissipline is inderdaad wel steeds  

die primêre wyse waarop skoolgeweld in Suid-Afrika hanteer word (Reyneke 2011:134; 

Venter en Van Niekerk 2011:244; Mthanti en Mncube 2014:74; Pitsoe en Letseka 2014:1529; 

Reyneke en Reyneke 2020b:94). Die COVID-19-grendelstaat en Foucault (1995) se sienings 

van die hantering van die builepes in die 17de eeu kan as aanknopingspunte vir die oorweging 

van die definisie van dissipline en ’n vergelyking tussen dissipline, mag en geweld dien. In sy 

bespreking van maatreëls wat tydens die builepes gegeld het, verwys Foucault (1995:195–7) 

na die mate van beheer wat die staat tydens die pes op die burgery uitgeoefen het. Die wyse 

waarop mag hiërargies uitgeoefen word, waardeur elke individu voortdurend gemonitor, 

ondersoek en onder die siekes en dooies toegedeel word, is syns insiens ’n kompakte model 

van die meganisme van dissipline (Foucault 1995:197). Teenoor die builepes wat ’n werklike 

of gewaande vorm van wanorde is, staan die politieke optrede as ’n voorbeeld van orde en 

dissipline. Die uitgebreide mag wat oor almal uitgeoefen word, is nie net die utopie van 

perfekte beheer nie, dit definieer ook die ideale uitoefening van dissiplinêre mag (Foucault 

1995:198). 

Dissipline is dus ’n middel waardeur mag of beheer binne die samelewing – as sosiale beheer – 

oor ander uitgeoefen word. Foucault (2007:159) verwoord dit soos volg: “How to oversee 

someone, how to control their conduct, their behaviour, their aptitudes, how to intensify their 

performance, multiply their capacities, how to put them in place where they will be most useful: 

this is what discipline is ...” 

Foucault (1995:197–8) se beskrywing van die builepesmaatreëls herinner aan die beperkings 

wat veral tydens die aanvang van die grendelstaat gegeld het, met bewegingsvryheid, handel 

en sosiale byeenkomste wat verbied of beperk is onder die dekmantel daarvan dat die COVID-

19-virus onder bedwang gebring moet word. Die heersende paradigma was dat dit tot voordeel 

van die gemeenskap in sy geheel gedoen is. Dit is op verskillende wyses afgedwing: direk deur 

die inperkingsregulasies en die polisiediens wat dit afgedwing het, indirek deur die ontplooiing 

van die weermag om, in Foucault se idioom, mense te herinner aan die dissiplinêre mag van 

die staat, en deur retoriek soos dié van minister Dlamini-Zuma: “This is not the time to beat 

the system. It is time to work together. This is not a punishment. It is for our collective good. 

That is how we will move to Level 3” (Ellis 2020). 

Dissipline is egter nie ’n spesifieke struktuur of ’n apparaat nie, maar ’n vorm van mag en ’n 

wyse waarop mag uitgeoefen word, wat gebruik maak van verskillende instrumente, tegnieke, 

prosedures, toepassingsvlakke en teikens, die “physics or an anatomy of power” (Foucault 

1995:215). Soos mag, het dit ook ’n dimensie van wederkerigheid, met ander woorde dit kan 

gelyktydig deur individue op mekaar uitgeoefen word. En soos mag, kan dissipline ook in 

skoolgeweld ontaard wanneer dit iemand verhinder om haar lewenspotensiaal en menswees 

ten volle te verwesenlik, byvoorbeeld as meisies verbied word om die skool by te woon terwyl 

hulle swanger is. 

Dissipline het egter ook ’n dimensie wat wegbeweeg van eksterne beheer na die individu se 

vermoë om wilskrag te gebruik om doelwitte te bepaal en te behaal en persoonlike standaarde 

te handhaaf. Selfdissipline is die individu se vermoë om haar emosies en denke te beheer en 

om in staat te wees om haar gedrag so te beplan dat sy haar persoonlike doelwitte kan bereik 

(Pitsoe en Letseka 2014:1529). Dit fokus op die individu se vermoë om haarself te “verander, 

reinig, transformeer en transfigureer”4 (Foucault 2005:5) en stel haar in staat om verby 

negatiewe emosies en gebeure te kyk en die beskermende faktore tot haar beskikking te gebruik 

om uitdagings te hanteer. Reyneke en Reyneke (2020a:48) gebruik hierdie agentskapsdefinisie 

van dissipline en pleit dat skole wegbeweeg van dissipline as ’n vorm van mag en beheer na 

dissipline as ’n onderrig-en-leer-proses wat uiteindelik selfdissipline ten doel het. In hierdie 

verband kan ’n konseptuele onderskeid getref word tussen dissipline vir leer en dissipline as 

leer. Eersgenoemde veronderstel dat dissipline leer voorafgaan, terwyl laasgenoemde fokus op 

die wyse waarop selfdissipline ontwikkel word. Die twee maak dissipline en leer konseptueel 

verwant aan mekaar: Leer is ’n vorm van selfdissipline deur ’n inlywing in die dissiplines of 

vakgebiede. In die praktyk word hierdie positiewe sy van dissipline egter min na waarde geskat 

en gebruik. In ons verdere bespreking sal ons dus, ter wille van duidelikheid, die term dissipline 

gebruik wanneer ons daarmee ’n sosiale beheerinstrument bedoel. 

Ter opsomming van hierdie subparagraaf kan die wisselwerking tussen skoolgeweld, mag en 

dissipline dus kortliks soos volg opgesom word: Skoolgeweld verontmenslik slagoffers en 

verhinder hulle om hulle potensiaal te bereik; mag is die vermoë om selfhandhawend op te tree 

en ander se optrede te beïnvloed; en dissipline is mag wat ekstern en intern (as selfdissipline) 

beheer. Mag en dissipline is dus nie geweld nie, maar dit kan tot geweld lei, byvoorbeeld 

wanneer onderwysers lyfstraf gebruik om leerders se gedrag te beheer, leerders sonder meer as 

“moeilikheidmakers” geklassifiseer word en dan van voorregte ontneem word, of leerders met 

leerhindernisse bloot as “dom kinders” gegroepeer word en so behandel word. 

3.4 Skoolgeweld in konteks  

Skoolgeweld kan aan verskeie faktore toegeskryf word. Botha (2021:378, 384–6) verwys 

byvoorbeeld na “sosio-etniese nood”, leerders en ouers se optrede teenoor onderwysers en ’n 

gebrek aan respek; terwyl Opara e.a. (2022:13) en Bhana e.a. (2021:2) strukturele oorsake soos 

genderstereotipering, patriargie en rassisme noem. In die literatuur bestaan verskeie teorieë om 

(skool)geweld te verklaar. Ons het, ter wille van die bespreking, die verskillende teorieë in 

Tabel 1 gegroepeer aan die hand van die verskillende sfere van Bronfenbrenner (1979) se 

ekologiese model. 

Tabel 1. Teoretiese perspektiewe op geweld (n.a.v. Kloppers 2021a:43) 

Sisteem Teorie Die oorsaak van geweld 

Persoonlike sfeer: 

psigobiologiese teorieë 
Geneties Geweld is biologies of geneties 

Etologies Geweld is deel van oorgeërfde 

menslike gedrag 

Psigoanalities Negatiewe emosie veroorsaak 

geweld 

Sisteem Teorie Die oorsaak van geweld 

Persoonlikheid Geweld is te wyte aan 

persoonlike eienskappe 

Druk Geweld is ’n reaksie op 

negatiewe emosie 

Skande Geweld is ’n wyse om skande te 

oorkom 

Frustrasie-aggressie Doelwitverydeling veroorsaak 

geweld 

Implisiete geweld Geweld is normaal en 

aanvaarbaar 

Mikrosisteem: 

omgewingsfaktore 
Sosiale leer Geweld is aangeleerde gedrag 

Sosiale interaksie Geweld is die produk van 

interaksie met die omgewing 

Makro- en eksosfere Sosiologies Geweld is die produk van die 

omgewing 

Strukturele geweld Ongelyke magstrukture 

veroorsaak geweld 

Derrida (2002) Geweld is in demokrasie gesetel 

Mouffe (2016) Geweld ontstaan uit ideologiese 

spanning 

Habermas (1991) Geweld ontstaan weens 

konsensusgebrek 

Interne kolonialisme Geweld ontstaan weens dwang en 

oorheersing 

Sosiale beheer Geweld ontstaan weens dissipline 

Fanon (1967) Geweld is ’n teenreaksie en 

skeppingsdaad 

Die doel van hierdie artikel is nie om die verskillende uiteenlopende benaderings waarna in die 

tabel verwys word, te ontleed of ’n keuse te maak nie, maar eerder om ’n aantal implikasies 

daarvan vir hierdie navorsing uit te lig. Eerstens bring die multidimensionele aard van skool-

geweld mee dat dit onmoontlik is om kitsoplossings daarvoor te probeer vind. Aansluitend 

hierby is dit ook nie altyd moontlik om ’n besondere voorval van skoolgeweld binne een sfeer 

of teorie te plaas nie, omdat dit beide wortels en tentakels in ander kan hê. Die meeste teorieë – 

veral dié in die mikro-, makro- en eksosfere – ondersteun egter die belangrikheid van die 

wisselwerking tussen individu en omgewing, omdat die individu altyd binne sy konteks optree 

en kontekstuele faktore geweld kan aanvuur of blus. Die raakvlakke tussen skoolgeweld en  

die gemeenskap en samelewingstrukture dui verder daarop dat skoolgeweld nie effektief 

beheer kan word as dit slegs as ’n skoolaangeleentheid beskou word nie. Laastens staan die 

gebruik en misbruik van mag sentraal in die meeste teorieë. Dit is dus sinloos om te poog om 

skoolgeweld die hoof te bied as magskonstruksies nie ook getransformeer word nie. 

Skoolgeweld kan, in die lig van die drie implikasies wat hier bo oorweeg is, dus nie bloot aan 

“kriminaliteit” toegeskryf word nie, omdat kriminaliteit bloot aandui dat ’n voorval van skool-

geweld ’n regs- of reëloortreding is en nie die komplekse oorsake daarvan in ag neem nie. Dus 

behoort ’n geweldwerende program wat ten doel het om skoolgeweld wat binne die skool se 

vermoë en magsfeer val te beheer, nie slegs op die geweld en die nienakoming van reëls nie, 

maar ook – en veral – op die onderliggende oorsake van die geweld te fokus. Bykomend daartoe 

behoort dit ook lede van die skoolgemeenskap met persoonlike en leierskapvaardighede toe te 

rus om die geweld te beheer. Ten opsigte van skoolgeweld wat buite die skool se invloed- en 

magsfere ontstaan, is dit egter futiel om van die skoolgemeenskap te verwag om self die geweld 

te beëindig. Die skoolgemeenskap moet dus, ten opsigte van hierdie tipe skoolgeweld, eerder 

die veerkragtigheid en beskermende vaardighede ontwikkel om die invloed en gevolge van die 

eksterne geweld te bestuur. Die fokus is dus nie op skoolgeweld nie, maar op ’n skoolkultuur 

wat samewerkend, ondersteunend en inklusief is. 

3.5 Die bestaande skoolkultuur  

Dit is ter afsluiting van hierdie afdeling ook nodig om kortliks oor die bestaande skoolkultuur 

te besin. Kruger en Steinmann (2011:19) beskryf skoolkultuur as die “histories-oorgelewerde 

betekenispatrone wat deur lede van die skoolgemeenskap verstaan word en die skool se norme, 

waardes, seremonies, rituele, tradisies en mites insluit”.5 Dit word weerspieël in die wyse 

waarop die skoolbestuur praat en met wie, hoe onderwysers met en oor leerders en ouers praat, 

die kommunikasiepatrone in personeelvergaderings, wat onmiddellik na die vergaderings gesê 

word, en hoe kritiek en onenigheid in die skool hanteer word (Ryan en Ruddy 2015:259). 

Die meeste skole in Suid-Afrika is steeds in ’n kultuur van gesag, mag en straf vasgevang 

(Reyneke 2011:134; Venter en Van Niekerk 2011:244; Rinquest 2021:623). Skole gebruik  

dus steeds die metodes van die klassieke strafregstelsel om skoolgeweld – en trouens enige 

reëloortreding – te hanteer deur straf as ’n vergeldende (“retributive”) metode te gebruik om 

die oortreder en voornemende oortreders tot ander insigte te bring (Reyneke 2011:129; Ryan 

en Ruddy 2015:254). Hierdie kultuur hou twee belangrike gevolge in. Eerstens word skool-

geweld, soos reeds hier bo genoem, met dissipline en mag verwar. Skoolgeweld word dus nie 

vir die unieke verskynsel en verskroeiende vuur of teistering (Mncube en Harber 2013:1; 

Jacobs 2014:4) wat dit is, aangesien nie, maar as ’n aangeleentheid wat met dissipline en mag 

hanteer kan word. Die dissiplinêre maatreëls wat gebruik word, lei allermins tot bemagtiging, 

maar is bloot ’n vorm van eksterne beheer wat nie verband hou met leer en bemagtiging nie en 

dikwels tot verdere geweld aanleiding gee (Kloppers 2021a:89). Tweedens – en waarskynlik 

juis omdat dit nie na waarde gereken word nie – bied die wyses waarop skoolgeweld tans deur 

skole hanteer word, nie bevredigende oplossings vir die geweld nie. ’n Verandering in die 

skoolkultuur – hoe dinge in ’n skool bedink en gedoen word – is dus noodsaaklik. In die 

volgende afdeling word ’n voorgestelde benadering wat hierdie verandering kan ondersteun, 

ondersoek. 

4. Benaderings wat ’n nuwe skoolkultuur ondersteun 

Die bekommernis oor die bestaande skoolkultuur en die noodsaaklikheid vir verandering is nie 

nuut nie – verskeie onderwyskundiges en navorsers het reeds met alternatiewe benaderings 

vorendag gekom. Voorbeelde daarvan sluit die geweldwerende programme van nieregerings-

organisasies, sirkels van moed, positiewe vredesbenaderings, sosiaal-emosionele leerprogramme, 

en vergifnisonderwys in. Ons het hierdie benaderings oorweeg (sien Kloppers 2021a:92–7)  

en tot die gevolgtrekking gekom dat hoewel almal meriete toon en verskeie werkbare 

moontlikhede om skoolgeweld die hoof te bied voorstel, daar steeds leemtes bestaan. Een van 

die belangrikste leemtes is dat die benaderings in die meeste gevalle nie die gewone 

klasonderwyser se probleem oor skoolgeweld oplos nie, omdat die programme nie spesifieke 

wyses waarop gevalle van skoolgeweld hanteer moet word, voorstel nie. ’n Ander leemte is 

dat die benaderings almal goeie idees bevat, maar nie in ’n geheel geïntegreer is nie. ’n Verdere 

tekortkoming in sommige benaderings is dat dit in wese steeds op dissipline gegrond is en op 

skoolgeweld fokus sonder om die skoolkultuur holisties in ag te neem. Die uitdaging is 

derhalwe om ’n benadering te ontwikkel wat prakties, eenvoudig en op ’n volhoubare wyse 

deur skole gebruik kan word. 

’n Benadering wat al hoe gewilder word, is herstellende onderwys. Herstellende onderwys is 

gegrond op herstellende geregtigheid en het ten doel om ’n skoolgemeenskap te skep wat 

radikaal wegbeweeg van die belangrikheid van mag en gesag, na ’n skoolkultuur wat op waardes 

van verdraagsaamheid, die belangrikheid van verhoudings, geskilbeslegting, kommunikasie, 

karakteropvoeding, morele onderwys, vredesonderrig, emosionele geletterdheid en ’n positiewe 

leeromgewing geskoei is (Reimer 2011:6; Burnett en Thorsborne 2015:17). Volgens Reyneke 

(2011:152) is die doel van herstellende onderwys om waardes soos respek, openlikheid, 

bemagtiging, inklusiwiteit, verdraagsaamheid en integriteit te bevorder. Vir Liebenberg, Hay 

en Reyneke (2016:452) is herstellende onderwys op kernwaardes soos respek, deelname, 

eerlikheid, nederigheid, verantwoordelikheid, bemagtiging, hoop, onderlinge verbintenis, moed, 

inklusiewe optrede, selfbeheersing, selfdissipline, empatie, vertroue, vergifnis, betroubaarheid, 

aanvaarding, liefde, gelykheid en die afwesigheid van diskriminasie gegrond. Herstellende 

onderwys pas binne die raamwerk van ’n transformatiewe paradigma (omdat dit ten doel het 

om die skoolgemeenskap op ’n waardegedrewe wyse te transformeer) en binne Afrosentriese 

navorsing (omdat dit, soos ubuntu, op verhoudings fokus). Dit is dus ’n metode om die “krisis 

in waardes” waarna Venter en Van Niekerk (2011:253) verwys, te oorkom en nie bloot ’n 

alternatiewe benadering tot die hantering van skoolgeweld en dissiplinêre probleme nie. Omdat 

verhoudings en konteks belangrik is in herstellende onderwys, bied dit ook die geleentheid om 

deur die oppervlakkige redes vir ’n verhoudingskending – soos skoolgeweld – te breek en vas 

te stel wat die werklike rede daarvoor is. 

Soos die ander benaderings, is daar egter ook ’n aantal leemtes in herstellende onderwys waaraan 

aandag geskenk moet word. Dit sluit in dat onduidelikheid bestaan oor wat herstellende 

onderwys beteken. Trouens, Reimer (2021:203) is van mening dat die term gebruik word vir 

“wat ook al ’n individu of die skoolbestuur wil hê dit moet beteken”. Daar is ook nog onseker-

heid oor die teoretiese onderbou en begronding van herstellende onderwys. Cunneen en Hoyle 

(2010:186) wys daarop dat daar nog nie ’n dialektiese verhouding tussen die teorie en praktyk 

van herstellende onderwys en ’n behoorlike analise van tekortkominge, magsverhoudings en 

transformasie bestaan nie. Laastens bestaan vrae oor die wyse waarop strukturele geweld binne 

herstellende onderwys hanteer moet word. 

Hoewel daar leemtes in die benaderings wat in hierdie afdeling hanteer is, bestaan, beteken dit 

nie dat die benaderings nie oorwegend positief oorweeg behoort te word nie. Ons het daarom 

’n benadering oorweeg wat die positiewe eienskappe van almal tot ’n geïntegreerde benadering 

saamvoeg. 

  

5. ’n Geïntegreerde helende benadering 

5.1 Inleidende nota 

Die onderwysbenaderings wat in die vorige afdeling hanteer is, kan almal bydra tot ’n 

benadering wat daarop gerig is om die skoolkultuur te verander sodat die skool, soos Potgieter 

e.a. (2021:637) dit stel, ’n veilige hawe kan wees. Die vraag was egter: Hoe gemaak om almal 

tot ’n strukturele eenheid saam te snoer? 

Om dit te doen, het ons eers die kernelemente van Freire se benadering tot onderwys onder die 

loep geneem. Daarna het ons ons geïntegreerde benadering in ’n aantal “onderwys is ...”-

stellings geformuleer. 

5.2 Freire se benadering tot onderwys 

Alhoewel Paulo Freire (1921–1997) soms omstrede was en sy werk selfs in die 1970’s in Suid-

Afrika verban was (Swart 2009:5), bied die kernelemente daarvan ’n waardevolle basis om ’n 

onderwysbenadering wat ten doel het om ’n skoolkultuur wat nie op mag, geweld en dissipline 

(soos verstaan in 3.3) gegrond is nie, te ontwikkel. Ons het die eienskappe in vorige navorsing 

getabuleer en in hierdie navorsing uitgebrei (Kloppers 2017:43–8; 2021a:140–69) en tot die 

gevolgtrekking gekom dat die wyse waarop Freire se benadering tot onderwys in die praktyk 

toegepas kan word, ’n basis kan bied vir die wyse waarop die verskillende onderwysbenaderings 

as ’n eenheid geïmplementeer en evalueer kan word. 

Freire se benadering bied enersyds ondersteuning vir herstellende onderwys omdat dit lede van 

die skoolgemeenskap noop om strukturele skoolgeweld en die optrede van buitestanders wat 

hulle lewenspotensiaal beperk, in die oë te kyk en transformerend daarop reageer. Andersyds 

dui die eties-godsdienstige kernelemente en dié in onderwyspraktyk aan met watter waarde-

gedrewe ingesteldheid geweldwerende onderwys aangepak en geïmplementeer kan word. 

Daarby ondersteun en versterk Freire se benadering verskillende aspekte van die onderwys-

benaderings wat in die vorige afdeling hanteer is, soos bemagtiging en die belangrikheid van 

dialoogvoering. Dit bied verder ondersteuning in die probleemstellende en leerdergerigte wyse 

waarop dit struikelblokke, soos skoolgeweld, kan bemeester. 

5.3 Agt “onderwys is ...”-stellings 

5.3.1 Inleidende opmerkings 

As basis vir die ontwikkeling van ’n geïntegreerde helende en geweldwerende onderwys-

benadering wat op ’n getransformeerde skoolkultuur fokus, fokus hierdie afdeling op agt 

stellings of beginsels oor onderwys om ’n waardegedrewe grondslag te vorm. Ons verwys na 

die benadering as “geïntegreerde helende onderwys” (GHO) omdat die doel is om ’n heel of 

gesonde skoolgemeenskap tot stand te bring en nie om bloot, soos die term herstellende 

onderwys suggereer, dit wat “gebreek is te herstel” nie. Ons verkies die woord helende in te 

sluit omdat die benadering ’n voortdurende proses voorstel. 

Die bespreking neem ’n aanvang met die fundamentele verhoudings tussen onderwys, 

bemagtiging en humanisering. Daarna volg drie stellings oor die gesindheid waarmee ’n 

raamwerk geskep kan word, naamlik dat onderwys gevestig is op liefde en hoop, dat dit 

waardegedrewe, konteksgebonde en leerdergesentreerd is. Die volgende twee stellings fokus 

op die wyse waarop die raamwerk geïmplementeer kan word: Onderwys behels dialoogvoering 

en is probleemstellend. Ten slotte word besin oor die politiese aard van onderwys. 

5.3.2 Onderwys is bemagtigend 

Onderwys bemagtig. Binne die konteks van skoolgeweld is dit nie net leerders wat bemagtig 

moet word nie, maar al die rolspelers wat teen skoolgeweld en die gevolge daarvan bemagtig 

moet word deur hulle enersyds in staat te stel om beheerbare skoolgeweld te beheer en 

andersyds die niebeheerbare geweld te bestuur. Een van die belangrikste wyses waarop  

Freire se benadering ter aanvulling van die ander benaderings dien, is juis Freire se siening  

van die onderwyser as gespreksgenoot in die bemagtigingsproses (Freire 1979:87; Kloppers 

2021a:157, 165). Daardeur kry die skoolgemeenskap die geleentheid om mag wat in 

skoolgeweld gebruik word, te transformeer. Freire stel dit duidelik dat die “onderdrukte” self 

moet optree en nie moet wag dat iemand anders dit vir hom/haar gaan doen nie. So daag hy 

studente uit om as subjekte in die ontwikkeling van hulle intelligensie op te tree en hulself as 

“argitekte van hulle eie kognitiewe prosesse” te beskou (Freire 1998:92). Smith (2015:69) 

verwoord Freire se siening soos volg: “No one else can make the change for us – we have to 

make them ourselves. The commitment has to be ours – we have to lead it.” 

Bemagtiging sluit aspekte in soos die emosionele en dialogiese bemagtiging van leerders en 

onderwysers en die beskikbaarstelling van fondse en ondersteuning om rolspelers in staat te 

stel om ’n bemagtigde skool te skep. Omdat onderwys bemagtigend is en mag invloed is, is dit 

ook die basis vir die wyse waarop strukturele skoolgeweld bestuur kan word – deur nie te poog 

om die magstrukture oor te neem nie, maar om die strukturele mag só te omvorm dat dit  

nie meer tot skoolgeweld aanleiding gee nie. ’n Voorbeeld is wanneer die skoolgemeenskap 

met die hulp van die breër gemeenskap self water of ’n groentetuin aanlê om die passiewe 

strukturele geweld van die onderwysdepartement – in die sin van onvoldoende fondse vir 

skoolvoeding – en die strukturele geweld wat armoede en honger veroorsaak, die hoof te bied. 

Die bemagtigende aard van onderwys weerspieël ook die dualistiese wyse waarop die begrip 

dissipline beskou word. As dissipline, binne Foucault (1995) se raamwerk bloot as ’n sosiale 

beheermeganisme beskou word, kan onderwys nie bemagtigend wees nie. Onderwys is 

bemagtigend wanneer dissipline vir leer gebruik word, in die sin van om ’n veilige omgewing 

te skep waar leer moontlik is (Reyneke en Reyneke 2021a:49). Dit is ook bemagtigend  

wanneer dissipline as leer gebruik word wanneer dit aan individue die geleentheid bied om 

deur selfdissipline hulle potensiaal en menswees te verwesenlik en te bepaal – soos die 

konsertpianiste Khatia Buniatishvili dit stel: “how a human being can develop their imaginary 

world amidst a schedule that’s busy and difficult both mentally and physically” (Predota 2021). 

5.3.3 Onderwys is humaniserend 

Onderwys kan meewerk om diegene wat blote objekte van onderwys of onderdrukking was, in 

staat te stel om hulle menswaardigheid terug te wen of te humaniseer (Freire 1970:44). Dit 

beteken dat hulle die reg het om hulle geskiedenis, drome en strewe na ’n beter bestaan lewend 

te hou (Freire 1998:83). Dit vind plaas nie net wanneer leerders leer lees en skryf nie, maar ook 

wanneer hulle krities en probleemoplossend dink en so deel van die leerproses word. Uit die 

oogpunte van GHO beteken dit dat leerders – hetsy as slagoffers of as oortreders – nie bloot 

mee gehandel word nie, maar aktief meewerk in die proses om transformasie teweeg te bring. 

Onderwysers tree op as katalisators om leerders in staat te stel om te humaniseer wanneer die 

skool wegbeweeg van reëlgebaseerde na verhoudingsgebaseerde norme waarvan die doel is 

om leerders – en trouens al die lede van die skoolgemeenskap – se volle menswees te ontsluit, 

onder meer deur hulle verhoudings met ander en hulleself. Vir Vaandering (2011:324) word 

humanisering deur die beginsel van respek verwoord: 

If we can honor people regardless of what they do or say, regardless of whether they 

have committed a crime, broken a school rule, or hurt another human being, we consider 

what we can do that would allow them to be more fully human, to be free. 

Maar humanisering in GHO hou ook ’n ander element in: die bereidheid om, soos Rancière 

(2010:5) dit stel, die veronderstelling te aanvaar dat alle mense as agente binne hulle eie lewens 

en binne die samelewing, dieselfde intelligensie deel, ongeag hulle klas, “ras”,6 geografiese 

ligging of gender.7 Dieselfde intelligensie is teenwoordig in geleerde en ongeletterde, onderwyser 

en leerder, onderdrukker en onderdrukte (Postma 2019:14). Dus verwys die humaniserende 

aard van onderwys ook na die selfrefleksie wat al die lede van die skoolgemeenskap moet doen 

om hulle vooroordele teenoor ander te erken. 

5.3.4 Onderwys is gevestig op liefde en hoop 

Onderwys is nie bloot nog ’n beroep nie, maar ’n roeping wat op beginsels van liefde, 

nederigheid en godsdiens gefundeer is (Freire 1998:106). Dit sluit aan by die beginsel van 

humanisering en om die menswaardigheid van al die betrokkenes te ondersteun. Beginsels van 

liefde en nederigheid staan in teenstelling met geweld. Hierdie waardes behoort deur alle 

rolspelers ondersteun en vertoon te word. 

Onderwys moet egter ook op hoop en ’n strewe na iets beters geskoei wees. Dit is – in ’n 

samelewing wat gebuk gaan onder verskeie maatskaplike en ekonomiese probleme – belangrik 

dat onderwysers ligdraers van hoop bly en saam met leerders ’n visie van ’n samelewing sonder 

geweld skep waarna die skoolgemeenskap en breër gemeenskap kan strewe. Hierdie visie word 

deur Thorsborne en Blood (2013:43) verwoord as die skepping van ’n skoolgemeenskap waar 

alle rolspelers in staat is om hulle sosiale en emosionele bevoegdhede te ontwikkel, en daar ’n 

kultuur van behoort, veiligheid en wellewendheid heers: “In short, it is about developing a 

culture of care and respect.” 

5.3.5 Onderwys is waardegedrewe en konteksgebonde 

Onderrig is waardegedrewe en konteksgebonde (Freire 1998:74–5). Dit beteken die volgende: 

(i) Die kultuur en leefkonteks van leerders en onderwysers is belangrik. Onderwysers behoort 

dus altyd ten volle bewus te wees van die sosiokulturele konteks waarin leerders hulle bevind 

en laasgenoemde se gevoelens, emosies, begeertes en onsekerhede na waarde te skat. Insgelyks 

is die fisiese en emosionele konteks waarin onderwysers hulle bevind, belangrik. Prakties 

beteken dit dat ’n geweldwerende benadering tot onderwys en die strewe na ’n geweldlose 

skoolkultuur tot mislukking gedoem is as dit nie die kontekstuele behoeftes van al die rolspelers 

in ag neem nie. 

(ii) Beide onderwysers en leerders moet bereid wees om ruimte te skep vir ander se kulture  

en leefkontekste. Om ruimte te skep beteken nie bloot om ’n ander siening te verduur nie, maar 

ook om diegene met ’n ander agtergrond, siening of uitdagings te ondersteun. Dit sluit in dat 

alle rolspelers saam moet poog om die hindernisse in ander se pad uit die weg te ruim  

(Burnett en Thorsborne 2015:41). Binne die Suid-Afrikaanse leeromgewing beteken dit dat 

rolspelers nie bloot ruimte moet skep vir ander sienings nie, maar aktief moet meehelp om 

geleenthede vir beide verskille en die identifisering van gemeenskaplike oortuigings en 

waardes te ondersteun. 

(iii) Onderwys kan nooit los van waardes soos liefde, hoop, nederigheid en respek staan nie. 

Hierdie waardes word in die Suid-Afrikaanse samelewing vervat in die begrip ubuntu wat 

aspekte van menswaardigheid en respek met die verstandhouding dat ’n individu se menslik-

heid met die waardigheid van ander verbonde is, insluit (Kloppers 2020:753). GHO noop 

rolspelers egter om nie net van ubuntu kennis te neem nie, maar dit ook in die praktyk toe te pas. 

(iv) Daar bestaan geen “standaardprogram nie”. Freire waarsku dat sy benadering nooit slaafs 

en metodies nagevolg kan word nie, maar kultuurgeoriënteerd aangepas word om by elke 

leergeleentheid te pas: “If you follow me, you destroy me. The best way for you to understand 

me is to reinvent me and not to try to become adapted to me” (Freire 2014:17). Freire se 

waarskuwing geld ook en soveel te meer by GHO, omdat elke skoolgemeenskap sy eie 

skoolkultuur moet ontwikkel. 

5.3.6 Onderwys is leerdergesentreerd 

Die onderwyser kan, in die lig van die stellings wat reeds hier bo gemaak is, nie iemand wees 

wat op ’n outoritêre wyse optree nie. Daarom word ’n leerervaring altyd in medewerking met, 

en met inagneming van, leerders beplan en verwesenlik. Dit beteken egter nie dat onderwysers 

kan agteroor sit en van ander verwag om die verandering in die skoolkultuur van stapel te stuur 

nie. Ons kan hierdie beginsel nouliks beter as Neumann (2011:619) stel: “Educational change 

depends on what teachers do and think – it’s as easy as that.” Uit ’n GHO-oogpunt beteken  

dit dat onderwysers steeds die leiding moet neem om die bestaande skoolkultuur vanaf ’n 

strafgedrewe na ’n waardegedrewe kultuur – een wat fokus op proaktiewe optrede, verhoudings, 

sosiale en emosionele leer – te verander. Onderwysers is immers geroepe om mee te werk om 

die menswees van die leerders te verwesenlik selfs – en moontlik veral – te midde van die 

moeilike omstandighede waarna Botha (2021:385) en Rinquest (2021:626) verwys. 

Dit is egter belangrik om daarop te let dat hoewel die onderwysers leiding neem, dit nie beteken 

dat hulle ’n voorafbepaalde program op leerders en die skoolgemeenskap kan afdwing nie. Vir 

Vaandering (2010:4) was dit opvallend dat selfs onderwysers wat herstellende onderwys 

ondersteun, nog steeds in outoritêre optrede kan verval as leerders oënskynlik nie “saamwerk” 

nie. Hierdie situasie kan voorkom word as onderwysers besef dat hulle daarop ingestel moet 

wees om leerders nie net as opvoedingsobjekte nie, maar as subjekte te beskou (Vaandering 

2010:8). 

Die beginsel van leerdergesentreerdheid beteken dat onderwysers – en dus ook die verskillende 

vlakke van bestuur, soos die skoolbestuurspan, beheerliggaam en distriksbestuur – saam met 

leerders medesoekers na antwoorde word, eerder as om bloot hulle eie menings as antwoorde 

te aanvaar (Freire 1970:80). Dit bring mee dat die onderwyser haarself in die lig van Rancière 

(2010) se “onkundige skoolmeester” (“ignorant schoolmaster”) moet spieël. ’n Onderwysers is 

as onkundige skoolmeester nie iemand wat al die kennis in pag het nie, en besef dat sy onkundig 

is oor wat en op welke wyse haar leerders leer en wat die waarheid is. Sy is egter bereid om 

die veilige omgewing en omstandighede te skep waarin haar leerders kan ontwikkel. Onderwys 

is immers nie die skep van intelligensie nie, maar die ontwikkeling daarvan (Postma 2019:17–

9). Die keerkant van die munt is dat álle lede van die skoolgemeenskap hulleself as agente moet 

sien wat in staat is om die sosiale strukture waarbinne hulle funksioneer te herskep, vir hulleself 

morele doelwitte te stel en te besluit hoe hulle hulself gaan verander om die doelwitte te bereik. 

Leerdergesentreerdheid plaas dus ook ’n plig op leerders om aktief deel te wees van die 

verandering en nie bloot kruike te wees wat wag om gevul te word nie. Dit beteken egter ook 

dat onderwysers (en trouens al die volwasse rolspelers) die taak het om te help om die kultuur 

van stilte binne leerdergeledere te verbreek deur leerders van die nodige kennis en vaardighede 

te voorsien om hulle stemme te laat hoor sonder dat hulle hulle tot geweld wend. Vir Burnett 

en Thorsborne (2015:45–52) sluit hierdie vaardighede die vermoë in om empatie te betoon, 

jouself in ’n ander persoon se skoene te plaas, jouself verstaanbaar te kan uitdruk en emosies 

te verstaan. 

Die belangrikheid van leerdergesentreerdheid het weer tydens die grendelstaat na vore gekom, 

waar besluite oor die sluiting en heropening van skole, die verandering van die leerplan – 

trouens oënskynlik alle besluite deur die nasionale en provinsiale onderwysdepartemente – 

geneem is sonder dat die leerders se menings gevra of in ag geneem is. As leerders as subjekte 

en deel van die onderrigproses beskou was, sou ’n leerder soos Solani wat “disheartened as  

we have been stopped from going to school” was (Kloppers 2020:530) anders gevoel het. 

Eweneens sou ’n tienerdogter uit Wes-Australië nie gevoel het “we have been depicted more 

as stats and facts ... [we] don’t have any sort of representation” (UNICEF, Australia 2020:13) 

as leerders oor besluite wat hulle raak, geraadpleeg was nie. 

5.3.7 Onderwys is dialoogvoering 

Onderwys en leer is nie ’n individuele proses nie, dit vind plaas deur dialoogvoering in 

kameraadskap en solidariteit met gespreksgenote (Freire 1970:66; 2014:43). Uit ’n GHO-

oogpunt is dialoog belangrik omdat heling ’n proses is waar niemand uitgesluit behoort te  

word nie en omdat dialoogvoering lei tot die ontwikkeling en implementering van metodes om 

skoolgeweld die hoof te bied. 

Dialoogvoering is ’n gemeenskaplike soektog en volgehoue bevraagtekening van die bestaande 

werklikheid waar al die partye heeltyd iets leer en waar geen hiërargie heers nie, maar waar 

daar ’n horisontale verhouding van gemeenskaplike vertroue tussen die gespreksgenote, ’n 

“loving encounter of people, who, mediated by the world, 'proclaim' that world”, is (Freire 

1970:91). Ware dialoogvoering word dus gekenmerk deur beginsels van liefde, nederigheid en 

respek (Freire 1970:90; 1998:88). 

Die gelykheid, vertroue en gesindheid waarbinne dialoogvoering plaasvind, bring ook mee  

dat die dialoogvoering taal- en kultuursensitief moet wees. Omdat woorde verandering teweeg 

kan bring (Freire 1970:72; Neumann 2011:613), is dit noodsaaklik dat hindernisse wat die 

dialoog kan belemmer – soos geslag, ouderdom, sosiale gesagstrukture en kulturele gebruike – 

doelbewus uit die weg geruim moet word. Dit kan in die praktyk byvoorbeeld geskied deur ’n 

grondslagfaseleerdertjie se onderwyseres wat namens hom vertel wat ’n boelie gedoen het, of 

om saam met ’n groep leerders ’n afspraak met die provinsiale LUR vir onderwys te maak om 

die invloed wat ’n gebrek aan hulpmiddele het, te bespreek. 

5.3.8 Onderwys is probleemstellend 

Onderwys moet volgens Freire probleemstellend wees. Leerders moet krities bewus word van 

hulle omstandighede en deur kritiese dialoogvoering beide dieperliggende vrae en oplossings 

vir probleme vind deur aanvanklik déúr die “normale” na die dieperliggende probleme in hulle 

skoolgemeenskap te kyk en hierdie probleme te formuleer – dus om dít wat as ’n gegewe 

beskou word, te bevraagteken. Tygel en Kirsch (2016:111) som Freire se onderrigproses in 

vier stappe op: die ondersoek-, tematisering-, probleemstelling- en sistematiseringsfases. Die 

rol van die onderwyser in hierdie proses is nie dié van die “sage on the stage” nie, maar eerder 

’n “guide on the side” en veral ook iemand wat die ruimte skep sodat leerders en ander lede 

van die skoolgemeenskap veilig voel om die bestaande werklikheid krities te bevraagteken. 

Die probleemstellende aard van onderwys beteken verder dat alle rolspelers bereid moet wees 

om deel te wees van die probleemstellingsproses en in staat gestel behoort te word om binne 

hulle vermoë self die gestelde probleme op te los. Voorbeelde hiervan is die gebruik van 

portuurbemiddeling, informele gesprekke, sirkels, klaskamerkonferensies en klasvergaderings 

(Carruthers 2014:19; Reyneke en Reyneke 2020c:136). Die kritiese verstaan van die 

werklikheid beteken dat die leerder deel van die proses word en nie bloot ’n toeskouer – en 

onderwysobjek – bly nie. 

5.3.9 Onderwys is polities 

Freire (1998:70) benadruk dat onderwys polities is. Dit is ’n wyse om die wêreld nie net te 

verstaan nie, maar dit ook te beheers en die bestaande werklikheid te transformeer sodat dit 

meer billik en regverdig, en minder in stryd met positiewe waardes en norme sal wees. Daarom 

kan onderwys ook gebruik word om ín te sluit en úit te sluit. Die politiese sy van GHO is geleë 

in die wil om “doelwitte, drome en idees” (Freire 1998:47) teen skoolgeweld te koester wat tot 

uitvoering gebring word. Hierdie beginsel bied dus ’n antwoord op die kritiek teen herstellende 

onderwys (Reimer 2011:16; Carruthers 2014:29) dat dit dikwels nie deurgevoer of volhou  

word nie. 

In die stryd teen skoolgeweld en die transformasie van die skoolkultuur vind die politiese aard 

van onderwys uitdrukking op verskillende terreine. Dit sluit elke individuele rolspeler se 

doelbewuste keuse teen geweld en vir ’n bemagtigende skoolkultuur en die skoolgemeenskap 

se strewe na ’n geweldlose samelewingskultuur in. 

5.3.10 Oorweging en beperkings 

’n Belangrike oorweging vir die konseptualisering van GHO was dat dit moet wegbeweeg van 

die fokus op skoolgeweld na ’n vreedsamer en veilige skoolomgewing. Die beginsels wat as 

agt “onderwys is ...”-stellings hanteer is, fokus nie daarop om skoolgeweld direk aan te spreek 

nie, aangesien elkeen ’n belangrike rol speel in die verandering van die skoolkultuur. 

Dit beteken egter nie dat ons hiermee betoog dat GHO, of onderwys as sodanig, al die antwoorde 

op skoolgeweld het nie. Freire (1998:90) het immers self erken dat onderwys nie die enigste 

sleutel tot sosiale verandering is nie. 

Daarby is verandering dikwels ’n tydsame proses. Ten opsigte van onderwys waarsku Elias 

(2005:174) dat dit baie langer neem om doelwitte met betrekking tot die verandering van 

waardes en gesindhede te bereik omdat leerders tot ’n groot mate beïnvloed word deur die 

kultuur waarbinne hulle grootword en onderrig word. Dit is ook belangrik om te besef dat  

daar risiko’s verbonde aan verandering is. Brookfield (1987:30) som hierdie risiko’s soos  

volg op: “Questioning the assumptions under which we have been acting, is psychologically 

explosive ... Beginning to question key assumptions is like laying down charges of 

psychological dynamite.” 

Van hierdie risiko’s sluit koste, onderwysers se houdings en die rol van vakbonde en onderwys-

departemente in. Hierdie beperkings behoort egter geensins in die weg te staan van verandering 

nie. Soos strukturele skoolgeweld bestuur kan word indien die skoolgemeenskap daarvoor 

toegerus is, kan die beperkings ook bestuur word. 

 

6. Raamwerk vir implementering 

6.1 Inleiding 

Freire (1998:10) waarsku dat volgehoue kritiese besinning oor aksie/handeling ’n voorvereiste 

vir die verwantskap tussen teorie en kennis is, anders word teorie “simply ‘blah, blah, blah’” 

en praktyk blinde aktivisme. Ons het die waarskuwing ter harte geneem en stel in hierdie 

afdeling ’n raamwerk voor vir die wyse waarop GHO in ’n skool geïmplementeer kan word. 

Om GHO suksesvol te implementeer, is dit nodig om op twee terreine te fokus: wát gedoen 

kan word en hóé dit gedoen kan word. In onderafdeling 6.2 word oor die “wat”-vraag van ’n 

heelskoolbenadering teen skoolgeweld besin. Die bespreking fokus op die implementerings-

terreine van GHO in Suid-Afrikaanse skole, naamlik die geleerde en geleefde leerplanne. Die 

“hoe”-vraag word in 6.3 hanteer. Dit is egter belangrik om in gedagte te hou dat die doel van 

GHO nie in die eerste plek is om skoolgeweld te beheer en te bestuur nie, maar om die hele 

skoolgemeenskap (insluitende die wyse waarop sport en kultuur beoefen word) te verander in 

die lig van die “onderwys is ...”-beginsels wat in 5.3 uitgelig is. Daarby sal elke skool se 

konteks, die dialoogvoering en onderhandeling wat moet plaasvind, uiteindelik die wyse waarop 

GHO geïmplementeer word, bepaal. ’n Skematiese voorstelling van die implementerings-

terreine word in Figuur 1 weergegee. 

Figuur 1. Die implementeringsterreine van GHO 

6.2 Implementeringsterreine 

Vir die doel van hierdie studie is die twee oorkoepelende terreine geïdentifiseer waarbinne 

GHO in ’n skool geïmplementeer kan word, naamlik die geleerde en die geleefde leerplanne. 

Die “geleerde” leerplan bestaan uit die formele leerplan en informele skoolleerplan of klas-

aktiwiteite wat nie op formele assessering gerig is nie. Die “geleefde” leerplan verwys na die 

skoolkultuur en skoolkarakter. Hierdie twee terreine omvat die omgewings waarbinne die 

skoolgemeenskap doelwitte behoort te stel om geweld te vermy, medebouers aan ’n geweld-

vrye skoolgemeenskap te wees en die skoolkultuur te verander. Inisieerders, die skoolgemeen-

skap en ander rolspelers (soos gemeenskapsorganisasies wat die belange van die skool op die 

hart dra en die skool ondersteun) behoort vanuit hulle onderskeie omgewings inligting te 

bekom om ’n heelskoolbenadering vir die verandering in skoolkultuur vir die betrokke skool 

te ontwikkel. Die inligting behoort dan krities en waarderend geëvalueer te word om ’n GHO-

benadering te bepaal wat die waardes daarvan en positiewe interafhanklikheid in die skool 

bevorder. 

6.2.1 Die geleerde leerplan 

GHO kan op twee wyses in die geleerde leerplan ingesluit word: deur die Departement van 

Basiese Onderwys (DBO) te versoek om dit formeel deel van die leerplan te maak, of deur 

onderwysers en ander rolspelers te versoek om dit by die informele leerplan – wat by die 

formele leerplan aansluit – in te sluit. Om GHO deel van die formele geleerde leerplan te maak, 

beteken dat dit deur die DBO goedgekeur sal moet word, wat tyd sal neem. Die vraag behoort 

https://doi.org/10.56273/1995-5928/2022/j19n2d1


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d1   
 

 294 

egter nie te wees of dit tyd sal neem om GHO deel van die formele leerplan te maak nie, maar 

eerder of die tyd nie besig is om vir skole uit te loop as dit nie gedoen word nie. 

Wat skoolgeweld binne die raamwerk van GHO betref, dui hierdie navorsing daarop dat dit ’n 

multidimensionele probleem is. Dit bring mee dat die bestuur en beheer daarvan binne die 

waardes van GHO nie net as ’n terloopse bespreking hanteer behoort te word nie. Aan die ander 

kant is programme soos Opening our eyes (Haines 2015) en Prevent violence in schools 

(Jackson 2016) goed nagevors, gestruktureer en beskikbaar. Dit kan dus, met die nodige 

wysigings, in Lewensoriëntering ingesluit of by bestaande temas gevoeg word. Daarby kan 

leerders baat vind by die insluiting van die leerstellings van Afrika-filosowe soos Mohlomi 

(Mofuoa 2015:103). Vir Mohlomi, wat gelewe het in ’n tydperk toe die binneland deur 

stamoorloë en geweld gekenmerk is, was die vreedsame naasbestaan van mense baie belangrik. 

Van sy uitsprake was dat dit beter is vir mense om graan te oes as om “met gedagtes van wraak 

hulle wapens te slyp”, dat dit belangrik is om goedhartig en edelmoedig teenoor ander op te 

tree en dat dit beter is om lande te bewerk as om spiese te slyp (Bruwer 1958:51; Mofuoa 

2015:105). Trouens, Du Preez (2004:55) is van mening dat Mohlomi se leerstellings oor vrede 

en naasteliefde die dryfkrag was agter Moshoeshoe I se vermoë om stabiliteit te skep binne die 

verwoesting van die difaqane8 wat Suidelike Afrika na eersgenoemde se dood getref het. Die 

vraag kan tereg gevra word waarom graad 9-leerders van Hitler se geweld in Geskiedenis moet 

leer terwyl Mohlomi se leerstellings, wat binne ’n Suider-Afrikaanse konteks ontwikkel is en 

op vreedsame naasbestaan gegrond is, nie deel van die leerplan is nie. 

’n Ander wyse waarop GHO in die formele leerplan ingesluit kan word, is deur die formele 

assesseringsprojekte wat deesdae deur provinsiale en distrikskantore opgestel word en aan 

skole gestuur word. Deur GHO, of geweldwerende onderwys binne GHO, as tema te kies, kan 

die beginsels in assesserings in verskeie vakke, maar in besonder in Lewensoriëntering, 

ingesluit word, veral in die lig daarvan dat die projek “’n werkstuk [moet] wees waarin kennis, 

vaardighede en waardes gedemonstreer word wat sal lei tot bevoegdheid in die spesifieke of 

geïntegreerde inhoud” (DBO 2011:26). In die lig van die bemagtigende en humaniserende aard 

van GHO stel ons egter voor dat die inhoud van opdragte verkieslik nie deur die onderwyser 

of die Departement voorgestel behoort te word nie. In ’n leeromgewing waar die onderwyser 

bereid is om van leerders se sienings kennis te neem en waar die doel is om leerders – ook die 

slagoffers van skoolgeweld – te humaniseer, behoort leerders die geleentheid gegun te word 

om van binne hulle eie leefwêreld ’n tema te bepaal en dan deur bewuswording, kritiese 

dialoog, aksie en besinning antwoorde te vind. 

Wat die informele leerplan betref, kan GHO op verskeie kreatiewe en vernuwende wyses deel 

van die informele leerplan uitmaak en leerders van vaardighede in geskilbeslegting, woedebeheer 

en probleemoplossing voorsien. Trouens, omdat onderwysers direk by leerders betrokke is, is 

dit by uitstek die terrein waar hulle die waardes en nut van GHO op ’n informele wyse aan 

leerders kan oordra. Voorbeelde van terreine sluit informele insluiting, poësie en drama en 

bordspele in. 

6.2.2 Die geleefde leerplan 

Die vraag kan gevra word waarom skoolgeweld steeds ’n probleem is indien daar reeds 

verskeie projekte bestaan. Waarom word GHO of elemente daarvan, soos die fokus op 

verhoudings eerder as geweld, nie deur skole verwelkom nie? Een antwoord het betrekking op 

skole se geleefde leerplan. McCall (2014:233) wys daarop dat dit moeiliker vir leerders is  

om kennis en vaardighede aan te leer as dit nie deur die skoolkultuur – dus die geleefde 

leerplan – ondersteun en bemiddel word nie. Die geleefde leerplan is daarom net so belangrik, 

indien nie belangriker nie, as die geleerde leerplan om die sukses van GHO te bepaal. 

Ons het reeds in 3.5 op die belangrikheid van skoolkultuur gewys. Die geleefde leerplan 

bestaan egter ook uit verskeie ander terreine, soos nie-akademiese aktiwiteite, aktiwiteite wat 

spesifiek op GHO gerig is en GHO-ondersteuning. Die verskillende terreine word skematies 

in Figuur 2 uiteengesit. 

 

Figuur 2. Die geleefde leerplan   

Die skoolkultuur bestaan ook uit elemente soos die skool se gedragskode vir leerders wat 

volgens die Skolewet (Suid-Afrika 1996) deur die beheerliggaam na konsultasie met leerders, 

ouers en onderwysers aanvaar moet word. Die doel van die gedragskode is onder andere om 

die burgerlike verantwoordelikhede van die skool te bevorder en leierskap onder leerders te 

ontwikkel. Dit behoort verder, kragtens riglyn 1.4 van die Riglyne vir Gedragskodes wat in 

1998 gepubliseer is (Suid-Afrika 1998) positiewe dissipline te bevorder, nie strafgeoriënteerd 

te wees nie en konstruktiewe leer te bevorder. Alhoewel die gedragskode op leerders gefokus 

is, behoort dit volgens riglyn 1.7 deur alle rolspelers uitgeleef te word. Die statutêre raamwerk 

waarbinne die gedragskode ontwikkel moet word, is ruim genoeg om die beginsels en waardes 

van GHO in te sluit. 

In teenstelling met die bestaande dissiplineparadigma, waar dissipline dikwels as sinoniem  

vir straf beskou word, bied GHO die beginsel van “verhoudingsontwikkeling” wat die strewe 

om positiewe verhoudings tot stand te bring en in stand te hou, ondersteun. Verder hou die 

begrip verhoudingsontwikkeling ook die ontwikkeling van ’n individu se verhouding met 

homself, soos vergestalt in onder meer veerkragtigheid, selfsorg en emosionele intelligensie, 

in (Kloppers 2021b:222). Die wyse waarop verhoudings ontwikkel word, behoort te verskil 

van die magsgebaseerde wyse waarop dissipline bloot toegepas word en behoort eerder te fokus 

op die belangrikheid van mense as deelnemers sáám met wie gehandel word eerder as blote 

objekte mét wie gehandel word te beklemtoon. Die oogmerk is om verhoudings te ontwikkel 

waar beheer sowel as ondersteuning hoog is en onderwysers met hulle leerders werk om leer- 

en ander doelwitte te bereik (Vaandering 2010:8, Wachtel 2012). 

Ander terreine van die geleefde leerplan sluit die wyse in waarop skendings van verhoudings 

hanteer word en noodsaaklike ondersteuning, soos berading, ’n omgewingsgroep wat na die 

skoolomgewing en veiligheid omsien en ’n nakomingskomitee wat die veranderingsproses 

voortdurend lei, rig en aanpas. 

In die gees van GHO is dit egter belangrik om daarop te let dat hierdie implementeringsterreine 

slegs voorstelle is – die uiteindelike terreine waarop dit in ’n spesifieke skool geïmplementeer 

gaan word, kan weens die skool se konteks heeltemal anders daar uitsien as wat hier in die 

voorstelle aangebied word. Die doel van ’n raamwerk is immers nie om voorskriftelik te wees 

nie, maar om as ’n aanknopingspunt te dien van waar elke skoolgemeenskap sy eie konteks-

gedrewe raamwerk kan onderhandel en ontwikkel. 

6.3 Die implementeringsproses 

Die implementering van GHO gebéúr nie net nie, dit behoort aan die hand van ’n behoorlik 

gestruktureerde en beplande proses wat deur die skoolgemeenskap onderhandel en bepaal is, 

te geskied. 

’n Wyse waarop dit binne die skool ontwikkel en volhoubaar geïmplementeer kan word, is 

deur die gebruik van deelnemende aksienavorsing (DAN) wat verskeie waardes met GHO deel. 

Dit sluit in bemagtiging, die bou van verhoudings en die ontwikkeling en uitruil van kennis om 

positiewe resultate te lewer (Morris 2016:107). Daarby wys Reyneke (2004:115) daarop dat ’n 

voorvereiste vir DAN die werklikheid van die gemeenskap en ’n beskrywing van die behoeftes 

deur die gemeenskap self is. Dit beteken enersyds dat – omdat die gemeenskap self beheer  

van die probleemstelling en probleemoplossing neem – dit nie meer vir die navorser, as 

buitestander, nodig is om die gemeenskap se kultuur en hulle prosesse ten volle te verstaan nie. 

Andersyds is enige voorstelle wat tydens die DAN-proses aan die gemeenskap gemaak word, 

bloot voorstelle wat deur hulle oorweeg, aangepas of afgekeur kan word. Die onontbeerlikheid 

van die gemeenskap vir DAN beklemtoon ook die belangrikheid van die gemeenskap en die 

beginsel van ubuntu wanneer oplossings vir Suid-Afrikaanse probleme gesoek word. 

Die implementeringsproses kan in verskeie fases ingedeel word, naamlik die aanvanklike 

opleiding, beplanning, aksie (loodsprojek), waarneming, oorweging en wysiging, volledige 

implementering en volgehoue monitering en verandering. Dit is belangrik om in gedagte te hou 

dat die waardes van GHO en DAN selfs in die aanvanklike opleiding weerspieël moet word. 

Die opleiding moet dus daarop gerig wees om die deelnemende gemeenskap te bemagtig en 

waardes soos wedersydse respek, openlikheid en inklusiwiteit te onderskryf en bevorder. 

Reyneke (2004:136) stel voor dat die aanvanklike opleiding by wyse van gesprekke met 

gemeenskapsleiers en werkswinkels gedoen word. Die werkswinkels kan temas soos motivering, 

inligting oor die gemeenskap se regte, vaardigheidsontwikkeling, die belangrikheid van etiek, 

die wyses waarop die skoolgeweld ondersoek kan word en die basiese beginsels van GHO 

insluit. 

Die voordele van DAN is eerstens daarin geleë dat die gemeenskap van die begin af – as daar 

oor die navorsingsprobleem besin word – by die ontwikkeling van ’n oplossing betrokke is. 

Tweedens is die proses nie ’n lineêre proses wat eindig by die vyfde fase nie, maar eerder ’n 

sirkel of spiraal waar die inligting wat tydens die refleksiefase bekom is, gebruik word om  

die beplanning aan te pas en dan weer van voor af te implementeer. Derdens neem dit nie ’n 

vasgestelde vorm aan nie, maar kan dit konteksspesifiek ontwerp word (Reyneke 2004:118; 

McMillan en Schumacher 2010:445, 450). Die laaste fase – volgehoue monitering en 

verandering – is ’n baie belangrike aspek van beide DAN en GHO: Die proses om die kultuur 

van ’n skool te verander, is ’n volgehoue en tydsame proses wat – indien die skool werklik 

suksesvol wil wees – nooit ophou nie. GHO is dus nie net ’n proses nie, maar ’n lewenswyse. 

6.4 Knelpunte 

Wanneer oor die implementering van GHO besin word, is dit ook nodig om kortliks van ’n 

aantal knelpunte kennis te neem, sodat hierdie knelpunte reeds in die aanvanklike beplanning 

en implementering in aanmerking geneem kan word. 

Die eerste knelpunt is dat GHO dalk geïmplementeer mag word bloot om skoolgeweld te 

ondervang. Ons het egter telkemale daarna verwys dat skoolgeweld nie die fokus van GHO 

moet wees nie, maar dat ’n afname in skoolgeweld die verwagte gevolg van GHO is. ’n Skool 

wat GHO slegs ter wille van skoolgeweld wil implementeer, loop die gevaar om GHO 

uiteindelik tot net nog ’n mislukte poging teen skoolgeweld te reduseer. 

Die koste verbonde aan GHO is ’n tweede knelpunt wat skole moontlik kan afskrik. Dat dit 

inderdaad koste tot gevolg sal hê, kan nie ontken word nie. Aan die teenkant is dit onnodig vir 

skole om kundiges en raadgewers aan te stel om die proses te dryf. Die skoolgemeenskap kan 

self deur DAN bepaal wat nodig is en hoe dit gedoen behoort te word. 

Derdens kan tyd in ’n belangrike knelpunt ontaard as die rol daarvan – en die tydsaamheid van 

verandering waarna in paragraaf 5.3.10 verwys is – nie van meet af aan in berekening gebring 

word nie. Om die skool van outoritêr na helend te transformeer, is nie ’n vinnige proses nie. 

Trouens, in die konteks van herstellende onderwys toon McCluskey (2014:140) aan dat ’n 

tydperk van drie tot vyf jaar opsy gesit moet word vir volledige implementering. Dieselfde geld 

waarskynlik vir GHO. 

Die laaste belangrike knelpunt is onderwysers se sienings en houdings en veral hulle ingebore 

afkeer van verandering. Omdat verandering in onderwys afhang van wat onderwysers doen en 

dink (Neumann 2011:619), sal GHO in skole geïmplementeer kan word slegs as onderwysers 

die verandering ondersteun, as ook veral in gedagte gehou word dat GHO in wese die 

heropleiding van die hele skoolgemeenskap beteken. Die probleem is dat baie onderwysers 

traag is om verandering te ondersteun. Die feit dat die skoolgemeenskap binne ’n kultuur van 

dissipline en straf funksioneer, maak die implementering hiervan nog moeiliker. GHO vra 

verder dat onderwysers se lewensfilosofie moet verander, wat ook ’n tydsame proses is. Hierdie 

knelpunt kan egter oorkom word as die hele skoolgemeenskap reeds van die begin af die 

waarde van GHO verstaan. GHO is nie ’n wonderkuur nie, maar dit hou beslis die moontlikheid 

in om die skool ’n plek te maak waar almal geborge is – al stem hulle nie oor alles saam nie. 

  

7. Opsomming, beperkings en aanbevelings 

Skoolgeweld is ’n ongemaklike en ongelukkige gegewe, nie net in Suid-Afrika nie, maar 

wêreldwyd. Die outoritêre en strafgerigte dissiplinêre metodes wat tans gebruik word om dit 

te hanteer, is onsuksesvol. Ons het daarom in hierdie artikel betoog dat die fokus weg van 

skoolgeweld behoort te verskuif na ’n getransformeerde skoolkultuur wat op positiewe waardes 

gerig is. Om hierdie transformasie toe te lig, het die artikel aanvanklik op skoolgeweld gefokus. 

Die bespreking het aangedui dat geweld, mag en dissipline van mekaar onderskei moet word; 

dat skoolgeweld aan verskeie faktore te wyte is; en dat bestaande skoolkulture neig na ’n 

outoritêre en dissiplinegerigte benadering. In die volgende afdeling het die fokus verskuif  

na ’n aantal onderwysbenaderings wat die kultuurtransformasie kan rig en onder meer 

herstellende onderwys insluit. Gedagtig aan die leemtes in hierdie benaderings het ons Freire 

se benadering ondersoek en daaruit ’n benadering – geïntegreerde helende onderwys oftewel 

GHO – ontwikkel. Die beginsels van GHO is in agt “onderwys is ...”-stellings vervat. Dit sluit 

onder meer in dat onderwys bemagtigend, humaniserend, waarde- en konteksgedrewe, 

leerdergesentreerd, dialogies en probleemstellend is. 

Ten einde die teoretiese benadering na die praktyk om te skakel, is ’n implementerings-

raamwerk nodig wat uit die geleerde en geleefde leerplanne as implementeringsterreine en 

deelnemende aksienavorsing as implementeringsproses bestaan. ’n Aantal knelpunte vir GHO 

is ook oorweeg. 

Soos enige navorsing, is ook hierdie studie aan ’n aantal beperkings onderhewig. waarvan die 

belangrikste die gebrek aan beskikbare data oor die praktiese uitvoerbaarheid van GHO is, 

omdat dit ’n nuut-ontwikkelde benadering oor onderwys daarstel. Omvattende navorsing oor 

die onderwysbenaderings wat GHO ten gronde lê, is egter reeds gedoen, soos die bronne 

waarna Kloppers (2021b) en Reyneke en Reyneke (2020) verwys, aandui, en hierdie navorsing 

kan ter ondersteuning van GHO dien. Die voorstel vir die implementeringsraamwerk van  

GHO is tans ook nie met empiriese inligting oor wat skole benodig, aangevul nie, maar op die 

literatuur en ons ervaring in onderwys gerig. ’n Verder beperking kom uit die aard van GHO – 

omdat onderwys bemagtigend, kontekssensitief en dialogies is, kan die voorgestelde raamwerk 

slegs as ’n riglyn dien en nie slaafs nagevolg word nie. Ten spyte van hierdie beperkings  

kan hierdie navorsing en die voorstelle wat dit bevat, ’n nuttige bydrae lewer, nie net om 

skoolgeweld in al sy vorms te beheer en te bestuur nie, maar om uiteindelik, in Freire (1998:26) 

se woorde, skoolgemeenskappe en ’n samelewing te skep wat minder lelik, minder wreedaardig 

en minder onmenslik is. 

In die lig van die navorsing en die bevindings maak ons die volgende aanbevelings vir 

implementering op nasionale en provinsiale vlak: 

• Die DBO behoort fondse beskikbaar te stel vir navorsing oor die verdere ontwikkeling 

en praktiese implementering van GHO. 

• Universiteite behoort dit te oorweeg om GHO in hulle leerplanne vir onderwysers in te 

sluit. 

• Verdere navorsing behoort gedoen te word oor die praktiese implementering van GHO. 

• Provinsiale onderwysdepartemente behoort navorsing oor GHO en die implementering 

daarvan in skole te onderneem en te finansier. 

• Tot tyd en wyl die nasionale leerplan gewysig is, kan provinsiale onderwysdepartemente 

die beginsels van GHO in gemeenskaplike take en projekte vervat. 

• Distrikskantore behoort getaak te word om skole deur kennis, fondse en bykomende 

personeel soos beraders en GHO-praktisyns te bemagtig om daadwerklik teen skool-

geweld op te tree. 

Omdat hierdie navorsing getoon het dat die volledige implementering van GHO altyd konteks-

gebonde is en dus nie op ’n eenvormige wyse afgedwing kan word nie, maar deur elke 

skoolgemeenskap self ontwikkel moet word, rus die grootste verantwoordelikheid op skool-

gemeenskappe self. Om hierdie verantwoordelikheid na te kom, word die volgende voorgestel: 

• Die inhoud van GHO en die voorgestelde implementeringsraamwerk behoort aan 

skoolhoofde en beheerliggame beskikbaar gestel te word. 

• Skole behoort hul eie of eksterne kundigheid aan te wend om kontekssensitiewe GHO-

planne te ontwikkel. 

• Die hele skoolgemeenskap behoort betrek te word in die aanvanklike oorweging van 

GHO. 

• Die hele skoolgemeenskap behoort die waardes en beginsels van GHO te ondersteun 

voordat dit finaal onderhandel en geïmplementeer word. 

Is die voorstelle haalbaar? Die navorsing dui aan dat dit wel die geval kan wees indien al die 

rolspelers daadwerklik daarop fokus. 

In hulle navorsing haal Opara e.a. (2022:10) ’n skooldogter aan wat in die konteks van 

strukturele skoolgeweld van seksisme en rassevooroordeel sê: “But if situations like that 

happen, you think ... wait, I have no power.” 

GHO kan ’n metode wees om aan hierdie dogter en al die magteloses in die skoolgemeenskap 

hulle regmatige mag terug te besorg. 

Eindnotas 

1 Eie vertaling. 

2 Ons maak afwisselend van manlike en vroulike voornaamwoorde gebruik om die lees van 

die artikel te vergemaklik deur die gebruik van hom/haar of sy/haar te vermy. 

3 Eie vertaling. 

4 Eie vertaling. 

5 Eie vertaling. 

6 Ons plaas ras tussen aanhalingstekens om te beklemtoon dat die konsep ’n sosiale 

konstruksie is en dikwels gebruik word om ’n onderskeid tussen mense te tref wat 

bevraagteken kan word. Die bestaan van verskillende “rasse” kan op sosiologiese, 

ideologiese en genetiese gronde bevraagteken word. 

7 Die term gender verwys na die geslagsidentiteit van ’n persoon – dit kan manlik, vroulik of 

niebinêr wees. Ons gebruik dit om ook lede van die skoolgemeenskap wat ’n keuse buite die 

tradisionele manlik/vroulik maak, in te sluit. Die mening van Brits (2020) op LitNet se 

meningsportaal bied ’n goeie agtergrond hieroor. 

8 Die difaqane was die onrus in Suidelike Afrika gedurende die 1820’s wat tot die 

ontheemding van baie mense gelei het. 

Opsomming 

Geselstoepassings (toeps hierna)1 bied kernfunksies waarmee draagbare leeromgewings vir 

hoëronderwyskontekste geskep kan word. Hierdie mobiele leeromgewings (m-leeromgewings 

hierna) stel studente in staat om tyd- en plekbeperkings te oorkom om verbindings2 met ander 

te bou ten einde leer te fasiliteer – ’n proses wat as genetwerkte leer bekend staan. Alhoewel 

toeps op die mees basiese vlak soortgelyk is, verskil die kernfunksies van WhatsApp, Signal 

en Telegram in so ’n mate dat die een geskikter as die ander vir die skep van m-leeromgewings 

vir hoëronderwyskontekste kan wees. Aangesien WhatsApp, Signal en Telegram die gewildste 

in die Suid-Afrikaanse konteks is, het ek met hierdie vergelykende navorsing ten doel gehad 

om die kernfunksies van die drie toeps te vergelyk om ’n geskikte toep vir Suid-Afrikaanse 

hoër onderwys aan te beveel. Om in die doel te slaag, is drie m-leeromgewings geskep, een per 

toep. Daarna is drie gebruikers met behulp van drie slimfone geskep wat soortgelyke gesprekke 

in die drie m-leeromgewings gevoer het. In hierdie artikel word die ooreenkomste en verskille 

tussen kernfunksies met behulp van ’n literatuurstudie en skermskote uitgelig. Gebaseer op die 

verskille word Telegram as die geskikste toep vir Suid-Afrikaanse hoër onderwys aanbeveel. 

Die redigeringfunksie, uitgebreide subkieslyste en moontlikheid om foutiewe kommentaar 

later uit te vee, kan genetwerkte leer beter as die twee ander toeps ondersteun omdat misverstande 

uitgeskakel kan word en vinnige toegang tot gedeelde hulpbronne verkry kan word. Dit is ook 

voordelig dat gebruikers met behulp van gebruikersname eerder as slimfoonnommers in die 

groepe kan kommunikeer – ’n funksie wat die opneem van die toep kan bevorder. Aangesien 

groepe vir tot 200 000 studente geskep kan word en groot dokumente en media (twee 

gigagrepe) direk in die m-leeromgewings gedeel kan word, kan persepsies van insetverwagting 

en werksverrigtingverwagting beïnvloed word – persepsies wat die opneem van nuwe toeps 

beïnvloed. Daar word aanbeveel dat studente in aanlyn veiligheid opgelei word, omdat mense 

geneig is om te veel persoonlike inligting aanlyn deel. 

https://doi.org/10.56273/1995-5928/2022/j19n2d2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d2   
 

 308 

Abstract 

Telegram, Signal or WhatsApp? Choosing an appropriate application for creating mobile 

learning environments in South African higher education contexts 

Chat applications (apps) are used to create portable or mobile learning environments known  

as m-learning environments in higher education settings. These m-learning environments can 

support networked learning as students are provided with opportunities to break time and 

distance barriers to establish relationships with others and learn from each other. However, 

even though chat apps are similar on the most basic level, the core functions of the apps used 

in the South African context differ in important ways. Therefore it is reasonable to argue that 

one app might be more effective than the others when creating m-learning environments in 

higher education contexts. 

It has already been found that Telegram is more useful than WhatsApp, but only a few of  

the core functions were investigated. The University of South Africa (Unisa) – which can be 

regarded as a leader in online education – points out a few of the differences between the apps 

on their website to motivate the phasing out of WhatsApp in favour of Telegram. Although the 

apps differ in significant ways, not a single study could be found that compared the most 

popular chat apps in the South African context, namely WhatsApp, Telegram and Signal, to 

help lecturers select an app to use in their classrooms. Therefore, the aim of this research was 

to compare these three apps and recommend the most appropriate app for South African higher 

education. 

For the purpose of this comparative study, WhatsApp, Telegram and Signal were used to create 

three m-learning environments. Thereafter, three smartphones were used to create three users 

to participate in similar discussions in these m-learning environments. Screenshots of these 

discussions were then used to compare the three m-learning environments. 

The three m-learning environments were found to be very similar on the most basic level and 

it might seem reasonable to argue that findings of other researchers about the usability of each 

of these apps can be generalised to the other apps. However, as soon as the core functions were 

compared, one of the apps stood out above the others. 

Telegram has more useful features than the two other apps. Lecturers can create groups for  

up to 200 000 students in Telegram, compared to the limitations of 1 000 (Signal) and 256 

(WhatsApp). Telegram offers more submenus (media, files, voice notes, music, links to websites, 

and GIFs), which can improve access to the shared knowledge base, whereas Signal offers only 

one submenu and WhatsApp three. Telegram also allows users to share media and documents 

with a size of up to 2 gigabytes – therefore, almost all media and documents can be shared  

in the groups – whereas Signal and WhatsApp limit the size of documents being shared. The 

search function is, however, not as effective as that of WhatsApp, but better than the that of 

Signal. Telegram is also the only app that allows organisations – such as universities – to create 

bots to help students find existing groups, and if a group has not yet been created, the bot can 

even be requested to create such a group. 

Telegram supports spontaneous communication better than the two other apps. New users 

receive access to all the messages and resources shared since the group was created, whereas 

WhatsApp and Signal allow access to only the parts of the chat sent after the user has joined 

the group. This function can improve networked learning and reduce additional admin by  

not having to resend previously shared information. Telegram is also the only app that allows 

users to edit comments after they have been published – a function that can reduce stress and 

confusion levels as students and lecturers will see only the edited versions. Both WhatsApp 

and Signal have time limitations on the option to delete messages sent, and even if the messages 

are deleted within this time frame, a telltale message is left on the timeline with regard to the 

deletion. Telegram is the only app that allows users to delete messages over any period of time 

without a telltale message on the wall. Telegram is also the only app that allows users to pin a 

message on the wall to bring it under the attention of the other members of the group. 

Telegram can support planned communication better than the two other apps. Lecturers can 

create a channel to post all information in an organised way. If they create a group for the channel, 

the channel then posts to the group automatically. Channels differ from groups in that students 

cannot post as well – they can only comment on the posts. Therefore, the lecturer’s posts do 

not get lost between too many other messages. Lecturers can monitor students’ participation in 

their shared information, as they can see which members of the channel have read the shared 

information and how many have commented. The size of the channels is not limited. 

Lastly, Telegram can be regarded as a safer app than WhatsApp, although not as safe as Signal. 

For the purpose of this study, an app is regarded as safe if the personal information collected 

is limited and outsiders cannot gain access to the messages. Although Telegram collects more 

personal information than Signal, it is the only app that allows users to use usernames rather 

than their smartphone numbers to chat – a function that improves the safety of online chatting. 

It is also the only app that allows users to start personal messages in the group without having 

to exchange smartphone numbers. Even though Telegram can be regarded as a safe app, it is 

recommended that students are still trained in online security as people tend to share too much 

personal information online. 

The uptake of Telegram will be influenced as its user base and social impact grows. The 

information in this article may also have an impact on the uptake as the differences in core 

functions are discussed in depth. This could positively impact perceptions of the usefulness, 

the expectations of the input needed to learn to use the app, and how work can be improved 

when using Telegram to create m-learning environments. 

Keywords: applications (apps); comparative research; core functions; higher education; 

mobile learning; networked learning; Signal; Telegram; WhatsApp 

1. Inleiding 

Geselstoepassings bied aan studente ’n goedkoop en maklike manier om tyd- en plekbeperkings 

te oorkom om met ander te gesels. Dit bied ook ’n vinnige manier om verbindings met ander 

te bou om toegang te verkry tot inligting wat nodig is om te leer – ’n leerproses wat as 

genetwerkte leer bekend staan (Van Staden 2016). Aangesien die artefakte van die gesprekke – 

sowel as die gedeelde hulpbronne – outomaties deur die toeps geberg word, kan toeps gebruik 

word om genetwerkte leer selfs beter as in die fisiese leeromgewing te ondersteun. Daarom is 

toeps reeds voor die COVID-19-pandemie gebruik om m-leeromgewings te skep (Church en 

De Oliveira 2013; Oghuma, Saenz, Wong en Chang 2016; Sayan 2016; So 2016; Hamad 2017; 

Tabrizi en Onvani 2017; Klein, Junior, Da Silva, Barbosa en Balbasso 2018; Manna en Ghosh 

2018; Van Staden 2018; Wahyuni 2018; Chaniago en Junaidi 2019; Jabbar, Malik, Alfarsi en 

Tawafak 2020; Lawrence 2021). Tog het navorsing oor die bruikbaarheid van toeps eers tydens 

die pandemie momentum gekry. 

Belangstelling in die bruikbaarheid van toeps is gewek toe kontakhoëronderwys wêreldwyd 

noodgedwonge binne enkele dae na aanlyn onderwys moes oorskakel. Weens probleme soos 

ontoereikende besit van persoonlike rekenaars, onvoldoende toegang tot die internet en onvol-

doende fondse om data aan te koop, het die vinnige oorskakeling na aanlyn onderwys soveel 

probleme veroorsaak dat hierdie tydperk nood-afstandonderwys gedoop is (Van Staden 2021a). 

Tydens nood-afstandonderwys het dit sin gemaak om toeps te gebruik om studente te bereik, 

aangesien die meerderheid mense (70%) eerder ’n slimfoon as ’n tablet of rekenaar besit (Abu-

Ayfah 2020; Zulkanain, Miskon en Syed Abdullah 2020). 

Alhoewel verskeie toeps beskikbaar is, het WhatsApp tot 7 Januarie 2021 voorkeur geniet omdat 

die toep wêreldwyd gewild is. Sedertdien het daar ’n eksodus na ander toeps plaasgevind omdat 

Facebook – wat WhatsApp in 2014 oorgekoop het – die gebruiksvoorwaardes van die toep 

verander het. Daarvolgens word WhatsApp-gebruikers verplig om hulle persoonlike inligting 

met Facebook3 te deel (Hamilton 2021). Aangesien Facebook nie vir die beskerming van 

persoonlike inligting bekend is nie (TechRepublic Staff 2020), het internetsekuriteitkenners 

slimfoongebruikers aangemoedig om na toeps soos Telegram en Signal oor te skakel omdat 

beide toeps minder persoonlike inligting as WhatsApp insamel (Doffman 2021; Marks 2021). 

Tydens my eksodus na Telegram en Signal het ek ’n verskil in kernfunksies bespeur. Die 

waarneming is bevestig deur die Universiteit van Suid-Afrika (Unisa) – wat as ’n leier in digitale 

leer beskou word – se onlangse besluit om WhatsApp ten gunste van Telegram uit te faseer. 

Anders as wat ’n mens sou verwag, is die besluit nie deur ’n behoefte aan aanlyn veiligheid 

gemotiveer nie, maar eerder weens bruikbaarder kernfunksies. Alhoewel Unisa enkele voordele 

van Telegram uitgelig het, kon ek geen studie vind waartydens die verskille in kernfunksies 

van Telegram, WhatsApp en Signal vergelyk is om ’n geskikte toep vir hoër onderwys aan te 

beveel nie. 

Die doel van hierdie navorsing was om die kernfunksies van WhatsApp, Telegram en Signal – 

wat tans die gewildste in die Suid-Afrikaanse toepmark is – te vergelyk om ’n geskikte toep 

vir Suid-Afrikaanse hoër onderwys aan te beveel. Die navorsing is deur die volgende vraag 

gelei: In watter mate kan die verskille in kernfunksies van Telegram, Signal en WhatsApp 

daartoe bydra dat die een toep bruikbaarder as die ander twee kan wees om m-leeromgewings 

vir Suid-Afrikaanse hoër onderwys te skep?  

2. Kennis-teoretiese en metodologiese aannames, en konseptueel-teoretiese raamwerk 

Voordat die kennis-teoretiese en metodologiese aannames sowel as die konseptuele raamwerk 

bespreek kan word, moet ek die drie toeps aan die leser bekendstel, aangesien Telegram en 

Signal aan lesers onbekend mag wees. 

2.1 Bekendstelling van WhatsApp, Telegram en Signal 

WhatsApp is die oudste van die drie toeps en is in 2009 deur twee Amerikaners, naamlik  

Brian Acton en Jan Koum, in die toepwinkels beskikbaar gestel (Popular Timelines s.j.a). 

Hierdie toep, wat 118,5 MB geheue gebruik, is in 38 tale vertaal. Ten tye van hierdie ondersoek 

was WhatsApp die gewildste kletstoep in App Store, waar dit ’n gemiddelde gradering van  

4,6 uit 5,0 (92%) ontvang het. 

Telegram is vier jaar later (2013) deur Pavel en Nikolai Durov – twee Russiese broers – in  

die toepwinkels beskikbaar gestel (Popular Timelines s.j.b). Telegram is ontwikkel nadat 

Edward Snowden – ’n gerespekteerde fluitjieblaser wat die betroubaarheid van tegnologie-

maatskappye ondersoek – ’n behoefte aan veiligheid tydens aanlyn kommunikasie onder  

die aandag van die publiek gebring het. Hierdie toep is in 18 tale vertaal, gebruik 105,1 MB  

geheue op slimfone. Telegram was ten tye van hierdie ondersoek vierde op die kletstoep-

gewildheidsleer in App Store, waar dit ’n gemiddelde gradering van 3,9 uit 5,0 ontvang het. 

Signal is twee jaar later (2015) in die toepwinkels beskikbaar gestel, alhoewel die ontwikkelaars 

sedert 2010 besig was om aan die voorlopers daarvan te werk. Hierdie toep is deur  

Moxie Marlinspike – ’n internetsekuriteitnavorser – op dieselfde platform as WhatsApp gebou, 

en daarom voel dit bekend (Marlinspike 2015). Dit is reeds in 70 tale vertaal en gebruik  

149,9 MB geheue op slimfone. Signal is egter nie so gewild soos die ander twee toeps nie en 

was ten tye van hierdie ondersoek 29ste op die kletstoep-gewildheidsleer in App Store, waar dit 

’n gemiddelde gradering van 4,6 uit 5,0 ontvang het. Nadat Acton – een van die ontwikkelaars 

van WhatsApp – Facebook verlaat het, het hy miljoene dollars in die ontwikkeling van Signal 

belê. 

2.2 Mobiele leeromgewings (m-leeromgewings) 

’n M-leeromgewing is ’n leeromgewing wat met behulp van die groepvormingsfunksie van 

toeps op slimfone geskep kan word. In hierdie leeromgewings vind die groepgesprek op die 

tydlyn plaas. Weens die beperkte grootte van slimfone se skerms, is slegs ’n gedeelte van die 

gesprek sigbaar wanneer die m-leeromgewing besoek word. Die res van die gesprek kan egter 

gelees word deur op die skerm op en af te rol. 

Die kennis wat tydens die groepgesprek geskep word, staan as die gemeenskaplike kennisbasis 

bekend (Van Staden 2012). Hierdie gemeenskaplike kennisbasis bestaan uit die kennis wat 

tydens aktiewe deelname aan gesprekke geskep word, kennis wat geskep word terwyl studente 

die groepgesprek lees, en hulpbronne – soos dokumente, video’s en foto’s – wat in die m-

leeromgewing gedeel word. M-leeromgewings bied ’n maklike manier om ’n gedeelde 

kennisbasis te skep, aangesien enige lid van die groep bydraes kan maak. Verder maak m-

leeromgewings dit moontlik om genetwerkte leer te bevorder omdat studente in verafgeleë 

plekke deur middel van boodskappe, visuele materiaal (prente en video’s), dokumente en 

oudiomateriaal aan gesprekke kan deelneem. 

Hierdie gedeelde bronne word in reële tyd vasgevang en voorsien, daarom is die leergeleenthede 

in m-leeromgewings onmiddellik beskikbaar. Net soos in die geval van e-leeromgewings – wat 

nie soos m-leeromgewings tot draagbare tegnologie beperk word nie – stel m-leeromgewings 

studente in staat stel om (a) inhoud te skep, (b) inhoud te deel, (c) verbindings met ander te 

bou, en (d) saam te werk (Redecker, Ala-Mutka en Punie 2010; Van Staden 2021b). Die 

draagbaarheid van m-leeromgewings kan leer bevorder omdat dit sosiale interaksie sowel as 

interaksie met die inhoud kan bevorder (Danish en Hmelo-Silver 2020). Alhoewel gesprekke – 

net soos in e-leeromgewings – sinchronies en asinchronies kan plaasvind, is ’n belangrike 

voordeel dat studente nie tot ’n spesifieke tyd of plek beperk word om aan die gesprekke deel 

te neem nie. 

2.3 Mobiele leer 

Die term mobiele leer (m-leer) verwys na die leer wat deur middel van toeps moontlik gemaak 

word (Traxler 2005). Volgens Traxler (2005) is m-leer spontane, gesitueerde, draagbare, 

konteksbewuste, liggewig, informele en persoonlike leer. Sarrab, Al-Shihi, Al-Manthari en 

Bourdochen (2018) het bevind dat m-leer gekenmerk word deur sterk verbindings tussen 

studente en dosente, hoë vlakke van motivering, samewerking en buigsame leeraktiwiteite. 

Hierdie leer word op individuele en saamwerkende vlak as hoogs gesitueerd beskou omdat eie 

toestelle gebruik word om tyd- en geografiese beperkings te oorkom om met mekaar (Naismith, 

Sharples, Vavoula en Lonsdale 2004) en die dosent te kommunikeer (Van Staden 2018). 

Alhoewel die meeste navorsers dit eens is dat m-leer voordelig is, word daar aanbeveel dat  

leer in afstandhoëronderwyskontekste – waarby nood-afstandonderwys ingesluit kan word – 

gefasiliteer moet word (Van Staden 2018; Zawacki-Richter 2020). Zawacki-Richter (2020)  

het juis bevind dat studente in afstandhoëronderwys ’n groter behoefte aan leiding in m-

leeromgewings ondervind as studente in kontakonderwys. Daarom stel laasgenoemde navorser 

voor dat ondersteuningsraamwerke gebou moet word – sonder om studente met ’n teelepel  

te voer – om die ontwikkeling van onafhanklike, selfgerigte leerders te bevorder. Die ontwikkeling 

van selfgerigte leerders kan bevorder word indien ’n koöperatiewe leerproses gefasiliteer word 

sodat studente verbindings met medestudente kan bou om saam met hulle te leer (Van Staden 

2018). Sodra die fokus op verbindings geplaas word, word genetwerkte leer betrek. 

2.4 Genetwerkte leer 

Genetwerkte leer verwys na ’n leerproses waartydens mense doelbewus verbindings met ander 

bou – en koester – om toegang te verkry tot die inligting, kennis, raad, leiding, ondersteuning, 

ervaring en konkrete bronne (soos dokumente en media) wat hulle kan help om hulle doel te 

bereik (Moreno 1934; Fox en Wilson 2009; Van Staden 2016). Alhoewel hierdie vorm van leer 

nie tot die fisiese leeromgewing beperk kan word nie, is daar tog navorsers soos Jones (2015) 

wat die term tot tegnologiegesteunde leeromgewings wil beperk. 

Nog voor die tegnologie beskikbaar was om verbindings met ander te bou, het Jacob Moreno 

(1934) egter reeds bevind dat mense verbindings met ander bou om ’n doel te bereik, soos  

om ondersteuning te ontvang of aan te bied. Sy navorsing het daartoe bygedra dat ’n nuwe 

navorsingsveld – sosiale-netwerk-analise – ontwikkel het wat die sosiale netwerke bestudeer 

wat ontstaan terwyl mense verbindings met mekaar bou. Bevindinge van sosiale-netwerk-

analise-studies toon dat hierdie onsigbare sosiale netwerke toegang verleen tot inligting, 

kennis, raad, leiding, ondersteuning, ervaring en konkrete hulpbronne wat nodig is om ’n doel 

te bereik (Moreno 1934; Carpenter, Bauer en Erdogan 2010; Van Staden 2012). Dit toon  

ook dat die sosiale netwerke wat gebou word unieke voordele bied omdat dit toegang tot 

inligting en diverse stelle vaardighede moontlik maak (Carpenter, Bauer en Erdogan 2010). 

Verder bied sosiale-netwerk-analise maatstawwe (Van Staden 2012; Senekal 2013) waarmee 

die doeltreffendheid van genetwerkte leer ondersoek kan word (Van Staden 2016). 

Dit is sinvol om te redeneer dat toeps die genetwerkteleeromgewing meer as die fisiese 

leeromgewing kan bevorder, omdat hierdie slimfoontoepassings interaktiwiteit en betrokken-

heid oor plek- en tydgrense heen moontlik maak. ’n Verdere voordeel is dat die artefakte van 

gesprekke sowel as die gedeelde media en dokumente outomaties in die m-leeromgewing 

geberg word (Van Staden 2016; 2018) – ’n eienskap wat passiewe leer kan bevorder indien 

studente die artefakte raadpleeg wat tydens genetwerkte leer geskep is. 

Genetwerkte leer bestaan volgens Jackson en Temperley (2006) uit vier leerprosesse, naamlik 

om van mekaar te leer, saam met mekaar te leer, namens ander te leer en om meer oor eie leer 

te leer (meta-leer). Soos reeds genoem, kan ’n vyfde leerproses – naamlik passiewe leer – 

bygevoeg word. Daar is reeds in die Suid-Afrikaanse konteks bevind dat toeps gebruik kan 

word om genetwerkte leer te bevorder (Van Staden 2018; Lawrence 2021). Dit maak sin om 

geleenthede vir genetwerkte leer te skep aangesien Valente (2010) bevind het dat verbindings 

gedrag en houdings beïnvloed. Daar is egter wel beperkings wat die gehalte van leer in toeps 

kan beïnvloed. 

2.5 Beperkings wat die gehalte van leer in toeps kan beïnvloed 

Ivone, Jacobs en Renandya (2020:273) het ’n aantal beperkings uitgelig wat die gehalte van 

m-leer kan beïnvloed, naamlik: 

• onvoldoende toegang tot die internet en onvoldoende bandwydte 

• onwilligheid om kontakbesonderhede te deel 

• sekuriteitsbreuke, waartydens persoonlike inligting gesteel word 

• boeliegedrag 

• verskil in vlak van digitale vaardighede 

• kopieregprobleme indien werke sonder toestemming gedeel word 

• beperkings van slimfoon: klein skerm, kort batterylewe, prentgehalte, beperkte geheue. 

Hierdie beperkings moet in gedagte gehou word wanneer m-leeromgewings vir studente 

geskep word aangesien ’n verskil in toegang tot die internet en toegang tot slimfone ’n impak 

op die gehalte van m-leer kan hê. 

2.6 Faktore wat die opneem en gebruik van die toeps kan beïnvloed  

Net soos wat Rogers (2003) bevind het, is Telegram en Signal nie onmiddellik in die sosiale 

omgewing opgeneem nie. Dit is eerder besig om mettertyd in die sosiale omgewing in te syfer. 

Volgens Rogers (2003) is die opneem van nuwe tegnologie ’n ingewikkelde proses wat uit vyf 

stappe bestaan, naamlik kennisname, oortuiging om ondersoek in die stel, die opneembesluit, 

gebruik van die tegnologie, en die opneem daarvan indien dit waardevol gevind is. 

Van Staden (2021) – wat die persepsies van onderwysers ten opsigte van toeps ondersoek  

het – het bevind dat die opneem daarvan deur drie faktore beïnvloed word, naamlik (1) die 

waargenome bruikbaarheid, (2) insetverwagting, en (3) werksverrigtingverwagting. Hierdie 

bevinding sluit aan by Klein e.a. (2018) wat bevind het dat die opneem van inligting- en 

kommunikasietegnologie – waaronder Telegram, Signal en WhatsApp gegroepeer kan word – 

beïnvloed word deur gebruikers se persepsies van die bruikbaarheid daarvan en hoe dit gebruik 

kan word om leer te ondersteun. Dit is dus sinvol om te redeneer dat die opneem van toeps 

deur hierdie drie faktore beïnvloed sal word. 

Almaiah, Alamri en Al-Rahmi (2019) het die verenigde teorie van die aanvaarding en gebruik 

van tegnologie (“unified theory of acceptance and use of technology”) gebruik om die opneem 

van m-leeromgewings te ondersoek en bevind dat die opneem daarvan beïnvloed word deur 

studente se persepsies van die gehalte van inligting, aanpasbaarheid, vertroue, bewuswees, 

beskikbaarheid van hulpbronne, self-effektiwiteit en veiligheid. Abu-Salma e.a. (2017)4 het die 

volgende faktore ten opsigte van die opneem van toeps uitgelig: 

• grootte van gebruikersbasis en moontlikheid om op tablette en rekenaars ook te werk 

• konteks waarin dit gebruik word 

• funksies 

• dienste (gehalte van diens) 

• gehalte van oproepe en teksboodskappe 

• kostes verbonde aan gebruik 

• tipe kommunikasie: spontaan of beplan 

• manier waarop daar vir die diens registreer word – telefoonnommer versus gebruikers-

naam 

• sosiale invloed. 

  

3. Behoefte aan ’n geskikte m-leeromgewing 

Die COVID-19-pandemie het getoon dat Suid-Afrika nog nie vir ’n volskaalse oorskakeling 

na aanlyn onderwys gereed is nie. Reeds in 2020 het statistiese navorsing, waarby 1 000 Suid-

Afrikaners in 2018 betrek is, getoon dat slegs 16% van die deelnemers uit die lae-inkomstegroep 

’n rekenaar besit en net 50% van die deelnemers uit die hoë-inkomstegroep (tabel 1). 

Tabel 1. Verskil in eienaarskap van tegnologie in lae- en hoë-inkomstegroepe 

Tegnologie-

eienaarskap 

Lae-inkomstegroep 

< R4 000 p.m. 

Hoë-inkomstegroep 

> R40 000 p.m. 

Tablet 23% 60% 

Skootrekenaar 32% 76% 

Rekenaar 16% 50% 

Slimfoon 94% 97% 

Daar was toe reeds nie ’n noemenswaardige verskil tussen die eienaarskap van slimfone 

(tabel 1) in lae- (94%) en hoë- (97%) inkomstegroepe (Deloitte 2020) nie, ook nie tussen  

die eienaarskap van slimfone onder jonger (96%) en ouer (98%) deelnemers nie. Daar is  

wel ’n beduidende verskil gevind in die besit van tablette en rekenaars in die lae- en hoë-

inkomstegroepe. Onlangse navorsing toon dat hierdie neiging steeds geld. Volgens 

Statscounter Global Stats (2021) – wat die aankoop van slimfone, tablette en rekenaars tussen 

Maart 2020 en September 2021 bestudeer het – het mense tydens die pandemie steeds eerder 

’n slimfoon as ’n tablet of ’n rekenaar aangekoop (figuur 1). 

 

Figuur 1. Persentasie van die mark wat slimfone, tablette en rekenaars tussen 

Augustus 2020 en September 2021 in Suid-Afrika aangekoop het 

Uit die bogenoemde figuur kan daar afgelei word dat die meeste studente eerder ’n slimfoon 

as ’n rekenaar besit en dat daar ’n behoefte aan geskikte m-leeromgewings bestaan. Toegang 

tot die m-leeromgewings kan egter deur beperkte toegang tot die internet beïnvloed word. 

Volgens Deloitte (2020) het 80% van die 16–24-jariges (waaronder voorgraadse studente val) 

wat aan hulle studie deelgeneem het beperkte toegang tot die internet gehad (figuur 2). 

 

Figuur 2. Hoeveelheid data waartoe 16–24-jariges per maand toegang het 

Bykans ’n kwart van hierdie groep (24%) kon minder as 500 megagrepe data per maand bekostig 

(figuur 2). 

Alhoewel die statistiek toon dat daar ’n behoefte aan m-leeromgewings bestaan, moet daar in 

gedagte gehou word dat dit noodsaaklik is om ’n geskikte toep te kies omdat sommige toeps 

beperkings stel wat die bruikbaarheid van die toeps beïnvloed. Ek het tydens die gebruik van 

WhatsApp om leer in ’n nagraadse afstandhoëronderwyskonteks te fasiliteer (Van Staden 

2018) kreatiewe oplossings gevind om beperkings te oorkom. Aangesien ek nie my persoonlike 

kontaknommer kon versteek nie, het ek ’n nuwe simkaart in ’n tweede slimfoon geplaas om 

leer te fasiliteer. Groot media en dokumente is op ander platforms gedeel weens die streng 

beperking (100 megagrepe) op die grootte van dokumente en media wat deur middel van 

WhatsApp gedeel kan word. Die antwoordfunksie is gebruik om foute reg te stel, aangesien 

die toep nie ’n redigeringsfunksie bied nie. Hierdie beperkings het egter ’n negatiewe impak 

op die bruikbaarheid van die toep. 

Vir sommige van die beperkings het ek egter nie oplossings gevind nie. Nuwe lede van die 

groep kon nie toegang tot die volledige gedeelde kennisbasis verkry nie, aangesien WhatsApp 

slegs toegang bied tot die artefakte wat geskep is sedert hulle by die groep aangesluit het. 

Aangesien bestaande lede nie besef het dat nuwe lede nie toegang daartoe kon verkry nie, het 

hulle ongeduldig geraak wanneer soortgelyke vrae weereens gevra is. Alhoewel netiket – of 

etiket tydens aanlyn gesprekke – deel van die kurrikulum was, moes ek gedurig intree en studente 

daaraan herinner dat boeliegedrag die gehalte van m-leer beïnvloed (Ivone e.a. 2020). Ek kon 

ook nie belangrike aankondigings laat uitstaan nie; gevolglik het dit tussen ander plasings 

verdwyn. 

Alhoewel die meeste van hierdie tekortkominge oorkom kon word, het ek tydens die gebruik 

van ander toeps gevind dat gebruikers minder beperk word. Die metode vir ondersoek word 

vervolgens bespreek. 

  

4. Metodologie 

Soos reeds genoem, het my navorsing ten doel gehad om die drie gewildste kletstoeps in die 

Suid-Afrikaanse konteks te vergelyk om ’n geskikte een vir die skep van m-leeromgewings vir 

hoër onderwys aan te beveel. 

4.1 ’n Pragmatiese wêreldbeskouing 

Die navorsing is vanuit ’n pragmatiese wêreldbeskouing benader, daarom is die fokus nie  

op al die kernfunksies van die toeps geplaas nie, maar eerder op die kernfunksies wat die  

een bruikbaarder as die ander kan maak. Tydens die vergelyking van Telegram, Signal en 

WhatsApp het ek op die literatuur sowel as eie ervaring staatgemaak om te verstaan hoe ’n toep 

daartoe kan bydra om ’n probleem in die praktyk op te los (Johnson en Omwuegbuzie 2004). 

Die navorsing is gebaseer op die idee dat toeps op die mees basiese vlak soortgelyk is, maar 

dat verskille ten opsigte van kernfunksies en veiligheid die een toep bruikbaarder as die ander 

kan maak. Daar word nie gepoog om enige teorie as reg of verkeerd te bewys nie, maar eerder 

om te verstaan hoe die toeps gebruik kan word om beter m-leeromgewings te skep. Tydens die 

vergelyking het ek gesaghebbende, intuïtiewe en logiese kennis ingespan om (a) ’n bruikbare 

toep vir hoëronderwyskontekste aan te beveel, maar ook om (b) aanbevelings te maak wat die 

opneem van die aanbevole een kan bevorder. Die nuwe kennis wat tydens die soektog geskep 

is (Didloft 2010), kan daartoe bydra dat diegene in hoër onderwys ingeligte besluite kan maak, 

maar dit kan ook nuwe navorsing stimuleer indien die kennis in die praktyk toegepas word 

(Hegerhahn en Olsen 1992). 

4.2 Vergelykende navorsing 

Ek het op vergelykende navorsing besluit omdat die drie toeps soortgelyk is, maar ten opsigte 

van kernfunksies en veiligheid verskil. Daar is aangeneem dat hierdie verskille die bruik-

baarheid daarvan kan beïnvloed. Alhoewel hierdie navorsingsmetode ’n ryk geskiedenis in 

politieke wetenskappe en opvoedkunde het, het dit eers onlangs ’n vastrapplek in rekenaar-  

en kommunikasiewetenskappe gekry. Tans word vergelykende navorsing in hierdie veld as  

’n geskikte metode beskou omdat tegnologiese toeps ten opsigte van die ontwerp daarvan 

beoordeel kan word om te bepaal wat werk (of nie) en waarom dit werk (of nie) (Dorn 2017). 

Die strategie word vervolgens bespreek. 

4.2.1 Mees soortgelyke sisteme – verskillende uitkomste strategie 

Ek het ’n strategie van mees soortgelyke sisteme – verskillende uitkomste (“most similar 

systems – different outcomes”) gevolg (Esser en Vliegenhart 2017). Hierdie strategie maak  

dit moontlik om die uitkomste van die verskille in kernfunksies van drie soortgelyke toeps  

op die onderwerp onder die soeklig te vergelyk (Esser en Vliegenhart, 2017). Volgens Esser 

en Vliegenhart (2017) word vergelykende navorsing aan ’n deeglike omskrywing van die 

gevalle wat bestudeer word gekenmerk. Hierdie onderskeid kan – soos in die geval van  

die onderhawige navorsing – funksioneel van aard wees, maar kontekstuele faktore kan ook 

gebruik word om verskille in die uitkomste op die onderwerp onder die soeklig te beskryf 

(Esser en Vliegenhart 2017). Volgens Esser en Vliegenhart (2017) is dit noodsaaklik om 

hierdie basiese logika van vergelykende navorsing te verstaan, aangesien hierdie soort 

navorsing die aandag vestig op die verklaarbare toepaslikheid van die kontekstuele omgewing 

op kommunikasie-uitkomste. 

4.2.2 Vereistes vir volwaardige vergelykende navorsing 

Om as ’n volwaardige vergelykende studie gereken te word, moet so ’n ondersoek volgens 

Esser en Vliegenhart (2017) aan vier vereistes voldoen. 

Eerstens moet die doel van die ondersoek reeds tydens die aanvang van die ondersoek duidelik 

uitgespel word en ’n besliste komponent van die navorsingsontwerp wees. Soos reeds genoem, 

was die doel van hierdie ondersoek om drie toeps te vergelyk om ’n geskikte een vir hoër 

onderwys aan te beveel. Op die mees basiese vlak moet die ooreenkomste sowel as die verskille 

beskryf word om die geskiktheid van die toeps vir die spesifieke doel te bespreek. Die fokus  

is dus op die ooreenkomste sowel as verskille geplaas om ’n geskikte toep vir die skep van m-

leeromgewings vir Suid-Afrikaanse hoër onderwys aan te beveel. 

Tweedens moet die makrovlakeenhede vir vergelyking duidelik uiteengesit word. Gebaseer  

op die voorafgaande besprekings, die literatuuroorsig, eie ervaring tydens die gebruik van 

WhatsApp en ’n intuïtiewe aanvoeling vir wat noodsaaklik is om ’n doeltreffende m-

leeromgewing te skep, is die volgende kriteria vir ’n geskikte toep uitgesonder: 

• impak van verskil in kernfunksies op die m-leeromgewing 

• impak van verskil in kernfunksies op spontane kommunikasie 

• impak van verskil in kernfunksies op beplande kommunikasie 

• impak van verskille in veiligheid 

• faktore wat die opneem van toeps kan bevorder of rem. 

Derdens moet die doel van die ontleding van die data wees om die onderwerp onder die soeklig 

op ten minste een algemeen-funksioneel-vergelykbare vlak te vergelyk (Esser en Vliegenhart 

2017). Die fokus van die vergelyking is hoofsaaklik op die verskil in kernfunksies geplaas  

om sodoende op ’n praktiese manier te verduidelik hoe die verskille gesprekke in die m-

leeromgewings kan beïnvloed. 

Laastens moet die navorser ’n teoretiese raamwerk gebruik om die toeps met mekaar te 

vergelyk (Esser en Vliegenhart 2017). Soos reeds genoem, word teorie met betrekking tot  

m-leeromgewings, m-leer, genetwerkte leer en e-leeromgewings betrek om ’n teoretiese 

raamwerk vir die ondersoek te bied. Die fokus is nie op die toeps geplaas nie, maar eerder op 

dit wat daarmee gedoen kan word om leer te bevorder. Soos wat die metode vereis, het ek op 

soortgelyke konseptualisering en metodes staatgemaak eerder as om die toeps afsonderlik te 

bespreek. Tydens hierdie stap is onderskeidend-vergelykende ontleding gebruik (Pickvance 

2005). Die doel daarvan was om die waargenome verskille uit te lig om ’n geskikte toep aan te 

beveel. Die fokus is dus nie op ’n beskrywing van die verskille nie, maar eerder op ’n 

verduideliking van waarom een toep bruikbaarder as die ander kan wees om m-leeromgewings 

te ontwerp. 

Die navorsing is – soos in die geval van alle vergelykende navorsing – deur middel van ’n 

aantal stappe voltooi. 

4.3 Stappe wat tydens die navorsing gevolg is 

Die eerste stap was om drie denkbeeldige m-leeromgewings met behulp van die toeps te skep 

en in besonderhede te beskryf om faktore uit te lig wat kan help om te verklaar (Esser en 

Vliegenhart 2017) waarom die een toep geskikter as die ander kan wees. Daarna het ek drie 

slimfone gebruik om drie gebruikers, naamlik Navorser1, Navorser2 en Navorser3, te skep om 

aan drie soortgelyke gesprekke in die m-leeromgewings deel te neem sodat die gesprekke 

vergelyk kan word. Sodoende kon ek drie soortgelyke datastelle skep, maar ook die identiteit 

van die deelnemers beskerm. Dit het bygedra tot die organisering van die chaos om die doel 

van die ondersoek te bereik (Azarian 2011). 

Tydens die tweede stap het ek – soos Esser en Vliegenhart (2017) aanbeveel – kontekstuele 

beskrywings gebruik om die funksionele ooreenkomste te beskryf. Die konteks moet in ag 

geneem word omdat dit die doeltreffendheid van groepgesprekke kan beïnvloed. Verder is die 

groter konteks (Suid-Afrika) ook in ag geneem, aangesien die gewildheid van toeps van land 

tot land kan verskil. 

Die derde stap – wat op die vorige twee gebou was – was om klassifikasies en tipologieë  

te identifiseer (Esser en Vliegenhart 2017) om die kernfunksies onder verstaanbare klasse te 

groepeer en kategoriseer. Sodoende was dit makliker om ooreenkomste en verskille te bespreek. 

Die kategorieë (of makrovlakeenhede vir vergelyking) is reeds onder punt 4.2.2 as kriteria vir 

die ondersoek uitgelig. 

Tydens die vierde stap het ek verduidelik hoe die kernfunksies kommunikasieprosesse kan 

bevorder of rem en sodoende die doeltreffendheid van die m-leeromgewings kan beïnvloed. 

Laastens het ek ondersoek ingestel na hoe die toeps aan die vereistes vir ’n bruikbare m-

leeromgewing voldoen. Gebaseer op die bevindinge, kon ek ook poog om toekomstige 

uitkomste te voorspel en ’n geskikte toep aan te beveel. 

4.4 Voldoening aan etiese vereistes 

Die Universiteit van die Vrystaat het etiese klaring toegestaan (verwysingsnommer UFS-

HSD2020/1918/0312). Die departementshoof van die betrokke departement het toestemming 

verleen dat navorsing oor bruikbare tegnologie gedoen kan word. Soos reeds genoem, het ek 

drie vergelykbare m-leeromgewings met behulp van die drie toeps geskep om vergelykbare 

datastelle te genereer. Aangesien ek drie voorbeeldgebruikers geskep het, kon ek dieselfde 

gesprek op die tydlyne van die voorbeeld-m-leeromgewings voer om die verskille duidelik te 

illustreer terwyl die identiteit van die deelnemers aan die gesprek beskerm word. 

  

5. Resultate 

5.1 Ooreenkomste: vergelykbaarheid van Telegram, Signal en WhatsApp 

Soos reeds bespreek, vereis vergelykende navorsing dat daar in die eerste plek bewys moet 

word dat die produkte wat vergelyk word wel soortgelyk is. 

5.1.1 Ooreenkomste tussen Telegram, Signal en WhatsApp 

Weens die doel van die studie word die fokus geplaas op ooreenkomste (tabel 2) wat die 

bruikbaarheid van die toeps kan beïnvloed. 

Tabel 2. Vergelykbaarheid van Telegram, Signal en WhatsApp 

Ooreenkomste Telegram 

  

Signal 

 

WhatsApp 

 

Groepvormingsfunksie Ja Ja Ja 

Plakkers/emotikons Ja Ja Ja 

Tydlyn Ja Ja Ja 

Kostes: individue Gratis Gratis Gratis 

Slimfoontoep Ja Ja Ja 

Tablettoep Ja Ja Ja 

Rekenaartoep Ja Ja Ja 

Individuele gesprekke  Ja Ja Ja 

Groepgesprekke Ja Ja Ja 

Video-oproepe Ja Ja Ja 

Intoepkennisgewings Ja Ja Ja 

Internet benodig Ja Ja Ja 

End-tot-end-enkripsie Ja5 Ja Ja 

Al drie toeps stel gebruikers in staat om skermskote van die gedeelte van die groepgesprek wat 

op die skerm gesien kan word, te neem, en dit aan mense buite die groep te stuur. Dit is egter 

’n moeisame proses omdat verskeie skermskote geneem moet word om die hele groepgesprek 

aan te stuur. Ek maak juis van skermskote gebruik om die verskille en ooreenkomste te 

bespreek. 

Skermskote van die tydlyn van die drie6 m-leeromgewings wat met behulp van Telegram7, 

Signal8 en WhatsApp9 geskep is, dui daarop dat die drie toeps wel soortgelyk is (figuur 3). 

   

   

Figuur 3. Tydlyne van die drie groepe wat geskep is 

Let daarop dat daar in die Telegram-groep ’n vierde lid is, naamlik MLO-kanaal – ’n 

kerneienskap wat later bespreek word. In al drie gevalle kan die groeplede met behulp van teks 

en emotikons aan die gesprek deelneem – ’n belangrike kernfunksie, aangesien studente 

emotikons kan gebruik om aan te dui of hulle met ’n plasing saamstem of daarvan hou. Drie 

van die ooreenkomste (tabel 2) kan die opneem van die toeps bevorder, naamlik dat (a) daar 

met behulp van teks en emotikons aan gesprekke deelgeneem kan word, (b) dit gratis gebruik 

kan word, en (c) dit op slimfone, tablette en rekenaars geïnstalleer kan word. 

Vervolgens word die bevindinge van enkele studies gebruik om ooreenkomste ten opsigte van 

die bruikbaarheid van die drie toeps te ondersoek. 

5.1.2 Bruikbaarheid van toeps: literatuuroorsig 

Aangesien hierdie drie toeps op die mees basiese vlak soortgelyk is, kan daar aangeneem word 

dat bevindinge oor die bruikbaarheid van een toep op die ander twee van toepassing is. Enkele 

van die bevindinge word uitgelig om die bruikbaarheid van die drie toeps vanuit die literatuur 

te belig. 

Tot op hede het slegs een navorser die bruikbaarheid van Signal ondersoek. Wijoyo10 (2021) 

het gestruktureerde onderhoude met 150 studente in die Indonesiese konteks gevoer om hulle 

persepsies van Signal te ondersoek. Anders as wat te wagte was, is die onderhoude nie in Signal 

gevoer nie, maar in ’n WhatsApp-groep vir STMIK Dharmapala Riau- en STAB Maitreyawira-

studente. Die studente het Signal nie as ’n bruikbare toep beskou nie. Die bevindinge kon dalk 

anders gewees het indien die onderhoude in Signal gevoer is, omdat daar reeds bevind is  

dat persepsies beïnvloed word terwyl onderwysers nuwe tegnologie leer gebruik (Van Staden 

2021a). 

Gachago, Strydom, Hanekom, Simons en Walters (2015) het bevind dat WhatsApp bruikbaar 

is om die digitale gaping11 in kontak- en afstandonderwys te oorbrug. Volgens hierdie navorsers 

het WhatsApp daartoe bygedra om ’n gevoel van onmiddellikheid en gekonnekteerdheid in beide 

formele en informele m-leeromgewings te skep. Verder kon die toep gebruik word om refleksie 

te fasiliteer, koördineer, identifiseer en verandering te bring – mits die studente beheer en 

eienaarskap van die groepe oorgeneem het. Drie jaar later het Van Staden (2018) die bevinding 

bevestig, naamlik dat die m-leeromgewing effektief word eers wanneer studente beheer en 

eienaarskap oorneem. 

Güler (2016) het bevind dat WhatsApp vir eweknie-evaluering bruikbaar is. Vir die doel van 

die ondersoek is twee klasse betrek, naamlik ’n tweedejaarklas en ’n junior klas. Elke klas is 

in twee groepe ingedeel. Die een groep moes mekaar se werk individueel en anoniem evalueer 

en die ander groep moes mekaar in groepsverband evalueer. Daar is bevind dat die toep vir 

beide soorte eweknie-evaluering bruikbaar is, hetsy anoniem of in groepsverband. Verder kon 

geen betekenisvolle verskil gevind word tussen die houding van die juniors en tweedejaars ten 

opsigte van die bruikbaarheid van die toep vir eweknie-evaluering nie. 

Alizadeh (2018) het bevind dat Telegram bruikbaar is in programme vir mediese studente. 

Hierdie navorser het positiewe sowel as negatiewe faktore geïdentifiseer. Aan die negatiewe 

kant het die gebruik van die toep studente se aandag afgetrek, akademiese oneerlikheid 

bevorder, en was toegang tot die m-leeromgewing soms problematies weens beperkte toegang 

tot die internet. Aan die positiewe kant het die toep bygedra tot die skep van ’n dinamiese 

atmosfeer weens die betrokkenheid van studente en dosente. Verder het dit tyd bespaar en 

geleenthede vir vermengde en koöperatiewe leer geskep. Volgens Alizadeh (2018) kan die 

bruikbaarheid van die toep bevorder word indien etiese kodes (netiket) in aanlyn omgewings 

gevolg word en aandag aan die terugvoer van die studente gegee word. Daarmee word ’n 

behoefte aan die teenwoordigheid van dosente in m-leeromgewings geïdentifiseer. 

Klein e.a. (2018) het bevind dat Telegram interaktiwiteit bevorder, geleenthede skep om kennis 

te deel, samewerking moontlik maak en bydra tot ’n gevoel van teenwoordigheid – juis omdat 

die leeromgewing enige tyd en plek toeganklik was. Volgens Van Staden (2018) is WhatsApp 

bruikbaar om samewerking te bevorder indien ’n koöperatiewe leerproses gefasiliteer word om 

studente aan te moedig om die verantwoordelikheid vir hulle eie leer te aanvaar. Die positiewe 

interafhanklikheid wat tydens die verloop van die jaar ontwikkel het, het ’n positiewe impak 

op prestasie gehad. 

Conde e.a. (2021)12 het Telegram gebruik om spanwerkvaardighede te ontwikkel en bevind dat 

dit ’n positiewe impak op prestasie gehad het. Die studente het Telegram bo gesprekke in die 

klaskamer verkies omdat die gesprekke in die toep vir hulle natuurliker as in die klaskamer 

gevoel het. In ’n tweede verslag oor die bruikbaarheid van Telegram het Conde e.a. (2021)13 

saam met ander navorsers bevind dat deelname aan gesprekke in Telegram beter was as tydens 

gesprekke in die klaskamer, maar hulle kon geen betekenisvolle verbetering in die ontwikkeling 

van spanwerkvaardighede vind nie. 

Ong e.a. (2021)14 het die bruikbaarheid van die Telegram Quiz Bot ondersoek omdat hulle van 

die standpunt uitgegaan het dat spel gebruik kan word om leer te bevorder. Die studente het in 

groepe teen mekaar meegeding om te bepaal watter groep die taak die vinnigste – en korrek – 

kon voltooi. Volgens Ong e.a. (2021) is die Quiz Bot bruikbaar om met gemak gapings in 

kennis te identifiseer. Die meerderheid van die studente was positief teenoor die gebruik van 

die Quiz Bot ingestel – ’n funksie wat nie deur Signal of WhatsApp gebied word nie. 

Sommige navorsers is egter van mening dat kletstoeps nie bruikbaar is om leeromgewings te 

skep nie. 

Jabbar e.a. (2021) – wat die houding van die personeel van die Al Buraimi Universiteit Kollege 

in Oman teenoor die gebruik van WhatsApp ondersoek het – het bevind dat die personeel 

WhatsApp vir informele kommunikasie verkies het omdat dit vinniger en makliker was en 

hulpbronne makliker gedeel kon word. Hulle was egter van mening dat WhatsApp hulle 

privaatheid geskend het, tot verminderde konsentrasie gelei het en ook daartoe bygedra het  

dat werk nie betyds voltooi kon word nie. Daarom het hulle e-posse as wyse van formele 

kommunikasie met kollegas en studente verkies. Verder was hulle van mening dat WhatsApp 

nie gebruik kan word om die leerproses te ondersteun nie. 

Daar is ook al bevind dat studente m-leeromgewings as negatief ervaar het. Volgens Sari (2018) 

het studente tikfoute, stadige internetverbinding en ’n oorlading van boodskappe steurend 

gevind. Dwee en Sharif (2016) het ook bevind dat studente ’n oormaat boodskappe as ekstra 

werk beskou. 

Uit die bostaande bespreking blyk dit dat hierdie drie toeps wel bruikbaar is om leer te bevorder. 

Vervolgens word die verskille bespreek. 

5.2 Verskille wat die bruikbaarheid van die drie toeps kan beïnvloed 

Voordat die verskille bespreek word, word ’n oorsig van literatuur (waarin die bruikbaarheid 

van twee van die toeps vergelyk is) gebied om gapings in die literatuur te identifiseer. 

5.2.1 Vergelykende studies met betrekking tot die bruikbaarheid van WhatsApp en Telegram 

Manna en Ghosh (2018) het ondersoek ingestel na die bruikbaarheid van Telegram en WhatsApp 

om inligting in biblioteke te deel. Hulle het bevind dat Telegram bruikbaarder is omdat dit 

terselfdertyd op ’n slimfoon, tablet of rekenaar gebruik kan word, groter groepe geskep kan 

word, groter lêers gedeel kan word, geheime boodskappe gestuur kan word en ’n gebruikers-

naam eerder as ’n kontaknommer tydens kommunikasie met ander gebruik kan word. Aangesien 

lêers van tot 1,5 gigagrepe (wat intussen na 2 gigagrepe verhoog is) gedeel kan word, kon 

lesings opgeneem en in die Telegram m-leeromgewing beskikbaar gestel word. 

Mishra, Gupta en Shree (2020) het die gebruik van WhatsApp en Telegram by Mizoram 

Universiteit tydens die COVID-19-pandemie ondersoek. ’n Groep van 78 dosente en 

200 studente het aan die studie deelgeneem. Beide studente en dosente het aanvanklik WhatsApp 

gebruik, maar na Telegram oorgeskakel weens beter kernfunksies. Volgens die deelnemers was 

beide toeps bruikbaar vir opvoedkundige doeleindes aangesien dit geleenthede gebied het om 

met mekaar te kommunikeer, take in te dien, toetse af te neem en misverstande uit te klaar. 

Daar kan dus afgelei word dat toeps bruikbaar is. In die res van hierdie afdeling fokus ek 

spesifiek op verskille in kernfunksies wat die een toep bruikbaarder as die ander twee kan maak 

vir die skep van m-leeromgewings vir Suid-Afrikaanse hoëronderwyskontekste. 

5.2.2 Verskille in kernfunksies wat bruikbaarheid kan beïnvloed 

Die belangrikste verskil is dat Telegram gebruik kan word om groepe van tot 200 000 lede te 

skep. Gevolglik kan die meeste Suid-Afrikaanse universiteite ’n enkele groep vir hulle studente 

skep, terwyl kleiner groepe vir alle ander doeleindes geskep kan word. Die twee ander toeps kan 

slegs vir klein groepe met ’n maksimum van 1 000 (Signal) of 256 (WhatsApp) lede gebruik 

word. 

Tweedens bied Telegram die meeste subkieslyste waaronder gedeelde inhoud georganiseer 

word, naamlik media (foto’s en video’s), lêers (dokumente), klankgrepe (musiek), stemnotas, 

skakels na webwerwe en GIF’s, om toegang tot die gedeelde kennisbasis te bevorder. Daarteen-

oor bied Signal slegs een kieslys, naamlik alle media, en WhatsApp drie kieslyste, naamlik 

media, skakels en dokumente. 

Die derde verskil is dat Telegram gebruikers toelaat om media en dokumente met ’n grootte 

van tot 2 gigagrepe te deel. Daarteenoor beperk Signal die grootte van dokumente en media tot 

300 megagrepe en WhatsApp tot 100 megagrepe. 

Vierdens verskil die gehalte van die soekfunksies. Beide Telegram en WhatsApp kon ’n gedeelde 

dokument (ANA details) opspoor nadat ek die eerste drie letters ingetik het, maar Signal kon 

die dokument nie opspoor nie (figuur 4). 

Figuur 4. Doeltreffendheid van die soekfunksies van die toeps 

WhatsApp is die enigste toep wat die dokument gemerk het en ook aangedui het hoeveel pas-

maats gevind is (figuur 4). 

Die vyfde verskil is dat Signal en Telegram gebruikers toelaat om selfvernietigende boodskappe 

te stuur – ’n funksie wat nie deur WhatsApp gebied word nie. Boodskappe kan dus na ’n 

bepaalde tyd van die tydlyn verdwyn. 

Laastens is Telegram die enigste toep wat organisasies toelaat om ’n bot15 te skep wat groepe 

kan opspoor, maar ook gebruik kan word om te versoek dat nog groepe geskep word. 

5.2.3 Verskille ten opsigte van spontane kommunikasie 

Spontane kommunikasie verwys na die manier waarop gebruikers spontaan aan die groepgesprek 

deelneem – met ander woorde dat enige lid van die groep plasings kan maak en daarop reageer. 

Al drie toeps ondersteun spontane kommunikasie, maar die manier waarop dit ondersteun 

word, verskil. 

Die eerste verskil is dat Telegram die enigste toep is wat aan nuwe lede toegang verleen tot die 

volledige groepgesprek en al die hulpbronne en media wat sedert die skep van die groep gedeel 

is (figuur 5). 

Figuur 5. Toegang tot die hele groepgesprek 

WhatsApp en Signal bied slegs toegang tot die gesprek vanaf datum van aansluiting by die groep. 

Tweedens is Telegram die enigste toep wat gebruikers toelaat om hulle plasings en kommentaar 

mettertyd te redigeer (figuur 6). 

   

   

Figuur 6. Redigering van kommentaar in groepe 

Die plasings raak binne minute in die twee ander toeps permanent, maar gebruikers kan wel  

op die antwoordfunksie klik om die probleem so te probeer regstel. Dit bied egter nie ’n 

doeltreffende oplossing nie, aangesien dit chaos in die groepgesprek veroorsaak (figuur 7) en 

tot onnodige spanning kan bydra. 

   

 

  

Figuur 7. Geredigeerde kommentaar op die tydlyne 

Terwyl Telegram-gebruikers slegs die geredigeerde boodskap (met die woord geredigeer) sien, 

sien gebruikers van WhatsApp en Signal die fout sowel as die poging om dit reg te stel. 

Derdens is Telegram die enigste toep wat gebruikers toelaat om kommentaar in die groepgesprek 

na verloop van tyd uit te wis (figuur 8). 

   

   

Figuur 8. Uitwissing van kommentaar met verloop van tyd 

In die geval van WhatsApp en Signal word die kommentaar na een uur (WhatsApp) en drie ure 

(Signal) permanent, waarna die gebruikers dit slegs vir hom- of haarself kan uitvee, maar nie 

in die groepgesprek nie. 

Vierdens is Telegram die enigste toep wat nie ’n klikboodskap of die foutiewe boodskap toon 

as ’n foutiewe boodskap uitgevee is nie. Om hierdie funksie te illustreer, het ek die volgende 

boodskap “per ongeluk” in al drie m-leeromgewings geplaas – tussen die datum vir taak 2 en 

die antwoord dat die datum reg is: 

Haai Susan, kan jy die kinders gaan oplaai? 

Ek gebruik Navorser3 se skerm om die verskille aan te toon (figuur 9). 

   

Navorser1 het die boodskap 

geskryf en uitgevee, en dit is 

weg. 

Navorser1 het die boodskap 

geskryf, na drie ure uitgevee en 
sien ’n klikboodskap dat sy ’n 

boodskap uitgevee het.  

Navorser2 het die boodskap 

geskryf en uitgevee, en sien ’n 
klikboodskap dat sy ’n 

boodskap uitgevee het. 

   

Navorser3 sien nie boodskap 

nie, dis uitgewis. 

Navorser3 sien dat iets 

uitgewis is. 

Navorser3 sien steeds die 

boodskap. 

   

Figuur 9. Klikboodskap (of nie) in die m-leeromgewings 

Navorser3 – ’n lid van die groep – kan nie die uitgewiste boodskap in die Telegram-groep sien 

nie, Signal het ’n klikboodskap gelaat dat Navorser1 ’n boodskap uitgevee het, en die boodskap 

kon steeds in die WhatsApp-groep gesien word. 

Die laaste verskil is dat Telegram die enigste toep is wat gebruikers toelaat om ’n belangrike 

boodskap bo-aan die tydlyn vas te speld (figuur 10). 

   

   

Figuur 10. Moontlikheid om kommentaar aan bokant van m-leeromgewing vas te speld 

Daar word ook ’n klikboodskap op die tydlyn agtergelaat om gebruikers in te lig dat kommentaar 

vasgespeld is (figuur 11). 

   

 

Nie van toepassing nie Nie van toepassing nie 

Figuur 11. Vasgespelde boodskap en klikboodskap in Telegram-m-leeromgewing 

Sodoende word die boodskap op twee maniere onder die lede se aandag gebring wanneer die 

m-leeromgewing besoek word. 

5.2.4 Verskille ten opsigte van beplande kommunikasie 

Beplande kommunikasie verwys na die inligting en hulpbronne wat dosente doelbewus met 

studente wil deel. Telegram is die enigste toep wat beplande kommunikasie doeltreffend 

ondersteun. Anders as in die geval van WhatsApp en Signal, kan dosente ’n kanaal vir ’n 

module skep waar beplande kommunikasie in chronologiese volgorde op die tydlyn gepubliseer 

word. Indien ’n groep vir die kanaal geskep word, kan studente op die plasings in die kanaal 

kommentaar lewer. Net soos in die geval van Telegram-groepe verkry die volgers van Telegram-

kanale onmiddellike toegang tot die gedeelde kennisbasis wat sedert die skep van die kanaal 

gebou is. 

Aangesien Telegram die enigste toep is wat dosente in staat stel om kanale te skep, gebruik ek 

’n Telegram-kanaal (MLO-kanaal) en ’n Telegram-groep (MLO-gesels) om die bruikbaarheid 

van hierdie kernfunksie te bespreek (figuur 12). 

Telegram-kanaal16 

 

Telegram-groep 

 

    

Figuur 12. Verskil tussen die tydlyne van ’n Telegram-groep en -kanaal 

Die eerste verskil is dat plasings op die tydlyn van ’n kanaal in chronologiese volgorde vertoon 

word, met geen gesels tussenin nie. Daar kan maklik op en af gerol word om al die plasings te 

lees. Tweedens word plasings in ’n kanaal outomaties in die groep gedeel indien ’n groep vir 

die kanaal geskep is (figuur 12). ’n Derde verskil is dat ’n kanaal ’n onbeperkte aantal volgers 

kan hê, terwyl groepe tot 200 000 lede beperk word. Laastens maak kanale dit moontlik om te 

moniteer of plasings gelees is en of daar kommentaar gelewer is. Indien die eerste plasing as 

voorbeeld gebruik word, kan daar met een oogopslag gesien word hoeveel volgers daar is (3), 

hoeveel keer ’n plasing besigtig is (5) en hoeveel kommentaar gelewer is (3) (figuur 12). Al 

hierdie data is onmiddellik beskikbaar. 

5.3 Veiligheid van die drie toeps 

Ek is nie ’n sekuriteitskenner nie, daarom gaan ek die veiligheid van die toeps aan die hand 

van die bevindinge van kenners bespreek. Vir die doel van die ondersoek word ’n toep as veilig 

vir opvoedkundige doeleindes beskou indien (a) dit min persoonlike inligting insamel, en (b) 

gesprekke geënkripteer (kan) word sodat ander dit nie kan lees nie. Enkele bevindinge oor die 

veiligheid van die drie toeps word vervolgens bespreek. 

Abu-Salma e.a. (2017)17 het die menings van studente met betrekking tot toeps ondersoek en 

bevind dat veiligheid nie ’n belangrike rol tydens die opneem van toeps speel nie omdat daar – 

volgens die studente – by die datastore van selfs die veiligste toeps ingebreek kan word. Die 

studente was eerder van mening dat ’n gefragmenteerde gebruikersbasis en onversoenbare 

kernfunksies die opneem van toeps beïnvloed. Abu-Salma e.a. (2017)18 het hierdie houding 

toegeskryf aan leke se onkunde met betrekking tot abstrakte instellings soos end-tot-end-

enkripsie. 

End-tot-end-enkripsie verwys na die omskakeling van teks in ’n formaat wat slegs deur die 

betrokkenes gelees kan word. Hierdie omskakeling gebeur outomaties in WhatsApp en Signal, 

terwyl Telegram die moontlikheid bied om gesprekke te enkripteer. Telegram-gebruikers 

verkeer dus onder die indruk dat hulle beskerming geniet omdat hulle onbewus daarvan is dat 

die funksie aangeskakel moet word (Abu-Salma e.a. 2017)19. Alle geheime gesprekke in 

Telegram word egter wel van end tot end geënkripteer. 

Marks (2021) is van mening dat Signal en Telegram beter beskerming as WhatsApp bied,  

maar verleen voorkeur aan Signal omdat gebruikers notas aan hulself (“note to self”) tydens 

individuele en groepgesprekke kan stuur. Volgens Marks (2021) is Signal veilig omdat: 

• oproepe deur Signal se bediener gemaak word om die identiteit van ’n persoon se 

kontakte te beskerm 

• baie minder data oor gebruikers ingesamel word 

• niemand kan sien wie ’n boodskap gestuur of ontvang het nie 

• alle lêers met ’n viersyferkode beskerm word 

• oproepe in groepe ook geënkripteer word. 

Marks (2021) beveel aan dat gebruikers na Signal en Telegram oorskakel weens die 

hoeveelheid persoonlike inligting wat WhatsApp oor gebruikers insamel. Daarteenoor het 

Senekal (2021) bevind dat beide WhatsApp en Signal veiliger as Telegram is omdat die 

gesprekke outomaties geënkripteer word. Volgens Senekal (2021) is dit nie die moeite werd 

om na Signal oor te skakel nie, omdat verskeie ander toeps – wat slimfoongebruikers daagliks 

op hulle slimfone gebruik – ook groot hoeveelhede data oor gebruikers insamel. Daarmee vind 

hy aansluiting by Hoffman (2021) wat ook van mening is dat dit nie nodig is om WhatsApp te 

verlaat nie. 

Hoffman (2021) en McKane (2021) beskou Signal as die beste toep wat veiligheid betref. 

Volgens Hoffman (2021) is Signal veilig omdat alle boodskappe tussen individue en in groepe, 

oordrag van lêers, foto’s, stemboodskappe en video-oproepe van end tot end geënkripteer 

word. Selfs al sou die moedermaatskappy toegang tot hierdie boodskappe verkry, is daar nie 

veel wat gedeel kan word indien ’n hof Signal verplig om inligting oor gebruikers en hulle 

aktiwiteite beskikbaar te stel nie (Hoffman 2021). 

Aangesien sensitiewe inligting gewoonlik nie in opvoedkundige kontekste gedeel word nie, 

volstaan ek met kenners se mening dat al drie toeps veilig is omdat gesprekke geënkripteer 

(kan) word. Daarom word die fokus na die verskille tussen die toeps verskuif. 

Die eerste verskil is dat WhatsApp as die onveiligste van die drie toeps beskou kan word omdat 

die toep aansienlik meer persoonlike inligting oor gebruikers insamel (tabel 3). 

Tabel 3. Persoonlike inligting van gebruikers wat deur Signal, Telegram en WhatsApp 

ingesamel word 

Persoonlike inligting wat ingesamel word 

   

Toestel-ID van alle toestelle wat al gebruik is 

 

✕ ✕ 

Fabrikaat en soort foon, tablet of rekenaar 

  

✕ 

Gebruiker-ID ✕ ✕ ✕ 

Identifiseerders 

  

✕ 

Verbind data met identiteit 

  

✕ 

Kontakinligting 

 

✕ ✕ 

Profielfoto ✕ ✕ ✕ 

Status 

  

✕ 

Berg van gesprekke se inhoud Toestel Wolk Wolk 

Gebruiksdata 

  

✕ 

Inligting oor alle groepe waaraan persoon behoort 

  

✕ 

Advertensiedata 

  

✕ 

Aankoopgeskiedenis 

  

✕ 

Finansiële inligting 

  

✕ 

Ligging (waar persoon is) 

  

✕ 

GPS-ligging om ander op te spoor 

 

✕ 

 

Selfoonnommer ✕ ✕ ✕ 

E-posadres 

 

✕ ✕ 

Telefoonnommers van alle geblokte kontakte 

  

✕ 

Telefoonnommers van al die gebruiker se kontakte 

 

✕ ✕ 

Verplig toegang tot kontakte om te werk 

  

✕ 

Toepinligting 

  

✕ 

Oppak- (“crash”-) data 

  

✕ 

Ander diagnostiese data – hoe gereeld gebruik 

  

✕ 

Betaalinligting 

  

✕ 

Toepinteraksie (Met wie? Waar? Wanneer) 

  

✕ 

Ander gebruikerstoegangdata ✕ ✕ ✕ 

Verrigting indien weier om kontakte te deel Werk Werk Werk nie 

Skep profiel van gebruiker met koekiedata 

  

✕ 

Kan PI (persoonlike inligting) met regering(s) deel ✕ ✕ ✕ 

Deel persoonlike data met hoofmaatskappy ✕ ✕ ✕ 

Aangesien Signal die minste persoonlike inligting insamel – en die gesprekke op die toestelle 

geberg word – kan Signal as die veiligste toep beskou word. 

Die tweede verskil is dat Telegram die enigste toep is wat gebruikers toelaat om ’n gebruikers-

naam eerder as ’n slimfoonnommer tydens registrasie te gebruik. Dit is ’n belangrike verskil, 

aangesien dosente en studente huiwerig is om hulle privaat kontaknommers in groepe te deel. 

Derdens is Telegram die enigste toep wat gebruikers toelaat om privaat gesprekke met ander 

lede van ’n groep te begin sonder om die groep te verlaat of die kontakbesonderhede van die 

persoon te verkry. Gebruikers hoef bloot in die groep op die profielfoto van die persoon te klik 

om ’n privaat gesprek te begin. Die ontvanger kan ook besluit of hy of sy die gesprek wil voer. 

Beide Signal en WhatsApp vereis dat die gebruiker uit die groep gaan en ’n privaat gesprek 

met die persoon begin. Indien die persoon nie in die adresboek van die slimfoon is nie, moet 

die kontak eers geskep word. Sodoende word kontakbesonderhede aan die ontvanger van die 

boodskap beskikbaar gestel. 

Vierdens wil ek ’n verskil uitlig wat internetveiligheidkenners nie noem nie, naamlik dat 

WhatsApp die enigste toep is wat enige lid van ’n groep toelaat om die groepgesprek in 

teksformaat af te laai (“export”) (figuur 13). 

Figuur 13. Skermskoot van die tekslêer wat vanaf WhatsApp afgelaai is 

Hierdie funksie is bruikbaar wanneer groepe bestudeer word, omdat die teks, emotikons, name 

of slimfoonnommers van die deelnemers aan die gesprek, tyd asook datum van deelname in ’n 

leesbare teksformaat afgelaai kan word (figuur 13). Dit stel gebruikers egter ook in gevaar 

omdat al die inligting in teksformaat afgelaai en gedeel kan word. Soos reeds genoem, het net 

twee voorbeeldgebruikers aan die WhatsApp-gesprek deelgeneem omdat ek WhatsApp nie  

op die derde slimfoon – my privaat slimfoon – gebruik nie. Beide hierdie gebruikers, naamlik 

Christa (Navorser2) en Christa 082 (Navorser3) word geïdentifiseer (figuur 13). Wanneer die 

gesprek afgelaai word, word die gedeelde media en dokumente terselfdertyd in ’n lêer afgelaai 

(figuur 14). 

 

Figuur 14. Inhoud van die lêer waarin die afgelaaide gesprek geberg is  

Alhoewel ek hierdie kernfunksie vir navorsingsdoeleindes bruikbaar vind, kan die doel-

treffendheid van end-tot-end-enkripsie bevraagteken word. Die volledige gesprek – met alle 

gedeelde bronne en identifiseerbare inligting oor die deelnemers aan die gesprek – kan in 

leesbare teks afgelaai word. 

5.4 Verskille wat die opneem van die drie toeps kan beïnvloed 

Die eerste verskil is dat WhatsApp steeds die grootste gebruikersbasis het, wat impliseer dat 

WhatsApp die maklikste opgeneem kan word. Tog het die eksodus na ander toeps daartoe 

bygedra dat die gebruikersbasisse van die twee ander toeps gegroei het. In Februarie 2020 het 

Ceci (2021) gevind dat 58% van die respondente WhatsApp gebruik het teenoor die 5% wat 

Telegram gebruik het. Bykans twee jaar later (November 2021) was daar ’n klein verskil in die 

aantal kere wat die toeps maandeliks afgelaai is (tabel 3). 

Tabel 4. Grootte van die gebruikersbasis van die drie toeps 

Toep 

   

Gebruikers tot Januarie 2021 20 miljoen 540 miljoen 2 miljard 

Installerings November 2021: Google Play 1 miljoen 20 miljoen 27 miljoen 

Installerings November 2021: App Store 900 000 6 miljoen 13 miljoen 

Gebruikers tans 40 miljoen 850 miljoen 2 miljard 

Tweedens kan sosiale invloed die opneem van toeps beïnvloed. Sosiale invloed verwys na die 

verskynsel dat ’n toep gebruik sal word as ander dit ook gebruik. Dit is byvoorbeeld moontlik 

dat luisteraars in die Radio Oranje-opvanggebied en studente en dosente van Unisa as gevolg 

van sosiale invloed na Telegram sal oorskakel omdat hierdie twee instansies reeds na Telegram 

oorgeskakel het. Wat Unisa betref, het ongeveer een sesde van die jaarlikse studentetal (300 000 

plus) teen Maart 2022 by die Unisa-kanaal en -groep aangesluit. Hierdie trae opneem van die 

toep bevestig Rogers (2003) se teorie dat nuwe tegnologie nie onmiddellik aanvaar word nie, 

maar eerder geleidelik sosiale omgewings infiltreer. 

  

6. Bevindings en aanbevelings 

Gebaseer op die ooreenkomste, kan al drie toeps gebruik word om m-leeromgewings te skep. 

Al drie maak dit moontlik om groepe vir studente te skep en ondersteun sinchronies sowel as 

asinchroniese kommunikasie – twee kernfunksies wat leer tydens afstand-, kontak- en nood-

afstand-hoëronderwys kan bevorder omdat dit ’n gevoel van intieme kontak en teenwoordigheid 

skep (Rambe en Bere 2013). Beperkte toegang tot die internet, verskille in digitale vaardighede 

en beperkings van slimfone (Ivone e.a. 2020) kan die bruikbaarheid van al drie toeps beïnvloed. 

Wanneer die fokus egter na die verskille verskuif word, kan Telegram as die beste toep beskou 

en daarom aanbeveel word. 

Eerstens maak verskeie van die kernfunksies Telegram geskik vir hoëronderwyskontekste. 

Soos Manna en Ghosh (2018) ook bevind het, kan groepe vir tot 200 000 studente geskep word 

en baie groot dokumente en media (maksimum twee gigagrepe) kan in die groepe gedeel word. 

Dit kan genetwerkte leer bevorder omdat die gedeelde kennisbasis nie oor verskeie platforms 

versprei word nie. Daar word egter aanbeveel dat baie groot dokumente en media met omsigtig-

heid gedeel word, aangesien studente nie noodwendig kan bekostig om groot dokumente en 

media af te laai nie (Deloitte 2020). 

Tweedens bied Telegram verskeie kernfunksies wat spontane kommunikasie in groepe – en 

genetwerkte leer – kan bevorder. Aangesien studente onmiddellike toegang tot die volledige 

groepgesprek verkry, bied dit geleenthede vir passiewe leer wanneer die gesprek van voor af 

gelees word. Die redigeringsfunksie verhoog die professionaliteit van die leeromgewing en 

foutiewe kommentaar en plasings kan mettertyd uitgewis word sonder om klikboodskappe in 

die groepgesprek agter te laat. Sodoende kan spanning en konflik vermy word. Die soekfunksie 

maak dit moontlik om groepgesprekke (gedeelde kennisbasis) te fynkam om spesifieke 

kommentaar of inligting vinnig op te spoor. Dit is maklik om media, dokumente, skakels, 

klankgrepe en stemboodskappe te deel en toegang daartoe word maklik verkry omdat hierdie 

gedeelde bronne onder dienooreenkomstige subkieslyste georganiseer is. Die beskikbaarheid 

van bronne (Almaiah e.a. 2019) en ondersteuning van beplande kommunikasie (Abu-Salma 

e.a. 2017)20 kan die opneem van Telegram beïnvloed, maar studente behoort in kopiereg 

opgelei te word (Ivone e.a. 2020). 

Derdens is Telegram die enigste toep wat beplande kommunikasie doeltreffend kan bevorder 

aangesien kanale daarvoor geskep kan word om inligting op ’n georganiseerde manier te deel. 

Aangesien die plasings in chronologiese volgorde vertoon word, kan studente maklik toegang 

daartoe verkry en kommentaar daarop lewer. Net soos in die geval van groepe, verkry nuwe 

lede onmiddellike toegang tot die hele groepgesprek. Indien kommentaar aangeskakel is, kan 

passiewe leer bevorder word wanneer studente die kommentaar van medestudente lees. 

Monitering word vergemaklik omdat dosente met een oogopslag kan sien hoeveel studente by 

die kanaal ingeskakel het, hoeveel elke plasing gelees het, wie daarvan gehou het en wie daarop 

kommentaar gelewer het. Die kommentaar kan gebruik word om misverstande vinnig te 

identifiseer en uit te skakel. Net soos in die geval van groepe, kan die plasings geredigeer of 

uitgevee word sonder om klikboodskappe in die groepgesprek agter te laat. Verder word die 

gedeelde kennisbasis – net soos in die geval van groepe – onder verskeie subkieslyste 

georganiseer om dit maklik te maak om hulpbronne op te spoor. Volgens Abu-Salma e.a. 

(2017)21kan die ondersteuning van beplande kommunikasie die opneem van toeps beïnvloed. 

Vierdens kan Telegram as ’n veilige toep beskou word. Volgens Almaiah e.a. (2019) speel 

veiligheid wel ’n belangrike rol tydens die opneem van toeps. Alhoewel hierdie toep meer 

persoonlike inligting as Signal insamel, is dit die enigste toep wat gebruikers in staat stel om 

gebruikersname eerder as slimfoonnommers te gebruik – ’n voordeel wat Manna en Ghosh 

(2018) en Abu-Salma e.a. (2017)22 ook uitgelig het. Dit is ’n belangrike voordeel aangesien 

Ivone e.a. (2020) bevind het dat ’n onwilligheid om kontakbesonderhede te deel die gehalte 

van m-leer kan beïnvloed. Dit is ook voordelig dat studente en dosente nie persoonlike 

kontakinligting hoef te deel om ’n privaat gesprek met ’n ander lid van die groep te begin nie. 

Vyfdens is Telegram die enigste toep wat dit moontlik maak om belangrike inligting bo-aan 

die tydlyn vas te speld, met die gevolg dat dit nie tussen ander plasings verdwyn nie. Hierdie 

kerneienskap is veral handig om inligtingoorlading te voorkom omdat nuwe plasings opskuif 

en tussen ander plasings verdwyn in besige m-leeromgewings. Dit kan die werkslas van 

dosente verlaag omdat navrae beperk kan word indien belangrike inligting en aankondigings 

vasgespeld kan word. 

Sesdens kan persepsies van bruikbaarheid, insetverwagting en werksverrigtingverwagting die 

opneem van toeps beïnvloed (Van Staden 2021a). Dit is moontlik dat hierdie artikel sodanige 

persepsies kan beïnvloed omdat die kernfunksies van die toeps deeglik met behulp van 

skermskote bespreek is. 

Laastens is dit sinvol om Telegram bo Signal aan te beveel weens die verskil in bruikbare 

kernfunksies. Alhoewel Signal die veiligste toep is, is dit nie sinvol om die veiligste toep vir 

opvoedkundige doeleindes aan te beveel nie, omdat studente ander toeps – wat groot hoeveelhede 

persoonlike inligting insamel – op ’n daaglikse basis op hulle slimfone gebruik (Senekal 2022). 

7. Ten slotte 

Volgens die Wet op Beskerming van Persoonlike Inligting – wat in Julie 2020 in werking gestel 

is – het almal die reg tot privaatheid (Cassim 2015) en moet enige inligting wat gebruik kan 

word om ’n persoon te identifiseer (ouderdom, ras, adres en biometrie) beskerm word. Dit is 

egter vir hoër onderwys ’n bykans onmoontlike taak om studente se persoonlike inligting te 

beskerm, omdat mense daagliks toeps wat groot hoeveelhede persoonlike inligting insamel op 

hulle slimfone gebruik (Senekal 2022). 

Deloitte (2020) het bevind dat 92% van die deelnemers aan hulle meningspeiling persoonlike 

inligting aanlyn deel (figuur 15). 

 

Figuur 15. Persoonlike inligting (PI) wat aanlyn gedeel word  

Hierdie inligting is waardevol vir kuberdiewe omdat identiteitsdiefstal daarmee gepleeg kan 

word. Cassim (2015) het ses jaar gelede reeds bevind dat aanlyn identiteitsdiefstal die Suid-

Afrikaanse ekonomie jaarliks R1 miljard uit die sak jaag. Op Sondag 3 Oktober 2021 het eNuus 

(2021) berig dat kubermisdaad tydens die pandemie met 33% toegeneem het. Volgens eNuus 

(2021) steel kuberdiewe daagliks bedrae gelykstaande aan die bedrag wat jaarliks tydens 

transitorooftogte gebuit word. 

Aangesien kubermisdaad ’n ernstige probleem in die Suid-Afrikaanse konteks is, word daar 

aanbeveel dat studente in aanlyn veiligheid opgelei word. 

  

Bibliografie 

Abu-Ayfah, Z.A. 2020. Telegram app in learning English: EFL students’ perceptions. 

English Language Teaching, 13(1):51–62. 

Abu-Salma, R., K. Krol, S. Parkin, V. Koh, K. Kwan, J. Mahboob, Z. Traboulsi en M.A. Sasse. 

2017. The security blanket of the chat world: An analytic evaluation and a user study of 

Telegram. Referaat gelewer 17–29 April 2017 by EuroUSEC ’17, Parys, Frankryk. 

https://discovery.ucl.ac.uk/id/eprint/1560501 (8 Mei 2021 geraadpleeg). 

0%

10%

20%

30%

40%

50%

60%

2019 2018

https://doi.org/10.56273/1995-5928/2022/j19n2d2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d2   
 

 337 

Abu-Salma, R., M.A. Sasse, J. Bonneau, A. Danilova, A. Naiakshina en M. Smith. 2017. 

Obstacles in the adoption of secure communication tools. Referaat gelewer 22–26 Mei 2017 

by die IEEE Symposium on Security and Privacy, San Jose, CA, VSA. https://www.ieee-

security.org/TC/SP2017/papers/84.pdf (8 Mei 2021 geraadpleeg). 

Aghajani, M. en M. Adllo. 2018. The effect of online cooperative learning on students’ 

writing skills and attitudes through Telegram application. International Journal of 

Instruction, 11(3):433–48. 

Al-Emran, M., K. Shaalan en A.E. Hassien (reds.). 2020. Recent advances in intelligent 

systems and smart applications. Cham: Springer. 

Alizadeh, I. 2018. Evaluating the educational usability of Telegram as an SNS in ESAP 

programs from medical students’ perspective. Education and Information Technologies, 

23(1):2569–85. 

Almaiah, M.A., M.M. Alamri en W. Al-Rahmi. 2019. Applying the UTAUT model to 

explain the students’ acceptance of mobile learning system in higher education. IEEE Access, 

7:174673–86. 

Amry, A.B. 2014. The impact of WhatsApp mobile social learning on the achievement and 

attitudes of female students compared with face to face learning in the classroom. European 

Scientific Journal, 10(22):116–36. 

Azarian, R. 2011. Potentials and limitations of comparative method in social science. 

International Journal of Humanities and Social Science, 1(4):113–25. 

Carpenter, M., T. Bauer en B. Erdogan. 2010. Principles of management. 

http://catalog.flatworldknowledge.com/catalog/editions/carpenter_1-1-principles-of-

management-1-1 (30 Mei 2022 geraadpleeg). 

Cassim, F. 2015. Protecting personal information in the era of identity theft: Just how safe is 

our personal information from identity thieves? Potchefstroom Electronic Law Journal, 

18(2):62–110. 

Ceci, L. 2021. Most popular mobile apps used in South Africa as of February 2020, by  

reach. https://www.statista.com/statistics/1103151/most-popular-mobile-apps-south-africa  

(7 November 2021 geraadpleeg). 

Chaniago, M. en A. Junaidi. 2019. Student presence using RFID and Telegram messenger 

application. International Journal of Higher Education, 8(3):94–102.  

Chatnam, D. (red.). 2021. Advancing online course design and pedagogy for the 21st century 

learning environment. Hershey, PA: IGI-Global. 

Church, K. en R. De Oliveira. 2013. What’s up with WhatsApp? Comparing mobile instant 

messaging behaviors with traditional SMS. In Rohs en Schmidt (2013). 

https://doi.org/10.56273/1995-5928/2022/j19n2d2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d2   
 

 338 

Conde, M.A., F.J. Rodríguez-Sedano, C. Fernández, A. Gutiérrez-Fernandéz, L. Fernández-

Robles en M.C. Limas. 2021. A learning analytics tool for the analysis of students’ Telegram 

messages in the context of teamwork virtual activities. In Garcia-Peñalvo en García-Holgado 

(reds.) 2021. 

Conde, M.A., F.J. Rodríguez-Sedano, F. Hernández-Garcia, Á. Gutiérrez-Fernández en  

A. Guerrero-Hiueras. 2021. Your teammate just sent you a new message! The effects of  

using Telegram on individual acquisition of teamwork competence. International Journal  

of Interactive Multimedia & Artificial Intelligence, 6(6):225–33. 

Danish, D. en C.E. Hmelo-Silver. 2020. On activities and affordances for mobile learning. 

Contemporary Educational Psychology, 60:101829. https://www.sciencedirect.com/science/ 

article/abs/pii/S0361476X19304345 (18 April 2021 geraadpleeg). 

Davis, C.S. en R.F. Potter (reds.). 2017. The international encyclopedia of communication 

research methods. John Wiley Online Library. https://onlinelibrary.wiley.com/doi/book/ 

10.1002/9781118901731(17 Augustus 2021 geraadpleeg). 

Deloitte. 2020. Global mobile consumer survey 2019: South African cut. 

https://www2.deloitte.com/za/en/pages/technology-media-and-telecommunications/articles/ 

global-mobile-consumer-survey-2019.html (25 Februarie 2021 geraadpleeg). 

Didloft, V.C. 2010. Enhancing self-esteem as teacher of English using action research. DEd-

proefskrif, Nelson Mandela Metropolitaanse Universiteit. 

Doffman, Z. 2021. Signal vs Telegram—3 things you need to know before you quit WhatsApp. 

Forbes. https://www.forbes.com/sites/zakdoffman/2021/01/14/3-things-to-know-before-

quitting-whatsapp-for-signal-or-telegram-or-apple-imessage-after-backlash/?sh=5e3bf28764f6 

(29 September 2021 geraadpleeg). 

Dorn, B. 2017. Comparative research is a reliable way of getting your bearings on any type  

of project. Viget. https://www.viget.com/articles/the-advantage-of-comparative-research  

(11 November 2021 geraadpleeg). 

Dwee, C. en N. Sharif. 2016. What’s up with WhatsApp: Writing on the go. Referaat gelewer 

30 Maart 2016 by die Malaysian English Language Teaching Association. Ipoh: Perak. 

eNuus. 2021. Nuusuitsending. kykNET. 3 Oktober 2021. 

Esser, F. en R. Vliegenhart. 2017. Comparative research methods. Wiley Online Library. 

https://onlinelibrary.wiley.com/doi/full/10.1002/9781118901731.iecrm0035 (2 April 2021 

geraadpleeg). 

Fox, A. en E. Wilson. 2009. “Support our networking and help us belong!”: Listening to 

beginning secondary school science teachers. Teachers and Teaching, 15(6):701–18. 

Gachago, D., S. Strydom, P. Hanekom, S. Simons en S. Walters. 2015. Crossing boundaries: 

Lecturers’ perspectives on the use of WhatsApp to support teaching and learning in higher 

education. Progression, 37(1):172–187. 

https://doi.org/10.56273/1995-5928/2022/j19n2d2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d2   
 

 339 

Garcia-Peñalvo, F.J. en A. García-Holgado (reds). 2021. TEEM-20. International Conference 

Proceeding Series. Salamanca: Association for Computing Machinery. 

Güler, C. 2016. Use of WhatsApp in higher education: What’s up with assessing peers 

anonymously? Journal of Educational Computing Research, 55(2):272–89. 

Hamad, M.M. 2017. Using WhatsApp to enhance students’ learning of English. Higher 

Education Studies, 7(4):74–87. https://files.eric.ed.gov/fulltext/EJ1161157.pdf  

(19 April 2021 geraadpleeg). 

Hamilton, I.A. 2021. You’ll lose access to WhatsApp after 8 Feb, unless you agree to 

Facebook data sharing. Business Insider South Africa. https://www.businessinsider.co.za/ 

whatsapp-forcing-users-to-share-personal-data-facebook-elon-musk-2021-1 (8 Januarie 2021 

geraadpleeg). 

Hegerhahn, B. en M. Olsen. 1992. An introduction to theories of learning. Hoboken, NJ: 

Prentice Hall. 

Henson, S. 2021. Personal information and how you can protect yourself. Experian. 

https://www.experian.com/blogs/ask-experian/what-can-identity-thieves-do-with-your-

personal-information-and-how-can-you-protect-yourself/ (2 Desember 2021 geraadpleeg). 

Hoffman, C. 2021. What is Signal, and why is everybody using it? How-to Geek. 

https://www.howtogeek.com/708916/what-is-signal-and-why-is-everyone-using-it  

(14 Desember 2021 geraadpleeg). 

Holmes, A. 2021. 533 million Facebook users’ phone numbers and personal data have been 

leaked online. Business Insider South Africa. https://www.businessinsider.co.za/stolen-data-

of-533-million-facebook-users-leaked-online-2021-4?r=US&IR=T (20 April 2021 

geraadpleeg). 

IGI Global Dictionary. 2021. What is digital gap? https://www.igi-global.com/dictionary/ 

digital-divide-education-knowledge-society/7630 (20 November 2021 geraadpleeg). 

Isaías, P., C. Borg, P. Kommers en P. Bonanno (reds.). 2005. Proceedings of the IADIS 

International Conference on Mobile Learning. Qawra, Malta: IADIS. 

Ivone, F.M., G.M. Jacobs en W.A. Renandya. 2020. Far apart, yet close together: 

Cooperative learning in online education. Studies in English Language and Education, 

7(2):271–89. 

Jabbar, J., S.I. Malik, G.M. Alfarsi en R.M. Tawafak. 2020. The impact of WhatsApp on 

employees in higher education. In Al-Emran, Shaalan en Hassien (reds.) 2020. 

Jackson, D. en J. Temperley. 2006. From professional learning community to networked 

learning community. Referaat gelewer 4 Januarie 2006 by International Congress for School 

Effectiveness and Improvement in Fort Lauderdale, VSA. 

https://doi.org/10.56273/1995-5928/2022/j19n2d2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d2   
 

 340 

Johnson, R. en A. Omwuegbuzie. 2004. Mixed methods: A research paradigm whose time 

has come. Educational Researcher, 33(7):14–26. 

Jones, C. 2015. Networked learning: An educational paradigm for the age of digital 

networks. Switzerland: Springer International Publishing. 

Klein, A., J. Junior, J. da Silva, J. Barbosa en J. Balbasso. 2018. The educational affordances 

of mobile instant messaging (MIM): Results of Whatsapp® used in higher education. 

International Journal of Distance Education Technologies, 16(2):51–64. https://www.igi-

global.com/article/the-educational-affordances-of-mobile-instant-messaging-mim/201861  

(4 Februarie 2021 geraadpleeg). 

Lawrence, D. 2021. Afrikaansstudente se persepsie en gebruik van WhatsApp as platform vir 

(taal-)leer: ’n Nuwe norm(aal)? LitNet Akademies, 18(1):283–318. 

Manna, R.A. en S. Ghosh. 2018. A comparative study between Telegram and WhatsApp in 

respect of library services. International Journal of Library & Information Science, 7(2):1–5. 

Marks, T. 2021. What does WhatsApp know about me? https://vpnoverview.com/privacy/ 

social-media/what-does-whatsapp-know-about-me (30 September 2021 geraadpleeg). 

Marlinspike, M. 2015. Signal 2.0: Private messaging comes to the iPhone. 

https://www.signal.org/blog/the-new-signal (15 Januarie 2021 geraadpleeg). 

McKane, J. 2021. WhatsApp vs Signal vs Telegram vs Facebook – The data apps collect 

about you. Mybroadband. https://mybroadband.co.za/news/security/382036-whatsapp-vs-

signal-vs-telegram-vs-facebook-the-data-apps-collect-about-you.html (18 Augustus 2021 

geraadpleeg). 

Mishra, L., T. Gupta en A. Shree. 2020. Online teaching-learning in higher education during 

lockdown period of COVID-19 pandemic. International Journal of Education Open 1. 

https://reader.elsevier.com/reader/sd/pii/S2666374020300121?token=BFC4D6447A4E9E35

B833B8EF3352F2DF5661E8B5CEF8331A90B0208D3E85DE93C9970EB78CFC6D746B0

3AEAF1E35CE97&originRegion=eu-west-1&originCreation=20220330064020  

(5 Maart 2021 geraadpleeg). 

Moreno, J.L. 1934. Who shall survive? A new approach to the problem of human 

interrelationships. Washington: Nervous and Mental Disease Publishing Company. 

Müller, T. 2021. Security breach: Made in Israel, implemented worldwide. 

https://www.winterwatch.net/2021/10/whatsapps-security-breach-made-in-israel-

implemented-worldwide (12 November 2021 geraadpleeg). 

Naismith, L., M. Sharples, G. Vavoula en P. Lonsdale. 2004. Report 11. Literature review in 

mobile technologies and learning. https://www.nfer.ac.uk/publications/futl15/futl15.pdf  

(15 Maart 2021 geraadpleeg). 

https://doi.org/10.56273/1995-5928/2022/j19n2d2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d2   
 

 341 

Oghuma, A.P., C. Saenz, S. Wong en Y. Chang. 2016. An expectation-confirmation model  

of continuance intention to use mobile instant messaging. Telematics and Informatics, 

33(1):34–47. 

Ong, J., P. Mohan, J. Han., J. Chew en F. Fung. 2021. Coding a Telegram quiz bot to aid 

learners in environmental chemistry. Journal of Chemical Education, 98(8):2699–703. 

Pickvance, C. 2005. The four varieties of comparative analysis: The case of environmental 

regulation. Journal of Housing and the Built Environment, 16(1):7–28. 

Popular Timelines. s.j.a. WhatsApp. https://populartimelines.com/timeline/WhatsApp  

(2 April 2022 geraadpleeg). 

—. s.j.b. Telegram. https://populartimelines.com/timeline/Telegram-software (2 April 2022 

geraadpleeg). 

Rambe, P. en A. Bere. 2013. Using mobile instant messaging to leverage learner participation 

and transform pedagogy at a South African university of technology. British Journal of 

Educational Technology, 44(4):544–61. 

Redecker, C., K. Ala-Mutka en Y. Punie. 2010. Learning 2.0 – The impact of social media on 

learning in Europe. Seville, Spanje: European Commission, Joint Research Centre, Institute 

for Prospective Technological Studies. 

Reuters. 2021. WhatsApp fined a record $266 by Ireland over privacy breaches. New York 

Post. https://nypost.com/2021/09/02/whatsapp-fined-a-record-266m-over-privacy-breaches 

(27 September 2021 geraadpleeg). 

Rogers, E.M. 2003. Diffusion of innovations. 5de uitgawe. New York, NY: Free Press. 

Rohs, M. en A. Schmidt (reds.). 2013. MobileHCI’13: Proceedings of the 15th International 

Conference on Human-Computer Interaction with Mobile Devices and Services. New York, 

NY: Association for Computing Machinery. 

Sari, F. 2018. Undergraduate students’ attitudes to the implementation of WhatsApp group as 

their learning media in the EFL classroom. Referaat gelewer 30 November 2018 by die eerste 

International Conference on English Language Teaching and Learning, Universitas. 

https://www.researchgate.net/publication/335320213_UNDERGRADUATE_STUDENTS'_

ATTITUDES_TO_THE_IMPLEMENTATION_OF_WHATSAPP_GROUP_AS_THEIR_L

EARNING_MEDIA_IN_THE_EFL_CLASSROOM(24 Mei 2021 geraadpleeg). 

Sarrab, M., H. Al-Shihi, B. Al-Manthari en H. Bourdoucen. 2018. Toward educational 

requirements model for mobile learning development and adoption in higher education. 

TechTrends, 62(4):635–46. 

Sayan, H. 2016. Affecting higher students’ learning activity by using WhatsApp. European 

Journal of Research and Reflection in Educational Sciences, 4(3):87–93. 

https://doi.org/10.56273/1995-5928/2022/j19n2d2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d2   
 

 342 

Senekal, B.A. 2013. ’n Ontleding van Hertzogpryswenners se uitgeweryprofiele in terme van 

die Afrikaanse literêre netwerk en met behulp van sosiale-netwerk-analise (SNA). LitNet 

Akademies, 10(3):362–87. 

—. 2021. Tussen verskeie vure: WhatsApp-privaatinstellings, enkripsie en alternatiewe 

boodskaptoepassings (Telegram en Signal). https://www.litnet.co.za/tussen-verskeie-vure-

whatsapp-privaatheidsinstellings-enkripsie-en-alternatiewe-boodskaptoepassings-telegram-

en-signal (3 Maart 2021 geraadpleeg). 

—. 2022. Veiligheid versus kerneienskappe van geselstoeps vir opvoedkundige kontekste. 

Persoonlike e-posgesprek. 

Setiaji, H. en I.V. Paputungan. 2018. Design of Telegram bots for campus information 

sharing. Referaat gelewer by International Conference on Information Technology and 

Digital Applications, 8–9 November 2017. Yogyakarta: Indonesië. IOP Conference Series: 

Material Science and Engineering, 325. https://iopscience.iop.org/article/10.1088/1757-

899X/325/1/012005 (5 September 2021 geraadpleeg). 

So, S. 2016. Mobile instant messaging support for teaching and learning in higher education. 

The Internet and Higher Education, 31:32–42. 

Statscounter Global Stats. 2021. Desktop vs mobile vs tablet market share in South Africa. 

https://gs.statcounter.com/platform-market-share/desktop-mobile-tablet/south-africa  

(1 Augustus 2022 geraadpleeg). 

Tabrizi, H.H. en N. Onvani. 2017. The impact of employing Telegram app on Iranian EFL 

beginners’ vocabulary teaching and learning. Applied Research on English Language, 

7(1):1–18. 

TechRepublic Staff. 2020. Facebook data privacy scandal. TechRepublic. 

https://www.techrepublic.com/article/facebook-data-privacy-scandal-a-cheat-sheet  

(15 April 2021 geraadpleeg). 

Traxler, J. 2005. Defining mobile learning. In Isaías, Borg, Kommers en Bonanno (reds.) 

2005. 

Valente, T.W. 2010. Social networks and health: Models, methods, and applications. New 

York, NY: Oxford University Press. 

Van Heerden, L. 2021. Enabling academics to effectively use a learning management system 

during a global pandemic. Global Journal of Business Social Sciences Review, 8(4):228–35. 

Van Staden, C.J. 2012. Sosiale netwerk analise as metode om die deurlopende professionele 

ontwikkeling van die wiskunde-onderwysers van ’n sekondêre skool in Gauteng te moniteer. 

PhD-verhandeling, Universiteit van Johannesburg. 

—. 2016. Ontleding van sosiogramme as metode om die doeltreffendheid van genetwerkte 

leer in ’n skoolgebaseerde wiskundevakgroep te ondersoek. LitNet Akademies, 13(3):672–

718. 

https://doi.org/10.56273/1995-5928/2022/j19n2d2


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d2   
 

 343 

—. 2018. WhatsApp? Die ontwikkeling van ’n positief-interafhanklike e-praktyknetwerk 

tydens die samestelling van e-portefeuljes in afstandhoëronderwys. LitNet Akademies, 

15(2):350–96 

—. 2021a. Onderwysers se persepsies van Facebook en Gesels.net as e-leeromgewings: 

Implikasies vir nood-afstandonderwys. LitNet Akademies, 18(1):450–76. 

—. 2021b. Facilitating and evaluating the development of positive interdependence in South 

African distance education. In Chatnam (red.) 2021. 

Wahyuni, S. 2018. Students’ perspectives on using Telegram messenger as a learning media. 

ELT-Lectura Studies and Perspective in English Language Teaching, 5(1). 

https://journal.unilak.ac.id/index.php/ELT-Lectura/article/view/1073 (30 Oktober 2021 

geraadpleeg). 

Wijoyo, H. 2021. Persepsi mahasiswa tentang aplikasi chatting Signal.23 Jurnal Teknologi 

Dan Sistem Informasi Bisnis,24 3(1):153–56. 

Zawacki-Richter, O. 2020. The current state and impact of Covid-19 on digital higher 

education in Germany. Human Behavior and Emergency Technologies, 3(1):218–26. 

Zulkanain, N.A., S. Miskon en N. Syed Abdullah. 2020. An adapted pedagogical framework 

in utilizing WhatsApp for learning purpose. Education and Information Technologies, 

25(4):2811–22. 

  

Eindnotas 

1 Die woorde toeps en toepassings word deur beide LitNet en LitNet Akademies gebruik. 

Voorbeelde hiervan is die volgende: 

• https://www.litnet.co.za/n-ondersoek-na-die-tegnologiese-pedagogiese-en-

inhoudkennis-tpeik-waartoe-die-arend-toep-toegang-verleen/ 

• https://www.litnet.co.za/litnet-jou-toep 

• https://www.litnet.co.za/lees-nou-litnet-akademies-op-jou-slimfoon-of-tablet-

navorsing-op-jou-vingerpunte/ 

• https://www.litnet.co.za/sosiale-media-en-die-afrikaanse-leefwereld-uit-n-

navorsingsoogpunt/ 

• https://www.litnet.co.za/road-trip-sa-n-onderhoud-oor-n-slimfoontoepassing/ 

2 Die term word in sosiale-netwerk-analise-literatuur gebruik om te verwys na verhoudings 

wat mense met ander bou om ’n spesifieke doel te bereik. 

3 Ek gebruik Facebook in plaas van Meta, omdat dit so in die literatuur gebruik word. Neem 

egter kennis dat die naam van die maatskappy – wat Facebook, Instagram en WhatsApp 

besit – intussen na Meta verander het. 

4 Die vyf ander navorsers word nie in die teks genoem nie, maar wel volledig in die 

bibliografie. Let asseblief daarop dat daar twee verwysings na Albu-Salma e.a. (2017) is.  

Die een het ses en die ander een agt skrywers. Aangesien ek meer as een keer na die bronne 

verwys, is daar by elkeen ’n eindnota om aan te dui na watter een van die twee bronne ek 

verwys. 

5 Slegs indien die geheimegeselsfunksie gebruik word. 

6 Let asseblief daarop dat WhatsApp net twee gebruikers het – ek het dit van my persoonlike 

slimfoon verwyder weens die hoeveelheid persoonlike inligting wat versamel word. 

7 Die skakel na die Telegram-gebaseerde MLO, indien lesers daarin sou belangstel om aan te 

sluit en die m-leeromgewing op hulle slimfone te toets, is https://t.me/MLOLitnetChat. 

8 Die skakel na die Signal-gebaseerde MLO, indien lesers daarin sou belangstel om aan te 

sluit om die m-leeromgewing op hulle slimfone te toets, is 

https://signal.group/#CjQKIPly9OgfSOweXdQ1CqFsy3Ofa6DBS0dJbDaXfZ79JrjEEhCTM

3Jlr9UTz7aTLUq2iL6N (30 Maart 2021 geraadpleeg). 

9 Die skakel na die WhatsApp-gebaseerde MLO, indien lesers daarin sou belangstel om aan 

te sluit en die m-leeromgewing op hulle slimfone te toets, is 

https://chat.whatsapp.com/FtUharediPg1HdvH7zQbPu (30 Maart geraadpleeg). 

10 Ek het Google Translate gebruik om hierdie bron te vertaal aangesien dit die enigste 

navorser is wat die bruikbaarheid van Signal ondersoek het. 

11 Die term digitale verdeling verwys na die sosiale ongelykheid wat ontstaan weens ’n 

verskil in toegang tot ITK’s op grond van geslag, gebied en sosiale klas (IGI Global 

Dictionary 2021). 

12 Al ses navorsers word nie in die teks genoem nie, maar wel volledig in die bibliografie. 

13 Al vyf navorsers word nie in die teks genoem nie, maar wel volledig in die bibliografie 

14 Ong e.a. (2021) bestaan uit vyf navorsers wat nie in die teks genoem word nie, maar wel 

volledig in die bibliografie. 

15 ’n Bot is ’n robot wat gebruik kan word om groepe op te spoor. Unisa het byvoorbeeld die 

@UnisaGroupsBot (https://t.me/unisagroupsbot) geskep om studente en dosente te help om 

groepe wat reeds geskep is op te spoor. Hulle kan ook dié bot gebruik om die skep van nuwe 

groepe te versoek. 

16 Die skakel na die Telegram-gebaseerde MLO-kanaal, indien lesers daarin sou belangstel 

om aan te sluit en die m-leeromgewing op hulle slimfone te toets, is https://t.me/MLOLitnet. 

17 Al agt navorsers word nie in die teks genoem nie, maar wel volledig in die bibliografie 

(sien eindnota 4 vir verduideliking). 

18 Al ses navorsers word nie in die artikel genoem nie, maar wel volledig in die bibliografie 

(sien eindnota 4 vir verduideliking). 

19 Al agt navorsers word nie in die teks genoem nie, maar wel volledig in die bibliografie 

(sien eindnota 4 vir verduideliking). 

20 Al agt navorsers word nie in die artikel genoem nie, maar wel volledig in die bibliografie 

(sien eindnota 4 vir verduideliking). 

21 Al agt navorsers word nie in die artikel genoem nie, maar wel volledig in die bibliografie 

(sien eindnota 4 vir verduideliking). 

22 Al ses navorsers word nie in die artikel genoem nie, maar wel volledig in die bibliografie 

(sien eindnota 4 vir verduideliking). 

23 Student perceptions of Signal chat application (eie vertaling m.b.v. Google Translate) 

24 Journal of Technology and Business Information Systems 

Opsomming 

Die doel van hierdie artikel is tweeledig: (1) om deur die lens van Connell (1995) se 

manlikheidsteorie gendertemas in Topsy Smith se Trompie-boeke uit te wys en te bespreek  

en (2) om te bespiegel oor die moontlikheid om die Trompie-boeke as vertrekpunt te gebruik 

om ’n bewustheid van genderongelykhede by kinders te kweek. Vier-en-twintig van die 

oorspronklike Trompie-boeke (1950–6), wat gedurende die jare 2013 tot 2020 in agt omnibusse 

versamel en heruitgegee is, dien as data vir hierdie studie. ’n Interpretatiewe kwalitatiewe 

navorsingsbenadering is gevolg. Drie gendertemas is met behulp van kwalitatiewe inhouds-

ontleding geïdentifiseer: (1) Die idealisering van Afrikanerseuns en mans. Trompie is die 

versinnebeelding van die “ideale” Afrikanerseun. Hy is dapper, avontuurlustig en sportief, besit 

’n oormaat selfvertroue en is ’n gebore leier. Daarteenoor word verfynde en gekultiveerde 

seuns negatief uitgebeeld. Mans word as Afrikanerelite voorgehou. (2) Vrouekarakters in die 

patriargale Afrikanergemeenskap word óf uitgebeeld as versorgers en huisvroue of individue 

vasgevang in kenmerkende vroueberoepe, soos ontvangsdames en onderwysers, óf bespot. Die 

meisies wat paaie met Trompie kruis, word as oppervlakkige, geldgierige en ydel randfigure 

gestereotipeer. (3) Die patriargale Afrikanerhuisgesin is ’n geïdealiseerde huisgesin. Die pa  

is die broodwinner en die ma ’n gelukkige versorger wie se lewe om haar man en kinders draai. 

Hierdie gendertemas word teen die agtergrond van plaaslike en internasionale studies oor 

gendertemas in jeuglektuur bespreek. Die gevaar bestaan dat negatiewe genderstereotipering 

in jeugboeke tot ’n lae selfbeeld en minderwaardigheidsgevoel onder meisies en oordrewe 

selfvertroue onder seuns kan lei. Kennis moet dus geneem word van internasionale 

navorsingsbevindinge dat kinders se blootstelling aan nieseksistiese boeke ’n verandering in 

vooropgestelde gendersienings te weeg kan bring. Dit is voorts belangrik dat ouers en 

onderwysers ’n bewustheid van en kritiese ingesteldheid teenoor genderstereotipering en 

hegemoniese manlikheid by kinders kweek. Die moontlikheid om deur die kritiese lees van 

jeugboeke ’n sinvolle, verrykende bydrae tot die graad 7‒9-Lewensoriënteringsonderrigplan 

vir Suid-Afrikaanse skole te maak, word kortliks aangedui. 

Trefwoorde: Connell; gendertemas; genderstereotipering; hegemoniese manlikheidsteorie; 

jeugliteratuur 

Abstract 

Gender themes in Topsy Smith’s Trompie books 

Trompie and the Boksombende (“Boxing Gang”) are part of the reading and viewing experience 

of many generations of Afrikaans-speaking youths. The original Trompie series, which consists 

of 25 books, was published during the 1950s and has been reprinted several times. Twenty-

four of the original 25 Trompie books were revised during the years 2013 to 2020 and collected 

in eight omnibuses. The continuing demand for Trompie books is remarkable, especially seen 

against the background of the growing supply of new youth books worldwide and the changing 

emphasis of books for the youth. The South African and especially Afrikaans youth literature, 

up to and including the 1970s, dealt exclusively with the white middle-class child, who grows 

up in an almost idyllic family with a loving homemaker mother and a hard-working father. 

Since the 1980s, characters have been created whose lives have not been so secure and idyllic. 

During the 1990s there was an overemphasis on social and personal problems. The traditional 

patriarchal family has made way for an absent father and a mother who is a single parent and 

breadwinner. 

The importance of youth literature for the book market is evidenced, among other things,  

by the awarding of literary prizes for the recognition and promotion of high-quality youth 

literature. There is a growing awareness among library staff, teachers and therapists of the 

value of youth literature. The first Trompie book appeared in 1950, in an era when youth 

literature consciously or unconsciously presented traditional white middle-class norms as the 

ideal. The Trompie books therefore probably played and still play an important role in shaping 

the views of several generations of young people on issues such as race, class and gender.  

The purpose of this article is twofold: (1) to indicate and discuss gender themes in the Trompie 

books through the lens of Connell’s (1995) masculinity theory; and (2) to reflect on the 

possibility of Trompie books as a point of departure to cultivate an awareness of gender 

inequalities in children. 

From a literature review of international youth books it transpires that, since the Women’s 

Movement (1960s), researchers and publishers have made a conscious effort to expose the 

positive portrayal of male characters to the detriment of female characters. Although this 

awareness has created a sensitivity among some writers and publishers about the portrayal of 

female characters, popular youth literature that appeared as recently as 2004 (Dear Dumb Diary 

series) and 2011 (Twilight series) still emphasizes boys as protagonists. 

Research on gender themes in Afrikaans youth books published since the 1950s has found that 

Afrikaans youth books published up to the 1970s are mainly about the rough and the smooth 

of Afrikaner boys growing up in a secure, patriarchal family. Research publications further 

point out that since the 1980s, Afrikaans youth books have moved away from patriarchy and 

the idealized family with the father as the head, the mother as the caregiver and obedient, 

submissive children, to broken, eccentric, reconstituted and dysfunctional families. Recent 

research (2018) has found that Afrikaans youth books that have been published since the 1990s 

portray women as strong, intelligent and independent. From the literature it also transpires  

that, over time, the portrayal of female characters has gradually conformed with those of their 

male counterparts with regard to, among other things, marital status, role in the household, 

occupational status and ambition, fearlessness, independence and intellect. 

Connell’s (1995) masculinity theory, which underpins this study, provides insight into how 

boys’ or men’s behaviour, attitudes, and values depend on their dominance over girls, women, 

and femininity or refinement. This dominance is central to what Connell calls hegemonic 

masculinity. According to Connell, hegemonic masculinity is about more than just justifying 

unequal husband-wife relationships; it is also about the unequal relationship between different 

groups of men. Here, among other things, class, race, sexual orientation, age and nationality 

can play a role. Hegemonic masculinity is thus, according to Connell, the way in which  

(a specific group of) men acquire or possess positions of power and wealth and how they 

justify, maintain and expand this domination. 

The eight Trompie omnibuses served as data for this study. An interpretive qualitative research 

approach was followed. Three gender themes were identified using qualitative content analysis: 

(1) The portrayal of Afrikaner boys and men. Trompie is the epitome of the alpha male: he is 

an autocratic, egocentric leader with an excess of confidence in his intellectual and physical 

abilities. It is important for the alpha male to enjoy prestige among adults and children. 

Trompie’s participation in violent confrontations and sports is characterized by brute force. 

The Trompie books are about much more than the domination of women by men; it is also 

about men’s dominance over other men. Violent clashes between boys are an important way 

in which the alpha boys establish and reaffirm their dominance over other boys. In almost all 

the Trompie books analysed, some of the members of the Boksombende are involved in a 

fistfight with fellow learners, usually newcomers, to “teach” these newcomers what is acceptable 

behaviour, to stifle and incite bullying behaviour, and to show who is the pack leader. Violence 

therefore seems to be the solution to many problems and the restoration of the balance of power. 

It is clear from the many descriptions of how the members of the Boksombende react to severe 

corporal punishment and other forms of physical discipline that it is important proof of boys’ 

masculinity. Sport plays an important role in the development and establishment of hegemonic 

masculinity. From the stories it appears that winning is everything and that boys who do not 

strive to excel and win on the sports field or do not participate in so-called “male” sports are 

marginalized and humiliated. In contrast to Trompie, the hegemonic, dominant protagonist, 

refined and cultured boys and men are despised and portrayed negatively in a 1950s school  

and community environment where patriarchy flourished. To the contrary, the white men 

referred to in the Trompie books are, with a few exceptions, portrayed as leaders in the local 

or international community. 

(2) Female characters in the patriarchal, idealized Afrikaner community are either portrayed  

as caregivers and housewives or individuals trapped in characteristic female occupations, such  

as receptionists and teachers, or mocked. The women’s lives revolve around their homes, 

husbands and children and the local community. The girls who cross paths with Trompie are 

stereotyped as superficial, money-hungry and vain. None of the female characters can serve as 

inspiration or example for young female readers to spread their wings. 

(3) The patriarchal Afrikaner household is an idealized household. The traditional family is 

presented as the norm: Trompie’s mother performs tasks in and around the house. She prepares 

food, takes care of her children and is involved in church and community activities. In the 

idealized patriarchal Afrikaner family, Trompie’s father plays a leadership role inside and 

outside the family. He is the “head of the family”, the breadwinner (bank manager), the person 

who carries the wallet. In the Trompie books, the family and the marriage are viewed through 

romanticized, rosy glasses. 

There is the danger that negative gender stereotyping in youth books can lead to low self-

esteem and feelings of inferiority among girls, and excessive self-confidence among boys. One 

should therefore take notice of international research findings that children’s exposure to non-

sexist books can bring about a change in preconceived gender views. It is also important  

that parents and teachers cultivate an awareness of, and a critical attitude towards gender 

stereotyping and hegemonic masculinity in children. The article discusses the possibility of 

making a meaningful, enriching contribution to the Grade 7‒9 Life Orientation Teaching Plan 

for South African schools through the critical reading of youth books. 

Keywords: Connell; gender stereotyping; gender themes; hegemonic masculinity theory; 

youth literature 

  

1. Inleiding 

Trompie en die Boksombende is deel van die lees- en kykervaring van vele geslagte Afrikaans-

sprekende jeugdiges. Die Trompie-boeke is die pennevrug van Matthys Gerhardus Smith 

(1914–85). Smith, wat onder die skuilname “Topsy Smith” en “Bettie Naudé” die gewilde 

Trompie- en Saartjie Baumann-boeke onderskeidelik geskryf het, het ook as M.G. Smith (sy 

voorletters en van) volwasse fiksie die lig laat sien (Schalkwyk 2020:1). Die oorspronklike 

Trompie-reeks, wat uit 25 boeke bestaan, het gedurende die vyftigerjare van die vorige eeu  

die lig gesien en is verskeie kere herdruk. In 1962 en 1963 verskyn nog ses Trompie-boeke, 

wat bekend staan as die “nuwe Trompie-reeks”. Vier-en-twintig van die oorspronklike 25  

Trompie-boeke is gedurende die jare 2013 tot 2020 hersien en in agt omnibusse versamel 

(WorldCat s.j.[a]). In 1975 verskyn die film Trompie onder regie van Tony van der Merwe 

(Worldfilmgeek 2021). Die televisiereeks Trompie en die Boksombende (s.j.), bestaande uit elf 

episodes, is in 1980 uitgesaai. Anton Goosen het die bekende kenwysie gesing. 

Die voortgesette vraag na Trompie-boeke is merkwaardig, gesien teen die agtergrond van 

eerstens die groeiende aanbod van nuwe jeugboeke sedert die 1990’s, nie net in Suid-Afrika 

nie (De Wet 2016:49), maar wêreldwyd (Cart 2008:1; Silva en Savitz 2019:323), en tweedens 

die verandering van die klem van plaaslike en internasionale jeuglektuur (Geldenhuys en  

Anker 2018:362). Geldenhuys en Anker (2018:362) wys daarop dat Suid-Afrikaanse en veral 

Afrikaanse jeuglektuur tot en met die 1970’s uitsluitlik oor die wit middelklaskind, wat 

grootword in ’n byna idilliese gesin met ’n liefdevolle tuisblyma en ’n hardwerkende pa, 

gehandel het. Sedert die tagtigerjare is karakters geskep wie se lewens nie so geborge en  

idillies was nie. Gedurende die negentigerjare is onderwerpe wat eens taboe was, soos 

bloedskande, tienerseks, prostitusie, homoseksualiteit en seksuele oriëntasie, aangeraak. Die 

tradisionele patriargale familie het in onder andere Lien se lankstaanskoene (Van der Walt 

2008) en Droomwa (Hough 1990) plek gemaak vir ’n afwesige pa en ’n ma wat ’n enkelouer 

en broodwinner is. Van Coller (2022a:9) waarsku dat daar teenswoordig (2020s) ’n oorbeklem-

toning van sosiaal-maatskaplike en persoonlike probleme in jeugboeke is. Dit lei volgens hom 

tot ’n “versugting” by lesers na boeke waarin die manlike karakters “nie versukkeld, gekweld 

of paranoïes” is nie. Hierdie versugting kan ’n moontlike verklaring vir die voortgesette 

gewildheid van die Trompie-boeke wees. 

Die belangrikheid van jeugliteratuur vir die boekemark blyk onder meer uit die toekenning van 

literêre pryse ter erkenning en bevordering van hoëgehaltejeugliteratuur (Gooden en Gooden 

2001:89; Cart 2008:2; De Wet 2016:49). Uit navorsing (Cart 2008:2–3) blyk dit dat daar ’n 

groeiende bewuswording onder biblioteekpersoneel, onderwysers en terapeute oor die waarde 

van jeugliteratuur is. Jeugliteratuur bied aan lesers die geleentheid om dit wat gemeenskaplik 

aan hulleself en ander is, maar ook dit wat uniek aan hulleself en ander is, te erken. Jongmense 

het ’n behoefte daaraan om te behoort; hulle wil weet dat daar ander is wat met dieselfde 

probleme as hulleself worstel – en dit bied jeugliteratuur aan hulle. Voorts het jeugliteratuur 

die vermoë om by lesers begrip en empatie vir ander, wat soos hulleself of anders as hulleself 

is, te kweek. Jeugliteratuur het volgens Silva en Savitz (2019:324) ook die vermoë om “die 

waarheid” bloot te lê, of die leser daarvan hou of nie, en ’n bewuswording van moeilike 

kwessies, soos rassisme, kultuurverskille, boeliegedrag, seksuele identiteit en geslagsgeweld, 

te skep. Jeugliteratuur kan ’n belangrike rol in jeugdiges se groei tot volwassenheid speel en 

hulle onder andere voorberei vir die aanvaarding van hul verantwoordelikhede as landsburgers. 

Dikwels verskaf jeugliteratuur aan jong lesers ’n religieuse of filosofiese verwysingsraamwerk, 

rolmodelle, begrip van wat reg en wat verkeerd is en ’n sensitiwiteit vir hul eie sowel as ander 

se sosio-ekonomiese omstandighede (Silva en Savitz 2019:324). Deur biblioterapie – die 

gebruik van literatuur vir die doel van emosionele herstel en groei – kan kinders geleer word 

om moeilike omstandighede soos boeliegedrag, hakkel, disleksie, gestremdhede, dood of 

ernstige siekte van geliefdes te hanteer (De Wet 2016:51). 

Indien daar in ag geneem word dat die eerste Trompie-boek in 1950, in ’n era toe jeuglektuur 

bewustelik of onbewustelik tradisionele wit middelklasnorme as die ideaal voorgehou het, 

verskyn het (De Villiers en Bester 1992:174), kan afgelei word dat die Trompie-boeke 

waarskynlik ’n belangrike rol in die vorming van verskeie geslagte jongmense se sienings van 

kwessies soos ras, klas en gender gespeel het en steeds speel (Taber en Woloshyn 2011:227). 

Die doel van hierdie artikel is tweeledig: (1) om deur die lens van Connell (1995:77) se 

manlikheidsteorie gendertemas in die Trompie-boeke aan te dui en te bespreek en (2) om te 

bespiegel oor die moontlikheid om Trompie-boeke as vertrekpunt te gebruik om ’n bewustheid 

van genderongelykhede by kinders te kweek. 

  

2. Navorsing oor gender in jeuglektuur 

Jeugliteratuur is gerig op die belangstelling, probleme en lewenservaringe van adolessente 

tussen die ouderdomme van twaalf en agtien jaar (Adigüzel en Ayaz 2020:551; Geldenhuys en 

Anker 2018:356). Volgens Geldenhuys en Anker (2018:357) bevat jeugliteratuur die volgende 

elemente: ’n adolessent as protagonis; ’n duidelik identifiseerbare adolessente verteller, houding 

of stem; en ’n reis na volwassenheid. Adigüzel en Ayaz (2020:551) noem dat jeugliteratuur om 

die volgende twee redes ook as oorgangsliteratuur bekend staan: Die held of protagonis van 

die verhaal se soeke na identiteit eindig dikwels in positiewe veranderinge en insigte teen die 

einde van die verhaal en die lees van jeugliteratuur is ’n belangrike bousteen in die kweek van 

’n liefde vir lees en dien as inleiding tot volwasse en klassieke literatuur. 

2.1 Navorsing oor gender in buitelandse jeuglektuur 

Die Vrouebeweging van die 1960’s moet volgens Turner-Bowker (1996:463) as die stukrag 

vir navorsing oor gendervooroordele in jeugliteratuur gedurende die 1970’s gesien word. Uit 

Turner-Bowker (1996:463) se literatuuroorsig van drie navorsingspublikasies wat in die 1970’s 

verskyn het (Key 1971; Weitzman, Eifler, Hokanda en Ross 1972; Rachlin en Vogt 1974), blyk 

die ooreenstemming in die bevindinge van die drie publikasies soos volg te wees: Manlike 

karakters word by uitstek positief uitgebeeld as onder meer broodwinners, leiers en dapper 

avonturiers. Daarenteen word vroue as passief of as slagoffers uitgebeeld. 

Williams, Vernon, Williams en Malecha (1987:148–56) se studie word deur hierdie skrywers 

as ’n voortsetting van Weitzman e.a. (1972:1127) se navorsing voorgehou. Beide studies het 

wenners en naaswenners van die Caldecottprys vir jeuglektuur as data gebruik. Weitzman e.a. 

(1972:1125–50) het agtien boeke wat gedurende die jare 1967 tot 1971 verskyn het, 

kwantitatief ontleed en Williams e.a. (1987:149) het dieselfde gedoen met 53 wenners en 

naaswenners van die prys wat gedurende die 1980’s verskyn het. Williams e.a. (1987:151) het 

bevind dat as daar na illustrasies met net vroue in die boeke wat hulle ontleed het, gekyk word, 

37,1% van die illustrasies slegs vroue uitgebeeld het, terwyl Weitzman e.a. (1972:1130) bevind 

het dat slegs 11,7% van die illustrasies in die boeke wat deur hulle ontleed is, net vroue bevat 

het. Voorts is bevind dat daar in ongeveer ’n derde van die boeke wat Weitzman e.a. 

(1972:1130) ontleed het geen vroulike karakters was nie. Williams e.a. (1987:152) het bevind 

dat hierdie persentasie stadig maar seker besig was om te daal: Gedurende 1972 tot 1979 was 

die persentasie pryswenners en naaswenners waarin geen vroulike karakters verskyn nie 

27,6%. Hierdie persentasie het tot 12,5% in die 1980’s gedaal. Beide studies het bevind dat 

meer seuns as meisies in die ontlede boeke buite speel. Williams e.a. (1987:152) redeneer dat 

hierdie binne-buite-verdeling in ooreenstemming is met ’n vroeëre, tradisionele siening dat 

meisies passief is en in die huis hoort – ’n meisie se plek is langs haar ma in die huis. Voorts 

het beide studies bevind dat vrouekarakters meer afhanklik, onderdanig, versorgend, dienend 

en passief as manlike karakters is. Manskarakters word uitgebeeld as meer onafhanklik, 

mededingend, kreatief en aktief as vrouekarakters (vgl. Williams e.a. 1987:154). Williams e.a. 

(1987:154) skryf dat beide studies die tradisionele stereotipering van mans en vroue in die 

Amerikaanse kultuur herbevestig, maar dat die felheid van die negatiewe stereotipering van 

vroue besig is om af te neem. ’n Kwantitatiewe inhoudsontleding deur Gooden en Gooden 

(2001:89) van 83 boeke wat gedurende die jare 1995 tot 1999 verskyn het, bevestig vorige 

navorsing, naamlik dat mans of seuns steeds die oorheersende rol in Amerikaanse kinderboeke 

speel en dat vrouekarakters stereotipies uitgebeeld word. 

Turner-Bowker (1996:461) se kwantitatiewe studie van 30 boeke wat gedurende die jare 1984 

tot 1994 pryse vir jeugliteratuur in die Verenigde State van Amerika verower het, het ten doel 

gehad om die getal manlike en vroulike karakters waarna in die titels van die boeke verwys 

word, te bepaal. Voorts wou sy die getalleverhouding tussen manlike en vroulike hoofkarakters 

bepaal, asook watter en hoeveel byvoeglike naamwoorde gebruik word om manlike en vroulike 

karakters te beskryf (bv. pragtige, oulike, bang, honger en dapper). Turner-Bowker (1996:461) 

se belangrikste bevindinge kan soos volg opgesom word: Getallegewys word daar meer dikwels 

na mans as na vroue in die titels van die ontlede boeke verwys. Meer manlike as vroulike 

karakters verskyn in die illustrasies. Mans word as sterker en aktiewer as die vrouekarakters 

uitgebeeld. Laastens het die studie bevind dat meer byvoeglike naamwoorde met ’n positiewe 

betekenis gebruik is om vroulike karakters te beskryf, eerder as manlike karakters. 

In Amerika is daar, soos reeds genoem, sedert die Vrouebeweging gedurende die 1960’s,  

’n bewustheid onder ouers en onderwysers geskep oor negatiewe geslagstereotipering in jeug- 

en kinderlektuur. Sedert die middel-sewentigerjare het verskeie navorsers en uitgewers, op 

grond van boekresensies, lyste van gewilde seksistiese en nieseksistiese jeug- en kinderboeke 

gepubliseer (Diekman en Murnen 2004:376). Diekman en Murnen (2004:376–7) het twintig 

boeke, tien seksisties en tien nieseksisties, geïdentifiseer vir ’n studie oor seksisme en gender-

stereotipering in boeke. Veertig deelnemers (twintig mans en twintig vroue) is gevra om die 

uitbeelding van verskillende vorms van seksisme, waaronder stereotipiese persoonlikheid, 

genderspesifieke beroepe en genderrolle binne die gesin, op ’n sewepuntskaal te beoordeel. 

Die studie het bevind dat selfs boeke wat as nieseksisties voorgehou word, ’n uiters beperkte 

blik op gendergelykheid gee. Vrouekarakters sal dikwels manlike eienskappe tentoonstel en 

stereotipiese manlike rolle vervul, maar nie die omgekeerde nie. Diekman en Murnen (2004:382) 

kom tot die gevolgtrekking dat die ontlede nieseksistiese boeke die boodskap oordra dat die 

hedendaagse vrou ’n onafhanklike, gedrewe persoon is wat met groot sukses ’n uitdagende 

beroep kan volg. Min boeke dra egter die boodskap oor dat seuns of mans suksesvolle 

tuisteskeppers is wat in hul volwasse lewe sal kan omsien na hul vroue en kinders se fisieke en 

psigiese behoeftes. 

Taber en Woloshyn (2011:230–9) se navorsing oor gendertemas in drie dagboekstrokiesprente, 

naamlik Dear Dumb Diary: Let’s Pretend this Never Happened deur J. Benton (2004), Diary 

of a Wimpy Kid: Greg Heffley’s Journal deur J. Kinney (2007) en Dork Diaries: Tales from a 

NOT-SO-Fabulous Life deur R.R. Russel (2009), identifiseer vyf gendertemas: (1) Gewildheid: 

Die gewildste karakters is fisiek aantreklik. Kriteria vir gewildheid verskil tussen seuns- en 

meisiekarakters in die drie boeke. Vir die meisies is dit belangrik om mooi en aantreklik vir 

seuns te wees. Gewilde meisies het baie of genoeg geld en is deel van die in-groep (“in-

crowd”). Vir die seuns in hierdie verhale is dit belangrik om gewild, aantreklik, goed gebou en 

sterk te wees – dit sal voorkom dat hulle deur boelies geviktimiseer word. (2) Boeliegedrag: 

Uit die drie verhale blyk dit dat boeliegedrag deel van skoolkultuur is. (3) Selfbeeld: Die 

hoofkarakters in al drie verhale worstel met die ontwikkeling van ’n positiewe selfbeeld. 

Hierdie worsteling blyk uit hul onsekerheid oor hul liggame, talente, belangstellings en 

akademiese vermoëns. (4) Vriendskap: Die waarde van opregte en langdurige vriendskap word 

deur sowel die seuns- as die meisiekarakters in die drie boeke erken. (5) Volwassenes se 

naïwiteit: Ouers en ander volwassenes word grootliks as sorgsaam en liefdevol uitgebeeld. 

Volwassenes blyk egter nie bewus te wees van jongmense se probleme nie (Taber en Woloshyn 

2011:230–9). 

Owens (2011:124) ondersoek geslagstereotipering in Stephanie Meyer se gewilde Twilight-

reeks. Die reeks, wat gedurende die 2010’s die lig gesien het, handel oor die verhouding tussen 

’n tiener, Bella Swan, en haar vampierkêrel, Edward Cullen. Owens (2011:124) het bevind dat 

kenmerkende geslagstereotipering gebruik word om die vrouekarakters uit te beeld. Bella is 

byvoorbeeld slank en het lang donker hare. Sy hou daarvan om kos te maak, huishoudelike 

takies te verrig en te lees. Cullen is op sy beurt weer baie aantreklik. Hy versamel luukse 

motors, luister graag na musiek en is ’n gedagteleser. Bella is die kenmerkende “meisie in die 

moeilikheid” en Cullen “die ridder op die wit perd” wat haar van ander vampiere moet red 

(Owens 2011:130). Owens (2011:124) is van mening dat die skrywer té swaar op stereotiperings 

leun in haar uitbeelding van die hoof- en newekarakters. Lesers identifiseer hulle dus moeilik 

met dié karakters, aldus Owens (2011:124). 

Uit bostaande literatuuroorsig blyk dit dat navorsers en uitgewers sedert die Vrouebeweging 

(1960’s) ’n bewustelike poging aangewend het om die positiewe uitbeelding van manskarakters 

ten koste van vrouekarakters aan die kaak te stel. Hoewel hierdie bewusmaking ’n sensitiwiteit 

by van die skrywers en uitgewers oor die uitbeelding van vrouekarakters geskep het (vgl. 

Diekman en Murnen 2004 se navorsing), beklemtoon gewilde jeugliteratuur wat so onlangs as 

2004 (Dear Dumb Diary-reeks) en 2011 (Twilight-reeks) verskyn het, steeds seunsprotagoniste. 

2.2 Navorsing oor gender in Afrikaanse jeuglektuur 

Navorsing oor gender in Afrikaanse jeugliteratuur is volgens Geldenhuys en Anker (2018:362) 

reeds in 1989 gedoen toe Niehaus (1989:4) ondersoek ingestel het na die invloed van feminisme 

op tradisionele sprokies. De Villiers en Bester (1992:174) se studie oor Afrikaanse jeugliteratuur 

konsentreer op Scheeperspryswenners wat oor ’n tydperk van 36 jaar (1956–92) verskyn  

het. Die belangrikste bevindinge van hierdie projek is soos volg: (1) Die verteenwoordiging 

van manlike en vroulike karakters: Op enkele uitsonderings na is die hoofkarakters manlik. 

Vroulike karakters is “meestal maats, nooientjies, of susters en word dikwels gebruik om  

meer ontwikkelingsgeleenthede aan die manlike hoofkarakters te gee” (De Villiers en Bester 

1992:177). (2) Beweeglikheid van die karakters: Manlike hoofkarakters oorheers die boeke 

wat die Scheepersprys ontvang het. Óf die vroulike newekarakters is passiewe toeskouers  

óf hulle verrig stereotipiese takies. (3) Tradisionele rolle en huwelikstatus: Die pa’s is die 

besluitnemers, leiers en broodwinners in die patriargale gesin; die ma’s is die onderdanige 

versorgers. (4) Manlike en vroulike take: Vroue in die ontlede boeke verrig hoofsaaklik take in 

en om die huis. Die mans, daarenteen, verrig take buite die huis. Die navorsers het bevind dat 

daar ’n duidelike onderskeid tussen “vroue-” en “manswerk” is. (5) Beroepe: Die navorsers het 

bevind dat die mans oor die algemeen “beroepe beoefen waarvoor meer geleerdheid nodig is” 

(De Villiers en Bester 1992:178), terwyl vroue meer ondersteunende of versorgende beroepe, 

byvoorbeeld as huisvroue of tuisverpleegsters, volg. (6) Voorkoms van karakters: Fisieke krag 

word by mans beklemtoon, en skoonheid by vroue. (7) Persoonlikheidseienskappe: De Villiers 

en Bester (1992:179) het bevind dat, op enkele uitsonderings na, seuns as “dapper, sterk, 

vindingryk, vreesloos en beskermend teenoor die vroulike geslag” uitgebeeld word. Die  

vroue, daarenteen, word as “oordrewe emosioneel, … bang, broos en afhanklik” uitgebeeld. 

Vrouekarakters is voorts “giggelrig, katterig, nuuskierig, onvoorspelbaar en listig” (De Villiers 

en Bester 1992:179). 

’n Artikel deur Nieman en Hugo (2004:1–14) dien volgens dié twee skrywers as ’n “opdatering” 

van De Villiers en Bester (1992:174–80) se publikasie. Nieman en Hugo (2004:1–14) ondersoek 

elf tekste wat gedurende die periode 1992 tot 2001 die Scheepers- en Sanlampryswenners vir 

jeugliteratuur was. Hulle gebruik in ’n groot mate dieselfde groepe as De Villiers en Bester 

(1992:174–80) in die bespreking van hul navorsingsbevindinge. (1) Die verteenwoordiging  

van manlike en vroulike karakters: In vyf van die boeke is die hoofkarakters manlik en in  

ses vroulik. (2) Beweeglikheid van karakters: Nieman en Hugo (2004:8) het bevind dat die 

vroulike karakters net so baie of selfs meer aktief is as hul manlike eweknieë. “Waar dit meestal 

om manlike hoofkarakters se innerlike stryd gaan, word die vroulike karakters nou blootgestel 

aan avontuurlike uitstappies” (Nieman en Hugo 2004:8). (3) Tradisionele rolle en huwelikstatus: 

Uit die navorsing blyk dit dat hoewel beide ouers by die opvoeding van hul kinders betrokke 

is, die ma ’n duideliker rol, veral ten opsigte van die geestelike welstand van hul kinders, as 

die pa speel. (4) Spesifieke voorgeskrewe en duidelik omlynde take vir mans en vroue: Nieman 

en Hugo (2004:9) wys daarop dat daar min aandag aan “take in en om die huis” in die boeke 

wat hulle ontleed het, gegee is. Daar is volgens hulle geen aanduiding dat van die vroulike 

hoofkarakters betrokke is by huislike take nie. Vroulike newekarakters is egter steeds betrokke 

by skoonmaakwerk of kosmaak. (5) Koppeling van beroepe aan geslag: Alhoewel manlike 

karakters meestal tradisionele “manlike” beroepe, soos motorhandelaar en polisieman, beoefen 

het, is van hulle ook topmodelle en verpleërs. In slegs twee van die tekste word huisvroue 

aangetref. Sommige vroue in die verhale beoefen tradisionele “vroulike” beroepe, soos 

verpleegster en klerk, maar van hulle is ook landskapsargitekte en prokureurs (Nieman en  

Hugo 2004:9–10). (6) Voorkoms van die karakters: Die uiterlike voorkoms van sowel  

manlike as vroulike karakters geniet aandag in die tekste. Op enkele uitsonderings na is die 

vroulike hoofkarakters beeldskoon en die manlike hoofkarakters aantreklik en gespierd.  

(7) Persoonlikheidseienskappe: Nieman en Hugo (2004:11) het bevind dat “daar slegs in 

uitsonderlike gevalle gesuggereer word dat ’n seun dapper, vreesloos en beskermend teenoor 

die teenoorgestelde geslag moet wees”. Inteendeel. Mans se swakhede word beklemtoon. 

Daarteenoor is “geen bewyse … gevind … van giggelrigheid, nuuskierigheid, listigheid of 

voorspelbaarheid onder vroulike karakters nie. … Vroulike karakters is trouens dikwels op 

intellektuele vlak as hulle manlike eweknieë se meerdere uitgebeeld”. 

Geldenhuys en Anker (2018:363) gebruik feministiese diskoersontleding om vyf Afrikaanse 

jeugromans wat tussen 2002 en 2019 gepubliseer is, te ontleed. Die kernbevindinge van 

Geldenhuys en Anker (2018:363) se navorsing is soos volg: (1) Die vroulike hoofkarakters 

word as sterk individue uitgebeeld. (2) Die oorbeklemtoning van die uiterlike voorkoms van 

meisies word bevraagteken. (3) Direkte en indirekte feministiese uitsprake en denke is by  

van die vrouekarakters geïdentifiseer. (4) Die tradisionele uitbeelding van die patriargale gesin 

en vrouekarakters word bevraagteken en ondergrawe. (5) Hoewel manlike karakters as sterk 

en intelligent uitgebeeld word, is dit nooit ten koste van vroue nie. (6) Die ontwikkeling van 

meisies tot onafhanklike en selfstandige individue word beklemtoon. 

Van der Walt en Nieman se studie (Van der Walt en Nieman 2009:156) oor die uitbeelding van 

die gesin in van Marita van der Vyver se jeugboeke het bevind dat daar ’n duidelike wegbeweeg 

van die uitbeelding van geïdealiseerde patriargale huishoudings, met die pa as die hoof, die ma 

as die versorger en gehoorsame, onderdanige kinders, na “gebroke, eksentrieke, hersaamgestelde 

en disfunksionele gesinne” is. Van Coller (2022a:9) skryf dat baie van die jeugboeke wat 

gedurende die 21ste eeu die lig gesien het, feitlik elke sosiaal-maatskaplike en politieke 

probleem onder die son aanspreek. Van Coller (2022b:8) skryf voorts: “In die Afrikaanse 

letterkunde het die Afrikaner klaarblyklik voëlvry geraak, want in boek ná boek word geskryf 

oor gesinsgeweld, molestering, verkragting, owerspel, wreedhede, ensovoorts in Afrikaanse 

gesinne of deur Afrikaners (byvoorbeeld Afrikaanse mans)”. 

Die voorafgaande paragrawe gee ’n oorsig van navorsing oor gendertemas in Afrikaanse 

jeugboeke wat sedert die 1950’s uitgegee is. Dit blyk uit die oorsig dat Afrikaanse jeugboeke 

wat tot en met die 1970’s gepubliseer is hoofsaaklik oor die lief en leed van Afrikanerseuns 

wat in ’n geborge, patriargale gesin opgroei, handel. Daaropvolgende navorsingspublikasies 

wys daarop dat Afrikaanse jeugboeke sedert die 1980’s wegbeweeg het van patriargie en die 

geïdealiseerde gesin. Hedendaagse probleme word nou belig. Die oorbeklemtoning van heden-

daagse sosiaal-maatskaplike probleme in veral Afrikaanse gesinne, lei tot ’n skeefgetrekte 

beeld van die Afrikanerman binne gesinsverband. Uit ’n vergelyking van die opeenvolgende 

navorsingspublikasies blyk dit dat die uitbeelding van vroulike karakters met verloop van tyd 

geleidelik in ooreenstemming met dié van hul manlike eweknieë gekom het ten opsigte van 

onder meer huwelikstatus, rol in die huishouding, beroepstatus en -ambisie, onverskrokken-

heid, selfstandigheid en intellek. 

  

3. Teoretiese raamwerk 

Vir my studie oor gender in die Trompie-boeke dien Connell (1995:77) se teoretisering van 

manlikheid, gender en mag as teoretiese raamwerk. In onderstaande bespreking van Connell 

(1995) se manlikheidsteorie sal onder andere verwys word na Foucault (1976) se invloed op 

Connell. Connell (1995:77) se manlikheidsteorie bied insig in hoe seuns of mans se optrede, 

houding en waardes afhang van hul oorheersing van meisies, vroue en vroulikheid of 

verfyndheid. Hierdie oorheersing is sentraal in wat Connell (1995:77) hegemoniese manlikheid 

(“hegemonic masculinity”) noem. Connell (1995:77) definieer hegemoniese manlikheid as  

die konfigurasie van genderpraktyke wat die regmatigheid van patriargie beliggaam en die 

oorheersende plek van mans en die onderhorige plek van vroue verseker of waarborg. Hege-

moniese manlikheid gaan volgens Connell (1995:77) egter om meer as net die regverdiging 

van ongelyke man-vrou-verhoudinge; dit gaan ook oor die ongelyke verhouding tussen 

verskillende groepe mans. Hier kan onder meer klas, ras, seksuele oriëntering, ouderdom en 

nasionaliteit ’n rol speel. Hegemoniese manlikheid is dus volgens Connell (1995:77) die wyse 

waarop (’n spesifieke groep) mans posisies van mag en rykdom bekom of besit en hoe hulle 

hierdie oorheersing regverdig, in stand hou en uitbou. 

Silverman (2012:3) is van mening dat Connell se manlikheidsteorie swaar op Foucault (1976) 

se siening dat alle identiteite sosiaal gekonstrueer en nie-noodsaaklik is, steun. Connell pas 

hierdie siening toe op gender. Hy redeneer dat dit wat ’n spesifieke gemeenskap of kultuur-

groep as manlik beskou, kan verander omdat die siening oor manlikheid sosiaal gekonstrueer 

is. Die moontlikheid om te kan verander gee aan mans die geleentheid om aan die sosiale norme 

van ’n spesifieke gemeenskap oor manlikheid te voldoen. Silverman (2012:3) wys voorts daarop 

dat Connell (1995) Foucault (1976) se idee van regimes of stelsels van waarheid as vertrekpunt 

gebruik het ter ondersteuning van sy siening dat sosiaal gekonstrueerde manlike identiteite  

deur kultuur en tydsgees beïnvloed word. Met verloop van tyd kan ’n spesifieke manlike 

identiteit die voorkeur- of dominante identiteit word. Individue wat nie aan die sosiale norme 

van die dominante diskoers in die gemeenskap voldoen nie, word gevolglik as “abnormaal” 

gebrandmerk. 

Hegemoniese manlikheid is volgens Connell (1995:77) sinoniem met die mag wat veral patriar-

gale kultuurgroepe en gemeenskappe aan mans en seuns gee. Mag staan vir Trites (2001:473) 

sentraal in jeuglektuur. Volgens Trites (2000:46) het lees ’n groot invloed op die vorming van 

adolessente se identiteit, veral met betrekking tot magsverhoudinge. Dit is om hierdie rede dat 

jeugverhale volgens Trites (2000:46) dikwels ’n magstryd insluit. Hierdie magstryd kan ’n 

stryd tussen die skrywer en die leser, of tussen die karakters en instellings “van mag” soos die 

ouerhuis, die skool en die owerheid wees (Geldenhuys en Anker 2018:355). Trites (2001:473) 

onderskryf Foucault (1978:93) se standpunt dat mag beide bemagtigend en beperkend kan 

wees, omdat dit altyd teenwoordig is. 

Mayeza en Bhana (2021:3) wys daarop dat hegemoniese mans of seuns ’n wye verskeidenheid 

strategieë gebruik om hul belange en magsposisie oor vroue, meisies en vroulikheid of 

verfyndheid, asook seuns en mans wat nie aan hul kriteria van “manlikheid” of die oorheer-

sende kultuur- of rasgroep voldoen nie, uit te bou en te beskerm. In haar bespreking van 

Connell (1995) se manlikheidsteorie gee Bortolin (2010:204) voorbeelde van hoe hegemoniese 

mans of seuns verskuilde en selfs openlike geweld gebruik om hul mag oor seuns en meisies 

onderskeidelik te normaliseer. Die volgende twee voorbeelde is voldoende: Seuns se afknouery 

van meisies op die skoolterrein, neerhalende opmerkings en skending van meisies se 

persoonlike ruimte – en om dit daarna af te maak as pret – is wyses waarop seuns hul mag oor 

meisies herbevestig. Seuns wat aan ’n gestoei, boeliegedrag en hardhandige speletjies op die 

skoolterrein deelneem, vestig weer hul mag oor ander seuns. 

In my artikel word daar onder meer gefokus op hoe Trompie en van die ander karakters  

(mans en seuns) se optrede as korrek, aanvaarbaar, alledaags en normaal in ’n Suid-Afrikaanse 

gemeenskap gebed in patriargale tradisie (vgl. Coetzee 2001:300) voorgehou word. Gestereo-

tipeerde meisies en vroue, waaronder onderwyseresse, tantes van die gemeenskap en Trompie 

se ma, asook verfynde seuns, word as teenpool vir die heldhaftige, sportiewe en gewilde leier 

van die Boksombende en manlike gemeenskapsleiers gestel. 

  

4. Navorsingsmetodologie 

4.1 Navorsingsbenadering 

Ek het ’n interpretatiewe kwalitatiewe navorsingsbenadering gevolg. Sentraal tot interpretatiewe 

navorsing is die idee van Verstehen of verstaan. Volgens Bhattacharya (2012:467) is begrip of 

verstaan en vertolking met mekaar verbind. Alle kwalitatiewe navorsing is op ’n sekere vlak 

interpretatief of vertolkend omdat navorsers na begrip, en dus vertolking, strewe (Bhattacharya 

2012:467). Dit gaan by interpretatiewe navorsing oor meer as die blote insameling van data. 

Die wyse waarop die data beoordeel, gerekonstrueer en georganiseer word, verander die data. 

Die bevindinge is daarom soveel meer as die blote beskrywing of weergee van die data 

(Henning, Van Rensburg en Smit 2011:103). Die doel van hierdie artikel is dus nie net om te 

beskryf hoe Topsy Smith gender in die Trompie-boeke uitgebeeld het nie, maar ook om te 

verstaan hoe hegemoniese manlikheid in die verhale neerslag gevind het. 

4.2 Data 

Vier-en-twintig van die aanvanklike 25 Trompie-boeke is gedurende die jare 2013 tot 2020 in 

agt omnibusse versamel (WorldCat. s.j.[a]). Dié agt omnibusse, wat vrylik in die handel 

beskikbaar is, dien as data vir hierdie studie. Merriam (2009:143) skryf dat naas amptelike en 

persoonlike dokumente, die mens dokumente skep wat ten doel het om die gemeenskap in te 

lig, te vermaak en/of te beïnvloed. Hierdie dokumente is gewoonlik geredelik beskikbaar vir 

navorsers, asook Jan en San Publiek. Dit sluit onder andere televisie- en radioprogramme, 

koerantberigte, strokiesprente, die internet en literêre werke in. Hierdie dokumente, wat nie 

deur die toedoen van die navorser tot stand gekom het nie, kan volgens Merriam (2009:143) as 

navorsingsdata gebruik word. Die besonderhede van die omnibusse wat as data vir hierdie 

studie gebruik is, word in Tabel 1 opgesom. Die datum langs die spesifieke omnibus dui op die 

verskyningsdatum van die spesifieke druk wat as data gebruik is. Die datums langs die titels 

van die 24 Trompie-boeke is die datum waarop die spesifieke boek die eerste keer uitgegee is. 

Tabel 1. Die Trompie-omnibusse 

Smith 2020a: Omnibus 1 Bladsye 

Omnibus 1.1 Trompie (1950) 9–134 

Omnibus 1.2 Trompie die stouterd (aanvanklik 
uitgegee as Trompie die onnut) 

(1950) 

135–260 

Omnibus 1.3 Trompie die soet seun (1951) 261–400 

Smith 2020b: Omnibus 2 
 

Omnibus 2.1 Trompie die hoërskoolseun (1951) 9–142 

Omnibus 2.2 Trompie die dromer (1952) 143–262 

Omnibus 2.3 Trompie die speurder (1952) 263–382 

Smith 2020c: Omnibus 3 
 

Omnibus 3.1 Trompie die kragman (aanvanklik 
uitgegee as Trompie die sterk seun) 

(1952) 

9–134 

Omnibus 3.2 Trompie die hartedief (aanvanklik 

uitgegee as Trompie die groot 
minnaar) (1952) 

135–260 

Omnibus 3.3 Trompie die held (1952) 261–383 

Smith 2021: Omnibus 4 
 

Omnibus 4.1 Trompie die mooi seun (1952) 9–140 

Omnibus 4.2 Trompie die leier (aanvanklik 

uitgegee as Trompie die prefek) 

(1952) 

141–280 

Omnibus 4.3 Trompie die rugbyreus (1952) 281–409 

Smith 2020d: Omnibus 5 
 

Omnibus 5.1 Trompie die vegter (1955) 9–112 

Omnibus 5.2 Trompie die krieketspeler (1955) 113–214 

Omnibus 5.3 Trompie die filmster (1955) 215–317 

Smith 2017: Omnibus 6 
 

Omnibus 6.1 Trompie die sakeman (1956) 9–112 

Omnibus 6.2 Trompie die rebel (1956) 113–230 

Omnibus 6.3 Trompie die waaghals (1956) 231–347 

Smith 2018: Omnibus 7 
 

Omnibus 7.1 Trompie die sportman (1956) 9–124 

Omnibus 7.2 Trompie die hanswors (1956) 125–240 

Omnibus 7.3 Trompie die reisiger (1956) 241–355 

Smith 2020e: Omnibus 8 
 

Omnibus 8.1 Trompie die kaptein (1956) 9–126 

Omnibus 8.2 Trompie die alleenloper (aanvanklik 

uitgegee as Trompie die meisiehater) 

(1957) 

127–234 

Omnibus 8.3 Trompie die atleet (1956) 235–346 

Die 24 Trompie-boeke, saamgevat in agt omnibusse, wat as data vir hierdie studie gebruik  

is, vertel van die lief en leed van die inwoners, in die besonder Trompie en sy medebendelede, 

van die fiktiewe dorpie Kwaggaberg, ongeveer 30 kilometer van Johannesburg. In Trompie, 

die eerste boek in die reeks, maak ons kennis met die elfjarige Trompie, die grootkaptein van 

die Boksombende, en sy vriende, Rooie, Blikkies en Dawie. In die daaropvolgende boeke 

vertel die skrywer, Topsy Smith, van Trompie en sy vriende se avonture, ideale, suksesse en 

mislukkings op die sportveld en die verhoog, op akademiese gebied en in hul verhoudings met 

hul ouers, onderwysers, lede van die gemeenskap, medeleerders, besoekers aan Kwaggaberg 

en meisies oor ’n tydperk van ses jaar. 

Dit is belangrik om daarop te let dat die doel van hierdie studie nóg literêre kritiek nóg kritiek 

op die pogings van die uitgewers om die boeke te moderniseer, is (verwys bv. na die Springbok-

rugbyspanne wat die 1995- en 2007-Rugbywêreldbeker gewen het, Jeugdagvieringe [sedert 

1999] en die maanlanding [1969]). 

4.3 Dataontleding 

Kwalitatiewe inhoudsontleding is as dataontledingsmetode gebruik om gendertemas in die data 

(Trompie-boeke) uit te wys. Hierdie metode was ideaal vir die studie omdat dit nie net metodies 

is nie, maar my ook in staat gestel het om die groot hoeveelheid data tot my beskikking  

(24 Trompie-boeke) te verminder. Voorts het die metode my gedwing om op voorafbepaalde 

inhoud, naamlik dit wat direk met die navorsingsvraag te doen het, te konsentreer (vgl. 

Nieuwenhuis 2007:101). Henning e.a. (2011:104–11) se riglyne vir kwalitatiewe dataontleding 

is gevolg. ’n Oop koderingstelsel is gebruik. Aanvanklik het ek die agt omnibusse (data) vinnig 

deurgelees. Met verloop van tyd het ek vertroud geraak met die skrywer se skryfstyl en 

herhalings wat soos ’n refrein in byna al 24 boeke teenwoordig is (bv. Trompie se ma se liefde 

vir hom, Trompie se selfbewondering en Rooie wat nie skoene dra nie). Daarna het ek die 

boeke deeglik bestudeer, woorde, frases en selfs paragrawe onderstreep en kantaantekeninge 

gemaak. My vertroudheid met die inhoud van die boeke, asook insigte bekom tydens my 

literatuurstudie, het my in staat gestel om van die oop na ’n meer gestruktureerde koderings-

raamwerk te beweeg. Ek het kodes aan woorde, sinne en paragrawe wat ’n openlike of 

verskuilde genderboodskap of -betekenis aan die leser oordra, toegeken. Daarna het ek 

verbandhoudende kodes gekategoriseer en tematies georganiseer. Twee algemene temas is 

geïdentifiseer: Topsy Smith se uitbeelding van seuns en mans en sy uitbeelding van vroue en 

meisies. ’n Derde verbandhoudende tema, die patriargale huisgesin, is ook geïdentifiseer. 

4.4 Geloofwaardigheid van die studie 

Die geloofwaardigheid van interpretatiewe studies word dikwels bevraagteken omdat daar nie 

feite nie, maar slegs interpretasies, in interpretatiewe navorsing bestaan (Bhattacharya 2012:467). 

Om die geloofwaardigheid van die ondersoek te verhoog, is gepoog om aan die volgende 

betroubaarheidstrategieë, wat deur Nieuwenhuis (2007:113–4) en Buzzanell (2018:796) aan-

beveel word, te voldoen: 

• Openbaarmaking van die navorser se vooroordele: Dit is derhalwe belangrik dat ek my 

afkeer van geslagsgeweld en -diskriminasie, asook rassisme, onomwonde stel. 

• ’n Beskrywing van die navorsingsmetode in besonderhede sal dit vir kritici moontlik 

maak om leemtes in my navorsing bloot te lê en ander navorsers in staat stel om soort-

gelyke studies te onderneem. Die volgende is enkele gewilde Afrikaanse jeugboek-

reekse waaraan aandag geskenk kan word: Bettie Naudé se Saartjie (1993)-, Cor Dirks 

se Uile- (1992) en Otters- (2010), asook Nerine Ahlers (2019) se Rietrotte-, Carina 

Diedericks-Hugo (2011) se Thomas@- en Maritha Snyman (2018) se Reënboogrant-

reeks. 

• Weerhouding van veralgemenings: Kwalitatiewe navorsing het nie ten doel om 

algemene waarhede bloot te lê nie. Hierdie studie het die soeklig op sekere boeke van 

slegs een Afrikaanse skrywer uit die vorige eeu laat val. 

• Versigtig gekose aanhalings: Aanhalings speel ’n belangrike rol in die interpretasie  

van data. Ek het gevolglik gepoog om aanhalings binne verband te plaas en nie meer in 

aanhalings te lees as wat daarin staan nie. 

• Vergelyk bevindinge van huidige studie met soortgelyke, vroeëre studies. 

• Betroubaarheid en toeganklikheid van die data: Die agt omnibusse wat as data vir hierdie 

studie gebruik is, is vrylik in die handel en in die meeste biblioteke beskikbaar. Die 

inligting vervat in Tabel 1 is gebruik om na ’n spesifieke Trompie-boek in ’n spesifieke 

omnibus te verwys. Die teksverwysing “Omnibus 6.1, 2017:19” verwys byvoorbeeld 

na die eerste Trompie-boek wat deel vorm van Omnibus 6 (Trompie die sakeman, wat 

oorspronklik in 1956 verskyn het). Die bladsynommer (19) verwys na die bladsy in die 

spesifieke omnibus. Die omnibus, wat as data gebruik is, is in 2017 gepubliseer. 

  

5. Navorsingsbevindinge en bespreking: Gendertemas in die Trompie-boeke 

5.1 Tema 1: Topsy Smith se uitbeelding van seuns en mans in die Trompie-boeke 

5.1.1 Tema 1.1: Trompie as versinnebeelding van die alfa-man 

Kaufman (2015:1) definieer alfa-mans as diegene bo-aan die sosiale rangorde. Hierdie mans 

het op die oog af groter toegang tot mag, geld en lede van die teenoorgestelde geslag as ander 

mans (“beta-mans”). Hierdie toegang verkry hulle onder andere deur fisieke krag, intimidasie 

en oorheersing. Volgens Kaufman (2015:1) word alfa-mans dikwels as “regte” of “ware”  

mans beskryf. Uit onderstaande bespreking (temas 1.1.1 tot 1.1.6) sal dit onder andere blyk  

dat Trompie geweld en intimidasie gebruik het om sy magsposisie oor sy medelede van die 

Boksombende en ander seuns te vestig en in stand te hou. 

5.1.1.1 Tema 1.1.1: Trompie, die leier van die Boksombende 

Hegemoniese manlikheid gaan oor veel meer as die oorheersing van vroue deur mans; dit behels 

ook mans se oorheersing oor ander mans. Sodanige oorheersing is nie net die oorheersing  

van feministiese of verfynde mans deur chauvinistiese, oorheersende alfa-mans nie, maar ook 

die stryd tussen mans of seuns om die septer te swaai. Die verhouding tussen Trompie en sy 

medebendelede is tekenend van die stryd om die leierskapposisie. 

In die eerste hoofstuk van die eerste Trompie-boek word Trompie aan die lesers voorgestel as 

’n elfjarige baasspelerige graad 7-kind wat glo dat sy medebendelede hom slaafs moet navolg – 

hy wonder waarom lede van sy bende “deesdae so opstandig is … net verlede week moes hy 

Rooie met ’n taai klap stilmaak. Selfs klein Dawie wat hom altyd blindelings gevolg het, begin 

teëpraat en dit lyk vir hom Blikkies wil-wil ook astrant word” (Omnibus 1.1, 2020:15). Daar 

is altyd spanning tussen Trompie en die ander lede van die bende aan die begin van hul 

vergaderings omdat Trompie sy gesag as kaptein wil herbevestig (Omnibus 6.1, 2017:19; 

Omnibus 7.2, 2018:174; Omnibus 5.2, 2020:196; Omnibus 8.1, 2020:17). In ’n brief waarin hy 

die ander lede van die Boksombende kennis gee van ’n vergadering, skryf hy byvoorbeeld: 

“Sorg dat julle almal daar is. … En die een wat nie daar is nie – wel, hy sal nie net my vuis 

ruik nie” (Omnibus 7.2, 2018:170). Trompie se baasspelerige houding teenoor die lede van die 

bende blyk ook uit ’n nota waarin hy ’n vergadering belê. Hy beskryf homself in hierdie nota 

as “julle groot leier … die leier wat julle blindelings moet volg. Dié wat nie wil nie staan 

eenkant! Ek sal met julle afreken!” (Omnibus 1.1, 2020:64). 

Dit is vir Trompie ’n gegewe dat hy blindelings deur sy bendelede gevolg sal word, want 

“[a]lmal weet tog hy is die sterkste en die beste. Elke keer wat hulle in die moeilikheid is, red 

hy hulle … En boonop klim hy die beste boom, gaps die meeste vrugte uit die Griekse oom 

Stavrinos se boord en spoeg verreweg die verste” (Omnibus 1.1, 2020:15–6; vgl. Omnibus 1.2, 

2020:153 en Omnibus 1.3, 2020:271 vir soortgelyke uitsprake deur Trompie). Trompie verwys 

na die bendelede as sy “manskappe” (Omnibus 1.1, 2020:20). Hy dring daarop aan dat sy 

“manskappe … hom as kaptein moet aanspreek wanneer dit ’n amptelike vergadering is” 

(Omnibus 6.1, 2017:19). Indien van die lede dit sou waag om Trompie tydens een van hul 

“amptelike” vergaderings op sy naam te noem, word die skuldige dadelik oor die kole gehaal 

met ’n “ek is nie jou Trompie nie, verstaan?”, waarop die skuldige reageer met onder meer 

“[j]a, Kaptein” (Dawie) (Omnibus 1.1, 2020:66) en “[o]rraait dan – Kaptein” (Blikkies) 

(Omnibus 1.2, 2020:141). Trompie duld ook nie dat een van die lede van die Boksombende 

hom in die rede val tydens “amptelike” vergaderings nie (Omnibus 1.2, 2020:141). Tydens een 

so ’n vergadering “gluur” Trompie hulle aan en beveel hulle: “Hou nou julle smoele!” 

(Omnibus 1.2, 2020:153). 

5.1.1.2 Tema 1.1.2: Oordrewe positiewe selfbeeld 

Trompie het ’n oordrewe positiewe selfbeeld – “Ja-nee, boks kan hy goed. … hy is beslis ook 

’n uithalerdanser. En sing kan hy definitief ook. … Hy is boonop ook ’n beeld van ’n man. As 

hy net sy pinkie lig, sal al die meisies agter hom aanhardloop. Hy weet hulle sal” (Omnibus 

1.1, 2020:125). Sy gedagtegang is vermeng met dié van die skrywer wat melding maak van 

Trompie se “lomp danspassies” en vals gesingery in die sangklas (Omnibus 1.1, 2020:125). 

Volgens die verteller lewe Trompie “in ’n fantasiewêreld van sy eie” (Omnibus 2.3, 2020:280). 

Hy sien homself byvoorbeeld as ’n “beroemde speurder” wat die vlaag van fietsdiefstalle op 

Kwaggaberg, wat “die polisie so dronkslaan”, sal oplos (Omnibus 2.3, 2020:280). Trompie se 

verbeeldingsvlugte ken geen perke nie – hy gaan onder meer ’n beroemde skrywer (Omnibus 

2.3, 2020:282), ruimtereisiger (Omnibus 5.1, 2020:15) en “die wêreld se beste vlieënier” word 

(Omnibus 8.3, 2020:243). Hy sien homself ook as Die Skim, “miskien nie dieselfde groot  

Skim nie, maar ’n kleiner een met sterk spiere. … Hy sien in sy verbeelding hoe hy deur die 

hemelruim vlieg” (Omnibus 8.3, 2020:268). Toe Trompie as lid van die leerlingraad verkies 

word, is dit net nog water op sy meul van selfbewondering. Daar is ’n “veraf blik in sy oë”  

toe hy selfvoldaan tot die volgende gevolgtrekking kom: “Hy gaan van nou af bekend staan  

as Trompie die leerderraadslid. Of sommer net: Trompie die leier” (Omnibus 4.2, 2021:173). 

Volgens Trompie is hy nou nie “sommer net ’n gewone ou nie. Hy is ’n gebore leier!” 

(Omnibus 4.2, 2021:175). Hierdie siening word deur die verteller herhaal: “Hy is ’n 

uitmuntende leerderraadslid” (Omnibus 4.2, 2021:247). 

Nie al Trompie se dagdrome is van alle waarheid ontbloot nie – hy is ’n uitstekende sportman, 

is gewild onder die meisies, toon goeie speurvernuf en is, volgens die verteller, ’n goeie 

leerderraadslid. Die stem van die alomteenwoordige verteller dien egter as korrektief vir sekere 

van Trompie se verbeeldingsvlugte: Trompie is byvoorbeeld nié ’n begaafde voorsanger of ’n 

uitstekende danser nie. Hy sing vals en is onbeholpe en lomp op die dansbaan (Omnibus 1.1, 

2020:125). 

5.1.1.3 Tema 1.1.3: Voorkoms 

Trompie se positiewe selfbeeld (tema 1.1.2) vind ook neerslag in sy beoordeling van sy 

voorkoms. In verskeie van die Trompie-boeke word melding gemaak van die feit dat Trompie 

dink hy is besonder aantreklik – “Hy knipoog vir homself in die spieël. Ja-nee, hy is ’n baie 

aantreklike ou” (Omnibus 5.3, 2020:232; vgl. ook Omnibus 8.3, 2020:286). Hierdie positiewe 

selfevaluering stem egter nie ooreen met die sienings van onder meer sy ma, Katrien, Rosa en 

die vroue van die gemeente nie (vgl. ook tema 2.2). 

In al die boeke in die reeks word Trompie as slordig beskryf. In Trompie die stouterd kyk die 

leser na hom deur die oë van sy ma en sien ’n sproetgesigseun met ongekamde hare. Sy hemp 

hang altyd by sy broek uit, sy kouse lê op sy skoene en sy skoene se punte is ingeduik (Omnibus 

1.2, 2020:147). Aan die begin van sy hoërskoolloopbaan het sy voorkoms nie veel verander 

nie (vgl. Omnibus 2.1, 2020:14). Sy slordige voorkoms word teenoor dié van ander seuns, 

onder meer die “skoon en netjiese” Pieter, gestel (Omnibus 1.2, 2020:146). Trompie kan nie 

glo dat Katrien reken Ben ou Pen is aantrekliker as hy nie. Katrien huiwer nie om Trompie  

te antwoord toe hy wil weet waarom sy so sê nie: “Jou neus is te plat, jou ore is te groot, jou 

hare is te lank en daar is te veel sproete op jou gesig” (Omnibus 6.2, 2017:153). Trompie is 

“kwaad en teleurgesteld [dat] Katrien dink ’n onooglike ou soos Ben is aantrekliker as die 

Boksombende se Grootkaptein” (Omnibus 6.2, 2017:153). Die vooraanstaande dames van die 

gemeente, waaronder die predikantsvrou, “kyk afkeurend na die slordige seun … die 

ongekamde boskasie, die hemp wat by die broek uithang en die kouse wat op die skoene lê” 

(Omnibus 6.2, 2017:163). 

Slegs toe Hanno Breedt in Trompie se graad 10-jaar by Kwaggabergskool inskryf, begin Trompie 

oor sy voorkoms twyfel: “Voor Trompie die aand gaan slaap, trek hy eers sy atletiekbroekie 

aan en staan en bekyk homself voor die spieël. … Hy is nie baie tevrede met wat hy sien nie. 

Hy lyk maar klein en uitgeteer” (Omnibus 8.3, 2020:285). 

Die voorblad van ’n boek het nie net bemarkingswaarde nie, dit hoort ook vir die leser of 

potensiële leser ’n blik op waaroor die boek handel en/of wie die hoofkarakter(s) is, te gee. Op 

slegs een van die agt omnibusse (Omnibus 4, 2021) se voorblad is daar ’n foto van die gesig 

van ’n jong seun. Dit lyk asof die seun, wat skynbaar gereed maak om te boks, ’n effense 

glimlag om sy mondhoeke het. Op die ander sewe voorblaaie pryk foto’s van die bolyf  

en/of onderlyf en bene van ’n goedgeboude seun in onder andere krieket- en rugbydrag. Die 

voorblaaie van hierdie omnibusse laat weinig twyfel by die potensiële lesers dat hulle kennis 

gaan maak met ’n selfversekerde, goedgeboude en sportiewe seun. Uit ’n rekenaarsoektog op 

WorldCat.org (WorldCat s.j.[a]; WorldCat s.j.[b]; WorldCat s.j.[c]), blyk dit dat die Trompie-

figuur wat op die voorblaaie van vroeëre uitgawes van die Trompie-boeke verskyn het, ’n 

skraal, atleties geboude seun met ’n oormaat selfvertroue is. Dit wil dus voorkom asof die 

voorblaaie van die Trompie-boeke deur al die jare dieselfde boodskap aan lesers en potensiële 

lesers oorgedra het: Trompie is die versinnebeelding van die alfa-man. 

5.1.1.4 Tema 1.1.4: Die intellektuele vermoëns van die alfa-seun, Trompie 

Die skrywer skryf tong in die kies oor Trompie se intellektuele vermoëns en sy oormaat 

selfvertroue in sy eie intellek. Hy verloor byvoorbeeld gou belangstelling gedurende klasse en 

dagdroom oor sy prestasies of toekomstige prestasies. Indien hy uitgevang word, probeer hy 

om die omstandighede te beredder deur voor te gee dat hy weet waarvan die onderwyser 

gepraat het. Toe die geskiedenisonderwyser byvoorbeeld vir hom vra waaroor die les handel, 

staar Trompie “peinsend” voor hom uit en sê die antwoord is “op die punt van my tong, 

Meneer” (Omnibus 1.3, 2020:269). Wiskunde is volgens die verteller “een van Trompie se 

swak vakke. Hoewel sy punte in die laerskool altyd beroerd was, meen Trompie nogtans hy is 

slim met ‘somme en sulke klas goeters’”. Gevolglik sit en dagdroom hy omdat hy reken hy 

“kan dit baie vinniger as die res van die klas doen” (Omnibus 2.1, 2020:71). Sy ongeërgde 

houding teenoor skoolwerk en sy vertroue in sy eie intellek word treffend beskryf in sy 

voorbereiding vir die finale graad 8- (vgl. Omnibus 2.3, 2020:273) en graad 10-eksamen (vgl. 

Omnibus 5.1, 2020:21). Sy misplaaste selfvertroue word deur die skrywer aan die kaak gestel 

deur die draak met Trompie se swak Engels te steek. Wanneer die Engelse onderwyseres  

by geleentheid vir hom vra wat skort, antwoord hy haar: “Nuttink really important, Miss” 

(Omnibus 5.3, 2020:229). Hy sê wel vir die onderwyseres dat hy “plenty trôbels” het (Omnibus 

5.3, 2020:230). Volgens die verteller hou Trompie daarvan om Engels te praat, want “hy glo 

hy gooi Engels sommer propperlies” (Omnibus 5.3, 2020:230). Trompie se Engels kom krom 

en skeef uit – tot groot vermaak van sy klasmaats. Hy het egter geen insig in die feit dat hulle 

vir sy swak Engels lag en nie vir wat hy as pittige kwinkslae beskou nie (Omnibus 2.1, 2020:65; 

Omnibus 2.3, 2020:276). 

Trompie staan vyftiende uit 31 leerders aan die einde van sy graad 8-jaar. Hy is in sy skik met 

die eerste sin wat sy klasonderwyser op sy rapport geskryf het: “Trompie is ’n skrander 

leerder”. Hy wys die sin vir almal in die klas wat wil kyk, maar hou sy hand oor die laaste  

twee sinne onder aan sy rapport: “As gevolg van sy woeligheid in die klas, sy onoplettendheid 

en sy laksheid behaal hy slegs die 15de klasposisie” (Omnibus 2.3, 2020:350). Dapperheid, 

gewildheid en prestasies op die sportveld is van meer waarde vir die alfa-seun as akademiese 

prestasie. Dit beteken egter nie dat die alfa-seun as dom uitgebeeld word nie; “hy was heel 

intelligent” (Omnibus 8.3, 2020:312). Jeuglektuur wat na die bewindsaanvaarding van die 

Nasionale Party verskyn het, het Afrikanermans nie net as boere en jagters uitgebeeld nie, maar 

ook as regsgeleerdes, bankbestuurders, mediese dokters en skrywers (vgl. Bester en De Villiers 

1992:178). Die Afrikanerseuns van die 1950’s is dus as die leiers van die toekoms voorgehou 

(vgl. tema 1.1.2). 

5.1.1.5 Tema 1.1.5: Strewe na gewildheid 

Nie net glo Trompie hy is die beste nie (tema 1.1.2), maar hy wil ook die gewildste onder sy 

medeleerders en volwassenes wees. Ten spyte van sy egosentriese houding is Trompie gewild 

onder sy medeleerders: “Trompie is deesdae sommer ’n groot kokkedoor onder die graadagt-

seuns by die hoërskool. Daar is altyd ’n groep wat met hom wil gesels of saam met hom, Rooie, 

Blikkies en Dawie wil speel” (Omnibus 2.1, 2020:83). Na Trompie se wedervaringe met die 

fietsdiewe besluit hy om die volgende dag skool toe te gaan, hoewel sy ouers gesê het hy kan 

tuis bly. “By die skool sal almal na hul asem snak wanneer hulle die verband om sy kop sien. 

Hy sal sy storie vandag baie keer moet herhaal” (Omnibus 2.3, 2020:317). Nadat die skoolhoof 

by geleentheid die leerders ingelig het dat die gerugte dat Trompie skuldig was aan diefstal van 

alle waarheid ontbloot was, is “Trompie gewilder as ooit by die skool [en] die graadagts kyk 

met heldeverering in hulle oë na hom” (Omnibus 4.2, 2021:247). 

Dit blyk uit die data dat buitestanders, hetsy nuwe intrekkers of seuns wat ’n skoolvakansie  

op Kwaggaberg vertoef, ’n bedreiging vir Trompie se gewildheid inhou (vgl. Omnibus 1.2, 

2020:141). Trompie is bang hy sal “sy posisie as die Kwaggabergers se held” verloor toe die 

begaafde Hanno Breedt as leerder by die skool inskryf (Omnibus 8.3, 2020:283). Trompie is 

duidelik jaloers op Hanno: “Hy wens hy het sy hare ook vanoggend netjies gekam en sy vingers 

nie net vinnig deur sy boskasie getrek voor hy sy pet windmakerig skeef op sy kop gesit het 

nie” (Omnibus 8.3, 2020:299). 

5.1.1.6 Tema 1.1.6: Die “ideale” seun 

In twee van die Trompie-boeke, naamlik Trompie die leier en Trompie die reisiger, kry die 

leser ’n blik op wat in die 1950’s as die “ideale” seun voorgehou is. In ’n hoofstuk met die  

titel Die hoop van die toekoms (Omnibus 4.3, 2021:402) word Trompie deur een van die 

organiseerders van Jeugdagfeesvieringe gevra om saam met ander jongmense op ’n sierwa deur 

Kwaggaberg se strate te ry. Terwyl Trompie homself in ’n spieël bewonder, dink hy terug aan 

hoe die vroue gepraat het “van die optimistiese kyk in sy oë, sy kompakte figuur en sy waterpas 

skouers as hy regop staan” (Omnibus 4.3, 2021:402). Die oggend ry hy deur die strate op ’n 

vlot met ’n groot landsvlag en baniere waarop “Die Hoop van die Toekoms” staan (Omnibus 

4.3, 2021:402) en die aand verskyn hy op die verhoog tydens ’n konsert waar ’n man ’n gedig 

oor “die jeug wat die hoop van môre is” voordra (Omnibus 4.3, 2021:405). Hierdie hoofstuk  

is ’n vermenging van Afrikanernasionalisme tydens die apartheidsera (Trompie sê vir sy 

medebendelede: “My volk het my nodig!” [Omnibus 4.3, 2021:285] en dra ’n veelkleurige 

onderbaadjie en ’n groot rooi sakdoek om sy nek wat herinner aan Voortrekkerdrag) en ’n post-

apartheidsvakansiedag (Jeugdag) (Omnibus 4.3, 2021:402). 

Trompie neem deel aan en wen ’n kompetisie wat deur Kaapstad se Toerismeraad en ’n 

koejawelfabriek geborg word. Die borge soek na “die tipiese Suid-Afrikaanse seun” tussen die 

ouderdomme van dertien en sestien jaar (Omnibus 7.3, 2018:247). Aanvanklik wil hy nie 

deelneem nie. Hy vra homself af: “Hoe lyk ’n tipiese Afrikaanse seun? Hy is mos maar so 

gemaak en so gelaat staan” (Omnibus 7.3, 2018:276). Die beoordelaars van die koejawel-

kompetisie nader die plaaslike predikant om meer oor Trompie uit te vind. Die predikant 

beskryf Trompie soos volg: “… ’n tipiese Suid-Afrikaanse seun, vol lewenslus en streke,  

maar eerlik en opreg. Hy beland wel dikwels in die moeilikheid, maar dit is nooit ernstige 

moeilikheid nie. Trompie is ’n seun uit een stuk” (Omnibus 7.3, 2018:323). 

Smith se 1950’s-uitbeelding van Trompie, die alfa-seun (temas 1.1.1–6), stem ooreen met  

die stereotipiese uitbeelding van mans en seuns deur vele Amerikaanse jeugboekskrywers  

(vgl. 2.1, in die besonder navorsingsbevindinge deur Williams e.a. 1987:152; Turner-Bowker 

1996:463; Diekman en Muren 2004:376; Taber en Woloshyn 2011:230–39). Smith se 

uitbeelding van Trompie as die alfa-seun stem voorts grootliks ooreen met ander Afrikaanse 

jeugboekskrywers se uitbeelding van seunskarakters (vgl. 2.2, in die besonder navorsings-

bevindinge deur De Villiers en Bester 1992:178; Nieman en Hugo 2004:1–14; Geldenhuys  

en Anker 2018:362). Seunskarakters in baie van die jeugboeke is intelligente, dapper, heroïese 

leiers wat opwindende avonture beleef en meisies en diere red. Hulle is onafhanklik, 

mededingend en aggressief, beskik oor ’n positiewe selfbeeld en baie selfvertroue, kan 

hulleself in moeilike omstandighede laat geld en streef na beroepe wat aansien en verdere 

opleiding vereis. Voorts is hulle gewild en geniet hulle aansien onder sowel volwassenes as 

kinders van beide geslagte. 

5.1.2 Tema 1.2: Verfynde of gekultiveerde seuns of mans 

Die Trompie-boeke gaan oor seuns en is hoofsaaklik vir seuns geskryf. Dit is dus verstaanbaar 

dat die protagonis nie net vroue en meisies (vgl. temas 2) nie, maar ook seuns, in die besonder 

diegene wat nie aan die kriteria van manlikheid voldoen nie (vgl. tema 1.1.6 vir ’n beskrywing 

van die “ideale” seun), afkraak. Die teenpool vir die manlike Trompie is Dawie. Dawie word 

as “hoogs intelligent” beskryf (Omnibus 8.1, 2020:14). Daar is verwysings na Dawie se 

“piepstem” (Omnibus 1.2, 2020:205), “piepstemmetjie” (Omnibus 2.1, 2020:50) en sy “skril 

stemmetjie” waarmee hy “Help! Help!” skree terwyl hy verskrik op ’n verbouereerde donkie, 

wat op volle vaart hardloop, ry (Omnibus 3.1, 2020:23). Rooie en Trompie is neerhalend 

teenoor Dawie omdat hy die standpunt huldig dat ’n mens nêrens in die lewe sal kom sonder 

om te leer nie. Trompie koggel hom: “Mamma se babatjie hou van skool” (Omnibus 2.3, 

2020:271). Dawie steur hom egter nie veel aan sy vriende se “belaglike” redenasie dat skool 

afgeskaf moet word nie: “Hulle verdien nie sy ernstige aandag nie” (Omnibus 2.3, 2020:271). 

Volgens Trompie word Dawie “heeltemal te ernstig met sy skoolwerk en hy het boonop begin 

om hier by die hoërskool tennis te speel” (Omnibus 2.1, 2020:71; vgl. ook tema 1.6). 

Wynand Roux en Hanno Breedt word as gekultiveerde, intelligente seuns uitgebeeld. Hulle het 

egter voete van klei en is nie in staat om hulleself te laat geld teen die hegemonies manlike 

leier, Trompie, nie. Wynand Roux word as ’n teenpool van Trompie geskets: “Hy is altyd 

netjies uitgevat … hy hou nie van rowwe speletjies soos rugby nie. Hy hou glo van die skone 

kunste … Verder is Wynand ook ’n boekwurm” (Omnibus 8.1, 2020:90). Tot groot ontsteltenis 

van die Boksombende sê Wynand dat hy “rugby as benede ’n opgevoede persoon se 

waardigheid” beskou (Omnibus 8.1, 2020:97). Hy is altyd “in netjiese klere uitgevat. Sy kouse 

is tot onder sy knieë opgetrek … Sy hare blink en is met ’n paadjie aan die een kant gekam. 

Daar is nie ’n haar op sy kop uit sy plek nie” (Omnibus 8.1, 2020:95). Wynand is ’n doring in 

Trompie se vlees. Dus konfronteer Trompie vir Wynand oor sy neerhalende opmerkings oor 

rugby, waarop Wynand in ’n “bewende” stem om verskoning vra toe hy besef dat Trompie nie 

sal huiwer om geweld teen hom te gebruik nie (Omnibus 8.1, 2020:99). Hoewel Wynand nie 

’n belangrike karakter in die Trompie-boeke is nie, beklemtoon die onderonsie tussen hom en 

Trompie weereens die alfa-man of -seun se oorheersing oor die nie-hegemoniese, verfynde man. 

Hanno Breedt is vir Trompie ’n enigma – hy lees graag (selfs pouses), praat suiwer Afrikaans, 

maar is ook ’n uitstekende atleet en rugbyspeler. Volgens Trompie het “daai ou … ’n skroef 

los” (Omnibus 8.3, 2020:301) en is Hanno “besig … om verkeerde dinge in die Kwaggabergers 

se koppe te prop” (Omnibus 8.3, 2020:303). Trompie vrees dat sy gewildheid ’n knou gaan 

kry. “Hy voel half naar op sy maag. Hier begin sy troon al klaar wankel. Selfs Dawie praat nou 

met heldeverering in sy oë van Hanno” (Omnibus 8.3, 2020:311). Die alomteenwoordige 

verteller het die volgende oor Hanno en Trompie te sê: “Hanno is besonder gewild in die skool. 

Hy is ’n boekwurm, maar ook ’n briljante atleet. Trompie is nie juis ’n boekwurm nie – hy lees 

mos eintlik net strokiesverhale – maar hy is ook heel intelligent en ’n briljante atleet” (Omnibus 

8.3, 2020:312). Hanno se optrede tydens die jaarlikse atletiekbyeenkoms by Kwaggaberg 

Hoërskool word egter negatief geskets: “Die seuns gaap Hanno oopmond aan. Hulle het nog 

nooit sulke ongelooflike selfvertroue teëgekom nie” (Omnibus 8.3, 2020:323). Blikkies noem 

hom ’n “windlawaai” (Omnibus 8.3, 2020:323). Trompie wonder of ’n “ou wat omtrent bars 

van verwaandheid so ’n goeie atleet kan wees” (Omnibus 8.3, 2020:323). Hoewel Hanno vir 

Trompie in die verspring gewen het, wen Trompie twee eerste plekke in die naellope en ’n 

tweede plek in die verspring. Hy ontvang ook die Victor Ludorum-beker. Weereens is Trompie 

die gewildste en beste: “Almal praat net van hulle dorp se wonderlike atleet wat vir die Kaapse 

kampioen gewys het waar Dawid die wortels gegrawe het” (Omnibus 8.3, 2020:333). Deur 

Hanno as ’n held met voete van klei uit te beeld, herbevestig die skrywer die idee dat manlike 

leiers nie “sissies [is] … wat musiek as vak doen en oor kuns en sulke goed praat” nie (Omnibus 

8.3, 2020:282). Die skrywer beklemtoon dus die ongelyke verhouding tussen die hegemoniese 

manlike leier (Trompie) en seuns wat nie aan die oorheersende groep behoort nie. 

Terwyl die veelsydige Hanno skynbaar voete van klei het, word daar goedkeuring verleen aan 

Trompie se deelname aan aktiwiteite wat as verfynd beskou kan word. Belangstelling in die 

uitvoerende kunste word reeds in die eerste Trompie-boek gestel as strydig met Trompie se 

siening van wat ’n seun mag doen. Tydens ’n oudisie vir ’n skoolkonsert kyk die lede van die 

Boksombende “met afkeer” na Arnold, wat die hoofrol gekry het (Omnibus 1.1, 2020:106). 

Dawie wou graag in hierdie toneelstuk speel, maar hy was bang dat Trompie hom sou  

“kortvat” omdat sodanige deelname sou neerkom op ’n “belediging en ’n vernedering” vir die 

Boksombende. Gevolglik neem Dawie nie aan die oudisie deel nie (Omnibus 1.1, 2020:107). 

Maar wanneer dit Trompie pas en daar geld by betrokke is, is hy betrokke by ’n blomme-

rangskikkingkompetisie (Omnibus 4.2, 2021:249), reël en neem hy deel aan ’n konsert in hul 

sitkamer (Omnibus 1.2, 2020:241) en vertolk hy die rol van ’n sterwende seun in “die beroemde 

Sebastiaan Zwiegers se toneelgeselskap … se hartroerende drama” (Omnibus 3.3, 2020:377). 

Hierdie deelnames word egter gemotiveer: Die moontlikheid om ’n ekstra geldjie te verdien, 

en nie ’n belangstelling in onder meer blommerangskikking, wat hy ’n “meisiekindaffêre” 

noem (Omnibus 4.2, 2021:249), of die skone kunste (Omnibus 1.2, 2020:241; Omnibus 3.3, 

2020:377) nie, is die dryfveer. 

5.1.3 Tema 1.3: Geweld is die oplossing vir byna alle probleme 

Gewelddadige botsings tussen seuns is ’n belangrike wyse waarop hulle hul oorheersing oor 

ander seuns vestig en herbevestig (vgl. 3). In byna al die ontlede Trompie-boeke is van die  

lede van die Boksombende in ’n vuisgeveg met medeleerders, gewoonlik nuwelinge, betrokke 

om onder meer vir hierdie nuwelinge “te leer” wat aanvaarbare gedrag is en wie die toon  

onder die portuurgroep aangee. Dit beteken egter nie dat die Boksombende die gevegte begin 

nie. Inteendeel, dit wil voorkom asof hulle eers die antagoniste se uitlokkende gedrag en 

aanmerkings probeer ignoreer, soms in so ’n mate dat die ander bendelede en hul medeleerders 

die protagoniste as swakkelinge beskou. So ignoreer Rooie byvoorbeeld, tot groot ergernis van 

die ander drie lede van die Boksombende, Barend (’n nuwe leerder) se aanmerkings dat hy ’n 

“skorriemorrie en ’n skobbejak” is (Omnibus 4.2, 2021:273). Eers ná ’n bendevergadering, 

waartydens Rooie as ’n bangbroek uitgekryt word, en wanneer Barend dreig om Rooie in die 

water in te stamp, breek ’n “geveg duisend” uit. Ben ou Pen, ’n nuweling in die skool, maak 

openlik vir Katrien ogies en gryp elke geleentheid aan om Trompie te tart, in so ’n mate dat 

selfs Dawie vir hom sê hy is “siek” vir Trompie se vredeliewende houding (Omnibus 6.2, 

2017:184) en sy klasmaats skimp dat Trompie “sy mamma se soet seuntjie is” (Omnibus 6.2, 

2017:186). Die strooi wat die kameel se rug breek is toe Ben mompel dat die hoof nie vir 

Trompie oor die padda-insident gestraf het nie “omdat hy natuurlik soos ’n lafaard in die 

kantoor op sy knieë gegaan en die hoof om genade gesmeek het” (Omnibus 6.2, 2017:189). 

Toe Trompie hom uitdaag om hom die middag by die fietsrakke te ontmoet, vra Ben 

“skrikkerig en bleek” om verskoning en herwin Trompie sy aansien onder sy klasmaats 

(Omnibus 6.2, 2017:194). 

Voorgemelde beteken egter nie dat die skrywer die Boksombende as vredeliewende seuns 

uitbeeld wat geweld ten alle koste probeer vermy en slegs as die laaste uitweg sien as niks 

anders help nie. In hul daaglikse omgang met mekaar of ander kinders is die lede van die 

Boksombende bra geniepsig: “Trompie se groep … loop mekaar en stamp en pootjie. Die 

speletjie word al hoe wilder. … Dit is nou hulle vier teen al die ander … [hulle] hou hulle  

hande styf voor hulle vas en loop mekaar dan met die skouer storm … Twee seuns loop 

Trompie tegelyk storm en vang hom onkant. Hy … trek soos ’n vrot vel deur die lug en slaan 

op die stowwerige grond neer. Trompie kom dadelik weer laggend op die been” (Omnibus 4.2, 

2021:159). Die lede van die Boksombende val hul medeleerders ook gereeld met handevol 

akkers aan wanneer dié dit waag om pouses naby die ou akkerboom waar die bende sit, verby 

te loop (Omnibus 3.3, 2020:282). 

Die vuisgevegte onder die seuns word in besonderhede beskryf. Een voorbeeld is voldoende: 

“Die twee frisgeboude, sterk seuns staan nou botstil en moker mekaar! Daar is nie iets soos 

mooi voetwerk en ’n blaaskans nie. Elke hou is raak en elke enkele een maak seer. Dit gaan ’n 

geval wees van wie die taaiste is en die langste kan aanhou slaan” (Omnibus 4.2, 2021:278). 

Daar was selfs ’n erkende manier, bestaande uit twee stappe, onder seuns, ook dié woonagtig 

in Kwaggaberg, gedurende die 1950’s om mekaar die stryd aan te sê. Die eerste stap is om 

mekaar tot ’n vuisgeveg uit te daag deur iemand “kesj te gee”. Hierdie uitdaging het gewoonlik 

gepaard gegaan met ’n ligte vuishou op die bolyf of arm (Kritzinger, Pienaar en De Villiers 

1927:68). Die tweede stap is om ’n streep in die grond te trek en te sê: “Trap oor daai streep en 

ek tik jou dik” (Omnibus 8.1, 2020:70). 

Dit blyk uit die data dat geweld, oftewel ’n bakleiery tussen van die seuns, die oplossing vir 

baie probleme is. Gewelddadige optrede het nie net aan Trompie mag óór ander seuns gegee 

nie, maar het ook áán hom mag verskaf. Foucault (1980:102) se siening dat mag beide positief 

en negatief kan wees, word deur hierdie studie bevestig. Uit onderstaande voorbeelde blyk dit 

dat die Kwaggaberggemeenskap moeilik van ongewenste boeliegedrag en diefstal ontslae sou 

kon raak indien Trompie nie aan homself mag oor ander toegeëien het nie. (1) ’n Leierskapstryd 

tussen Trompie en Rooie loop uit op ’n woeste vuisgeveg tussen die twee seuns. Trompie “voel 

trots, [want] hy het Rooie goed op sy plek gesit. Nou kan hulle weer maats wees” (Omnibus 

1.1, 2020:103). In die daaropvolgende Trompie-boeke word gereeld na dié vuisgeveg verwys. 

Rooie “gedra hom mooi nadat Trompie hom laasjaar ’n blouoog gegee het en probeer nie meer 

oorneem as Kaptein van die Boksombende nie” (Omnibus 1.2, 2020:141). (2) Nadat Trompie 

vir Freek, ’n boelie, goed afgeransel het, het “die ou sy geboelie heeltemal gelos” (Omnibus 

1.3, 2020:397). (3) Nadat Trompie vir Riet, die koshuisboelie, ’n goeie drag slae gegee het, is 

die strydbyl tussen die Boksombende en Riet en sy koshuisvolgelinge begrawe. Deur  

geweld met geweld te beantwoord herstel Trompie die magsbalans (Omnibus 2.1, 2020:55). 

(4) Trompie gee ook vir Barend Brits, ’n boelie wat Asjas, ’n laerskoolseun, se eiendom gesteel 

het en hom weggestamp het toe dié vir Barend gesmeek het om sy goed terug te gee, ’n goeie 

drag slae toe dié boonop ontken dat hy van Trompie-hulle se eiendom gesteel het (Omnibus 

6.1, 2017:110). Weereens is geweld ’n kitsoplossing, want Barend “sal nou twee keer dink 

voor hy iemand weer boelie” (Omnibus 6.1, 2017:111). (5) Nadat Trompie vir Jorrie, ’n boelie, 

in ’n “geveg duisend” gewen het (Omnibus 5.1, 2020:71), blyk dit dat “die loesing hom  

[Jorrie] sowaar ’n les geleer het. Hy los sy streke om ander af te knou en is baie vriendeliker” 

(Omnibus 5.1, 2020:79). 

5.1.4 Tema 1.4: Lyfstraf 

Die Trompie-boeke het die eerste keer gedurende die vyftigerjare van die vorige eeu verskyn. 

Oor die meer as 70 jaar wat die Trompie-boeke uitgegee en herdruk en in ’n mate verander is 

om met veranderende tye tred te hou (vgl. 4.2), het standpunte en wette oor lyfstraf verander 

(Lenta 2020:185–92). Die doel van hierdie artikel is nie om kritiek oor hierdie vorm van 

dissiplinering te lewer nie, maar om lig te werp op seuns se hantering van lyfstraf as ’n teken 

van hul manlikheid. Uit die lees van die boeke lyk dit asof lyfstraf algemeen in Kwaggaberg 

se skole voorkom. Die onderwysers dreig die leerders ook gereeld met lyfstraf. “Ek slag julle 

velle van julle lywe af! Hoor julle my” (Omnibus 5.3, 2020:231) is ’n waarskuwing wat die 

kinders dikwels hoor. 

Seuns wat oortree, word dikwels deur die skoolhoof of onderwyser voor ’n keuse gestel: óf 

detensie óf lyfstraf (Omnibus 1.2, 2020:172; Omnibus 3.3, 2020:276). Sonder uitsondering 

verkies die seuns lyfstraf (Omnibus 1.2, 2020:174; Omnibus 2.1, 2020:80; Omnibus 8.1, 

2020:112). By geleentheid stel die skoolhoof Trompie en Rooie voor die keuse: lyfstraf of hulle 

mag vir die eerste twee weke van die rugbyseisoen nie saam met hul span oefen nie. Die twee 

seuns kies onmiddellik lyfstraf (Omnibus 6.3, 2017:255). Die wyse waarop ’n seun lyfstraf 

hanteer, is ’n versinnebeelding van sy manlikheid. Nadat Trompie byvoorbeeld ’n drag slae by 

die hoof gekry het, kan hy nie wag om te kyk hoe sy “wonde” lyk nie. Hy vertel trots vir twee 

graad 8-seuns dat hy “vandag vier van die bestes by die hoof gekry” het. Die twee seuns snak 

na hul asem en wil weet of Trompie gehuil het. Sy antwoord: “Natuurlik nie! … Dit was seer, 

maar ek het soos ’n man rotsvas gestaan” (Omnibus 6.3, 2017:271). 

Lyfstraf word in fyn besonderhede beskryf: “[Trompie] hoor die houe duidelik – die lat swiep 

eers deur die lug en dan is daar ’n skerp fluitgeluid soos dit Rooie se agterstewe tref … Rooie 

kom uit … Rooie se oë blink, maar hy huil nie. Trompie stap in. Ou Bles [’n onderwyser] staan 

en slaan ’n paar houe deur die lug … ‘Buk!’ Trompie maak so. Hy knyp sy oë styf toe. 

Ondervinding het hom geleer dit help as jy aan iets anders dink” (Omnibus 3.3, 2020:291). 

Daar word ook vertel van die swiepgeluid as die skoolhoof die rottang deur die lug swaai om 

sy arm los te maak sodat hy die seuns “behoorlik kan looi” (Omnibus 6.3, 2017:255). 

Nie net die onderwysers nie, maar ook ouers dien lyfstraf toe. Nadat Trompie ’n pak slae by 

die skool gekry het omdat hy die hoof oor die interkom nagemaak het, besluit hy dat hy liewer 

nie vir sy ouers van sy straf sal vertel nie, want “netnou gee sy pa hom dan sommer ook ’n 

loesing” (Omnibus 6.3, 2017:269). Toe Trompie sonder sy ouers se toestemming ’n konsert  

in hul sitkamer hou, is sy pa woedend. “Meneer Toerien stamp Trompie dat hy op ’n stoel 

neerval. … Vandag slaan ek jou dat jy vir ’n week nie kan sit nie” (Omnibus 1.2, 2020:241). 

Trompie se pa slaan hom met ’n leerlyfband (Omnibus 7.3, 2018:264). Uit die beskrywing van 

Trompie se reaksie op die lyfstraf, is dit duidelik dat dit seer was: “Hard klap die eerste hou en 

Trompie skree: ‘Eina, Pa! Dit was seer!’ … Nog ’n hou val en nog een en nóg een!” (Omnibus 

1.2, 2020:242). Ook Rooie vrees, nadat die seuns ’n venster met ’n krieketbal gebreek het, dat 

sy pa sy “velle van [sy] lyf sal aftrek” (Omnibus 5.2, 2020:163). 

Lyfstraf is nie die enigste vorm van fisieke dissiplinering waaraan die seuns blootgestel is nie. 

Toe Trompie in die Afrikaansklas teken in plaas van sinne neerskryf, wil die onderwyser hom 

’n “oorveeg” gee en spring Trompie net betyds weg (Omnibus 5.3, 2020:250). Ou Pottie, die 

wiskundeonderwyser, laat die leerders wiskundeprobleme op die swartbord doen, maar het die 

“manier om suutjies agter ’n ou te kom staan en jou kop dan skielik hard teen die bord vas te 

druk as jy sukkel om iets reg te kry” (Omnibus 6.2, 2017:128). Toe die skoolhoof op Trompie 

en Rooie afkom in die personeelkamer waar hulle gekskeer oor die interkom, skuif Rooie agter 

Trompie in, want hy is bang die hoof “begin klappe uitdeel” (Omnibus 6.3, 2017:249). Meneer 

Botha, die Afrikaansonderwyser, pluk by geleentheid met sy duim en wysvinger aan Trompie 

se hare (Omnibus 7.1, 2018:34). 

Uit Trompie die krieketspeler blyk dit aanvaarbare praktyk te wees dat selfs volwassenes  

wat nie ’n kind se ouer of versorger of ’n onderwyser is nie, kinders tugtig. Trompie moet 

byvoorbeeld tuinwerk doen omdat hy een van meneer Moerdyk se dahliablomme geskop  

het (Omnibus 5.2, 2020:124). Die plaaslike predikant besluit daarteen om die lede van die 

Boksombende te straf nadat hulle klippe op die kerksaal se dak gegooi het, want hy “besef 

hulle het dit nie met opset gedoen nie” (Omnibus 5.2, 2020:192). Tydens ’n besoek aan 

Johannesburg is Trompie en sy medebendelede bang ’n vreemde man sal “miskien begin 

klappe uitdeel” (Omnibus 7.1, 2018:110). Die lede van die Boksombende is ook versigtig vir 

die plaaslike sersant en sorg altyd dat hulle “buite trefafstand [is] … ingeval hy miskien 

sommer klappe begin uitdeel” (Omnibus 7.2, 2018:205). 

Dit blyk uit van die vele beskrywings van hoe die lede van die Boksombende op erge lyfstraf 

en ander vorms van fisieke dissiplinering deur hul onderwysers, ouers en selfs lede van die 

gemeenskap reageer, dat dit ’n belangrike bewys van seuns se manlikheid is. In haar bespreking 

van Van de Ruit se Spud-boeke het Robertson (2010:114) ook bevind dat lyfstraf as sodanig 

en dit wat daarop volg – vriende se bestudering van die rottangmerke en selfs ’n vergelyking 

van die verskillende seuns se merke – deel van die kameraderie tussen seuns en ’n bewys van 

hul manlikheid en krag is. Kwaggaberg se seuns se byna gelate aanvaarding van lyfstraf wys 

op die belangrike rol wat magstrukture in jeugverhale speel. Magstrukture is alomteenwoordig 

en kom onder andere tot uiting in die magstryd tussen die adolessent aan die een kant en die 

skool, ouerhuis, wetstoepassers en gemeenskap aan die ander kant (Trites 2001:473). 

5.1.5 Tema 1.5: Boeliegedrag 

In verskeie van die verhale word aandag aan boeliegedrag geskenk (vgl. ook tema 1.3). In 

onderstaande bespreking word aandag aan die boeliegedrag van drie seuns – Freek, Wouter en 

Jorrie – geskenk. Hierdie drie boelies en hul slagoffers word, soos blyk uit onderstaande 

paragrawe, gestereotipeer. Boelies is gewoonlik nuwelinge wat ouer, groter en sterker as hul 

slagoffers is. Hulle is skynbaar ook dom, eensaam en teruggetrokke en ly dikwels aan ’n 

minderwaardigheidskompleks. Voorts is boelies gemeen en put hulle genot daaruit om te lieg 

en te bedrieg. Daarteenoor word die slagoffers van boelies as tingerig, verskrik en magteloos 

beskryf (vgl. Olweus 1994:1178–81; Morales, Yubero en Larraňaga 2016:169–73; De Wet, 

Reyneke en Jacobs 2020:516–7 vir navorsingsbevindinge oor die kenmerke van tipiese boelies 

en hul slagoffers). Uit onderstaande paragrawe kom nie net vele kenmerke van tipiese boelies 

en hul slagoffers na vore nie, maar ook een van die wesenskenmerke van boeliegedrag, naamlik 

die wanbalans tussen die boelie en die slagoffer (Olweus 1994:1174). Die slagoffer wat aan 

herhalende negatiewe optrede deur die boelie onderwerp word, het weinig, indien enige, kans 

om hom- of haarself teen hierdie negatiewe optrede te verdedig. Hierdie wanbalans tussen die 

boelie en sy of haar slagoffer is volgens Mayeza en Bhana (2021:2) tekenend van Connell 

(1995:77) se hegemoniese manlikheidsteorie (vgl. 3): Boelies kan deur negatiewe fisieke, 

psigiese of mondelinge gedrag hul oorheersing oor hul slagoffers vestig en in stand hou. 

Freek, ’n nuweling in Kwaggaberg, word as ’n kenmerkende boelie beskryf. “Hy soek aanhou-

dend stry en knou die kleiner outjies af … Hy het Dawie sommer die eerste dag al gestamp  

dat hy soos ’n vrot vel deur die lug trek” en vir Dawie “onder sy jis geskop”. Voorts vergader 

Freek ’n klomp kinders om hom. Die ongeveer twaalf kinders het die lede van die 

Boksombende met klippe bestook en gedreig om hulle te “foeter” (Omnibus 1.3, 2020:390). 

Freek word as dom maar sterk beskryf – hy is twee jaar ouer as sy klasmaats en so sterk “soos 

’n sterk jong leeu” (Omnibus 1.3, 2020:391). Hy is uitdagend en lok konfrontasie uit. Hy 

pootjie vir Trompie en erken uitdagend dat hy dit gedoen het. So dwing hy ’n vuisgeveg met 

Trompie af (Omnibus 1.3, 2020:394). Nadat Trompie Freek behoorlik afgeransel het, verander 

Freek in ’n stil, eensame en teruggetrokke seun (Omnibus 1.3, 2020:397). Uit ’n vertroulike 

gesprek tussen die skoolhoof en Trompie, waarin die skoolhoof Trompie vra om Freek onder 

sy vlerk te neem, blyk dit dat Freek aan ’n minderwaardigheidskompleks ly. Dit is die rede 

waarom “hy hom eers soos ’n buffel gedra het” (Omnibus 1.3, 2020:398). 

Toe Wouter, ’n besoeker uit Johannesburg, met sy aankoms in Kwaggaberg amok op die dorp 

maak deur sy boeliegedrag, kuier Trompie op ’n plaas wat aan Jan van Dyk, ’n kêrel van Anna, 

se ouers behoort. Wouter is ’n “tamaai groot kêrel … van … amper sewentien”. Hy “maak elke 

dag amok by die kloofdam … Hy hiet en gebied almal links en regs, en ouens moet sy bevele 

uitvoer of hy gee hulle lelik opdraand … Hy is so sterk soos ’n leeu en hy is so groot soos … 

[Trompie se] pa” (Omnibus 2.3, 2020:374). “Arme Pieter”, ’n seun vir wie Trompie swemlesse 

gegee het, het een middag amper verdrink omdat Wouter hom “aanhoudend gedoop” het. 

Aanvanklik, toe Trompie se maats hom van die afknouery vertel, wil hy nie betrokke raak nie, 

“want dit het eintlik niks met ons te doen nie” (Omnibus 2.3, 2020:374). Hierdie distansiëring 

van Trompie van die boeliegedrag is kenmerkend van die toeskouers in die driehoekverhouding 

(boelie, slagoffer en toeskouers). Eers toe Trompie hoor dat die lede van die Boksombende ook 

deur Wouter afgeknou word en dat Wouter vir Boesman, Trompie se hond, in die ribbes geskop 

en met klippe gegooi het, staan Trompie op teen die boelie. Hy is egter nie bestand teen Wouter 

se vuiste nie. Op die ou einde val hy en die ander lede van die Boksombende Wouter saam aan 

en “drie gelukskote beëindig die geveg net so vinnig as wat dit begin het” (Omnibus 2.3, 

2020:380). Die vier-teen-een-vuisgeveg het tot gevolg dat Wouter “so mak soos ’n lammetjie 

is” en beloof om sy afknouery te stop (Omnibus 2.3, 2020:81). 

Jorrie Jordaan, ’n nuweling uit die Vrystaat, is ’n “groot en fris” boelie. Trompie en Jorrie het 

onmiddellik ’n weersin in mekaar. Jorrie versprei leuens oor Trompie in ’n poging om dié se 

aansien onder sy medeleerders te vernietig. Volgens die stories is Trompie “so verlief soos ’n 

afkop hoender” op Orgina Gous (Omnibus 5.1, 2020:33). Jorrie gaan uit sy pad om Trompie 

uit te lok – hy blaas Trompie se fiets se bande af en pootjie hom in die gange. Toe dit nie tot 

konfrontasie lei nie, gee Jorrie vir Dawie ’n opstopper, smeer sy hare vol kougom en blaas sý 

fiets se bande ook af. Dié optrede is die laaste strooi en Trompie daag Jorrie uit tot ’n geveg 

(Omnibus 5.1, 2020:70). Ook hierdie “geveg duisend” word deur Trompie gewen en die twee 

“stap hand om die nek tussen die klomp juigende kinders deur. Almal is bly dinge het só 

beskaafd ten einde geloop” (Omnibus 5.1, 2020:78). 

Uit bovermelde bespreking wil dit voorkom asof daar net een oplossing vir boeliegedrag is: 

tree gewelddadig teenoor die boelie op. In elke geval van boeliegedrag is daar vrede ná 

Trompie en sy bendelede se gewelddadige optrede teen die boelies. Die gewelddadige optrede 

word selfs as ’n beskaafde oplossing vir boeliegedrag beskou (Omnibus 5.1, 2020:78; vgl. ook 

tema 1.3). Hoewel boeliegedrag al vir geslagte lank met ons is, is die eerste wetenskaplike 

navorsing oor hierdie verskynsel en hoe om dit te hanteer eers in 1978, dus byna vier dekades 

na die verskyning van die Trompie-boeke, gepubliseer (Olweus 1994:1171). Teenswoordig lê 

teen-boelie-navorsers veral klem op herstellende geregtigheid as teenvoeter vir boeliegedrag 

(De Wet e.a. 2020:521‒35). 

5.1.6 Tema 1.6: Sport en hegemoniese manlikheid 

Hegemoniese manlikheid, ’n raamwerk wat stereotipiese manlikheidskenmerke beklemtoon, 

speel ’n belangrike rol in sport, want sport lê klem op kompetisie en daarmee samehangend die 

wenmotief, asook fisieke krag (Brake 2011:5; English 2017:183). Sport speel volgens Brake 

(2022:5) nie net ’n rol in die bevestiging van seuns se heteroseksuele identiteit nie, maar bepaal 

ook die rangorde tussen verskillende seuns of mans op grond van hul fisieke krag en aggressie. 

Uit onderstaande bespreking van die rol van sport in die Trompie-boeke kom die idee na vore 

dat wen alles is en dat seuns wat nie daarna strewe om op die sportveld uit te blink en te wen 

nie of nie aan sogenaamde “manlike” sportsoorte (Sobal en Milgrim 2019:29) deelneem nie, 

gemarginaliseer en verneder word. 

Reeds as laerskoolseun het Trompie ’n heldeverering vir boksers. Op die ouderdom van elf is 

Trompie vas oortuig daarvan dat hy ’n kampioenbokser sal word. In sy geestesoog sien hy hoe 

hy eendag “al sy teenstanders … in die bokskryt platslaan” (Omnibus 1.1, 2020:60). Toe die 

geleentheid hom voordoen, neem Trompie bokslesse. Hy woon sy lesse toegewyd by: “Hy was 

altyd eerste by die saal en die laaste een wat huis toe gaan” (Omnibus 1.2, 2020:193). Boks – 

eintlik alle sportsoorte – is vir Trompie belangriker as skoolwerk. Hy woon eerder ’n boksklas 

by as om vir ’n geskiedenistoets voor te berei (Omnibus 3.3, 2020:281). Trompie word as ’n 

“woeste bakleier” beskryf (Omnibus 1.2, 2020:193). Om ten alle koste te wen is vir hom 

belangriker as om die fyner kunsies van die sport aan te leer. Tydens ’n bokstoernooi besluit 

hy om “soos altyd te boks: om roekeloos aan te val en aanhoudend te slaan” (Omnibus 1.2, 

2020:198). Die oorbeklemtoning van mededinging, die wenmotief en die versaking van die 

estetiese, fyner kunsies van sport is volgens English (2017:184) tekenend van die alfa-man wat 

ten alle koste in beheer wil wees. Trompie boks nie werklik ter wille van die sport nie; boks 

gee hom egter vaardighede wat hy kan benut om sy plek as leier onder die Kwaggabergkinders 

en besoekers te bevestig (vgl. tema 1.3). 

As laerskoolseun het Trompie nie veel van rugby gedink nie. Hy “kon nooit verstaan hoekom 

almal so ’n bohaai oor rugby opskop nie” (Omnibus 2.1, 2020:115). In graad 6 was hy ’n 

reserwe vir sy span, “maar het nooit eers sy verskyning op die veld gemaak nie” (Omnibus 2.1, 

2020:115). In graad 7 het hy tydens ’n wedstryd die bal onderskep en agter sy eie pale gaan 

druk (Omnibus 2.1, 2020:116). Met die aanbreek van die rugbyseisoen in Trompie se graad 8-

jaar kom hy tot die besef dat die skool “rugbymal” is en dat hy ’n alleenloper sal wees as hy 

nie rugby speel nie (Omnibus 2.1, 2020:117). Tydens sy eerste oefening is Trompie aanvanklik 

bang om te speel en sê hy aanmekaar vir die binnesenter dié moet skop. Die seun besluit op ’n 

stadium om wel die bal vir Trompie te gee. Trompie seil rats onder sy teenstanders uit en druk 

’n drie. Daarna druk hy binne vyf minute nog twee drieë. Na die oefenwedstryd voel Trompie 

’n “gloed van genoegdoening omdat almal hom prys” (Omnibus 2.1, 2020:120). Hy word as 

kaptein van die onder 13A-span gekies. Ten spyte van die span se sukses is die skoolhoof en 

afrigter ontevrede oor Trompie se leierskap en selfsugtige spel. Trompie steur hom egter nie 

aan die skoolhoof se vermaning oor sy selfsugtige, individualistiese spel nie. “Hy het al baie 

drieë gedruk en die doel van rugby is mos om punte aan te teken en dis presies wat hy doen. 

Waarom lol almal dan so?” (Omnibus 2.1, 2020:134). Volgens Trompie is “almal net jaloers” 

oor sy sukses as voorste driedrukker (Omnibus 2.1, 2020:135). Die wenmotief seëvier ten koste 

van spangees, samespel en respek vir spanmaats se vaardigheid. Sport stel Trompie in staat om 

sy dominansie oor ander seuns te vestig (vgl. English 2017:184). 

Trompie as atleet word in dieselfde trant uitgebeeld. Hy is ’n uitstekende atleet, besit ’n 

oormaat selfvertroue en gebruik sport om sy aansien in die gemeenskap te verhoog. Sy eerste 

plek in die honderdmeterwedloop het volgens hom tot gevolg dat Kwaggaberg Hoërskool die 

wenners van die interskole-atletiekbyeenkoms is: “Ja-nee, ’n mens kan maar sê hy wat Trompie 

is, het die oorwinning vir sy skool behaal!” (Omnibus 2.2, 2020:259). 

Hoewel tennis deesdae beskou word as ’n genderneutrale sport wat deur sowel mans as vroue 

beoefen word (Sobal en Milgrim 2019:36), reken Trompie dat dit ’n “skande” sal wees as een 

van die lede van die Boksombende tennis speel (Omnibus 2.1, 2020:73). Volgens Blikkies 

“verraai” Dawie die Boksombende deur tennis te speel, want “dis vir sissies” (Omnibus 2.1, 

2020:90). Dit is ook vir Rooie ondenkbaar: “Kan julle my soos ’n feetjie daar op die baan agter 

’n balletjie aan sien rondhardloop?” (Omnibus 2.1, 2020:91). Ten spyte van sy maats se 

neerhalende aanmerkings en pogings om hom voor sy tennismaats te verkleineer, staan Dawie 

vas by sy besluit om tennis te speel (Omnibus 2.1, 2020:91–3). Dawie se medebendelede se 

geringskattende, vernederende opmerkings teenoor hom kan gesien word as ’n poging om ’n 

onderskeid tussen hulle – die dapperes, die avontuurlustiges, die sportmanne – en die tingerige, 

verfynde, intellektuele Dawie te tref. Die kontras tussen Dawie en die ander lede van die 

Boksombende loop soos ’n goue draad deur al 24 boeke (vgl. tema 1.2). 

5.1.7 Tema 1.7: Die uitbeelding van mans in die Trompie-boeke 

5.1.7.1 Tema 1.7.1: Wit mans 

Die leser het in die Trompie-boeke met die Afrikaanssprekende elite te doen. Die wit mans 

waarna daar in die Trompie-boeke verwys word, is, op enkele uitsonderings na, leiers in die 

plaaslike of internasionale gemeenskap. Trompie se pa is reeds vir verskeie jare bankbestuurder 

op Kwaggaberg. Hy is die broodwinner wat die beursie in die huis dra (Trompie gaan na sy pa 

as hy nuwe sportdrag of geld wil hê) (Omnibus 1.1, 2020:37) en ook verantwoordelik vir die 

handhawing van dissipline in die huis (Omnibus 1.2, 2020:245; kyk ook tema 3). Die plaaslike 

polisiesersant maak gereeld sy verskyning in die Trompie-boeke. Die “statige sersant” wys 

gereeld “waarskuwend vir [die Boksombende] vinger. Hy glo dit hou die knapies in toom – as 

hulle miskien kattekwaad beplan” (Omnibus 5.3, 2020:229). Sowel die laer- as die hoërskool-

hoof is mans. Trompie beskou die hoërskoolhoof, wat in besit van ’n doktorsgraad is, as “gaaf 

en vriendelik, maar wanneer hy straf uitdeel, is hy genadeloos!” (Omnibus 3.1, 2020:33). Een 

van die onderwysers is ’n internasionale kundige oor Inka-tekeninge (Omnibus 8.1, 2020:60). 

Die plaaslike predikant speel ’n belangrike rol in die jeugdige Trompie se lewe. Tydens een 

van die bendevergaderings sê hy byvoorbeeld: “Dominee het gepraat van ’n mens se sweet des 

aanskyns” (Omnibus 5.2, 2020:197). Die predikant het op sy beurt ook ’n sagte plekkie vir die 

lede van die Boksombende (Omnibus 4.3, 2021:285). 

Nie alle wit mans in die Trompie-boeke is vermoënde gemeenskapsleiers nie. In die boeke 

word gereeld na Rooie se pa, die plaaslike skoenmaker, verwys. Hoewel hy nie vermoënd is 

nie, is hy ’n trotse man. Toe Rooie eenkeer erge tandpyn het, besluit sy vriende om hom tandarts 

toe te vat en met Blikkies se geld te betaal. Toe Rooie se ouers van die tandartsbesoek hoor, 

betaal hulle Blikkies se geld terug, want “Rooie se pa is miskien net ’n skoenmaker, maar hy 

kan self vir sy seun se mediese onkoste betaal, dankie” (Omnibus 4.3, 2021:359). Smith se 

fiktiewe Afrikanerelite stem in ’n groot mate ooreen met Stella Blakemore (onder die skuilnaam 

Theunis Krogh) se Keurboslaanreeks wat gedurende die 1940’s verskyn het. Volgens Du Plessis 

(2010:5) het dié reeks lesers aan ’n geïdealiseerde, stedelike Afrikanerelite voorgestel. 

5.1.7.2 Tema 1.7.2: Swart mans 

Ongelykhede tussen die geslagte gaan oor meer as die verhouding tussen die alfa-man en vroue, 

meisies, vroulikheid of verfyndheid, asook seuns en mans wat nie aan die alfa-man se kriteria 

van manlikheid voldoen nie. Dit gaan ook oor die verhouding tussen diegene wat aan die 

oorheersende kultuur- of rasgroep behoort en diegene wat nie daaraan behoort nie (Mayeza en 

Bhana 2021:3). Die eerste Trompie-boeke het kort na die 1948-bewindsaanvaarding van die 

Nasionale Party met sy apartheidsideologie verskyn. Die Trompie-boeke wat in die 21ste eeu, 

na die bewindsaanvaarding van die African National Congress-party, heruitgegee is, getuig 

steeds van ’n skeefgetrekte verhouding tussen wit en swart. Swart mense is feitlik afwesig in 

die 24 verhale wat as data vir hierdie studie dien. Hierdie afwesigheid kan as ’n vergestalting 

van hegemoniese manlikheid gesien word: wit, Afrikaanssprekende mans en seuns speel die 

leidende rol in die idilliese Kwaggaberg. Wanneer daar wel na swart mans verwys word, word 

hulle in ’n ondergeskikte posisie teenoor selfs kinders geplaas. Die volgende drie voorbeelde 

is voldoende: (1) Terwyl Trompie vir sy bendelede wag, “vermaak hy homself deur klippies 

na Jafta wat onder in die tuin werk te gooi. Hy probeer die tuinier nie raakgooi nie, nee, hy wil 

maar net sien hoe naby aan Jafta hy die klippies kan kry. Dis mos al!” (Omnibus 1.1, 2020:38–

9). (2) Trompie en sy medebendelede jaag die tuinier en sy broer, oom Safanja, skrik op die lyf 

met ’n pampoenspook en deur klippe op hul kamer se dak te gooi (Omnibus 1.1, 2020:88). (3) 

In Trompie die hanswors gee Trompie se ma hom die opdrag om die tuinier, Safanja, te gaan 

help om vuilgoed uit te trek. Trompie groet die “oubaas” op sy naam ten spyte van die feit  

dat hy al “baie jare by die Toeriens, al van voor Trompie gebore is, werk” (Omnibus 7.2, 

2018:215). Safanja is nie baie opgewonde oor die hulp nie, want hy het al deur ervaring geleer 

dat Trompie “meer in die pad [sal] wees as wat hy help” (Omnibus 7.2, 2018:215). Trompie is 

gou verveeld met die werkery. Eers tref ’n kluit die tuinier agter die oor en toe trek Trompie ’n 

groot kakiebos uit en skud die bos so hard dat die grond aan die wortels oor Safanja neerreën. 

Die gebrek aan agting vir swart mans is selfs in die skrywer se byna argelose, inkonsekwente 

omgaan met die naam van die tuinwerker te bespeur. In Omnibus 1.1 (2020:38–9) is Jafta die 

tuinier. Safanja is Jafta se broer wat slegs vir ’n paar dae op die Toeriens se erf by sy broer 

gekuier het. In Omnibus 7.2 (2018:216) word genoem dat Safanja al jare, van voor Trompie se 

geboorte, by die Toeriens werk. 

5.2 Tema 2: Die uitbeelding van vroue in die Trompie-boeke 

Dit is belangrik om ter inleiding daarop te wys dat die vroue en meisies waarna in die 24 

Trompie-boeke verwys word, almal wit is. Hoewel hierdie wit vroue en meisies randfigure is, 

is hulle nie volkome, soos swart vroue, asook swart seuns en meisies, afwesig in die Trompie-

boeke nie. 

5.2.1 Tema 2.1: Trompie se verhouding met meisies 

In die Trompie-boeke word die verhouding tussen Trompie en meisies tong in die kies 

uitgebeeld. Sy verhouding met Katrien, die bure se dogter, en die beeldskone Lucille en Rosa, 

asook sy beweerde verhouding met Orgina Gous en die besoek van die Darling-drieling aan 

Kwaggaberg lê Trompie se arrogante, chauvinistiese houding teenoor meisies bloot. 

Die Trompie-boeke is vir seuns oor seuns geskryf. Hoewel meisies randfigure is, is dit vir die 

protagonis belangrik om sy heteroseksuele oriëntering te beklemtoon. Trompie is van mening 

dat “as hy net sy pinkie sal lig, sal al die meisies agter hom aanhardloop. Hy weet hulle sal” 

(Omnibus 1.1, 2020:125). Om sy onweerstaanbaarheid vir die teenoorgestelde geslag aan sy 

bendelede te bewys, spog Trompie by hulle dat hy reeds die volgende dag ’n meisie sal hê. 

Trompie besluit om Katrien, die bure se dogter, wat volgens Trompie “nie eintlik die mooiste 

suid van die Noordpool is nie” (Omnibus 1.1, 2020:127) te vra om sy meisie te wees. Met 

oordrewe sjarme maak hy haar die volgende oggend voor skool die hof. Die oomblik toe 

Katrien instem om sy meisie te wees, raak sy ’n oorlas vir hom. Hy en sy bendelede besluit  

toe om ’n “ruil”-transaksie met haar aan te gaan. As sy “van die meisie-en-kêrel-besigheid 

vergeet”, maak hulle haar ’n halwe lid van die Boksombende (Omnibus 1.1, 2020:131). Sy 

aanvaar die ooreenkoms. Die halwe lidmaatskap hou egter vir haar geen voordele in nie. 

Inteendeel. Sy moet vir die bendelede lekkers koop (Omnibus 1.1, 2020:131). By geleentheid 

vra Trompie haar om hom na die Sondagskoolpiekniek te vergesel, bloot om sy skuld vir geld 

wat Katrien vir hom geleen het, afgeskryf te kry (Omnibus 3.1, 2020:43). Tydens sy graad 10-

jaar besef Trompie dat Katrien “eintlik nogal heel mooi” is; haar voortande is nou gelyk en sy 

het heelwat minder sproete. Hoewel sy “nou wel niks besonders in sy lewe [is] nie … voel 

[Trompie] effe gekrenk” omdat sy tydens die vakansie ’n seunsvriend ontmoet het (Omnibus 

4.2, 2021:161). Trompie wil nie vir Katrien as sy meisie hê nie, “maar hy hou net niks van die 

idee dat sy iemand anders se meisie is nie” (Omnibus 6.2, 2017:168). Katrien is dikwels, as ’n 

randfiguur, teenwoordig in die Trompie-boeke. Trompie is “gewoonlik vriendelik met haar – 

veral wanneer sy hom met huiswerk moet help” (Omnibus 7.2, 2018:154; vgl. ook Omnibus 

7.3, 2018:297). Hy is egter ook dikwels geniepsig met haar; hy het eenkeer in die laerskool 

haar vlegsels so hard getrek dat sy aan die huil geraak het, tot groot vermaak van Trompie 

(Omnibus 7.2, 2018:154). Hy vaar teen haar uit omdat sy by geleentheid sê sy verkies Wynand 

Roux bo hom omdat laasgenoemde netjieser as Trompie is: “Jy wat Katrien is, sal nog eendag 

na my kyk en dan sal jy nie dink ek is slordig en vuil en lelik nie. Nee, jy sal dink ek is 

wonderlik. Jy sal vir my sê: ‘Trompie, ek is bly en trots om jou te ken!’ Dit is wat jy sal sê. En 

weet jy wat ek sal sê? … Ek sal sê: ‘Weg is jy, meisiekind! Ek ken jou nie!’ Dis wat ek sal sê!” 

(Omnibus 8.1, 2020:82). Nadat Trompie as kaptein van die onder 17-rugbyspan verkies word, 

raak Katrien “weer baie vriendelik” met hom (Omnibus 8.1, 2020:113). Trompie word by dié 

geleentheid nie as ’n ongevoelige buffel uitgebeeld nie. Nadat hy as kaptein van die Goue 

Leeus se onder 17-rugbyspan aangewys is, wens Katrien hom geluk. Hy kan sien sy dink aan 

sy gewraakte woorde (“Weg is jy, meisiekind! Ek ken jou nie!”) maar Trompie wil Katrien nie 

seermaak nie. “Die Grootkaptein [sê] net: ‘Baie dankie vir die mooi wense, Katrien,’ en hy 

druk haar hand sag” (Omnibus 8.1, 2020:125). Trompie en Katrien se wipplankverhouding 

werp lig op Trompie se mening dat meisies, in die besonder Katrien, nie bestand is teen sy 

sjarme nie. Dié siening is nie vêrgesog nie. Katrien jak Trompie slegs by enkele geleenthede 

af en laat hom verstaan dat hy nie die middelpunt van haar bestaan is nie (vgl. die Wynand 

Roux-insident [Omnibus 8.1, 2020:82] en haar vakansieromanse [Omnibus 4.2, 2021:163]). 

Trompie se gebrekkige insig in die teenoorgestelde geslag word treffend uitgebeeld in die 

vertellings oor sy kortstondige verhoudings met Lucille en Rosa. Aan die begin van sy graad 

8-jaar is Trompie tot oor sy ore verlief op die beeldskone Lucille. Tot groot ontsteltenis van sy 

vriende vergesel sy hom na die skool se danspartytjie. Tydens die partytjie maak Trompie se 

vriende snedige aanmerkings, soos “pantoffelregering” en “mak soos ’n lammetjie”, binne 

hoorafstand van Trompie (Omnibus 2.2, 2020:182). Lucille word negatief as koketterig (“sy 

staan skamerig en giggel”) en geldgierig (Trompie moet vir haar lootjies en versnaperinge 

koop) voorgestel. Sy noem Trompie se maats “skarminkels” (Omnibus 2.2, 2020:183). Na ’n 

rampspoedige danspoging deur die twee is die kortstondige verhouding tot groot vreugde van 

die ander lede van die Boksombende tot ’n einde (Omnibus 2.2, 2020:185). In graad 10 raak 

Trompie verlief op die “glimlaggende droommeisie”, Rosa. Haar “sagte stem klink vir Trompie 

soos die mooiste musiek wat hy nog ooit gehoor het” (Omnibus 8.2, 2020:133). Trompie dink 

hy is “onweerstaanbaar, [maar] al glimlag [Rosa] liefies terug, lyk hy vir haar net soos ’n 

grinnikende bobbejaan” (Omnibus 8.2, 2020:134). Volgens die verteller is Trompie “vir die 

eerste keer in sy lewe verlief, smoorverlief” (Omnibus 8.2, 2020:136). By die skool “staar [hy] 

net soos ’n verliefde hoender” na Rosa. Rosa word beskryf as ’n “klein flerrie” (Omnibus 8.2, 

2020:203) wat die seuns om haar pinkie draai. Sy maak ’n bespotting van Trompie en eis 

aanmekaar goed van hom om sy liefde en lojaliteit teenoor haar te bewys, onder meer sjokolade 

en sywurms (Omnibus 8.2, 2020:220). Die rampspoedige verhouding is tot groot vreugde van 

die lede van die Boksombende van korte duur. 

Uit die voorafgaande paragrawe blyk dit dat uiterlike skoonheid belangrik vir die seuns in  

die Trompie-boeke is. Daarom is dit vir die Boksombende ’n vernedering dat Jorrie, ’n  

boelie, stories versprei dat Trompie verlief is op Orgina Gous, wat volgens die lede van die 

Boksombende “verreweg die lelikste meisie in hul klas én die hele skool” is (Omnibus 5.3, 

2020:271). Sy het “baie oop plekke waar daar tande moes gewees het en … miljoene rooi 

sproete en vuurrooi hare” (Omnibus 5.3, 2020:271). Erger as haar voorkoms is blykbaar die 

feit dat sy ’n klikbek is (Omnibus 5.1, 2020:41). Die skrywer is kwetsend in sy beskrywing en 

naamgewing van Orgina. Orgina word nie net as ’n uiters onaansienlike, ongewilde meisie 

beskryf nie, maar selfs deur naamgewing word haar vroulike karakter afgebreek en word sy ’n 

tipe dierlike karikatuur (vgl. Possa-Mogoera 2020:1–2). 

In haar bespreking van die rabbedoe in gewilde jeugliteratuur noem Gardiner (2021:17) dat  

die rabbedoe in jeugverhale ’n subtiele boodskap aan die leser probeer oordra dat vroue en  

jong meisies onafhanklike, dapper individue is wat hulleself kan laat geld. Gardiner (2021:17) 

is egter van mening dat die rabbedoe, deur haar “seunsagtige” optrede, erkenning aan die 

persepsie gee dat manlikheid belangriker as verfyndheid en vroulikheid is. Die Darling-drieling 

wat tydens ’n somervakansie by Dawie-hulle kuier, kan as rabbedoes beskou word. Die drieling 

sit die Boksombende behoorlik ore aan. Hulle kan verder as die seuns spoeg, kan goed 

boomklim en perdry en wen Dawie met gemak op die tennisbaan. Dit voel vir die seuns “die 

hele tyd asof die Darling-drieling op ’n baie slim manier met hulle gekskeer” (Omnibus 4.1, 

2021:49). Trompie voel “mismoedig. Dit lyk of daar niks is wat hulle beter kan doen as hierdie 

drieling van Darling nie” (Omnibus 4.1, 2021:50). 

Met die uitsondering van Katrien, is die verhoudings wat Trompie met meisies (Lucille en 

Rosa) aanknoop, kortstondig. Klem word op die uiterlike skoonheid van die geldgierige, 

giggelende en ydel flerries, Lucille en Rosa, gelê. Die belangrikheid van skoonheid kom veral 

na vore in die seuns en Katrien se negatiewe houding teenoor Orgina. Hoewel Katrien op die 

oog af as ’n onafhanklike meisie met ’n wil van haar eie uitgebeeld word, blyk dit dat Trompie 

haar wel om sy pinkie kan draai en dat sy prestasies op die sportveld vir haar belangrik is. 

Smith se uitbeelding van meisies in die Trompie-boeke as oppervlakkige en ydel randfigure 

stem ooreen met dié van ander Suid-Afrikaanse (vgl. 2.2, asook Nieman en Hugo 2004:1‒14; 

Geldenhuys en Anker 2018:362) en internasionale (vgl. 2.1, in die besonder Turner-Bowker 

1996:461; Williams e.a. 1987:154) jeuglektuur wat gedurende die vorige eeu die lig gesien het. 

In ’n resensie-essay van die Saartjie-boeke, wat ook deur Smith onder die skuilnaam Bettie 

Naudé die lig gesien het, wys Hambidge (2011:2) onder andere daarop dat die skrywer Saartjie 

as sportief, slim en gewild uitgebeeld het. Hambidge (2011:5) skryf voorts dat “Saartjie altyd 

in staat [is] om enige uitdaging die hoof te bied: skoolwerk, reddingspoging van ’n ander kind 

of ’n bye-aanval. Sy is geliefd, mooi [en] ’n grapjas en skrywer”. ’n Mens sou waarskynlik kon 

argumenteer dat die skrywer van die Trompie- en Saartjie-boeke se uitbeelding van seuns en 

meisies grootliks bepaal is deur die spesifieke reeks se teikenmark. 

5.2.2 Tema 2.2: Uitbeelding van vroue 

5.2.2.1 Tema 2.2.1: Trompie se ma 

Smith beeld Trompie se ma uit as ’n liefdevolle, gelowige versorger, moeder en eggenoot. 

Hierdie uitbeelding stem ooreen met die uitbeelding van die huisvrou en moeder in die 

patriargale Afrikaanse (vgl. tema 3, asook 2.2, in die besonder De Villiers en Bester 1992:178) 

of Amerikaanse (vgl. 2.1, in die besonder Turner-Bowker 1996:463; Williams e.a. 1987:152) 

huisgesin gedurende die tweede helfte van die vorige eeu. Trompie se ma se lewe draai om 

haar man, kinders, huis en kerk- en gemeenskapaksies (Omnibus 7.3, 2018:248). In Trompie 

die atleet word daar wel melding gemaak dat sy ma op universiteit was (Omnibus 8.3, 2020:291). 

’n Deurlopende tema in die Trompie-boeke is Trompie se ma se liefde vir haar seun. Ek volstaan 

met enkele voorbeelde: “hy is so slordig, maar sy het hom lief” (Omnibus 1.2, 2020:147); “Hy 

is soms so stout en amper altyd in die moeilikheid, maar hy is vir haar baie dierbaar” (Omnibus 

7.1, 2018:89); Trompie se ma “se oë rus sag op [Trompie] en haar stem is teer” (Omnibus 4.2, 

2021:195; kyk ook Omnibus 7.2, 2018:140 en Omnibus 7.3, 2018:246 vir byna dieselfde 

beskrywings wanneer sy met hom praat); en as Trompie by sy pa raas of pak kry, vind hy altyd 

’n simpatieke oor by sy ma (Omnibus 1.1, 2020:37). 

Die liefde waarna in die vorige paragraaf verwys word, is wedersyds – Trompie sê byvoorbeeld 

vir sy ma: “Ma weet mos Ma is vir my die mooiste vrou in die hele wêreld” (Omnibus 4.2, 

2021:195). Hy beskou sy ma as die “wonderlikste” (Omnibus 1.2, 2020:245) en “die beste ma 

in die wêreld” (Omnibus 2.1, 2020:108–12). ’n Hoofstuk getitel Trompie se ma is ’n lofrede 

aan moeders. Die impetus vir die lofrede is Trompie se ma se verjaarsdag en ’n noodoperasie 

as gevolg van blindedermontsteking (Omnibus 7.3, 2018:248). 

5.2.2.2 Tema 2.2.2: Trompie se suster Anna 

Trompie se suster, Anna, is ’n randfiguur. Trompie “steur hom … nooit veel aan haar nie” 

(Omnibus 4.1, 2021:14). Sy figureer slegs om Trompie se karakter te belig. Sy beskryf hom as 

’n “barbaar” wat haar gereeld in die verleentheid stel wanneer sy besoekers ontvang (Omnibus 

1.1, 2020:41). Maar nadat Trompie ’n drag slae by sy pa gekry het, bring sy vir hom sjokolade 

en soen hom op sy voorkop en hy kom tot die gevolgtrekking dat sy “darem nie te sleg [is] 

nie”, al baklei hulle gereeld (Omnibus 1.2, 2020:245). 

5.2.2.3 Tema 2.2.3: Vroue word dikwels karikatuuragtig voorgestel 

Met die uitsondering van Trompie se ma, sy suster en ’n paar onderwyseresse, word daar 

bykans nooit melding van vroue in die verhale gemaak nie. Wanneer daar wel na hulle verwys 

word, is dit op ’n spottende wyse. ’n “Kordon gillende, histeriese vrouens” kyk byvoorbeeld 

hoe Dawie op ’n wild hardlopende donkie deur Kwaggaberg se strate jaag (Omnibus 3.1, 

2020:23). ’n Groep vroue, wie se vergadering deur die Boksombende, ’n klomp honde en ’n 

bobbejaan onderbreek word, word as “histeries” beskryf (Omnibus 6.2, 2017:134). Dit is nie 

’n ongewone verskynsel dat vroue flou neerval as hulle skrik nie (Omnibus 1.1, 2020:122; 

Omnibus 3.1, 2020:23; Omnibus 6.2, 2017:134; Omnibus 7.2, 2018:237). In van die verhale 

word ’n bespotting van oorgewig vrouens gemaak. (1) ’n Oorgewig vrou loop “waggelend, … 

buk kreunend … [en] die sweet tap van haar voorkop af” in haar pogings om ’n muntstuk wat 

op die grond lê, op te tel (Omnibus 4.3, 2021:333); (2) Trompie kruip deur die opening in die 

heining tussen sy en Katrien se erf. “Op die grond ’n paar duim voor sy oë, sien hy ’n paar 

plathakskoene … Net bokant die skoene is dik enkels en dik bene met wolkouse aan … Katrien 

se lywige ma” (Omnibus 7.3, 2018:293); (3) Tydens bovermelde bobbejaanepisode snak die 

“kolossale tant Grieta … na asem [en] prewel ‘Ag jittetjie, help tog’ en sak met ’n plofgeluid 

op die plankvloer neer” (Omnibus 1.1, 2020:22). 

Die data sinspeel daarop dat die “vooraanstaande” vroue van Kwaggaberg ’n misplaaste, 

opgeblase siening van hul kundigheid en die rol wat hulle in die samelewing speel, het.  

Tydens ’n vergadering van “Kwaggaberg se vooraanstaande dames – [wat] besig was met ’n 

vergadering [aan huis van die Toeriens] waarin hulle wêreldprobleme bespreek en oplos”, 

veroorsaak Trompie se pet, wat hy na die kapstok gooi, konsternasie toe dit op een van  

die dames (wat ingesluimer het) se skoot beland. “Sy glo verskrik dis ’n vlieënde piering” 

(Omnibus 6.2, 2017:162). Nadat Trompie homself uit die voete gemaak het, besluit die dames 

om tydens hul volgende vergadering te praat “oor hoe onbeskof die moderne jeug is” (Omnibus 

6.2, 2017:163). 

Terwyl die skrywer die draak steek met die “vooraanstaande” vroue van die gemeenskap, is hy 

meer simpatiek, dog paternalisties, in sy vertelling van “die goedige ou vroutjie” (Omnibus 

5.2, 2020:199) wat onderneem om die Boksombende R20 te betaal vir elke mol wat hulle vang. 

Op die ou einde vang hulle net een mol, maar wys dieselfde mol vier keer “vir die goedige 

weduwee” (Omnibus 5.2, 2020:205). Sy aanvaar goedertrou hul woord en betaal vir elke mol 

R20. Volgens die skrywer is dit “nogal kostelik dat hulle elke keer dieselfde mol vat en dan 

daarvoor betaal word” (Omnibus 5.2, 2020:206). Die lede van die Boksombende kom egter tot 

inkeer en gee vir haar R60 terug. Dit is dus die Boksombende se eerlikheid en nie die vrou se 

oplettendheid nie wat verhoed dat die seuns haar inloop. 

5.2.2.4 Tema 2.2.4: Professionele vroue 

Jeugverhale wat in die vorige eeu verskyn het, het vroue as onderdanig, passief en dienend 

uitgebeeld. Hul doel in die lewe was om mans te ondersteun en nie om hul eie interessante en 

uitdagende loopbane te volg nie (vgl. 2.1 en 2.2; Williams e.a. 1987:152). In ooreenstemming 

met hierdie tendens is die enigste professionele vroue waarna in die 24 boeke verwys word, 

enkele onderwyseresse wat vir Trompie skoolhou en die ontvangsdame van ’n neurochirurg. 

Die wiskundeonderwyseres, juffrou Necker, onder die kinders bekend as Nukke, word as ’n 

ferm, simpatieke persoon met ’n sin vir humor uitgebeeld. Trompie se pogings om hierdie 

onderwyseres met wolhaarstories om die bos te lei, misluk (Omnibus 1.1, 2020:96). Toe ’n 

padda wat Trompie in die Engelse onderwyseres se lessenaarlaai gesit het, in die klas 

rondspring, is daar chaos in die klas. Juffrou Carelse slaan flou neer (Omnibus 6.2, 2017:134). 

Later dieselfde dag hoor Trompie “daardie soort gil. Dit is die gil van ’n vroumens wat ’n 

monsteragtige padda gesien het” (Omnibus 6.2, 2017:143). Naas die onderwyseresse word daar 

verwys na die ontvangsdame van ’n Johannesburgse neurochirurg. Die ontvangsdame van 

dokter Berg word as ’n deftige maar gevoellose vrou geskets: “Sy het effense grys hare en lyk 

deftig en aristokraties … deftige oujongnooi … Die vrou maak ’n gebaar met haar wit hand 

soos ’n koningin wat haar onderdane goedgunstelik verlof gee om haar teenwoordigheid te 

verlaat … Die elegante vrou sit asof sy nie net ’n hart van klip het nie, maar asof alles van haar 

met ’n beitel uit klip gekap is” (Omnibus 4.1, 2021:131). Die vroue beklee dus almal 

stereotipiese vroueberoepe. Nie een van die drie vroue beklee ’n leierskapposisie nie. Die 

ontvangsdame word as ’n gevoellose oujongnooi beskryf. 

Uit Smith se uitbeelding van vroue is dit duidelik dat hulle nie hoog geag word in die 

geïdealiseerde Afrikanerdorpie nie. Die vroue word nie net as liefdevolle huisvroue en moeders 

uitgebeeld nie, maar ook as onbeholpe, naïewe en oningeligte tantes wat maklik om die bos 

gelei kan word of waarmee die draak gesteek kan word. Die vroue se lewens draai om hul 

huise, mans en kinders en die plaaslike gemeenskap. Hulle is vasgevang in tradisionele 

beroepe. Nie een van die vrouekarakters kan as inspirasie of voorbeeld vir jong vroulike lesers 

dien om hul vlerke te sprei nie. 

5.3 Tema 3: Die patriargale huisgesin 

Die klem van Afrikaanse jeuglektuur gedurende die 1950’s was op die geborge, wit middel-

klaskind wat in byna idilliese omstandighede in ’n patriargale huisgesin grootword (vgl. Van 

der Walt 2005:25; Hambidge 2011:2; Geldenhuys en Anker 2018:362). Die bevindinge in my 

studie oor die uitbeelding van die gesin is in ooreenstemming met dié van ’n studie deur De 

Villiers en Bester (1992:199–78) oor die uitbeelding van vroue as die onderdanige versorgers 

in die tradisionele Afrikaanse gesin. Vroue, soos Trompie se ma, verrig take in en om die  

huis. Sy maak kos, versorg haar kinders en is betrokke by kerk- en gemeenskapaksies. Daar 

word sydelings in een van die 24 Trompie-boeke verwys na die feit dat Trompie se ma 

universiteitsopleiding het (vgl. tema 2.2.1). In al die boeke is sy egter ’n versorger wat haar 

“versorgingsrol en huiswerk as vanselfsprekend aanvaar en glad nie as ‘werk’ beskou nie” (vgl. 

Van der Walt en Nieman 2009:151). 

In die geïdealiseerde patriargale Afrikanergesin van die 1950’s speel die pa ’n leierskaprol 

binne en buite gesinsverband (vgl. tema 1.7.1). Trompie se pa speel ’n sentrale rol in die boeke. 

Wanneer Trompie byvoorbeeld geld nodig het om ’n fiets vir Rooie te koop of nuwe 

rugbystewels of atletiekskoene wil hê, nader hy sy pa (Omnibus 1.1, 2020:37). Hoewel meneer 

Toerien as liefdevol beskryf word, huiwer hy nie om sy seun te tugtig nie (vgl. tema 1.4). Hy 

is dus, in ooreenstemming met die stereotipiese mans of vaders in die patriargale gesin, die 

“hoof van die gesin”, die broodwinner, die persoon wat die beursie dra (vgl. Coetzee 2001:300; 

De Villiers en Bester 1992:178). 

Van der Walt en Nieman (2009:151) en Hambidge (2011:3) se siening dat daar in boeke wat 

die tradisionele gesin as norm voorhou deur ’n geromantiseerde, rooskleurige bril na die gesin 

en die huwelik gekyk word, word deur die huidige studie bevestig. Die Toeriengesin word as 

’n baie liefdevolle, hegte gesin geskets. Die liefde van Trompie se ouers en sy suster, Anna, 

kom duidelik na vore nadat Trompie soek was omdat hy fietsdiewe agtervolg het. Anna skryf 

Trompie se skuld af. Sy pa se stem is hees as hy vir Trompie sê hoe trots hy op sy seun is, 

“maar in die toekoms moet jy asseblief versigtig wees”. Sy hand rus op Trompie se skouer as 

hy effe hees sê: “Nag, my seun”. Sy ma se stem is sag as sy hom ’n goeie nag toewens (Omnibus 

2.3, 2020:317). As Trompie se ma na sy pa kyk, is daar “’n teer glans in haar oë” (Omnibus 

4.3, 2021:408). In teenstelling met hierdie geïdealiseerde, geromantiseerde Toeriengesin, skets 

baie van die 21ste-eeuse jeugboekskrywers die moderne gesin as kompleks en wanfunksioneel. 

Die skuld vir hierdie wanfunksionaliteit word volgens Van Coller (2022b:8) veral voor die 

deur van Afrikanermans geplaas. Die oorbeklemtoning van die wanfunksionaliteit van die 

Afrikanergesin het volgens Van Coller (2022a:9) tot gevolg dat daar tereg gevra kan word “of 

daar êrens dalk nog funksionele gesinne bestaan, met hardwerkende, liefdevolle ouers wat soos 

honderdduisend ander gewone mense hulle bes doen om eties en sinvol te lewe”. 

  

6. Enkele aanbevelings 

My studie het vele voorbeelde van genderstereotipering en hegemoniese manlikheid blootgelê. 

Maak dit werklik saak? Indien daar op navorsing oor jeugliteratuur en die Kurrikulum- en 

Assesseringsbeleidsverklaring: Lewensoriëntering, graad 7–9 (Departement van Basiese 

Onderwys 2011) gelet word, is die antwoord onteenseglik “ja”. Volgens Hamilton, Anderson, 

Broaddus en Young (2006:757) dui gesonde verstand daarop dat stereotipiese uitbeeldings van 

verskillende geslagte en die onderverteenwoordiging van vrouekarakters kinderontwikkeling 

negatief kan beïnvloed. Dit kan onder meer tot beperkte beroepsambisie onder meisies en 

skeefgetrekte sienings oor ouerskap lei. 

Voorts het navorsers (Hamilton e.a. 2006:757; Tsao 2008:16) bevind dat negatiewe 

stereotipering tot ’n lae selfbeeld en minderwaardigheidsgevoel onder meisies en oordrewe 

selfvertroue onder seuns kan lei. Kinder- en jeugliteratuur vestig volgens Pollack (1999:xxiv), 

Hamilton e.a. (2006:758) en Tsao (2008:16) standaarde of rolmodelle wat vir die lesers sê wat 

as aanvaarbare en onaanvaarbare gedrag vir seuns en meisies beskou moet word. Ten spyte 

van die verandering in die genderfokus van Afrikaanse jeugliteratuur (Geldenhuys en Anker 

2018:362) kan geredeneer word dat die gewildheid van die Trompie-boeke met hul sterk 

hegemoniese manlikheidsonderbou die mites en verouderde idees oor manlikheid in stand hou. 

Bogemelde beteken egter nie dat kinders se stereotipiese gendersienings nie omgekeer kan 

word nie. ’n Studie deur Trepanier-Street en Romantowski (1999:156) onder 75 kinders het 

byvoorbeeld met behulp van voor- en natoetsing bevind dat kinders se blootstelling aan ses 

boeke met nie-stereotipiese genderrolle en werksaamhede vir ’n periode van twee maande ’n 

verandering in hul sienings van spesifieke beroepe tot gevolg gehad het. 

Daar is ’n magdom boeke vir jongmense in biblioteke, e-boekwinkels, tweedehandse en 

tradisionele boekwinkels en selfs straatmarkte en supermarkte beskikbaar. Dit is belangrik dat 

ouers en onderwysers uit hul pad gaan om ’n liefde vir lees by jongmense te kweek en te vestig. 

Hierdie volwassenes moet vertroud wees met nie net die werke waarmee hulle opgegroei het 

nie, maar ook hedendaagse boeke wat eietydse probleme hanteer. Ek onderskryf Lundgren en 

Khau (2015:7) se standpunt dat ouers en onderwysers ’n kritiese ingesteldheid by lesers van 

werke soos die Trompie-boeke, waarin genderstereotipering as normatief voorgestel word, 

kweek. Dit is belangrik dat lesers met die karakters in verhale kan identifiseer, maar dit is 

eweneens belangrik dat hulle deurdagte kritiek uitspreek teenoor manlike oorheersing en die 

redusering van vroue tot randfigure. Dit is egter net so belangrik dat onderwysers en ouers se 

pogings om kinders bewus te maak van genderstereotipering en hegemoniese manlikheid  

nie die vreugde van lees moet vernietig nie. Kinders kan gelei word om spesifieke tekste  

in byvoorbeeld die gewilde Trompie-boeke wat duidelike of verskuilde voorbeelde van 

genderstereotipering en hegemoniese manlikheid bevat, krities te lees. Voorbeelde van stereo-

tipering, geslagskeiding en ongelykhede – ook ongelykhede tussen verskillende rasse en binne 

dieselfde geslag – kan uitgelig en bespreek word (Morales e.a. 2016:177; Nebbia 2016:30–2). 

’n Ondersoek na gendertemas in die Trompie-boeke sal nie net by jong lesers nie, maar  

ook by van die volwasse lesers ’n groter bewustheid van hul eie, dikwels diepgewortelde 

gendervooroordele lei. 

Die moontlikheid om deur die kritiese lees van jeugliteratuur ’n sinvolle, verrykende  

bydrae tot geselekteerde onderwerpe, gelys in die graad 7‒9-Lewensoriënteringonderrigplan 

(Departement van Basiese Onderwys 2011:10) te maak, sal vervolgens, met spesifieke 

verwysing na die Trompie-boeke, op gelet word. 

Temas wat tydens my dataontleding geïdentifiseer is, sal byvoorbeeld gebruik kan word  

tydens die bespreking van die volgende Lewensoriënteringonderwerpe: “selfontwikkeling in 

die samelewing”; “grondwetlike regte en verantwoordelikhede”; en die “wêreld van werk” 

(Departement van Basiese Onderwys 2011:10). 

Trompie se oordrewe positiewe selfbeeld (temas 1.1.2 en 1.1.3), strewe na gewildheid  

(tema 1.1.5), outokratiese leierskapstyl (tema 1.1.1), boeliegedrag (tema 1.5), en sy verhouding 

met meisies (tema 2.1) kan as vertrekpunt gebruik word om die volgende onderwerpe  

oor selfontwikkeling in die samelewing te belig: selfbeeld, groepdruk, selfbeeldvorming  

en selfmotivering, asook verhoudings en vriendskappe (Departement van Basiese Onderwys 

2011:10). 

Gedurende hul graad 8-jaar maak leerders kennis met temas soos geslagsgelykheid en kulturele 

diversiteit in Suid-Afrika. Die twee temas is onderafdelings van die onderwerp “grondwetlike 

regte en verantwoordelikhede” (Departement van Basiese Onderwys 2011:10). In hul bespreking 

van genoemde onderwerp sal onderwysers raakpunte tussen hierdie onderwerpe en geslag-

stereotipering (temas 2.1, 2.2 en 3) en hegemoniese manlikheid (temas 2.1 en 1.7.2) kan uitwys. 

’n Bespreking van die uitbeelding van vrouens as randfigure en die rol wat swart mans in  

die Trompie-boeke gespeel het, bied aan onderwysers die geleentheid om geslag- en 

rasstereotipering aan die kaak te stel. Smith se uitbeelding van vrouens as versorgers en 

randfigure (temas 2.2 en 3), wit mans as broodwinners en leiers in die werkplek en huis  

(temas 1.7.1 en 3) en swart mans as ongeskoolde werkers (tema 1.7.2) bied aan onderwysers 

die geleentheid om “die wêreld van werk” (Departement van Basiese Onderwys 2011:10) te 

bespreek. 

Deur die kritiese lees van die Trompie-boeke kan kinders tot die besef gebring word dat die 

werkplek van die 1950’s anders as dié van die 2020’s lyk. Alle leerders – ongeag ras of geslag – 

kan groot hoogtes in uitdagende beroepe bereik. Die Trompie-boeke wat in die 1950’s verskyn 

het, kan dus jongmense van die 2020’s motiveer om standpunt teen genderstereotipering,  

-ongelykheid en -geweld in te neem én jeugliteratuur deur onder andere Marita van der Vyver 

(2001) en John van de Ruit (2012), waarin genderstereotipering, -ongelykheid en -geweld 

bevraagteken word, te lees. 

  

7. Ten slotte 

Hierdie artikel werp lig op gendertemas in die gewilde, immergroen Trompie-jeugboeke. 

Trompie is die versinnebeelding van die alfa-man: hy is ’n outokratiese, egosentriese leier met 

’n oormaat selfvertroue in sy intellektuele en fisieke vermoëns. Dit is vir die alfa-man belangrik 

om aansien onder volwassenes en kinders te geniet. Teenoor Trompie, die hegemoniese, 

oorheersende protagonis, word verfynde en gekultiveerde seuns en mans in ’n skool- en 

gemeenskapsmilieu van die 1950’s waar patriargie hoogty gevier het, gering geskat en negatief 

uitgebeeld. Trompie se deelname aan gewelddadige konfrontasies en sportsoorte word 

gekenmerk deur brute krag en sy aanvaarding van lyfstraf “soos ’n man” onderskei hom van 

seuns wat nie aan die kriteria van “die ideale” seun voldoen nie. Teenoor hierdie dapper, 

avontuurlustige en sportiewe seun word meisies as giggelrig, ydel en geldgierig gestereotipeer. 

Wit Afrikaanssprekende mans word in die Trompie-boeke as intelligente, hardwerkende 

gemeenskaps- en internasionale leiers uitgebeeld. Vanuit ’n paternalistiese, meerderwaardige 

perspektief word klem op die vrou se rol as moeder, versorger en randfiguur in ’n patriargale 

huisgesin gelê. Connell (1995:77) se hegemoniese manlikheidsteorie gaan oor meer as  

die oorheersing van mans oor vroue en vroulikheid of verfyndheid; dit gaan ook oor die 

oorheersing van spesifieke kultuur- en taalgroepe oor ander. In die enkele verwysings na swart 

mans in die Trompie-boeke word hulle as arm, hardwerkende en lojale arbeiders uitgebeeld. 

Daar word glad nie na swart vroue en kinders in die verhale verwys nie. 

https://doi.org/10.56273/1995-5928/2022/j19n2d3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d3   
 

 380 

Bibliografie 

Adigüzel, F.B. en P. Ayaz. 2020. Values in youth literature: The case of Bridge Books. 

African Educational Research Journal, 8(3):551–9. 

Ahlers, N. 2019. Die Rietrotte van Rietvallei Hoër. Boek 1. Pretoria: Protea Boekhuis. 

Allen, M. (red.). 2018. The Sage Encyclopedia of Communication Research Methods. 

Thousand Oaks: Sage. 

Bhattacharya, H. 2012. Interpretive research. In Given (red.) 2012. 

Bortolin, S. 2010. “I don’t want him hitting on me”: The role of masculinities in creating a 

chilly high school climate. Journal of LGBT Youth, 7(3):200–33. 

Brake, D.L. 2011. Sport and masculinity: The promise and limits of Title IX. In Cooper en 

McGinley (reds.) 2011. 

Buzzanell, P.M. 2018. Interpretive research. In Allen (red.) 2018. 

Cart, M. 2008. The value of young adult literature. https://www.ala.org/yalsa/guidelines/ 

whitepapers/yalit (3 November 2021 geraadpleeg). 

Coetzee, D. 2001. South African education and the ideology of patriarchy. South African 

Journal of Education, 21(4):300–4. 

Connell, R. 1995. Masculinities. Sydney: Allen & Unwin. 

Cooper, F.R. en A.C. McGinley (reds.). 2011. Masculinities and law: A multidimensional 

approach. New York: New York University Press. https://papers.ssrn.com/sol3/papers.cfm? 

abstract_id=1782889 (15 Februarie 2022 geraadpleeg). 

Departement van Basiese Onderwys. 2011. Kurrikulum- en Assesseringsbeleidsverklaring, 

graad 7–9. Lewensoriëntering. Pretoria: Staatsdrukker. 

De Villiers, C.M. en M. Bester. 1992. Vrouekarakters in bekroonde Afrikaanse jeugboeke. 

Suid-Afrikaanse Tydskrif vir Bibioteekkunde en Inligtingswese, 60(3):174–80. 

De Wet, C. 2016. The portrayal of bullying in contemporary South African young adult 

fiction. Child Abuse Research: A South African Journal, 17(2):49–62. 

De Wet, C., M. Reyneke en L. Jacobs. 2020. Bullying and cyberbullying. In Reyneke en 

Reyneke (reds.) 2020. 

Diedericks-Hugo, C. 2011. Thomas@rock-ster.net. Pretoria: LAPA Uitgewers. 

Diekman, A.B. en S.K. Murnen. 2004. Learning to be little women and little men: The 

inequitable gender equality of nonsexist children’s literature. Sex Roles, 50(5/6):373–85. 

https://doi.org/10.56273/1995-5928/2022/j19n2d3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d3   
 

 381 

Dirks, C. 1992. Die Uile. Omnibus 1. Midrand: Perskor. 

—. 2010. Die Otters. Boek 1. Pretoria: Protea Boekhuis. 

Du Plessis, I. 2010. Afrikaner nationalism, print culture and the “capacity to aspire”: The 

imaginative powers of popular fiction for young readers. African Identities, 8(1):320. 

English, C. 2017. Towards sport reform: Hegemonic masculinity and reconceptualizing 

competition. Journal of the Philosophy of Sport, 44(2):183–98. 

Foucault, M. 1976. Truth and power. In Rabinow (red.) 1976. 

—. 1978. The history of sexuality: An introduction. Volume 1. Vertaal deur Robert Hurley 

(1990). New York: Vintage Uitgewers. 

—. 1980. Power/Knowledge. Brighton: Harvester Uitgewers. 

Gardiner, K. 2021. Tomboys: Performing gender in popular fiction. Image & Text, 35:1–22. 

Geldenhuys, I. en J. Anker. 2018. Die aard van genderuitbeelding van vroulike hoofkarakters 

in onlangse Afrikaanse jeugliteratuur. LitNet Akademies, 15(1):352–80. 

Given, L.M. (red.). 2012. The Sage encyclopedia of qualitative research methods. Thousand 

Oaks: Sage. 

Gooden, A.M. en M.A. Gooden. 2001. Gender representation in notable children’s picture 

books, 1995–1999. Sex Roles, 45(1/2):89–101. 

Hambidge, J. 2011. LitNet Akademies-resensie-essay: Alice Miller – Saartjie Bauman en 

Thomas. LitNet Akademies. https://www.litnet.co.za/litnet-akademies-resensie-essay-alice-

miller-saartjie/ (17 Mei 2022 geraadpleeg). 

Hamilton, M.C., D. Anderson, M. Broaddus en K. Young. 2006. Gender stereotyping and 

under-representation of female characters in 200 popular children’s picture books: A twenty-

first century update. Sex Roles, 55:757–65. 

Henning, E., W. van Rensburg en B. Smit. 2011. Finding your way in qualitative research. 

Pretoria: Van Schaik. 

Hough, B. 1990. Droomwa. Kaapstad: Tafelberg. 

Kaufman, S.B. 2015. The myth of the alpha male. Greater Good Magazine. 

https://greatergood.berkeley.edu/article/item/the_myth_of_the_alpha_male (20 Mei 2022 

geraadpleeg). 

Key, M.R. 1971. The role of male and female in children’s books: Dispelling all doubt. In 

Unger en Denmark (reds.) 1971. 

https://doi.org/10.56273/1995-5928/2022/j19n2d3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d3   
 

 382 

Kritzinger, M.S.B., E.J. Pienaar en A.A.M. De Villiers, 1927. Afrikaanse spreekwoorde, 

gesegdes, ens. https://www.dbnl.org/tekst/krit001afri02_01/krit001afri02_01_0013.php  

(7 April 2022 geraadpleeg). 

Lenta, P. 2020. Corporal punishment and the costs of judicial minimalism. South African Law 

Journal, 137(2):185–200. 

Lundgren, B. en M. Khau. 2015. Broken promises – A novel’s impact on shaping youth 

identity. Reading & Writing, 6(1):1–8. 

Maree, K. (red.). 2007. First steps in research. Pretoria: Van Schaik. 

Mayeza, E. en D. Bhana. 2021. Boys and bullying in primary school: Young masculinities 

and the negotiation of power. South African Journal of Education, 41(1):1–8. 

Merriam, S.B. 2009. Qualitative research: A guide to design and implementation. San 

Francisco: John Wiley & Son. 

Morales, J.F., S. Yubero en E. Larraňaga. 2016. Gender and bullying: Application of a three-

factor model of gender stereotyping. Sex Roles, 74:169–80. 

Naudé, B. 1993. Saartjie. Omnibus 1. Johannesburg: Perskor. 

Nebbia, C.C. 2016. Gender stereotypes in children’s literature. MA-verhandeling. 

Universiteit van Noord-Iowa. 

Niehaus, S.L.J. 1989. Die eietydse weergawe van tradisionele sprokies en die feminisme se 

invloed daarop. MA-verhandeling, Johannesburg: Randse Afrikaanse Universiteit. 

Nieman, M.M. en A.J. Hugo. 2004. Vrouekarakters in bekroonde Afrikaanse jeugboeke:  

’n Opdatering. Tydskrif vir Geesteswetenskappe, 44(1):1–14. 

Nieuwenhuis, J. 2007. Introducing qualitative research. In Maree (red.) 2007. 

Olweus, D. 1994. Bullying at school: Basic facts and effects of a school based intervention 

program. Journal of Child Psychology & Psychiatry & Allied Disciplines, 35(7):1171–90. 

Owens, A. 2011. Limited by stereotypes: Gender bias in Stephanie Meyer’s Twilight series. 

LOGOS: A Journal of Undergraduate Research, Herfs:124–37. 

Pollack, W. 1999. Real boys: Rescuing our sons from the myths of boyhood. New York: Owl 

Books. 

Possa-Mogoera, R. 2020. A bad name is an omen: Stigmatising names amongst the Basotho. 

Literator – Journal of Literary Criticism, Comparative Linguistics and Literary Studies, 

41(1):1–9. 

Rabinow, P. (red.). 1976. Essential works of Foucault. Volume 3. New York: J.D. Faubion 

Uitgewers. 

https://doi.org/10.56273/1995-5928/2022/j19n2d3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d3   
 

 383 

Rachlin, S.K. en G.L. Vogt. 1974. Sex roles as presented to children by coloring books. The 

Journal of Popular Culture, 8(3):549–56. 

Reyneke, M. en R. Reyneke (reds.). 2020. Restorative school discipline: The law and 

practice. Claremont: Juta Uitgewers. 

Robertson, J. 2010. Making the man, keeping the boy. Natalia, 40:110–20. 

Robertson, J. 2011. “Hell’s view”: Van de Ruit’s Spud – changing the boys’ school story 

tradition? Literator, 32(2):33–63. 

Schalkwyk, L. 2020. Skrywersaanhaling van die week – 13 Julie 2020. Kraal Uitgewers. 

https://www.kraaluitgewers.co.za/skrywersaanhaling-van-die-week-13-julie-2020/  

(17 Mei 2022 geraadpleeg). 

Silva, A.F. en R.S. Savitz. 2019. Defying expectations: Representation of youths in young 

adult literature. Journal of Adolescent & Adult Literature, 63(3):323–31. 

Silverman, J. 2012. Hegemonic Masculinity and the use of Foucault. 

https://www.academia.edu/2339354/Hegemonic_Masculinity_and_the_Use_of_Foucault  

(16 Mei 2022 geraadpleeg). 

Smith, T. 2017. Trompie: Omnibus 6. Kaapstad: Human & Rousseau. 

—. 2018. Trompie: Omnibus 7. Kaapstad: Human & Rousseau. 

—. 2020a. Trompie: Omnibus 1. Kaapstad: Human & Rousseau. 

—. 2020b. Trompie: Omnibus 2. Kaapstad: Human & Rousseau. 

—. 2020c. Trompie: Omnibus 3. Kaapstad: Human & Rousseau. 

—. 2020d. Trompie: Omnibus 5. Kaapstad: Human & Rousseau. 

—. 2020e. Trompie: Omnibus 8. Kaapstad: Human & Rousseau. 

—. 2021. Trompie: Omnibus 4. Kaapstad: Human & Rousseau. 

Snyman, M. 2018. Reënboogrant maats. Omnibus 2. Midrand: LAPA Uitgewers. 

Sobal, J. en M. Milgrim. 2019. Gendertyping sports: Social representations of masculine, 

feminine, and neither-gendered sports among US university students. Journal of Gender 

Studies, 28(1):29–44. 

Taber, N. en V. Woloshyn. 2011. Dumb dorky girls and wimpy boys: Gendered themes in 

diary cartoon novels. Children’s Literature in Education, 42(1):226–42. 

Trepanier-Street, M.L. en J.A. Romantowski. 1999. The influence of children’s literature on 

gender role perceptions: A reexamination. Early Childhood Education Journal, 26(3):155–9. 

https://doi.org/10.56273/1995-5928/2022/j19n2d3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d3   
 

 384 

Trites, R. 2000. Disturbing the universe: Power and repression in adolescent literature. Iowa 

City: Universiteit van Iowa Uitgewers. 

—. 2001. The Harry Potter novels as a test case for adolescent literature. Style, 35(3):472–85. 

Trompie en die Boksombende. s.j. https://www.imdb.com/title/tt7527542/ (2 November 2021 

geraadpleeg). 

Tsao, Y. 2008. Gender issues in young children’s literature. Reading Improvement, 45(3):16–

21. 

Turner-Bowker, D.M. 1996. Gender stereotyped descriptors in children’s picture books:  

Does “Curious Jane” exist in the literature? Sex Roles, 35(7/8):461–88. 

Unger, R., en J. Denmark (reds.). 1971. Women: Dependent or independent variable?  

New York: Psychological Dimensions. 

Van Coller, H. 2022a. Jy kry hulle nie meer in boeke en op TV nie. Die Volksblad, 3 Mei 

2022, bl. 9. https://www.netwerk24.com/netwerk24/stemme/menings/hennie-van-coller-jy-

kry-hulle-nie-meer-in-boeke-en-op-tv-nie-20220503 (2 Junie 2022 geraadpleeg). 

—. 2022b. Dan verkies ek maar liewer vir Rooi Jan. Die Volksblad, 18 Mei 2022, bl. 8. 

https://www.netwerk24.com/netwerk24/stemme/gesels-saam/dan-verkies-ek-maar-liewer-vir-

rooi-jan-20220517 (2 Junie 2022 geraadpleeg). 

Van de Ruit, J. 2012. Spud – exit, pursued by a bear. Johannesburg: Penguin Boeke. 

Van der Vyver, M. 2001. Griet kom weer. Kaapstad: Tafelberg. 

Van der Walt, D. 2008. Lien se lankstaanskoene. Kaapstad: NB-Uitgewers. 

Van der Walt, T.B. 2005. Afrikaanse kinder- en jeugprosa. In Wybenga en Snyman (reds.) 

2005. 

Van der Walt, T.B. en M.M. Nieman. 2009. Die feministiese uitbeelding van die gesin in 

Marita van der Vyver se boeke vir jong volwassenes. Mousaion, 27(2):150–63. 

Weitzman, L., D. Eifler, E. Hokada en C. Ross. 1972. Sex role socialization in picture books 

for preschool children. American Journal of Sociology, 77:1125–50. 

Williams, J.A., J.A. Vernon, M.C. Williams en K. Malecha. 1987. Sex role socialization in 

picture books. Social Science Quarterly, 68(1):148–56. 

WorldCat. s.j.(a). 

https://www.worldcat.org/search?q=au%3ATopsy+smith+ti%3Atrompie&qt=advanced&dbli

st=638 (22 Junie 2021 geraadpleeg). 

—. (b). https://www.worldcat.org/title/trompie-die-speurder/oclc/608635764/editions? 

editionsView=true&referer=br (22 Junie 2021 geraadpleeg). 

https://doi.org/10.56273/1995-5928/2022/j19n2d3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d3   
 

 385 

—. (c). https://www.worldcat.org/title/trompie-omnibus-1/oclc/851028225/editions? 

editionsView=true&referer=br (22 Junie 2021 geraadpleeg). 

Worldfilmgeek. 2021. https://worldfilmgeek.com/2021/04/26/trompie-1975/  

(2 November 2021 geraadpleeg). 

Wybenga, G. en M. Snyman (reds.). 2005. Van Patrys-hulle tot Hanna Hoekom. ’n Gids tot 

die Afrikaanse kinder- en jeugboek. Pretoria: LAPA Uitgewers. 

https://doi.org/10.56273/1995-5928/2022/j19n2d3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d4   
 

 386 

 

 
 

 

 

 
 

 

Onderwys in die skaduwee van die Antroposeen. 

Kritiese posthumanistiese eksperimentering 

Dirk Postma  
 

 
Dirk Postma, Kollege van Opvoedkunde, Universiteit van Suid-Afrika  

 

 

Opsomming 

Hierdie artikel het ten doel om ’n kritiese posthumanistiese konsep van die onderwys te 

ontwikkel wat ’n antwoord kan bied op die bedreigings van die Antroposeen deur te 

eksperimenteer met maniere van wording-met-ander. Die Antroposeen is moontlik gemaak 

deur opvattings en praktyke wat spruit uit die humanistiese aanvaarding van die uniekheid en 

meerderwaardigheid van die mens. Die manier waarop mense en die natuur uitgebuit word  

tot voordeel van diegene wat die markte beheer, lei tot die Antroposeen. Die geloof dat die 

mens in beheer is, het onvermydelik gelei tot die krisistoestand van die Antroposeen waar sy 

eie voortbestaan bedreig word. In teenstelling met hierdie humanistiese opvattings aanvaar 

posthumanisme die verweefdheid en interafhanklikheid van die mens met die vele ander 

lewendes en nielewendes. Kritiese posthumanisme toon aan hoe die gesentreerde mens ’n 

heersersposisie ingeneem het deur mag van die vele andere te versamel. Kritiek is ’n 

performatiewe aksie waardeur ’n ander manier van wording verwerklik word. Dit is belangrik 

om die opvoedkundige implikasies van posthumanisme te ondersoek, aangesien die onderwys 

nog steeds ’n sentrale deel uitmaak van die humanistiese projek. Die fokus op die onderwys is 

ook belangrik, omdat dit ’n bydrae lewer tot die ontwikkeling van ’n posthumane subjektiwiteit. 

Die betekenis van hierdie subjektiwiteit word vervolgens deur middel van relevante studies 

ondersoek. Een van die studies spoor die netwerke na wat ’n alledaagse handeling moontlik 

maak. Deur hierdie nasporing ervaar die studente in hierdie studie hulle verbintenis met en 

erkentlikheid teenoor vele lewende en nielewende andere. In ’n ander studie word gekyk hoe 

vroeë-onderwys-kinders met hulle eie liggame, lig en kostuums eksperimenteer. Hieruit kon 

gesien word hoe vloeibaar menslike wording is en wat die waarde van eksperimentering vir 

alle vlakke van die onderwys kan wees. 

Trefwoorde: Antroposeen; eksperimentering; gekontroleerde samelewing; kritiese 

posthumanisme; onderwys 

  

https://doi.org/10.56273/1995-5928/2022/j19n2d4


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2d4   
 

 387 

Abstract 

Education in the shadow of the Anthropocene: Critical posthumanist experimentation 

This article develops a critical posthumanist conception of education as a response to the 

Capitalocene and the Anthropocene. Both the Capitalocene and Anthropocene (Haraway 2016) 

are made possible by the “society of control” as described by Deleuze (1992). The control refers 

to the dominant position the human has assumed by oppressing and exploiting the various 

others such as the “lesser” humans, the non-human living and the multitudes of non-living 

beings. While the effects of this power are devastating to all, it rests on the humanistic denial 

of the human’s dependence on, and entanglement with, all the others. The dominance of human 

powers would not have been possible if it were not for the “resources” extracted from the 

others, such as human capital, natural resources and the power of technologies. The devastating 

nature of powers is due to the humanist isolation of the human from all the others. Human 

exceptionalism is made possible when the “human” has become the result of processes of 

purification and hierarchisation (Latour 1993). The hierarchy, which entails the superiority of 

reason, does not apply only to the other living and the non-living, but also to those regarded as 

“lesser” humans (the non-Western, women, colonised, working class, black). For Adorno and 

Horkheimer (2016) the “dialect of reason” entails the ways the belief in the power of the 

autonomous reason led to oppression and the deprivation of freedom. The Anthropocene refers 

to the domination of the planet Earth which results in environmental devastation due to human 

actions. The Capitalocene is a related concept which refers to the exploitation of all the others 

for the sake of capital accumulation by the few. 

Humanistic beliefs have been shaping education to such an extent that it is called an 

“anthropological machine” by Snaza et al. (2014). While education has played a central role in 

entrenching notions of human exceptionalism and of hierarchical relations towards the others, 

it became caught up in the process of surveillance and standardisation, leading to predefined 

outcomes mainly to serve market needs. 

Critical posthumanism attempts to provide a response to the devastating effect of humanism. 

According to Haraway (1991) posthumanism has overcome three boundaries: those between 

humans and animals, between humans and machines, and between the physical and the non-

physical. While posthumanism is a broad movement that explores how the entanglement  

with technologies could lead to new modes of becoming, critical posthumanism queries the 

devastating effects when technologies are instrumental to humanist enhancement. Critical 

posthumanism goes further than the acknowledgement of entanglement to a sensibility of 

equality, mutuality and co-dependence. It realises that such a sensibility is the condition for the 

continued existence of humans and the others. Critical posthumanism queries the humanistic 

beliefs underlying the dominant position claimed by humans. 

Critical posthumanist education recognises the ways students are already entangled with the 

many others. It aims to create a sense of equality, mutual dependence, becoming with the others, 

accountability and responsibility. The article explores four examples of pedagogical strategies 

aiming at such a sensibility: tracing of networks, becoming with others, embodied resistance 

and learning with animals. 

The first example reports the experiences of a student tracing how subjectivity is embedded in 

networks. Angus, Cook and Evans et al. (2001) provide an account of how a student in a course 

called “Geographies of material culture” traced the networks associated with a mug of coffee. 

The tracing starts with immediate experiences of items such as milk, a kettle, water, electricity, 

coffee and a stainless steel spoon. It further traces the networks that make each of these items 

present, such as an electricity network, coffee plantations, international trade and working 

conditions. In the process the student experiences his dependence on, and responsibility 

towards, the multiple others that make his becoming possible. 

The second example deals with the becoming of preschoolers when opening themselves up to 

being affected by others when they experiment with their bodies, movement and light. Olsson 

(2009) reports on the way the initial interest of preschools shifts when they start using an 

overhead projector (OHP) to project their favourite cars on a screen. While rearranging the cars 

and other objects on the OHP they discover how different patterns of light and shadow could 

be produced. Although the teachers were not always certain of the particular trajectory of the 

children’s quest, they took care to keep it alive through the provision of material and spaces. 

From this example it became clear that we cannot assume to know what children’s bodies can 

do or how they could become. “Following the child” in the preschool gains new meaning when 

children’s becoming is seen as an open-ended process. 

The third example deals with the way the body participates in a pedagogy of resistance as a 

response to the way it is either eliminated or treated as a passive recipient of images in the 

digital era. Garoian and Gaudelius (2001) show how the single focus on digital reproduction is 

critiqued by the way the embodied subject creates new images and ideas. They use the work of 

performing artists to illustrate a pedagogy of resistance. They discuss how one of the artists, 

Stelarc, collects data when images from the internet are projected on the body while the latter 

responds to electronic impulses. The data which blend the images and the bodily reactions are 

uploaded on a website. The active role of the body which blends with software code in feedback 

loops constitutes resistance to the way digital space is disembodied. 

The fourth example deals with the relationship with animals. Dinker and Pedersen (2016) 

develop a “species-inclusive intersectional pedagogy” which relates the oppression of animals 

to that of “lesser” humans and to environmental degradation. They argue that children should 

not simply learn from animals, but with them through an ethical, non-instrumental relationship. 

The pedagogical processes should include the perspectives and feelings of animals when, for 

example, they are hunted, slaughtered and held in captivity. They propose activities such as a 

visit to slaughter houses or farms where animals are kept in order to counter the romantic views 

that are usually presented. The article concludes by emphasising the importance of the critique 

of humanist assumptions about human superiority underlying both humanism and some 

posthumanisms and indicates that a new relationship is necessary for sustainable living with 

all the others. 

Keywords: Anthropocene; controlled society; critical posthumanism; education; 

experimentation 

  

1. Inleiding 

Die gebruik van die term en begrip Antroposeen (die era van die mens) (Crutzen 2002) om 

menslike mag te vier is beide misleidend en onvanpas. Die viering is onvanpas, want die mens 

wat in die middel geplaas word, is die individualistiese, selfsugtige, kompeterende verbruiker 

wat sigself definieer in terme van binêre onderskeid tussen mens/dier, man/vrou, wit/swart, 

kultuur/natuur. Die viering is misleidend, aangesien die mag van die antropos rus op die 

uitbuiting van menige andere soos die “mindere” mense, diere, tegnologie en natuurkragte en 

-bronne. Die gedagte dat die mens in die sentrum is, is ook misleidend, aangesien die mens nog 

altyd verweef was met die menige andere en nog nooit onafhanklik en onverbonde was nie. Dit 

is juis die onvermoë om die verweefdheid met die menige andere te erken en om erkentlik te 

wees teenoor magte wat van hulle afkomstig is wat die individualistiese verbruiker tot gevolg 

het. Die “era van die mens” is eerder ’n distopie, ’n “sesde uitwissing” (Ripple, Wolf, Newsome, 

Galetti, Alamgir, Crist, Mahmoud en Laurance 2017) waartydens die voortbestaan van baie 

lewende wesens bedreig word. 

’n Volhoubare saambestaan is moontlik slegs wanneer ’n oorgang gemaak word van die 

Antroposeen na iets soos Gaia of die Chthuluseen. Chthulucene, wat ’n samestelling is van die 

Griekse chthonios (dit wat onder die aarde of see is) en kainos (wat nuut is), verwys vir 

Haraway (2015) na die vervlegtheid en interafhanklikheid van al die lewendes en nielewendes. 

Gaia is die Griekse godin van die aarde en die moeder van alle lewe en Lovelock (2000)  

se “gaiahipotese” behels die wedersydse effek tussen alle organismes en hulle anorganiese 

omgewing waardeur die voorwaarde vir lewe geskep en in stand gehou word. 

Kritiese posthumanisme is ’n poging om ’n saambestaan te realiseer wat die mensgesentreerd-

heid van die Antroposeen agterlaat. In hierdie poging speel die onderwys ’n belangrike rol, 

aangesien die toekoms van die planeet aarde veral vir die jeug van primêre belang is. 

Hierdie artikel het ten doel om deur die bespreking van ’n aantal voorbeelde aan te toon hoe  

’n krities posthumanistiese onderwys daar kan uitsien. Terwyl posthumanisme ’n groeiende 

intellektuele en praktykgerigte interdissiplinêre en transdissiplinêre beweging is (Badmington 

2004), kan die belang daarvan vir die onderwys nie onderskat word nie. Dit gaan in hierdie 

onderwys om die ontwikkeling van ’n kreatiewe, kritiese posthumaan1 wat gerig is op ’n 

volhoubare saambestaan met die vele andere. 

In die volgende deel word die Antroposeen beskryf as die effek van menslike mag wat rus op 

die uitbuiting van andere, ingeslote die tegnologie, en wat die “gekontroleerde samelewing” 

tot gevolg het. Daar word aangetoon dat hierdie mag sy eie grense teëgekom het deur  

die toenemende vernietiging van die planeet. Vervolgens word aangetoon hoe kritiese 

posthumanisme die mens kan terugbring na ’n saambestaan met die vele andere. Laastens dui 

die fokus op voorbeelde vanuit die onderwyspraktyk op die materieel-diskursiewe aard van die 

posthumanistiese kritiek. Dit beteken dat kritiek nie beperk is tot teoretisering nie, maar dat dit 

in die praktyk gerealiseer word. 

  

2. Die gekontroleerde samelewing 

Antroposeen verwys na die mag wat die “antropos” bekom het oor (ander) mense, lewende 

niemense en die vele nielewende andere. Hierdie mag lei vir Deleuze (1992) tot die 

“gekontroleerde samelewing” wat nie soseer uitgeoefen word deur eksterne dissipline nie, maar 

deur meganismes van beheer in die denke, liggaam en begeertes. 

Die problematiek van die Antroposeen kan teruggevoer word na die humanistiese tradisie 

waarvolgens die mens in die sentrum geplaas word met die opdrag om te (oor)heers. Die 

oorsprong van hierdie tradisie kan reeds gesien word in die uitspraak van Protagoras (Bonazzi 

2020) dat die mens die maatstaf is vir alles. Dit vind ook weerklank in Descartes (2006:73) se 

ontologiese sentraalstelling van die menslike rede: “Ek dink, daarom bestaan ek.” Die geloof 

in die mens se unieke rasionele vermoëns is die basis van die onderskeid tussen die mens en 

die res van die heelal en plaas die mens in ’n intellektuele en morele voorrangposisie wat die 

oorheersing van die andere beide regverdig en noodsaak. Die Cartesiese dualisme van liggaam 

en siel lê ten grondslag van die menslike oorheersing van die “natuur” in die mens self  

asook van die “natuur” buite die mens. Om te kan oorheers moet daar ’n skeiding gemaak word 

tussen mens (kultuur) en natuur. Hierdie onderskeid behels ook ’n hiërargiese verhouding waar 

die “minder” mens oorheers word deur diegene wat “meer” mens is. Die “minder” mense  

sluit in vrouens, “nieblankes”, armes – almal wat nie voldoen aan die model van wit, manlik, 

heteroseksueel, heersersklas nie. Die sentrering van die mens is verder bevestig in die era van 

die Verligting waartydens die rede vooruitgang moontlik maak deur sigself te bevry van “idols” 

(Klein 2020). Vanaf die koloniale era is die konsep mens gebaseer op ’n Europese model in 

kontras met die gekoloniseerde “mindere mense” (Mignolo 2009). Belangrik om kennis te 

neem daarvan dat die begrip mens rus op ’n teenstelling met minder mens en met niemens. Die 

hiërargiese verhouding met ander mense is parallel aan die hiërargiese verhouding met die 

natuur. Die uitbuiting van ander mense loop hand aan hand met die uitbuiting van die natuur. 

Die humanistiese motief van oorheersing kom na vore in die konsep Antroposeen, wat volgens 

Crutzen (2002)verwys na die huidige era waar die vrystelling van koolstofdioksied as gevolg 

van die mens se lewenstyl en ekonomiese aktiwiteite ’n negatiewe en moontlik onomkeerbare 

effek op die planeet het vanweë klimaatsverandering. Met behulp van tegnologie oefen die 

mens invloed uit op die fisiese, chemiese en biologiese prosesse waarvan almal afhanklik is. 

Dit lei op ongekende skaal tot aardverwarming, die verhoogde suurvlakke in die oseane en die 

vernietiging van habitat en biodiversiteit. Die mens is nou in staat om die toekoms van die 

planeet te bepaal. Die vernietigende impak van die Antroposeen spruit uit nalatigheid om erns 

te maak met die skadukant van die rede, ’n ongekwalifiseerde geloof in vooruitgang en die  

mag van die tegnologie. Adorno en Horkheimer het in Dialectic of Enlightenment (2016)  

die dubbelsinnigheid van die menslike rede en mag aangedui. Die outeurs beklemtoon die 

noodsaak van rasionele refleksie om ’n teenvoeter te bied vir die vernietigende aspekte van 

vooruitgang. Hulle argumenteer dat indien rasionaliteit beperk bly tot ’n blinde pragmatisme, 

die verhouding met waarheid verloor word. Hulle gaan voort: 

In the enigmatic readiness of the technologically educated masses to fall under the  

sway of any despotism, in its self-destructive affinity to popular paranoia, and in all 

uncomprehended absurdity, the weakness of the modern theoretical faculty is apparent. 

(Adorno en Horkheimer 2016:15) 

’n Nuwe en meer intensiewe vorm van menslike oorheersing word moontlik gemaak deur  

die onnadenkende manier waarop tegnologieë bydra tot die vernietiging kenmerkend van die 

Antroposeen. Om hierdie rede beskryf Haraway (2016) die Antroposeen nie as ’n tydperk nie, 

maar as ’n grenstoestand waardeur die voorwaardes van bestaan self bedreig word. Sy meen 

dat die benaming Kapitaloseen (Capitalocene) ’n beter aanduiding gee van hoe die onbeperkte 

akkumulasie van kapitaal (en mag) in die hande van ’n klein minderheid gebaseer is op die 

uitbuiting en vernietiging van die mens en die wêreld. 

Krake in hierdie humanistiese sentralisering van die mens is afkomstig van poststrukturalistiese 

denkers. Die bevraagtekening vind reeds plaas in Heidegger se “Letter on Humanism” 

(Heidegger 1993) waarin die bestaan van ’n menslike essensie ontken word. Dit is versterk 

deur Foucault (2006) se siening van die “afsterwe van die mens” wat die uniekheid en sentrali-

sering van die mens bevraagteken. ’n Besef van die verweefdheid van die mens met die menige 

andere het mettertyd momentum gekry deur intellektuele bewegings soos die feminisme, nuwe 

materialisme, akteur-netwerk-teorie (ANT) (“actor-network theory”), ekokritiek, dierestudies 

en inheemse kennistradisies. Hierdie “andere” sluit in die lewende niemense, soos diere en 

mikro-organismes, asook die nielewende menige andere. 

Die siening van die mag van die mens wat deur die konsep Antroposeen aangedui word, rus op 

die ontkenning van die manier waarop die vele andere as hulpbronne gebruik word. Die huidige 

era word veral moontlik gemaak deur die tegnologie wat soos Archimedes se hefboom die 

aarde kan beweeg (Latour 1993:109). Die sentrale rol van tegnologie vind neerslag in die 

beskrywing “tegnokapitalisme” (Suarez-Villa 2009), waar nie net mense uitgebuit word nie, 

maar ook die res van die ekostelsel deur die toenemende sentralisering van kapitaal en  

mag. Hierdie “society of control” (Deleuze 1992) of “matrix of power” (Mignolo 2009:2) 

bestaan in die konsentrering van mag wat moontlik gemaak word deur ’n bepaalde kollektief 

(“assemblage”) van mens/tegnologie/“natuurlike hulpbronne”. Die grenstoestand Antroposeen, 

of Kapitaloseen, kom tot stand deur die ongekende akkumulasie van mag wat voortvloei uit 

die verweefdheid tussen die mens en die menige andere. 

Die Antroposeen word gekenmerk deur die ongekende beheer wat uitgeoefen word oor die 

aarde. In die gekontroleerde samelewing gaan dit oor die beheer van die spasies en prosesse 

van mag. Die Kapitaloseen is ’n samelewing van beheer gerig op die versameling en 

sentralisering van kapitaal wat deur Waters (2020) as tegnologiese feudalisme en deur Suarez-

Villa (2009) as tegnokapitalisme beskryf word. Dié vorm van kapitalisme word moontlik 

gemaak deur digitale tegnologieë soos databasisse, bewaking (“surveillance”), algoritmes en 

kunsmatige intelligensie. Die beheer bestaan nie in die eksterne afdwinging van mag nie, maar 

in subtiele en indringende vorme van manipulasie en oorreding waardeur leefspasies ingeneem 

word. Die massiewe hoeveelheid data wat versamel word, word gebruik om menslike gedrag 

te beïnvloed tot voordeel van diegene wat die platforms en algoritmes besit. Digitale beheer 

het beide meer onsigbaar en meer indringend geword deur die algoritmes wat in alle elektro-

niese toerusting en sagteware ingebou is. Hierdie beheer het die effek dat menslike kreatiwiteit 

geoes en getem word. 

Die platform-ekonomie (Srnicek 2017) is ’n toonbeeld van die vorm en omvang van beheer. 

Platforms soos Google, Uber en Amazon is die mediums waardeur informasie, ekonomiese 

transaksies, dienste en sosiale interaksie gekanaliseer word. Deur die algoritmes word groot 

invloed uitgeoefen op die seleksie van inligting, wat weer gedragspatrone en denke beïnvloed. 

Die oormaat van inligting het ’n verwarrende mosaïek tot gevolg wat georden word deur 

heersende kategorieë van verbruik en beheer. In die proses word subjektiwiteite gevorm en 

onderwerp aan die bepalende invloed van die oormaat inligting gerig op bemarking en verbruik. 

Die onderwys spring hierdie invloede nie vry nie, aangesien die gebruik van elektroniese 

toerusting soos rekenaars, tablette en slimfone studente intrek in die web van sosiale media, 

kommersiële onderrigplatforms en massiewe oop aanlyn kursusse (“Massive Open Online 

Courses” oftewel MOOCs). Carrigan en Jordan (2021) wys hoe platforms soos Facebook, 

Moodle, Google Scholar en ResearchGate deelnemers in ’n digitale raamwerk vasvang. Hayes 

(2019) toon aan hoe die agentskap van onderwysers en leerders verplaas word na dié van 

sosiale aanlyn platforms, sagteware en beleid. Dit is byvoorbeeld nie meer die onderwysers 

wat kwaliteitonderrig verskaf nie, maar die onderrigprogramme en die onderwysbeleid. 

Tegnologieë dra ook by tot die standaardisering van leerinhoude en toetsing en tot die 

intensivering van bewaking. 

Die effek van die gekontroleerde samelewing is die sentralisering van mag in die hande van ’n 

klein minderheid en die ondermyning van die agentskap van al die andere. Die gekontroleerde 

samelewing is egter nie totalitêr nie, aangesien die uitvoering van mag altyd met weerstand 

gepaard gaan, volgens Foucault (1978). Geen hegemoniese mag kan volkome wees nie, aan-

gesien geleenthede vir teenhegemoniese denke en dade altyd geskep kan word. Die basiese 

waardes onderliggend aan die totstandkoming van die internet, soos die vrywillige uitruil van 

inligting en samewerking, is steeds aanwesig ten spyte van die maniere waarop kreatiwiteit 

ingepalm word. Menslike kreatiwiteit wat gebaseer is op onderliggende vibrerende materie 

(Bennett 2010) is oorvloedig en onbeheerbaar. 

  

3. Kritiese posthumanisme 

Kritiese posthumanisme verteenwoordig ’n bepaalde antwoord op die humanistiese sentrali-

sering en misbruik van mag. Dit gee erkenning aan die kritiese tradisie van die Frankfurt Skool 

waardeur die problematiek van die instrumentele rede uitgewys is. Erkenning word ook gegee 

aan die posthumanistiese tradisie waar die mens gedesentraliseer word. Kritiese posthumanisme 

neem ’n posisie in tussen die humanisme se optimistiese sentralisering van die mens en die 

antihumanistiese wanhoop waar die bestaan van die mens as toksies vir die aarde gesien word. 

Die belang van die refleksiewe rede word erken deur dit in verband te bring met ’n breër 

rasionaliteit waar die affekte verreken word wat afkomstig is van die verwantskappe met die 

liggaam, die materiële, die vele ander niemenslike lewendes en die menigvuldige organiese en 

anorganiese andere. Dit behels ’n herwaardering en herposisionering van humanistiese waardes 

soos gelykheid, vryheid, regverdigheid en empatie. Daar word besef dat hierdie waardes nie 

tot hulle reg kan kom binne die hiërargiese verhoudings van die mens tot die vele andere nie. 

Hiermee kom die politieke aard van die stryd na vore om die aarde ’n bestaanbare plek te maak. 

Die transformering van die werklikheid is ’n politieke stryd wat ook in die onderwys voortgesit 

word. ’n Demokratiese posthumanistiese politiek gee net soveel gewig aan die stem van die 

uitgeslote mense as aan dié van die vele andere wat die kosmos met mense deel, soos (om ’n 

enkele voorbeeld te noem) die amfibieë wat op die punt van uitsterwe staan (Bishop, Mainguy, 

Angulo, Lewis, Moore, Rabb en Moreno 2012). Die literatuur oor die sogenaamde sesde 

uitwissing (Ripple e.a. 2017) bevat talle voorbeelde van die maniere waarop hierdie andere 

bedreig word. Die politiek is daarop gerig om ’n huis (oikos) te skep waarin sommige nie 

floreer ten koste van ander nie. Dis ’n ekologie waar die slagspreuk van die Industriële Werkers 

van die Wêreld, “An injury to one is an injury to all” nie net op mense van toepassing is nie. 

Die posthumane (postmenslike) toestand is kenmerkend van die huidige tydperk waarin die 

vervlegtheid van die mens met die menige andere, veral tegnologie, onomkeerbaar geword het. 

Indien die binêre taal van lewende/nielewende, mens/dier en mens/omgewing gebruik word, 

verwys hierdie menige andere na al die niemenslike lewende diere, plante en organismes, asook 

die nielewende (anorganiese) menigtes. Hierdie vervlegtheid is egter nie nuut nie. Volgens 

Latour (1993) was ons nog nooit “modern” gewees nie en volgens Haraway (2006) was ons 

nog nooit “mens” gewees nie. Latour bedoel dat die modernistiese skikking waarin die mens 

teenoor die res van die wêreld geplaas word, foutief is aangesien ons (mense) nog altyd vervleg 

was met die menige andere. Haraway het iets soortgelyk in gedagte wanneer sy aantoon dat 

die humanistiese konsep mens die uitkoms is van prosesse van suiwering. Beide kritiseer dus 

die humanistiese geloof in die suiwerheid en uniekheid van die mens. In “A cyborg manifesto” 

toon Haraway (1991:151 e.v.) aan hoe die posthumanisme drie grense oorskry: dié tussen mens 

en dier, tussen mens en masjien, en tussen die fisiese en die niefisiese. Die implikasie is dat 

agentskap, subjektiwiteit en rasionaliteit nie unieke menslike eienskappe is nie, maar die effek 

van hibriede versamelings. 

Die spesifieke manier waarop met humanisme omgegaan word, onderskei kritiese post-

humanisme van neohumanisme (of transhumanisme). Alhoewel die rol van die vele andere 

erken word, gaan dit vir die transhumaan (sien eindnota 1) steeds om die humanistiese 

belangstelling in die diensbaarstelling van die andere, die sentralisering van mag en die 

versterking en “verbetering” van die mens. Hierdie motiewe kom na vore in die beelde van ’n 

supermens, die superheld of die soldaat omring deur tegnologiese prosteses. Hierdeur word die 

humanistiese meerderwaardigheid en uniekheid van die mens bevestig. Die transhumaan is 

sentraal in die gekontroleerde samelewing. 

Kritiese posthumanisme hou vas aan die humanistiese waardes van gelykheid, vryheid en 

empatie, maar ondersoek die implikasies daarvan as die mens nie meer in die sentrum is nie. 

Die sentrale politieke vraag gaan vir Hayles (1999) oor die soort posthumaan wat ons kan word. 

Hayles kritiseer die manier waarop humanisme nog steeds die botoon voer en vra na ’n 

alternatiewe manier van meer-as-mens word: 

The best possible time to contest for what the posthuman means is now, before the 

trains of thought it embodies have become laid down so firmly that it would take 

dynamite to change them. Although some current versions of the posthuman point 

toward the antihuman and the apocalyptic, we can craft others that will be conducive 

to the long-range survival of humans and of the other life-forms, biological and 

artificial, with whom we share the planet and ourselves. (Hayles 1999:291) 

Die soort posthumaan waarna Hayles verwys, vermy antihumanisme wat geassosieer word  

met die “dood van die mens”, sowel as ’n apokaliptiese en utopiese neohumanisme of trans-

humanisme. Ten spyte van die gevreesde en afskuwelike vorme van sommige neohumanismes, 

glo Hayles dat daar steeds tyd is om te besluit watter soort posthumaan ons wil wees – een wat 

bewus is van haar afhanklikheid van en verantwoordelikheid teenoor die menige andere. 

Hayles se beskrywing van posthumanistiese subjektiwiteit beweeg weg van die humanistiese 

essensiële mens met ’n vaste identiteit: 

The chaotic, unpredictable nature of complex dynamics implies that subjectivity is 

emergent rather than given, distributed rather than located solely in consciousness, 

emerging from and integrated into a chaotic world rather than occupying a position of 

mastery and control removed from it. (Hayles 1999:291) 

Aangesien posthumanisme die hiërargiese sentralisering van die mens (wit, manlik, Westers) 

bevraagteken, het dit ’n nabye verwantskap met ander kritiese tradisies soos neomaterialisme, 

feminisme en dekolonialisme. Saam met hierdie bewegings word wegbeweeg van die humanis-

tiese aannames en praktyke in Westerse filosofieë en wetenskap. Die mens neem nie ’n posisie 

van uniekheid in nie; kommunikasie vind nie net tussen mense plaas nie; agentskap is nie ’n 

uitsluitlik menslike kenmerk nie. 

Ten spyte daarvan dat “ons” nog altyd met die andere verweef is en nie agente op ons eie  

is nie, dui die effek van ons betrokkenheid op die andere op ’n verantwoordelikheid. ’n 

Posthumanistiese siening van verantwoordelikheid is nie gebaseer op die aanname van 

menslike ontologiese, etiese en intellektuele meerderwaardigheid nie. Dit bestaan eerder in ’n 

antwoord wat gebied word aan die insig van die “minder” mense en die “niemense”. Net soos 

die meerdere insig van die ondergeskikte (“subaltern”) gekoloniseerde aanvaar moet word, 

moet ook, byvoorbeeld, geluister word na die stem van die bedreigde insekte (Wagner, Grames, 

Forister, Berenbaum en Stopak 2021) of amfibieë. Hierdie verantwoordelikheid is gebaseer op 

’n beginsel van wederkerigheid waar erkenning gegee word aan die manier waarop mense 

gevorm word deur die vele andere en waar mense teruggee ter wille van ’n heilsame ekologiese 

saambestaan. 

Indien afstand geneem word van humanisme, moet kritiek ook anders werk. In die humanistiese 

tradisie rus kritiek op die binêre onderskeidinge tussen die ingeligte/oningeligte, rasionele/ 

irrasionele en waarheid/ideologie. Die ingeligte persoon beskik oor die kennis van die ware 

toedrag van sake terwyl die oningeligte persoon onder ’n vals bewussyn ly. Posthumanistiese 

kritiek is nie gebaseer op kognitiewe en morele voorrang en op die aanname van ’n absolute 

skeiding met dit wat gekritiseer word nie. ’n Kritiese benadering kan nie meer rus op die toe-

eiening van epistemiese en etiese meerderwaardigheid nie. Om te kritiseer is nie ’n blote 

kognitiewe aktiwiteit wat rus op ’n sterk onderskeid tussen subjek en objek nie, aangesien ons 

altyd deel is van wat ons kritiseer. 

Hiermee wil posthumanisme nie afstand doen van die noodsaak van kritiek nie, aangesien ’n 

ander wêreld dringend verbeel en verwerklik moet word. Kritiek is deel van die kompleksiteit 

van die bestaande en eksperimenteer met ’n ander manier van wording. Die eksperimentering 

is ’n performatiewe aksie wat ’n ander werklikheid teweegbring. Dis ’n manier van wording 

waardeur ’n werklikheid tot stand kan kom wat meer regverdig en inklusief is, aangesien dit 

verbind is aan die waardes van gelykheid, verbondenheid en vryheid. 

Die performatiewe aard van eksperimentering word deur Barad (2007) in terme van “agential 

realism” (realistiese agentskap) beskryf. Werklikheid word tot stand gebring (“performed”) 

deur die prosesse van intra-aksie. Anders as interaksie, wat dui op die verhouding tussen 

voorafbestaande entiteite, skep Barad die term intra-aksie om na die prosesse te verwys 

waardeur die entiteite tot stand kom. Realistiese agentskap verwys na die dinamiese manier 

waarop werklikheid deur diskursief-materiële intra-aksies geskep word. 

Die kritiese performatief funksioneer op dieselfde manier as dié waarop die Antroposeen tot 

stand kom. Beide rus op ’n sosiomateriële netwerk waardeur gemobiliseer word om ’n werklik-

heid tot stand te bring. Net soos die Antroposeen tot stand kom deur die sosiomateriële aksies 

van die matriks van mag funksioneer kritiek deur die assosiasies met die menige andere. 

Hierdie vorm van kritiek neem Foucault (1980) se konsep van mag ernstig op: Dit is nie iets 

wat buite die subjek bestaan nie, maar die subjek is ’n effek van die vloei van mag. Bemagtiging 

vind plaas wanneer die subjek oop is vir die effek van die andere en daarmee ook die andere 

affekteer (Deleuze en Guattari 1987:261). 

Verder verskaf kritiese posthumanisme die diskursiewe strategieë waarmee die konsentrasie 

van mag ontleed kan word, asook die maniere waarop mag anders uitgeoefen kan word. Hierdie 

strategieë, wat bestaan uit pedagogiese prosesse soos nasporing, affektiewe openheid, liggaam-

like weerstand en assosiasie met diere, word in die voorbeelde hier onder ondersoek. Insig in 

verweefdheid het ’n kritieke effek op die sentralisering van mag en kapitaal. 

  

4. Onderwys 

Enige poging om posthumanisties in die onderwys te werk moet rekening hou met die gesetel-

heid daarvan in die humanistiese tradisie. Die onderwys fokus tradisioneel op die vorming 

(Bildung) van die mens. Dit rus op ’n onderskeid tussen kultuur en natuur en hou die mens 

voor as die rentmeester van die wêreld. Volgens Snaza, Appelbaum, Bayne, Carlson, Morris, 

Rotas, Sandlin, Wallin en Weaver (2014) is die skool ’n antropologiese masjien wat daarop 

gerig is om menslike uitsonderlikheid te bevestig. Die humanistiese onderwysideaal wat  

gerig was op die vorming van ’n holistiese mens, is mettertyd vervang met ’n neoliberale 

subjektiwiteit van kompeterende individualiteit. Studente word gevorm as gedissiplineerde 

subjekte onderworpe aan gestandaardiseerde toetsing en word binne ’n verbruikerswêreld 

gesosialiseer. Die Verligtingsideaal van emansipasie het plek gemaak vir ’n nuwe vorm van 

verslawing. Die inskiklikheid (compliance) in ’n gekontroleerde samelewing word bereik deur 

voortdurende assessering, voorafbepaalde leeruitkomste en lewenslange leer. Weinig ruimte 

bestaan vir kritiese denke, kreatiwiteit en eksperimentering met ander maniere van wording. 

Deur die toenemende rol van informasietegnologieë in kennisvorming, skoolsisteme en skool-

bestuur het die onderwys deel geword van die digitale era. Ten spyte van hierdie verweefdheid 

bly transhumanistiese denkers steeds glo dat hulle in beheer is van tegnologieë wat help om 

bestaande onderwysdoelwitte te bereik deur die aflewering van die kurrikulum en die bestuur 

van leerderprogressie of -vordering. So kritiseer Weaver (2010) byvoorbeeld ’n skoolkultuur 

wat rus op die chemiese beheer of chirurgiese modifikasie van studente. Hierdie trans-

humanistiese motiewe kom byvoorbeeld tot uitdrukking in die ontwerp en aflewering van die 

massiewe oop aanlyn kursusse (MOOCs). Knox (2016) wys op die humanistiese veronder-

stellings van die rasionele en selfgerigte individu in hierdie programme. Uiteindelik verteen-

woordig dit ’n transhumanistiese posisie wat gaan om die versterking van die posisie en 

instellings van (sommige) mense, in dié geval van die sogenaamde ivy league universiteite wat 

hulle leidingsposisie in globale hoër onderwys wil behou. Onder die vaandel van openheid en 

toeganklikheid word die marginale egter ingetrek in ’n netwerk van afhanklikheid. Hierdeur 

word die teenstrydigheid in humanistiese onderwys blootgelê: Ten spyte van die humanistiese 

waardes van gelykheid, vryheid en menswaardigheid word ander mense en die vele andere aan 

nuwe vorme van onderdrukking, marginalisering en uitbuiting blootgestel. 

In teenstelling hiermee argumenteer MacCormack (2013) vir ’n “pedagogy that unthinks the 

human”. Kritiese posthumanisme toon aan dat die humanistiese geloof in die universele en 

geïsoleerde individu waarop ’n bepaalde interpretasie van die waardes van gelykheid en vryheid 

rus, nie houdbaar is nie. Daar moet ag geslaan word op die rol van die menige andere, volgens 

Taylor (2016:17): 

Think, for example, of the chains of techno-chemical processing which have already 

transformed the “food” in children’s school dinners before it enters their mouths; or the 

millions of other-than-human microbes, bacteria and parasites that circulate among 

school populations each day as young people touch computer keyboards, share iPads 

or books, and sit or play together; or the pervasive use of social media within schools, 

the peer cultures that require belonging through particular items of clothing and objects; 

as well as the ways in which schooling practices are integrated with technological 

apparatuses such as interactive whiteboards; and the surveillance regimes that deploy 

nonhuman actors including computerized registers, webcam security systems, and 

classroom video observatories. 

Snaza e.a. (2014) brei uit op die waarde van kritiese posthumanisme in die onderwys. Volgens 

hulle word ons eerstens gedwing om te besef tot watter mate alle opvoedkundige filosofieë en 

navorsing op humanistiese aannames gebaseer is. Hulle vervolg: 

Second, it allows us to reframe education to focus on how we are always already related 

to animals, machines, and things within life in schools at the K-12 and university levels. 

Third, building on and incorporating these first two insights, it enables us to begin 

exploring new, posthumanist directions in research, curriculum design, and pedagogical 

practice. (Snaza e.a. 2014:40) 

Die vraag van Hayles (1999:291) na die soort posthumaan wat ons kan word, vind weerklank 

in Gough (2004:255)se opmerking oor die kurrikulum: “The kinds of cyborg that we (and our 

children) are becoming are shaped and reshaped by the stories we mutually construct.” 

Die vraag na die soort posthumaan het ook implikasies vir die pedagogiese verhouding wat nie 

meer beperk kan word tot die onderwyser en die student nie. Beide is deel van ’n onbeperkte 

aantal verhoudings wat die prosesse van kenniswording beïnvloed. 

In die res van hierdie artikel word voorbeelde van kritiese posthumanistiese onderwys bespreek. 

Deur hierdie voorbeelde word aangetoon hoe die praktisering en teoretisering van kritiese 

posthumanisme in die onderwys materiële en diskursiewe ruimtes skep binne die hegemoniese 

konteks van informasie- en tegnokapitalisme. Daar word aangetoon hoe ’n volhoubare 

verhouding met die menige andere deur die onderwys bevorder kan word. 

4.1 Naspoor van assosiasies 

Kritiese posthumanistiese onderwys bied ’n teenvoeter vir liberale individualisme deur die 

menigvuldige assosiasies van interafhanklikheid na te speur. Angus, Cook en Evans e.a. (2001)2 

beskryf ’n Geografieprojek waarin van studente vereis word om die ANT- metode van nasporing 

(“tracing”) te gebruik om hulself as kuborg te verbeel. Die kuborg word deur Haraway 

(1991:149) gedefinieer as “a hybrid of machine and organism, a creature of social reality as 

well as a creature of fiction”. Deur hulself as sodanige kuborg te ervaar kan hulle ’n aanvoeling 

ontwikkel van die effek van menigvuldige verbintenisse met die vele andere. Die outeurs toon 

aan hoe hierdie verbintenisse nagespoor word deur die menigte assosiasies wat ’n alledaagse 

handeling moontlik maak. 

In die kursus Geografieë van Materiële Kultuur het studente, in plaas van formele onderrig, die 

opdrag gekry om die netwerke waarvan hulle ’n node is, na te gaan om vas te stel hoe hulle 

bestaan moontlik gemaak word. Die outeurs beskryf die manier waarop Geoff, ’n student, die 

netwerk naspoor waarin hy hom bevind. Die nasporing van die netwerk het begin met die 

alledaagse koppie koffie. Hy het begin met die materiële entiteite in die netwerke waarvan hy 

deel word terwyl die koffie deel word van hom. Die student spoor die netwerk na wat bestaan 

uit koffiepoeier, ’n ketel, elektrisiteit, ’n vlekvryestaallepel met ’n blou plastiekhandvatsel,  

die formica-kombuiskassie, water, ’n plastiekhouer met melk en suiker. Die nasporing wat 

plaasvind deur die verbintenisse te deurdink, daaroor op te lees en dit in die klas te bespreek, 

vind neerslag in ’n joernaal. Deur die nasporing word die kuborg-student bewus van ’n menigte 

verdere verbintenisse, soos markte waar pryse vasgestel word, infrastruktuur soos water- en 

elektrisiteitsnetwerke, produksie- en vervoerstelsels. Die koffie word byvoorbeeld deur iemand 

op ’n sekere plek in ’n bepaalde soort grond en klimaat geplant, en met bemesting, water en 

sonlig gevoed. Dit word geoes, verwerk, verpak en vervoer. Elkeen van hierdie prosesse is 

weer deel van ander netwerke en praktyke, waarvan sommige ekologiese en menslike kostes dra. 

Deur hierdie nasporing word ’n bewustheid verkry van hoe die kuborg ingebed en geïmpliseerd 

is in etiese, ekonomiese en politieke ontologieë. Die kuborg word bewus van sy/haar afhanklik-

heid van hierdie menige verbintenisse waaraan erkentlikheid gegee moet word. Hy/sy word 

ook bewus van sy/haar verantwoordelikheid teenoor elke entiteit in die netwerk. Hierdeur  

word nie net ’n morele appèl gemaak nie, maar ’n sterker eties-ontologiese een: Die vele andere 

is deel van die wording van die kuborg. Die kennis wat in die proses bekom word, is nie 

universeel nie, maar situasiespesifiek. 

Die kursus het ’n blywende impak op die student gehad: 

Even if in his more honest moments, Geoff knows he cannot live without most of the 

products he uses, and is often happy to be kept in ignorance about some of the networks 

he is part of, he says it will be one of the few courses he remembers anything of for 

more than five minutes after it has ended. Indeed this course is not really over at all, 

because now Geoff is a messy cyborg, still figuring things out, loving and hating it all 

at once.(Angus, Cook en Evans e.a. 2001:200) 

Alhoewel Gough (2004) die kritiese moontlikhede van hierdie metode van nasporing bevraag-

teken, wys die eksplisiet maak van interafhanklikhede op die manier waarop elkeen alreeds 

gekompromitteer is en daarom verantwoordelik is vir die menige andere wat deel is van die 

netwerke. Die verbruiker drink nie net ’n beker koffie nie, maar is verbind aan menige netwerke 

wat moontlik negatiewe effekte op menslike en natuurlike “hulpbronne” mag hê. Die nasporing 

lei nie altyd tot klinkklare antwoorde oor reg en verkeerd nie, aangesien die keuse vir “fair 

trade” koffie tot nadeel mag wees vir werkers op kommersiële koffieplantasies. Daar kan egter 

wel verwag word dat dit tot ’n groter sin vir verantwoordelikheid sal lei en ’n bewustheid van 

die onto-etiese implikasies. 

In sommige gevalle kan duideliker antwoorde deur nasporing bekom word. Dit is die  

geval wanneer Abrahamsson, Bertoni, Mol en Martín (2015) aantoon hoe die Omega-C-

dieetaanvulling in Skandinawiese lande tot voedseltekorte en wanvoeding in Wes-Afrika lei. 

Hulle toon aan hoe die uitputting in die streek van sekere vissoorte wat gebruik word om die 

Omega-C-aanvullings te vervaardig verband hou met die wanvoeding van mense wat uit die 

see lewe. Die naspoor van verbintenisse dui nie net op interafhanklikheid nie, maar ook op die 

effek van die verbintenisse op die vele andere. Anders as die outonome en selfbepalende 

antropos word die subjektiwiteit van die kuborg deur hierdie menige verbintenisse bepaal. 

4.2 Wording deur affektiewe openheid 

Waar die humanistiese subjek gekenmerk word deur abstrakte individualisme wat in ’n 

instrumentele verhouding met andere staan, wys posthumanisme op die dinamiese aard van 

subjektiwiteit wat ’n openheid openbaar om deur ander geaffekteer te kan word. Posthuma-

nistiese subjektiwiteit word verstaan deur middel van metaforiese konsepte soos nomade 

(Braidotti 2002) en risoom (Deleuze en Guattari 1987). Hiervolgens kan die posthumanistiese 

subjek nie as ’n geïsoleerde finale entiteit verstaan word nie, maar as een wat aktief is in ’n 

voortdurende proses van wording. Die nomade het nie ’n essensiële identiteit nie, maar word 

deur die vele toevallige ontmoetings gevorm. Anders as wortels versprei ’n risoom in alle 

rigtings om nuwe plante te vorm. Murris (2017) toon aan hoe die posthumanistiese kind nie 

volgens vooropgestelde fases ontwikkel nie, maar ’n openheid teenoor die vele andere open-

baar, insluitend die liggaam en ander materiële entiteite. Hierdie openheid maak dit moontlik 

vir die kind om op onvoorspelbare maniere geaffekteer te word. 

Die effek van openheid vir die menige andere word deur Olsson (2009) in ’n vroeë-kinder-

ontwikkeling-konteks geïllustreer. Sy maak gebruik van Deleuze en Guattari om alternatiewe 

te bied vir die heersende diskoers wat konsepte soos identiteit, maatstawwe, uitkomste en 

uitnemendheid bevat. Vir Olsson moet die kind verstaan word as iemand in ’n oop proses van 

wording deur eksperimentering met die nuwe en die onbekende. Haar spesifieke fokus is op 

die maniere waarop kinders deur beweging met nuwe subjektiwiteite eksperimenteer. Sy toon 

aan hoe met die begeertes van kinders gewerk word om nuwe werklikhede te skep. 

In die klaskamer word kinders se aanvanklike belangstelling uitgebrei deur hulle met hul 

gunstelingkarre en met foto’s van karre op ’n oorhoofse projektor te laat speel. Hulle belang-

stelling verskuif egter as hulle mettertyd meer geïnteresseerd raak in die effek van lig en 

skaduwee op die skerm as hulle die karre op verskillende maniere rangskik. In een van die 

kinders se aksiereekse soos deur Olsson (2009) beskryf, word kinders net deur mekaar 

raakgesien indien hulle ’n bepaalde kostuum aan het. Iemand sonder ’n kostuum kan nie gesien 

word nie en kan ook by tye uitgesluit voel. 

Deur hierdie aktiwiteite eksperimenteer hulle met wat objekte en liggame kan doen en wat ’n 

mens kan word. Die kinders ondersoek aan- en afwesighede, sigbaarheid en onsigbaarheid 

asook die maniere waarop uitsluiting ontmagtigend kan wees. ’n Objek soos ’n oorhoofse 

projektor is nie meer die instrument in die hande van die onderwyser om kennis oor te dra nie, 

maar dit word ’n agent saam met kinders se eksperimentering waardeur die effekte van die 

intra-aksies tussen die lewende wesens en nielewende objekte ontdek word. 

Hierdie ondersoek beaam die siening van Deleuze en Guattari (volgens Olsson 2009:76) dat 

ons nie weet wat die liggaam kan doen nie. Mens-word is ’n risoomagtige of nomadiese proses 

wat in voortdurende intra-aksie is met die andere. Die aanmoediging in hierdie klaskamer van 

sodanige wordinge is noodsaaklik as teenvoeter van die matriks van dominasie wat deur ’n 

voorgeskrewe kurrikulum en ’n hiërargiese pedagogie bemiddel word. Die subjektiwiteit van 

die kinders sprei risoomagtig uit op maniere wat nie voorspel kan word nie. Dit is ook van 

belang dat die eksperimentering met menswees op ’n vroeë stadium in kinderontwikkeling  

kan begin. 

4.3 Die weerstandige liggaam 

Die onvoorspelbaarheid van wording bied alreeds ’n teenvoeter vir die eenvormigheid wat  

eie is aan die subjektiwiteit in die Kapitaloseen. Die naspoor van assosiasies dui ook aan dat 

subjektiwiteit anders kan wees aangesien alle assosiasies kontingent is, selfs dié wat ingemessel 

is in ’n matriks van mag. Verder word identiteit as inligting voorgehou sodat subjektiwiteit 

afgelaai kan word na die internet en die liggaam nagelaat kan word. Die mag van die 

Kapitaloseen word veral op die liggaam ingeëts wat na vore kom in ’n liggaamshouding en  

-vorm, kleredrag en dieet. 

Die openinge wat in enige hibriede samestelling van mense en die andere bestaan, skep egter 

geleenthede vir weerstand waardeur ’n ander samestelling moontlik gemaak word. Alhoewel 

algoritmiese kodering en digitale platforms ’n digte net span waarbinne liggame en subjek-

tiwiteite geskep word, is daar altyd ruimte vir weerstand. Die kreatiewe en onbeheerbare 

liggaam bied weerstand teen die materiële aard van die afgedwonge inskripsies. Hierdie fokus 

op liggaamlikheid bied ’n teenvoeter vir die transhumanistiese opvatting dat liggaamlike 

beperkings oorkom kan word wanneer die bewussyn in ’n virtuele werklikheid voortbestaan 

(Hayles 1999:1). 

In hulle beskrywing van ’n kuborgpedagogie van weerstand maak Garoian en Gaudelius (2001) 

onder andere gebruik van die posthumanisme van Hayles (1999) en Deleuze (1987). Die 

konsep kuborg word gebruik om nuwe idees, beelde en mites oor die self te skep. Hulle 

dekonstrueer die inligtingsoorlading in die metanarratiewe van tegno-, en feodale kapitalisme. 

Die skrywers toon aan hoe ’n pedagogie van weerstand binne die konteks van inligting-

oorlading moontlik is deur hul bespreking van die werk van verskeie uitvoerende kunstenaars. 

Een van hierdie kunstenaars, Stelarc, gebruik die liggaam as ’n node in ’n netwerk wat in ’n 

simbiotiese verhouding staan met die digitale inligting van die internet. Hy glo dat aangesien 

ons nog altyd kuborgs was, ons tegnologie moet internaliseer eerder as om dit as iets vreemds 

en as ekstern tot die liggaam te sien. Die liggaam en tegnologie ondersteun mekaar. In sy 

vertoning Parasite word beelde van die internet op die liggaam afgebeeld. Die liggaam is egter 

nie ’n bloot passiewe skerm wat die beelde weerspieël nie, maar reageer wanneer die spiere 

gestimuleer word. Hierdeur word die liggaam ’n aktiewe deel van ’n virtuele senuweestelsel. 

Die beelde en die liggaam se reaksies word verwerk en teruggekaats op die liggaam in ’n 

sikliese proses. Alhoewel die stimulering van die spiere onwillekeurige reaksies tot gevolg het, 

neem die liggaam as dinamiese materiële organisme aktief deel aan die veranderde patrone. In 

die proses word die internet, wat dikwels in terme van ’n ontliggaamde intelligensie gesien 

word, met die fisieke liggaam gekombineer. 

Deur die projektering van beelde en informasie van die internet op die liggaam vervaag die 

onderskeid tussen die materiële en virtuele. Garoian en Gaudelius (2002:341) som die effek 

soos volg op: 

Within the metaphorical space of cyborg identity, Stelarc creates an ongoing dialectic 

between the node of technology/intelligence and the physicality/materiality of the body. 

His performance of this dialectic serves to resist the unthinking inscription of codes 

from one to the other, instead calling into question the interdependent relationship 

between the two. 

Deur hierdie eksperimentering word aangetoon dat die menslike liggaam nie deur tegnologie 

bepaal of geïgnoreer kan word nie, maar dat daar wederkerigheid bestaan tussen die liggaam 

en informasie. Garoian en Gaudlius toon die vitaliteit van die liggaam aan wat ’n agent is en 

nie bloot ’n passiewe objek van tegnologiese inskripsie nie. Hierdie wederkerige verbintenis 

tussen die liggaam en inligting is ’n belangrike teenvoeter vir die manier waarop die werklik-

heid van materiële omstandighede in die Kapitaloseen geïgnoreer word. Hiermee beweeg ’n 

posthumane pedagogie weg van die humanistiese gees/liggaam-dualisme deur erkenning te gee 

aan die materiële vitaliteit van die liggaam. 

4.4 Verby spesie-isme: leer met diere 

Behalwe die belang van die liggaam, bestaan die neiging ook om die posthumaan slegs in terme 

van die verhouding tussen mens en tegnologie te verstaan. Om erkenning te gee aan die rol van 

die liggaamlike moet die verhouding met die niemenslike lewende andere ook verreken word. 

Een van die grense wat die posthumaan oorskry, is, volgens Haraway (1991:151 e.v.), dié 

tussen mens en dier. Daarom word die humanistiese aanvaarding van menslike uitsonderlikheid 

in posthumanistiese kritiese dierestudies bevraagteken. Daar word verby spesie-isme beweeg 

wat gebaseer is op die siening van die meerderwaardigheid van die mens teenoor alle ander 

lewende wesens en waarvolgens die andere in diens van die mens gestel moet word. 

In die tradisie van kritiese dierestudies stel Dinker en Pedersen (2016) ’n “spesie-inklusiewe 

interseksionele onderwys” voor. Hulle trek ’n verband tussen die onderdrukking van diere, die 

onderdrukking van bepaalde kategorieë van mense en ekologiese degradering. Hiermee toon 

hulle aan dat die posthumaan alle verbintenisse met gelyke erns bejeën en dat ’n etiese, nie-

instrumentele verhouding met diere gekoester moet word. Dit hou in dat die perspektief van 

die dier in ag geneem moet word in al die vorme van interaksie tussen mens en dier. Daar moet 

ook ’n bewussyn geskep word van die maniere waarop diere uitgebuit, mishandel en onderdruk 

word deur inperking, manipulasie, ontneming, afskeiding, verminking en verbruik. Hulle stel 

onder andere die volgende voor: 

Reflecting on and sharing ethological insights about animals’ own feelings towards 

species kin, their environments, as well as towards humans they encounter … How does 

an animal experience being hunted, slaughtered, separated from her mother, forcibly 

inseminated, castrated, held in captivity, being a pet, forced to perform or participate  

in competitions, or being experimented upon? What does an animal need to enjoy life? 

Is an animal’s life enhanced or impedimented by human interference? (Dinker en 

Pedersen 2016:419) 

Dinker en Pedersen argumenteer nie dat diere uit die onderwys verwyder moet word nie, maar 

dat die asimmetriese verhoudings tussen mens en dier eerder bevraagteken moet word. Hulle 

(2016:419) stel onder andere die volgende elemente voor vir ’n spesies-sensitiewe onderwys: 

• ’n Ondersoek na diere se gevoelens teenoor hulle eie spesie, die omgewing en mense. 

Dit sluit in diere se ervaring daarvan om gejag, geslag, van ’n ma geskei, geforseerd 

geïnsemineer, gekastreer en gevang te word. Daar moet ook na hulle gevoelens gekyk 

word wanneer hulle as ’n troeteldier behandel word, of aan vertonings en kompetisies 

moet deelneem, of as op hulle geëksperimenteer word. 

• ’n Kritiese diskoersanalise van dierverwante onderwysmateriaal om vas te stel watter 

emosionele reaksies by kinders geproduseer word. Dit sluit in ’n kritiese ondersoek na 

die romantiese manier waarop die plaaslewe dikwels aan kinders voorgehou word in 

kinderstories en waar die realiteite van ’n dierelewe verskuil word. 

• Plaasbesoeke om boere se indrukke te bekom oor die maniere waarop diere behandel 

word. 

• Die sigbaarmaking van vleisbewerking deur ’n besoek aan die slagpale of aan hoender-

batterye. 

Dinker en Pedersen argumenteer nie soseer om alle diereprodukte te vermy nie, maar om diere 

op ’n respekvolle manier deel te maak van ’n ekologiese saambestaan. ’n Spesiessensitiewe 

opvoeding gaan nie net om die verhouding met diere nie, maar ook oor die wording van die 

posthumaan in die onderwys. Hierdeur word ’n bewustheid geskep van die effek van spesie-

isme op diere. ’n Verskuiwing moet plaasvind vanaf instrumentele nuuskierigheid en die wil 

om oor diere te leer, na leer met, van en vir hulle. Die “spesie-inklusiewe interseksionele 

onderwys” verbind ook die verhouding met diere met dié van die “minder” mense en met die 

omgewing. 

  

5. Ten slotte: van die Antroposeen na Gaia 

Die paar voorbeelde wat bespreek is, dui aan hoe ’n krities posthumanistiese onderwys ’n ander 

soort subjektiwiteit moontlik maak – een wat nie gebaseer is op die uitsonderlikheid en uniekheid 

van die mens nie. Dit is eerder ’n subjektiwiteit wat in ’n proses van wording is met die menige 

andere. Hierdie andere kan nagespoor word en sluit die liggaam, ander lewende wesens en die 

nielewende andere in. Daar is egter ook ’n groter prentjie wat in gedagte gehou moet word. 

Die klimaatsveranderingsberade bly mensgesentreerd in soverre as wat dit bestaan uit konflikte 

tussen die belange van regerings, internasionale korporasies, wetenskaplikes, ’n nuwe geslag 

en gemarginaliseerde gemeenskappe. Die oorverdowende stilte van die menige andere lewende 

niemense en die nielewendes word tot ons eie nadeel geïgnoreer. Soos met die gebrek aan 

reaksie op Nietzsche (2001, para. 125) se aankondiging oor die “afsterwe van God” het die 

besef van die verwante “afsterwe van die mens” (Foucault 2006:341) nog nie deurgedring nie. 

Ons bly vashou aan die illusie dat alles kan voortgaan asof ons (mense) in beheer is van die 

toekoms van die aarde. Kritiese posthumanisme wys op die noodsaak daarvan om radikaal 

anders te bestaan ter wille van die ekologiese houdbaarheid van Gaia. Waar die Antroposeen 

menslike mag en oorheersing vier, bring Gaia ons (mense) terug Moeder Aarde toe deur ’n 

teregwysing van hoe ons afhanklik is van al die andere. Krities posthumanistiese onderwys 

verteenwoordig een poging om wederkerige en respekvolle verhoudings te herstel. 

Eindnotas 

1 Postmens sou as sinoniem vir die begrip posthumaan gebruik kon word, hoewel dit nie in 

die literatuur so gebruik word nie. 

2 Ek gebruik “e.a.” hier aangesien dit na die niemenslike “outeurs” van die artikel verwys. 

Opsomming 

Die artikel oorweeg die rol van afwykende minderheidsuitsprake in die Suid-Afrikaanse 

regsbestel. Dit vind plaas teen die agtergrond van die sogenaamde siviele minagtingsreël wat 

ingevolge mosie verkry word. Die regspraak in die Konstitusionele Hof tussen die Zondo 

Kommissie van Ondersoek teen die vorige staatspresident, Jacob Zuma, word as kontekstuele 

agtergrond gebruik. Daar word na al drie uitsprake verwys en kritiek word uitgespreek teen die 

bewoording en redevoering in die minderheidsuitsprake wat in die tweede en derde aansoeke 

gelewer is. Die oplegging van ’n suiwere strafsanksie (onopgeskorte gevangenisstraf) in 

teenstelling met ’n gebiedende sanksie (wat opgeskorte gevangenisstraf as moontlikheid 

insluit) word toegelig as die kernverskil in die uitsprake van die meerderheids- en 

minderheidsuitsprake na die tweede aansoek. Beide die minderheidsuitsprake na die tweede en 

derde aansoeke word gekritiseer: in die geval van die tweede aansoek, op grond van die 

woordkeuses en redevoering daarvan; en in die derde aansoek, op sterkte van die redevoering 

en miskenning van ’n interne Konstitusionele Hof-praktyksreël. Minderheids-/afwykende 

uitsprake word dikwels deur die howe gelewer en is dus nie noemenswaardig in Suid-

Afrikaanse regspleging nie. Minderheidsuitsprake lewer dikwels ’n waardevolle bydrae tot 

ewewigtige regspleging. Die kritiese ontleding lei egter noodwendig tot ’n heroorweging  

van die plek en rol van minderheids-/afwykende) uitsprake in die Suid-Afrikaanse regsbestel. 

Daar word betoog dat ten spyte van die voordele van afwykende uitsprake, vier riglyne gevolg 

kan word deur veral regters in die Konstitusionele Hof, wat selfbeheersing, nederigheid, 

behoorlike beraadslaging tussen regters en navolging van die hof se eie presedente insluit.  

Wat die substantiewe en prosedurele aspekte van siviele minagting betref, bied die uitspraak 

in die tweede aansoek nou gevestigde gesag vir die voortgesette grondwetlike erkenning van 

die siviele minagtingsreël. Verder, dat dit voortaan gesag bied vir die oplegging van ’n  

suiwer strafsanksie in buitengewone gevalle van siviele minagting, mits dit aan streng 

regverdigheidsnorme teenoor die contemnor voldoen. 

Abstract 

The role of dissenting (minority) judgments in the South African legal system with 

reference to contempt of court in civil context 

The article considers the role of dissenting judgments in the South African jurisprudence. The 

consideration takes place against the background of the so-called civil contempt of court orders 

obtained by litigants by civil motion procedure. It uses the recent Constitutional Court litigation 

between the Zondo Commission of Inquiry and the former president of South Africa,  

Jacob Zuma as a contextual background. The litigation included two applications by the 

commission against Zuma. The first was a successful application to compel his co-operation 

with the commission, and the second was to declare him in contempt of court and to order him 

to a period of unsuspended (direct) imprisonment. This order was therefore imposing a purely 

punitive as opposed to a coercive sanction for his contempt of court. Zuma did not join issue 

in the first two applications. After the first application the Constitutional Court issued a 

directive to Zuma inviting him to file papers in which he advanced reasons why an order for 

his committal should not be made in the event that the court found him in contempt. Again, he 

did not avail himself of this opportunity. In the majority judgment in the second application 

Khampepe J explained that the purpose of the directive was to afford the respondent the 

opportunity to put his case before the court ensuring for him the fairest possible chance  

to ensure his fair treatment on par with the fair trial rights in criminal cases as set out in  

section 35 of the Constitution. In effect, this measure constituted a development of the common 

law procedure relating to civil contempt orders and in particular as to the appropriateness of 

imposing direct orders of committal. In a third application Zuma unsuccessfully applied for  

the rescission of the court order made in the second application and advanced that the order 

had violated his various constitutional rights, constituting “errors” which in terms of the 

Constitutional Court rules entitled him to a rescission of the judgment and the order. Except in 

the judgment in the first application the Constitutional Court delivered six to two split opinions 

in the second and third applications. The litigation with reference to imposing an unsuspended 

imprisonment sentence brought on motion was unprecedented in South African jurisprudence 

and the majority and minority judgments strongly differed on the appropriateness of a direct 

committal sanction. The majority held that the nature of Zuma’s extra-curial contempt of court 

was so vehement and persistent that it had no choice but to impose a sentence that would 

immediately vindicate the Constitution, the administration of justice and the rule of law. 

Imposing a suspended imprisonment sentence according to the majority, would be tantamount 

to imposing an ineffective (a brutum fulmen) judgment that would serve no purpose in these 

peculiar circumstances. Opposed hereto, the minority held that a coercive sanction by way of 

imposing a suspended committal order would be more constitutionally compliant. The minority 

judgment (in the second application) reasoned that the civil contempt process, being a hybrid 

process of civil and criminal law, ought to ensure the full range of fair trial rights stipulated in 

section 35 of the Constitution in criminal cases. The minority stressed that the uniqueness of 

the facts of the matter did not justify any possibility of violation of Zuma’s rights, particular 

that of his right to freedom guaranteed in section 12 of the Constitution. The minority, however, 

failed to contemplate the constitutionality of a process which may have followed if Zuma again 

failed to heed the order to comply with the Commission following upon a coercive order of 

suspended committal. While the fact that the court delivered split judgments is nothing 

remarkable in South African jurisprudence, the wording of, and the reasoning employed by, 

the minority judgments are criticised. This criticism inevitably leads to a revisitation of the 

place and the role of minority/dissenting judgments in South African courts. With reference  

to local and international sources it is submitted that while there are definite advantages to 

dissenting judgments in our constitutional dispensation, caution needs to be exercised in 

delivering dissenting judgments, particularly in matters of great public interest and political 

sensitivity. This is so that particularly our apex court conveys a uniform message on matters 

foundational to our democratic order and achieved through judges deliberating more extensively 

before judgments are delivered. It is proposed that a set of four principles ought to be considered 

particularly in matters of the degree of public importance and political sensitivity as was the 

case in casu: (a) that courts of last instance, mindful that the litigant has no further recourse to 

appeal or review processes, must exercise restraint in their different opinions. Judges ought to 

be mindful of the political sensitivities involved in matters of high public interest and be 

sensitive to the fact that the wording in their judgments should not contribute to public unrest; 

(b) that all judgments, particularly dissenting judgments, ought to be written in a spirit of 

humility as exemplified by the late Langa CJ, and not in a spirit of self-importance or an attitude 

of asserting an individual opinion at all costs; (c) that all of the aforementioned can be achieved 

only if judges deliberate extensively in cases of differing opinions among them. It is proposed 

that the office of the chief justice publish the manner in which particularly the Constitutional 

Court deliberates in cases of dissenting judgments; (d) that judges honour the Constitutional 

Court’s own decision to follow its own precedent. The article illustrates how the judge who 

delivered the third judgment flagrantly violated this rule of court practice. On the substantive 

and procedural aspects of civil contempt of court it is argued that the second judgment of the 

Constitutional Court serves as continued recognition of the civil contempt process in South 

African law as constitutionally compliant. Further, that the court has developed the common 

law to find that a purely punitive sanction in exceptional cases may be appropriate in contempt 

of court proceedings brought by motion procedure. A purely punitive sanction will, however, 

be justified only on condition that the contemnor is afforded all possible opportunity to advance 

reasons why he should not be subjected to any other sanction. 

Keywords: civil contempt motions; coercive orders; contempt of court; dissenting judgments; 

punitive orders  

  

1. Inleiding 

Die Konstitusionele Hof-uitspraak op 28 Januarie 20211 in die regsgeding tussen die sekretaris 

van die Geregtelike Kommissie van Ondersoek na Bewerings van Staatskaping, Korrupsie  

en Bedrog in die Openbare Sektor (“die Zondo-kommissie”)2 en voormalige Suid-Afrikaanse 

president Jacob Zuma was die spreekwoordelike eerste salvo skote in wat uiteindelik ’n veel 

langer twis sou word.3 

Teen die algemene en kontekstuele agtergrond van hierdie regspraak besin hierdie bydrae 

eerstens oor die rol en plek van afwykende/minderheidsuitsprake in ’n grondwetlike demokrasie. 

Onder andere Taylor beklemtoon die belang van so ’n oordenking wanneer sy opmerk:4 

The court has, for the most part, been beyond reproach on these scores [die hantering 

van gesonde debat en afwykende uitsprake]. But the need for judicial discipline is 

heightened in politically divisive cases where the court’s own words may be used 

against it by a litigant on the losing side. 

Tweedens word die regstandpunt ten opsigte van sogenaamde siviele minagting van hofbevele 

ondersoek. 

Voordat die besonderhede van die drie hofaansoeke in die Zondo-Zuma-aangeleentheid van 

nader bekyk word, is die volgende twee opmerkings ’n gepaste wegspringplek. In die eerste 

plek is dit belangrik om in gedagte te hou dat die Zondo-kommissie se eerste aansoek ’n 

aansoek was om te verplig. Dié maatreël word gereeld in siviele gedinge gebruik om ’n 

opponentlitigant wat versuim om tydig op die aansoeker se wettige versoeke te reageer, te 

verplig om saam te werk sodat die siviele proses nie vertraag word nie.5 Boonop stel so ’n 

aansoek die aansoeker in staat om sy grondwetlike reg op toegang tot die howe6 doeltreffend 

uit te oefen deur ’n saak binne ’n redelike tyd af te handel. Daarom behoort so ’n aansoek 

beskou te word as ’n kerndeel van enige verdere proses(se) wat uit ’n respondent se voort-

gesette versuim kan spruit (soos trouens in die Zondo-Zuma-aangeleentheid gebeur het). 

Die tweede opmerking is dat die Zondo-kommissie wel ander regshulpmoontlikhede as ’n 

siviele mosie in die Konstitusionele Hof gehad het – iets wat veral die minderheidsuitsprake  

in die tweede en derde aansoeke sterk beklemtoon het. Die kommissie kry sy statutêre gesag 

van die Kommissiewet.7 Die regulasies ingevolge artikel 1 van dié wet reël kommissie-

werksaamhede, en artikel 12(1) bepaal dat enigiemand wat ’n kommissievoorsitter of -lid 

beledig of verkleineer skuldig is aan ’n misdryf en by skuldigbevinding strafbaar met ’n boete 

of gevangenisstraf van ses maande is.8 Kragtens artikel 6 is dit ook ’n misdryf om te weier om 

voor ’n kommissie te verskyn en te getuig, wat eweneens by skuldigbevinding strafbaar is  

met ’n boete of ses maande se gevangenisstraf. Die kommissie kon dus op hierdie bepalings 

staatgemaak het om ’n strafregtelike klag teen Zuma te lê. Boonop kon die kommissie die 

respondent se versuim om saam te werk van meet af aan na die direkteur van nasionale 

vervolging verwys het. Dié sou dan kon besluit het of daar ’n prima facie-saak van minagting 

van die hof teen Zuma bestaan en indien wel, of vervolging ingestel moet word. 

  

2. Die eerste aansoek 

Nieteenstaande die alternatiewe tot sy beskikking, het die kommissie besluit om die 

Konstitusionele Hof te nader om ’n bevel om Zuma te verplig om op die kommissie se 

getuiedagvaardings en aanwysings te reageer. Die aansoek is op ’n dringende grondslag 

ingedien. Zuma het dit nie teengestaan nie, en direkte hoftoegang is uiteindelik toegestaan. Die 

uitspraak uit die pen van regter Jafta was eenparig. 

Dít was egter die eerste en laaste keer dat die hof in hierdie aangeleentheid uit een mond sou 

praat, wat op sigself nie juis noemenswaardig is nie. Wat die minderheidsuitsprake egter 

belangrik maak, is (a) die onteenseglik groot openbare belang en politieke neteligheid van die 

saak; (b) die omvang van die respondent se herhaalde minagtende optrede en opmerkings oor 

die kommissie, die kommissievoorsitter en die Konstitusionele Hof; en (c) die felheid en 

reëlmaat waarmee dié opmerkings buite die hof gemaak is. Hierdie faktore het dan ook direk 

daartoe gelei dat ’n suiwer strafsanksie uiteindelik opgelê is. 

’n Belangrike oorweging in die studie van die eerste aansoek is dié van verantwoordings-

pligtigheid, synde een van die grondbepalings in die Grondwet.9 Die versekering van verant-

woordingspligtigheid, én van “’n responsiewe ingesteldheid en openheid”,10 is juis waarom 

Suid-Afrika op ’n veelpartydemokrasie gegrond is. Daarbenewens, soos regter Jafta ook in die 

eerste uitspraak opgemerk het,11 was die respondent ingevolge die kommissie-opdrag (wat 

Zuma self nog as destydse president onderteken het) ’n belangrike rolspeler in die ondersoek. 

Daarom was dit van die allergrootste openbare belang dat Zuma, onder wie se presidentskap 

staatskaping en grootskaalse bedrog en diefstal van openbare geld plaasgevind het, moes 

getuig. In dié verband, en veral oor wanneer ’n saak as “van openbare belang” beskou behoort 

te word, bied regter Jafta ’n nuttige uiteensetting in die eerste uitspraak.12 Om te bepaal of ’n 

aangeleentheid van openbare belang is, word ’n objektiewe toets vereis. “Belang”, sê die hof, 

kan verwys na blote openbare besorgdheid of, in sy felste vorm, openbare angs en kommer, 

wat hier die geval was. Teen die agtergrond van die groot nasionale belang van die saak  

behoort die omvang nie net van die respondent se versuim om met die kommissie saam te  

werk nie, maar ook van sy minagtende optrede ten volle verreken te word. Dít was dan ook  

die kernoorweging van die meerderheidsuitspraak in die tweede aansoek, waarmee die 

minderheidsuitspraak heftig verskil het.13 

Dat die respondent nie die eerste (óf, trouens, die tweede) aansoek teengestaan het nie, was 

tekenend van sy algemene minagting en versuim uit die staanspoor. Die hof brei heelwat hierop 

uit in die eerste uitspraak, en dit is onnodig om dit hier te herhaal.14 Wat egter duidelik is, is 

dat die respondent se verpligbaarheid (compellability) in hierdie aansoek nie in afsondering 

beskou moet word nie, maar as deel van die respondent se willekeurige versuim en opsetlike 

minagting van die kommissie (die spil waarom die beslissings in die tweede en derde aansoeke 

gedraai het). Ofskoon die kommissie die respondent én sy regsverteenwoordigers deurgaans 

inskiklik, eerbiedig en hoflik hanteer het, wek sy versuim die indruk van ’n opsetlike 

vertragingstaktiek – in so ’n mate dat dit op ’n tipe ongelykheid voor die reg, of verhewenheid 

bo die reg, neerkom.15 

Die res van die eerste uitspraak is van mindere belang, en dus verwys ek hier net kernagtig 

daarna. Die kommissie het hoofsaaklik op die dringendheid van die saak gesteun om direkte 

toegang tot die hof te verkry omdat sy (die kommissie se) ampsduur op 31 Maart 2021 sou 

verstryk. Hieraan het die hof nie met groot oorgawe gebyt nie omdat die kommissie self, 

volgens die hof, sodanige dringendheid veroorsaak het.16 Hierdie aspek word nie hier verder 

bespreek nie. Faktore wat die hof wél in ag geneem het, was die geregtigheidsbelang van die 

saak, dat die aansoek nie teengestaan is nie, en dat daar ’n redelike kans op sukses was.17 Die 

deurslaggewende oorweging vir direkte toegang tot die hof was egter die openbare belang van 

die saak.18 

  

3. Die tweede aansoek 

Reeds voor die kommissie se tweede hofaansoek – dié keer om Zuma aan minagting van die 

hof skuldig te bevind en ’n onopgeskorte gevangenisstraf op te lê – het ’n mens nie Nostradamus 

se heldersiendheid nodig gehad om te weet dat die respondent weer sou versuim om te verskyn 

nie. Daarvoor was sy openbare uitsprake, meestal by monde van die Zuma-stigting, te fel, 

minagtend en aanhoudend.19 Dit verg nietemin Salomo se wysheid om die meerderheidsuitspraak 

deur ses regters uit die pen van regter Khampepe en die minderheidsuitspraak, wat deur 

onderskeidelik regters Theron en Jafta geskryf en ondersteun is, sinvol te ontleed. Ek lig hier 

slegs die kernaspekte uit. 

Almal was dit eens dat Zuma, wat ook nie hierdie aansoek teengestaan het nie – skuldig was, 

en uiteindelik skuldig bevind moet word, aan minagting van die hof. Die meerderheids- en 

minderheidsuitsprake het nie enigsins hieroor verskil nie, en ook nie oor die openbare belang 

van die saak en die felheid van die respondent se minagtende optrede nie. Die drie vereistes  

vir minagting van die hof, naamlik (a) die bestaan van ’n hofbevel teen die contemnor, (b) die 

behoorlike betekening daarvan aan sodanige persoon, en (c) die contemnor se versuim om  

aan die bevel te voldoen, is immers alles behoorlik voor die hof bewys. In so ’n geval ontstaan 

die vermoede dat die versuim moedswillig en te kwader trou is,20 en rus die bewyslas op die 

respondent om op ’n oorwig van waarskynlikheid aan te toon dat dit nié so is nie. 

As die hof enigsins oor moedswilligheid en kwade trou twyfel, moet die contemnor, nes ’n 

beskuldigde in ’n strafsaak, die voordeel van die twyfel geniet en vrygelaat word. Hierdie 

gemeenregtelike ontwikkeling (verwysend na die respondent se bewyslas in ’n siviele aansoek 

om minagting) het in die Hoogste Hof van Appèl se uitspraak in Fakie v CCII Systems (Pty) 

Ltd21 (hierna “Fakie”) geskied om die siviele proses van die hof met grondwetlike vereistes  

te versoen. In daardie uitspraak het die Appèlhof die gemeenregtelike siviele minagtingsreël  

as grondwetlik en steeds as deel van die Suid-Afrikaanse reg erken. Die hof het samevattend 

hieroor as volg beslis: 22 

a) Die siviele minagtingsprosedure bied die geleentheid aan ’n siviele litigant om ’n bevel te 

bekom wat die teenstander dwing om iets te doen of nie te doen nie. (Die hof het hier verwys 

na die gebruiklike aansoek om te verplig.) 

b) Sodanige bevel deur die hof stel ’n litigant in staat om by die verdere versuim van die 

teenstander weer die hof te nader om ’n verklarende bevel dat dié skuldig is aan minagting van 

die hof. Die applikant sal in so ’n geval daarmee saam die hof versoek om die teenstander ’n 

strafsanksie op te lê. 

c) Hierdie sanksie het gewoonlik, maar nie altyd nie23 ten doel om die opponent te dwing om 

aan die bepalings van die vorige bevel te voldoen.24 

Deel van die unieke aard van die twis tussen die kommissie en Zuma is dat nog geen hof sedert 

die aanvang van die Suid-Afrikaanse demokrasie die hele instelling en proses van siviele 

minagting, en veral die geskiktheid van onopgeskorte gevangenisstraf as sanksie teen die 

contemnor, onder die loep moes neem nie, altans nie teen ’n agtergrond soos dié in hierdie saak 

nie. Verskeie sake het wel aspekte daarvan onder die soeklig geplaas,25 maar nooit in so ’n 

konteks nie. Wat seker is, is dat ons reg ná 1994 wel nog die siviele minagtingsreël behoorlik 

erken. Wat egter tot en met die Zondo-Zuma-geval onseker was, was of ’n suiwer strafsanksie 

gepas is in sulke gedinge, veral omdat geen hof dit nog voorheen opgelê het nie.26 Dít het regter 

Khampepe in die meerderheidsuitspraak erken toe sy opgemerk het dat die saak voor die hof 

in só ’n mate uitsonderlik is dat daar geen regspresedent daarvoor bestaan nie.27 

Terwyl die meerderheidsuitspraak dus grootliks op die uniekheid van die saak gesteun het om 

die hof se magte ingevolge artikels 165 en 172 van die Grondwet uit te oefen en ’n suiwer 

strafsanksie op te lê, het die minderheidsuitspraak in sowel die tweede as die derde aansoek 

hiermee verskil.28 In albei aansoeke was die kern van die verskil tussen die meerderheids-  

en minderheidsuitsprake die hof se bevoegdheid om ’n suiwer strafsanksie in plaas van ’n 

gebiedende bevel (coercive order) op te lê. Die meerderheid van die regters het onopgeskorte 

gevangenisstraf as gepas beskou. Hul redes hiervoor was (a) die noodsaaklikheid daarvan om 

nie ’n ondoeltreffende uitspraak (brutum fulmen) te lewer nie, wat ’n opgeskorte vonnis wel 

sou wees in die lig van die respondent se optrede,29 (b) die moontlikheid van verdere minagting 

van die hof en die oppergesag van die reg indien ’n opgeskorte vonnis opgelê sou word,30 en 

(c) die belang daarvan om ’n sanksie op te lê wat nie met ’n opgeskorte vonnis bereik sou kon 

word nie, en sodoende die oppergesag van die reg onverwyld te herstel en af te dwing.31 Vir 

die minderheid was dit egter belangrik dat die respondent nog ’n kans gegun moes word om sy 

minagtende optrede reg te stel. Dít, het hulle gemeen, sou bereik kon word deur die oplegging 

van ’n verdere gebiedende bevel gekoppel aan ’n opgeskorte gevangenisstraf, mits hy nie weer 

aan minagting van die hof skuldig bevind word nie.32 

Dit is op hierdie punt ook belangrik om daarop te let dat Zuma vooraf ingevolge ’n direktief 

van die hof genooi was om ’n beëdigde verklaring in te dien oor ’n gepaste vonnis ingeval hy 

aan minagting van die hof skuldig bevind sou word.33 Hy het egter nie van dié geleentheid 

gebruik gemaak nie.34 Regter Khampepe het verduidelik hoekom hierdie direktief uitgereik is: 

Dit was om Zuma in hierdie uitsonderlike geval ’n regverdige proses te bied sodat artikel 12 

van die Grondwet eerbiedig word, wat soortgelyk is aan die regverdigeverhoorwaarborge 

vervat in artikel 35 van die Grondwet. Dit was uiteraard ook nodig omdat die moontlikheid 

bestaan het dat hy van sy vryheid ontneem kon word.35 

 

4. Die derde aansoek 

Voor Zuma se mislukte aansoek om die tersydestelling van die bevel in die tweede aansoek het 

Taylor36 soos volg bespiegel: 

This is what hangs in the balance in Zuma’s rescission application: Will the court affirm 

both the value of the dissent and the finality of the majority decision? Or will the judges 

stubbornly rehash the debate that previously divided them and so fall prey to the attack 

on the court’s authority? Somewhat paradoxically, if the virtues of dissent are to be 

vindicated, the court must now affirm in unanimous voice that it has settled the law – 

and settled it finally. 

Ongelukkig is Taylor se hoop beskaam, en het die derde aansoek presies opgelewer wat sy 

gehoop het nié sou gebeur nie. Ek bepaal my weer net by daardie besonderhede van die derde 

aansoek wat vir hierdie bespreking ter sake is. 

In die besef dat ’n appèl of hersieningsaansoek onmoontlik is ten opsigte van ’n bevel van die 

Konstitusionele Hof, het Zuma en sy adviseurs met hierdie aansoek na die grashalm gegryp 

om die hof se bevel in die tweede uitspraak ter syde te laat stel.37 Die kern van hul argument 

was dat die meerderheidsuitspraak in die tweede aansoek foute en/of nalatigheid behels het wat 

ingevolge eenvormige hofreël 42 en/of die gemenereg ter syde gestel kon word.38 Die span het 

voorts aangevoer dat as die hof tersydestelling sou weier, Zuma ’n behoorlike kans gegun moes 

word om die hof oor ’n gepaste vonnis toe te spreek. Die “as” waarom Zuma se argumente 

gedraai het, is merkbaar volgens die bewoording en argumente van die minderheidsuitspraak 

deur regter Theron in die tweede aansoek ingeklee. Regter Khampepe het die kern van die 

applikant se saak as volg saamgevat:39 (a) Die essensie van Zuma se saak was dat ’n aantal van 

sy fundamentele regte ingevolge die Grondwet geskend word, bepaald daardie regte vervat in 

artikels 12, 34 en 35. (b) As gevolg hiervan het die uitspraak en hofbevel ’n aantal foute bevat 

ingevolge waarvan dit ter syde gestel kon word. (c) Die ooglopendste fout was dat die hof geen 

ondersoek ingevolge artikel 36 van die Grondwet gedoen het ten einde vas te stel of sodanige 

beperkings regverdigbaar was nie. (d) Volgens Zuma kon die hofuitspraak en bevel, as gevolg 

van die genoemde onreëlmatighede, nie die toets deurstaan gemeet aan die Konstitusionele 

Hof-reël 42 saamgelees met hofreël 29 nie. (e) Dat reël 42 uitvoering moet gee aan die 

voorbehoudsbepaling van reël 2940 met die nodige aanpassings. Dit het dan die effek dat ’n 

“fout” begaan is wat herstel mag word wat ’n ongrondwetlike hofbevel insluit. 

Die aansoek was, en so het regter Khampepe ook bevind, heel duidelik ’n mosterd-na-die-

maal- en onvanpaste poging om weer die meriete van die minagtingsaansoek op te haal:  

Zuma se argumente hoort tuis in ’n appèl, nie in ’n tersydestellingsaansoek nie.41 Kortom  

gaan ’n tersydestellingsaansoek daaroor of ’n aansoeker die vereistes vir tersydestelling van 

hofbevele42 ingevolge hetsy die gemenereg of die eenvormige hofreël 42 kan bewys. Wat betref 

die functus officio-reël, en die reël dat litigasie binne die kortste moontlike tyd afgehandel moet 

word,43 het Zuma gewoon geen gronde aangevoer wat tersydestelling kon regverdig nie. Wat 

die gemeenregtelike vereistes vir tersydestelling betref, het hy ewe jammerlik daarin misluk 

om redelike en bevredigende redes vir sy versuim aan te voer en aan te toon dat hy ’n bona 

fide-verweer met ’n redelike kans op sukses het.44 Die hof het laastens ook daarop gewys dat 

dit in die belang van die regspleging is dat die gronde vir tersydestelling versigtig omskryf en 

beperk word; so nie sal dit ’n stortvloed van nimmereindigende litigasie ontlok.45 

Nes in die tweede aansoek, verskil die minderheidsuitspraak, uit die pen van regter Jafta, lynreg 

met die meerderheidsuitspraak. Regter Jafta begin46 deur te beklemtoon dat hy nie die aansoek 

as ’n appèlaansoek beskou nie; hy erken voorts dat daar geen reg van appèl teen uitsprake van 

die Konstitusionele Hof bestaan nie.47 Dan redeneer hy egter dat Suid-Afrika én vele ander 

regsgebiede wêreldwyd steeds die tersydestellingsreël erken, en dat “all of them recognise that 

finality and certainty cannot take precedence over an injustice and they also acknowledge that 

errors resulting in an injustice do occur in the process of granting orders by courts.”48 

Hieruit blyk dit duidelik dat regter Jafta in hierdie stadium kies om te vergeet dat die hof, 

waarvan hy deel uitmaak, reeds in die tweede aansoek gesaghebbend oor die meriete van die 

saak beslis het, en dat hy nou die uitspraak in die derde aansoek gebruik om, soos wat Taylor 

gevrees het, weer argumente oor meriete op te haal. Ek glo daar was wel heelwat meriete in 

die minderheidsuitspraak ten opsigte van die grondwetlikheid van die siviele minagtingsproses, 

waaronder die oplegging van onopgeskorte gevangenisstraf.49 Daarmee het die tweede uitspraak 

egter reeds deeglik gehandel. Die derde uitspraak het egter oor die tersydestelling van ’n vorige 

hofbevel gegaan, en daarom was die hof in hierdie stadium functus officio ten opsigte van die 

minagtingsproses.50 

Wat is die plek en rol van minderheidsuitsprake in die huidige Suid-Afrikaanse regsbestel dan 

werklik? 

5. Die plek en rol van minderheidsuitsprake 

Dit was ironies genoeg Zuma self wat glo in 2012 die kwessie van afwykende hofuitsprake in 

die Suid-Afrikaanse regspleging te berde gebring het. Hy het die volgende uitlating gemaak 

toe hy die Konstitusionele Hof se magte wou laat hersien,51 en dit sodoende duidelik gemaak 

dat hy óf nie grondwetlike demokrasie verstaan nie óf ander beweegredes gehad het wat niks 

met grondwetlike waarborge en waardes te doen het nie: 

How could you say that (the) judgment is absolutely correct when the judges 

themselves have different views about it? We don’t want to review the Constitutional 

Court, we want to review its powers. It is after experience that some of the decisions 

are not decisions that every other judge in the Constitutional Court agrees with … There 

are dissenting judgments. You will find that the dissenting one has more logic than the 

one that enjoyed the majority. What do you do in that case? That’s what has made the 

issue to become (one) of concern. 

Bilchitz52 wys daarop dat die skryf van afwykende (minderheids)uitsprake nie ’n universele 

praktyk is nie, maar slegs in sivieleregsjurisdiksies, en natuurlik Suid-Afrika, bestaan. 

Sivieleregsjurisdiksies gebruik slegs een uitspraak per saak. Bilchitz verwys voorts na die 

historiese praktyk in die VSA dat elke regter ’n aparte (seriatim-) uitspraak ten opsigte van 

elke kwessie in ’n bepaalde saak sou skryf. Dit het dit egter bemoeilik om die ratio decidendi 

van elke saak te bepaal, en het ook weinig gesprek (beraadslaging) tussen regters tot gevolg 

gehad, omdat elkeen vir sy of haar eie uitspraak verantwoordelik was. Regspleging was dus, 

aldus Bilchitz, beoordelend (adjudicative) in plaas van raadplegend (deliberative). Daarom het 

die destydse Amerikaanse hoofregter John Marshall die seriatim-metodologie beëindig, en 

vereis dat die hof eenparige uitsprake lewer om die gesag van die Amerikaanse hooggeregshof, 

as een van die VSA se drie regeringsvertakkings, te bekragtig. Die praktyk van eenparige 

uitsprake het egter vier jaar later verdwyn, omdat eenstemmigheid oor alle aspekte van ’n saak 

gewoon nie haalbaar was nie. 

Die meeste regsgeleerdes is dit eens oor die waardevolle bydrae van afwykende uitsprake in 

ons regspleging.53 Nogtans moet hierdie uitsprake op beheerste en omsigtige wyse gelewer 

word. Die bekende Amerikaanse regskenner Roscoe Pound het in 1953 ’n artikel in dié verband 

geskryf.54 Hy wys onder meer daarop dat die Amerikaanse prokureursvereniging in 1924 ’n 

regsreël oor afwykende uitsprake uitgereik het wat soos volg lui: 

It is of high importance that judges constituting a court of last resort should use effort 

and self-restraint to promote solidarity of conclusion and the consequent influence of 

judicial decision. A judge should not yield to pride of opinion or value more highly his 

individual reputation than that of the court to which he should be loyal. Except in case 

of conscientious difference of opinion on fundamental principle, dissenting opinions 

should be discouraged in courts of last resort. 

As bostaande reël op die uitsprake in die Zondo-Zuma-aangeleentheid toegepas word, is dit 

maklik om veral by die lees van die tweede uitspraak te glo dat die onderskeie regters byna 

antagonisties teenoor mekaar was, te oordeel aan hul woordkeuse.55 Boonop kan ’n mens tereg 

vra hoeveel oorlegpleging daar voor hierdie uitsprake tussen die regters plaasgevind het. Wat 

hierdie kwessies veral belangrik maak, is die huidige politieke klimaat in Suid-Afrika, wat 

gekenmerk word deur felle verskille tussen politieke faksies, wat ongelukkig die afgelope tyd 

ook toenemend die onderwerp van geregtelike beslissings word. Daarbenewens ly dit geen 

twyfel nie dat hierdie faksiegevegte ironies genoeg juis te make het met wat die Zondo-

kommissie ondersoek het, naamlik staatskaping en grootskaalse plundery van staatsgeld met 

Zuma aan die stuur van die regering. Suid-Afrikaners het nou meer as ooit vantevore ’n hoogste 

hof nodig wat die Grondwet sterk ondersteun en op navolging van die oppergesag van die reg 

aandring. Retoriek soos die volgende in die minderheidsuitspraak deur regter Theron56 doen 

die hof oneer aan en behoort ter beskerming van die Grondwet vermy te word: 

The main judgment, by its own admission, has pushed the bounds of our law of 

contempt in order to meet these exceptional circumstances. The danger of this approach 

is foreshadowed in the wellknown aphorism quoted at the outset of this judgment.  

It has led to the creation of bad law. As I demonstrate, the law is not just bad; it is 

unconstitutional.57 

De Vos58 maan teen wat hy geregtelike agteruitgang (judicial decadence) noem, en hou die 

volgende as vereistes vir die ideale afwykende uitspraak voor: 

There is nothing wrong with a dissenting judge penning a robust, but good faith, 

defence of the minority view – even when the dissenting judgment contains pointed, 

even biting, criticism of the majority judgment. (The same holds true for criticism by 

the majority of a dissenting judgment.) But the caveat here is that judges should avoid 

judicial decadence – winning an argument or wanting to be seen as having been right 

at all cost, regardless the consequences. To avoid this, criticism should be honestly 

offered, should be based on the sincerely held views of the dissenting judges, should 

not deliberately or negligently misconstrue the law, should not be informed by a judges 

[sic] hurt ego, and should not aim to discredit or undermine the integrity of the majority, 

or be wholly indifferent to the negative impact the manner in which the dissent was 

written will have on the legitimacy and authority of the court or the legal system more 

generally. My fear is that the dissenting opinion in the recent Constitutional Court 

judgment of Zuma v Secretary of the Judicial Commission of Inquiry into Allegations 

of State Capture (penned by Jafta J and signed onto by Theron J), may not have avoided 

all these pitfalls. 

Daar is nóg ’n rede waarom uitsprake in polities netelige sake met die grootste omsigtigheid 

gelewer moet word, veral in ons hoogste hof. Reeds voor die tweede uitspraak het Zuma in die 

openbaar gewaarsku dat “die mense” nie ’n geregtelike diktatorskap sal duld nie. Volgens 

Hunter en kollegas59 was hierdie uitlating bedoel om die Konstitusionele Hof tot groter 

inskiklikheid teenoor hom te dwing deur met massa-oproer te dreig indien die hof dit sou waag 

om Zuma aan minagting skuldig te bevind en tronk toe te stuur. In die tweede uitspraak het 

regter Khampepe na Zuma se mag verwys, veral sy mag om ander aan te moedig om ook die 

regsorde te minag omdat ’n groot deel van die publiek sy optrede en uitsprake as vorige 

president fyn dophou en hoog aanslaan.60 ’n Massaveldtog waarin 340 mense dood is en wat 

die land nagenoeg R50 miljard gekos het, het dan ook kort na die uitspraak begin. ’n Mens kan 

net bespiegel oor of dit ’n verskil sou gemaak het as die Konstitusionele Hof in die tweede en 

derde uitspraak uit een mond gepraat het. Wat egter seker is, is dat die aanhitsers van die oproer 

sekere woordkeuses in die minderheidsuitspraak in die tweede aansoek aangegryp het as deel 

van die retoriek om die massas te mobiliseer.61 

https://doi.org/10.56273/1995-5928/2022/j19n2e1


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2e1   
 

 416 

Afwykende (minderheids)uitsprake het egter ook ’n positiewe sy. In Suid-Afrika bestaan dié 

praktyk reeds sedert Uniewording in 1910. Bilchitz62 verwys byvoorbeeld na die bekende 

minderheidsuitspraak van destydse appèlregter Oliver Schreiner oor die regering se gekonkel 

om bruin mense van die algemene kieserslys te verwyder. Derhalwe meen baie skrywers die 

eerste voordeel van dié instelling is om regters verantwoordbaar te hou vir hul beslissings.  

Soos ek vroeër genoem het, is verantwoordingspligtigheid ’n kernwaarde van ons grondwetlike 

bestel, en strook dit dus met die Grondwet dat die regsprekende gesag ook op hierdie wyse 

verantwoordbaar gehou word. 

Volgens Bilchitz,63 en met verwysing na voormalige hoofregter wyle Pius Langa se politieke 

en regsfilosofieë, sorg afwykende uitsprake voorts dat daar behoorlike beraadslaging tussen 

regters plaasvind en dat ons ryke diversiteit ook in verskillende regsmenings tot uiting kom. 

Daarbenewens verseker dit ’n ewewig van denke (balance of reasoning) sodat die akkuraatste 

weergawe van reg en geregtigheid verkry word. Ál hierdie faktore baat ons regspleging. 

Botha64 huldig ’n soortgelyke siening, veral in die lig daarvan dat regsreëls nie beskou kan 

word as lang, reguit grense wat vooraf reeds die uiteinde van sake bepaal nie. So ’n siening is 

volgens hom teenstrydig met wat die Grondwet van wetsuitleggers en regsprekers verwag. In 

plaas daarvan moet diepgewortelde aannames voortdurend bevraagteken en morele en politieke 

oortuigings in die wetsuitleg- en regsprekende proses verwoord word. 

Ondanks sy steun vir die praktyk van afwykende uitsprake om deur beraadslaging en ’n 

diversiteit van stemme die uiteindelike beslissing in ’n saak te bepaal, het wyle hoofregter 

Langa egter ook gemaan:65 

Dissenters are not always right. Often they will be wrong, and sometimes even cause 

harm. When dissent is based on an exploitation of a mass of emotions and not on reason 

it can easily become a tool for violence, disruption and oppression, rather than a means 

to promote and encourage deliberation and understanding. 

Spies66 verwys na Botha om die positiewe sy van afwykende uitsprake mooi saam te vat: 

“[D]issent acknowledges that adjudication is not an objective undertaking, but that judges are 

active participants in a dialogue of democratic accountability.” 

Nes wyle regter Langa, wys sy daarop dat die eenvoudigste daad van verset die ganse verloop 

van die geskiedenis kan verander.67 Met verwysing na die Australiese regspraak noem  

Spies ook ’n bykomende voordeel van afwykende uitsprake, naamlik dat dit daartoe lei  

dat meerderheidsuitsprake beter bedink en gelewer word. Afwykende uitsprake kan die 

toekomstige ontwikkeling van die reg beïnvloed, en verleen oorhoofs groter geloofwaardigheid 

aan sowel die uiteindelike hofuitspraak as regspraak in die geheel.68 

  

6. ’n Raamwerk van oorwegings vir waardevolle minderheidsuitsprake 

Uit die voorgaande blyk dit dat minderheidsuitsprake in ’n demokratiese regsbestel dus 

aansienlike voordele inhou, mits dit binne die volgende oorwegingsraamwerk geskryf en 

gelewer word:69 

a) Howe van laaste instansie behoort selfbeheersing aan die dag te lê om so ver moontlik 

eenparige uitsprake te lewer, soos wat Pound aanbeveel het.70 Die redes hiervoor is voor die 

hand liggend: Eerstens het die persoon teen wie ’n ongunstige uitspraak gelewer word geen 

verdere appèl- of hersieningshulp beskikbaar nie. Tweedens behoort die Konstitusionele Hof, 

veral in polities netelige sake, ’n eenvormige boodskap uit te stuur dat minagting van die hof, 

in watter vorm ook al, nie in ’n grondwetlike bestel geduld word nie. Trouens, in uiterste 

gevalle van minagting, en waar dit aanhoudend is, het die hof van laaste instansie ’n dringende 

plig om die Grondwet, wat voorsiening vir die howe en die regstelsel insluit, te verdedig. Die 

woorde van ons hoogste hof dra immers groot gewig en kan, soos in die Zondo-Zuma-

aangeleentheid, maklik vir politieke gewin misbruik word. 

b) Alle uitsprake, maar veral afwykende uitsprake, moet in ’n gees van eerbied en nederigheid 

geskryf en gelewer word; nooit arrogant en aggressief nie. Ek het in dié verband reeds na regter 

Theron se onvanpaste woordkeuses in die uitspraak in die tweede aansoek verwys. Persoonlike 

eienskappe soos dié van wyle regter Langa is ’n voorbeeld van wat hier die ideaal behoort te 

wees.71 Bilchitz72 het hom naamlik onder andere soos volg oor Langa en sy menings uitgelaat: 

Dissent encourages debate about the true meaning of law. On the face of it, this is 

puzzling. If law is uncertain and judges are fallible, in what sense can we trust in  

the judgments being issued by them, and in virtue of what do their judgments have 

authority? For Langa, the answer lies not in attempting to create an image of judicial 

invincibility and perfection. Indeed, part of Langa’s case for the importance of dissent 

in society relates to his recognition of the very fallibility of human beings, and this  

can be seen to inform a deeply personal but also philosophical stance of humility. The 

authority of judgments derive from the fact that they emerge from a deliberative process 

that has been open to all perspectives and in which judges make an attempt in good 

faith and in light of all available information and arguments to reach the best legal 

conclusion they are able to. 

c) Alle uitsprake, maar veral waar afwykende uitsprake gelewer sal word, moet deur deeglike 

beraadslaging tussen die regters voorafgegaan word. In dié verband sal dit van waarde wees 

indien die kantoor van die hoofregter van Suid-Afrika in ’n stadium kan beskryf hoe die proses 

van beraadslaging tussen regters (behoort te) verloop. So ver vasgestel kon word, bevat ons 

regsliteratuur geen sodanige beskrywing nie, buiten dalk Bilchitz s’n,73 ofskoon dít ook net op 

beraadslaging tussen regter en regsklerke betrekking het. 

Deeglike beraadslaging tussen regters voor uitsprake sal ook voorkom dat onverstaanbare 

redenasies in ’n uitspraak die lig sien. Hier word kortliks na twee voorbeelde uit die Zondo-

Zuma-regspraak verwys. Die eerste het De Vos ook uitgelig met verwysing na die minderheids-

uitspraak in die derde aansoek,74 waar regter Jafta se redenasie, gestroop van regsretoriek, soos 

volg verloop het: (i) Ons (d.w.s. Jafta en Theron) aanvaar dat bevele van die Konstitusionele 

Hof nie in dié hof aangeveg kan word op grond daarvan dat die vorige uitspraak regs- of 

feitefoute begaan het nie. (ii) Dít is so omdat ons aanvaar dat ons hoogste hof nie ’n appèl teen 

sy eie bevel kan aanhoor nie. (iii) Nietemin betoog ons dat die vorige bevel ter syde gestel moet 

word. (iv) Dít is ons betoog, nie omdat dit aan die vereistes vir tersydestelling voldoen nie, 

maar (v) omdat ons glo dat die implementering van die vorige bindende bevel tot ’n onreg sal 

lei. Hierdie redenasie is gewoon onverstaanbaar. 

Die tweede eienaardige argument kom uit die minderheidsuitspraak van regter Theron  

ten opsigte van die minagting- en gevangenisstrafkwessie. In wese argumenteer sy dat ’n 

minagtingsbevel met opgeskorte gevangenisstraf grondwetlik is, dog nie ’n minagtingsbevel 

met onopgeskorte gevangenisstraf nie.75 ’n Mens kan bloot wonder wat haar houding sou 

gewees het indien opgeskorte gevangenisstraf wél opgelê is en Zuma steeds geweier het om 

met die kommissie saam te werk (indien daar natuurlik tyd hiervoor sou wees voordat die 

kommissie se termyn verstryk het). In so ’n geval sou die kommissie daarop geregtig gewees 

het om weer die Konstitusionele Hof te nader om die opgeskorte vonnis in werking te stel. Sou 

daardie aansoek dan volgens regter Theron grondwetlik wees? 

d) ’n Laaste riglyn hou verband met die Konstitusionele Hof se eie besluit om so ver moontlik 

sy eie presedente te eerbiedig, tensy daar aangetoon word dat sodanige uitsprake ooglopend 

verkeerd is.76Volgens Brickhill en kollegas het die hof hierdie besluit geneem as ’n 

grondbeginsel van die oppergesag van die reg, en omdat daar daarsonder regschaos sou 

ontstaan.77 Nietemin was regter Jafta se redenasie in die minderheidsuitspraak in die derde 

aansoek lynreg in stryd met hierdie beginsel. 

 

7. Gevolgtrekking 

Om die regte en vryhede in ons Grondwet uit te oefen, moet ons allereers ’n ruimte daarvoor 

skep met grondwaardes wat die oppergesag van die Grondwet en die heerskappy van die reg 

verseker. Die Konstitusionele Hof se meerderheidsuitspraak in die minagtingsaak het juis 

daardie ruimte probeer herstel nadat die hof, regspleging in die algemeen, ’n regter van die 

Konstitusionele Hof, asook die kommissievoorsitter beswadder en geminag is deur iemand wat 

nie net van baie beter moes geweet het nie, maar ook steeds ’n groot invloed op talle lede van 

die gemeenskap het. 

In ’n ontwikkelende grondwetlike samelewing soos Suid-Afrika het nie net die howe en veral 

die Konstitusionele Hof nie, maar elkeen wat bevoorreg genoeg is om grondwetlike beginsels 

te verstaan, ’n plig om die grondwetlike orde te beskerm deur ander wat daardie beginsels nié 

verstaan nie daaroor op te voed. Dít beteken egter nie dat ’n contemnor se regte geskend mag 

word solank ons net ons verontwaardiging, en selfs ons wraak en woede, teenoor die persoon 

te kenne kan gee nie. Dié punt het regter Theron in haar minderheidsuitspraak in die 

minagtingsaak sterk beklemtoon, en sy kan nie daaroor gekritiseer word nie. Daar is lank reeds 

voorsien dat die gemeenregtelike misdryf van minagting van die hof die een of ander tyd 

grondwetlik beoordeel sou word,78 en dít het dan ook in die Zondo-Zuma-sake gebeur. In dié 

geval het die oplegging van ’n suiwer strafsanksie vir ’n minagtingsbevinding deur Suid-Afrika 

se hoogste hof onder die loep gekom teen die agtergrond van felle minagtende optrede. Daarom 

kan die meerderheidsuitspraak eweneens nie gekritiseer word as dit dié optrede as ernstig 

genoeg beskou het om ’n suiwer strafsanksie daarvoor op te lê nie. 

As ’n mens die verloop van die aangeleentheid voor die geding, die aansoek om te verplig, die 

hoofregtersdirektief om Zuma te nooi om voorleggings oor ’n gepaste vonnis aan die hof te 

maak én sy reaksie daarop in ag neem, kan daar kwalik gesê word dat Zuma ongrondwetlik 

behandel is. Inteendeel, soos hier bo én deur regter Khampepe in die minagtingsuitspraak 

uitgewys is, was die kommissie deurgaans uiters tegemoetkomend, beleefd en eerbiedig. Vele 

uitsprake vóór dié wat hier bespreek word, het daarop gewys dat ’n contemnor nie soos ’n 

gewone strafregtelike beskuldigde op artikel 35-regte79 kan aanspraak maak nie. Wat artikel 

35(o) – die reg van appèl – betref, moes die hof in elk geval toe dit in die eerste aansoek direkte 

toegang aan die kommissie toestaan, besef het dat verdere litigasie waarskynlik sou volg in die 

lig van Zuma se kwistige openbare uitlatings. Derhalwe moes die kwessie van ’n gepaste 

sanksie vir minagting tog in die regters se gedagtes gelê en wink het. 

Regter Khampepe het tereg op die uniekheid van hierdie saak gewys. Dit is te betwyfel of 

soortgelyke omstandighede gou weer sal ontstaan. Intussen is dit billik om tot die gevolgtrekking 

te kom dat die minagtingsuitspraak gevestigde gesag bied dat ’n suiwer strafsanksie van 

onopgeskorte gevangenisstraf opgelê mag word in hoogs uitsonderlike gevalle van siviele 

minagting, waar die minagting aanhoudend is en dit die gesag van ons regstruktuur aantas.  

Die hof sal dit waarskynlik ook oplê slegs waar daar, soos in hierdie geval, bykomende stappe 

was om die contemnor se artikel 12-regte80 te beskerm. Die hof in Victoria Park Ratepayers’ 

Association v Greyvenouw CC81 het byvoorbeeld eers ’n bevel nisi gemagtig wat die contemnor 

versoek het om redes aan te voer waarom hy nie gevangenisstraf opgelê behoort te word nie. 

Wat afwykende (minderheids)uitsprake betref, is die gevolgtrekking dat dié instelling in ons 

reg as ’n nuttige deursigtigheid- en verantwoordbaarheidsmeganisme vir ons howe aangewend 

kan word. Soos wyle hoofregter Langa aan die hand gedoen het, dra afwykende uitsprake by 

tot die ideaal van beraadslaging tussen regters om geloofwaardige uitsprake te verseker wat vir 

uiteenlopende menings voorsiening maak. Nogtans wys nie net regter Langa nie, maar ’n aantal 

skrywers daarop dat veral ’n hof van laaste instansie omsigtig moet optree by die lewering van 

afwykende uitsprake. 

Abstract 

The criminal prosecution, conviction and acquittal of an obstetrician and gynaecologist  

To date, few South African doctors have  been found guilty of medical negligence in a criminal 

court (see e.g. R v Van Schoor 1948 4 SA 349; S v Mkwetshana 1965 2 SA 493 (N)). In the 

field of gynaecology and obstetrics, the unreported case of S v Nell 1987 TPD (see Strauss 

1991:280–1) is relevant. In this case, a general practitioner was found guilty of culpable 

homicide on the ground of negligence during a birth process for attempting to remove the 

patient’s placenta without the assistance of an obstetrician. The court a quo’s sentence of five 

years imprisonment, of which three years were conditionally suspended, was changed by the 

full bench of the Transvaal Provincial Division (TPD; to which the accused appealed) to a fine 

of R5 000 or to two years’ imprisonment. 

In Van der Walt v S 2019-4-11, case no. A13/2018, the High Court dismissed an appeal against 

the merits and the sentence of the Regional Court and sentenced the gynaecologist-obstetrician 

to five years imprisonment after he was found guilty of culpable homicide. An appeal to the 

Supreme Court of Appeal was dismissed, but the Constitutional Court in Van der Walt v S 

[2020] ZACC 19 allowed the doctor’s appeal against the judgment on the ground of alleged 

irregularities in the handling of the case in the court a quo. His contention was that his right  

to a fair trial, as protected in section 35(3)(i) of the Constitution, was violated in that the 

magistrate pronounced on the admissibility of only certain exhibits during her judgment. She 

had also relied on medical textbooks in her judgment that were not disclosed during the trial. 

His appeal against his sentence was moreover based on the fact that it violated section 12(1)(a) 

of the Constitution. The Constitutional Court subsequently allowed the appeal against the 

fairness of the trial but dismissed the appeal against the sentence. In order to better contextualise 

the judgment of the Constitutional Court, the judgment of the High Court requires closer 

inspection. The High Court judgment detailed the specialist’s negligence towards one of his 

patients, whose death after giving birth was found to have been caused by severe blood loss 

not being attended to by the specialist. Both the Regional Court and the High Court (sitting  

as a court of appeal) found him guilty on a charge of criminal negligence. Regrettably, the 

Constitutional Court’s focus was limited to the alleged irregularities by the court a quo and  

not the context in which said irregularities occurred. The Constitutional Court therefore upheld 

the appeal and directed that the case be referred back to the Director of Public Prosecutions  

for a decision on whether or not to reinstitute action in a Regional Court in front of another 

magistrate. As a consequence, the specialist’s sentence fell away following the Constitutional 

Court’s declaration that the trial in the Regional Court was unfair. 

Keywords: criminal prosecution; culpable homicide; death of a patient; doctor; expert 

witness; gynaecologist; negligence; obstetrician; private hospital 

Trefwoorde: deskundige getuie; dokter; dood van ’n pasiënt; ginekoloog; nalatigheid; 

privaat hospitaal; strafbare manslag; strafregtelike vervolging; verloskundige 

  

1. Inleiding 

Die skuldigbevinding van dokters aan strafbare manslag, hoewel nie aan die orde van die dag 

nie, is nie ’n nuwe verskynsel in die Suid-Afrikaanse regstelsel nie (sien bv. R v Van Schoor 

1948 4 SA 349 (K); S v Mkwetshana 1965 2 SA 493 (N)). Op die gebied van ginekologie  

is daar ’n vonnis van tronkstraf vir ’n algemene praktisyn opgelê in S v Nell 1987 TPD (sien 

Strauss 1991:280–1). In laasgenoemde geval is ’n algemene praktisyn skuldig bevind aan 

strafbare manslag nadat hy grof nalatig opgetree het tydens ’n bevalling waartydens ’n pasiënt 

gesterf het, spesifiek omdat die pasiënt se dood te wyte was aan die verwydering van haar 

plasenta sonder dat die dokter die hulp van ’n verloskundige ingeroep het. Die verhoorhof het 

die beskuldigde tot vyf jaar gevangenisstraf gevonnis, waarvan drie jaar voorwaardelik 

opgeskort is. Die beskuldigde se appèl na ’n volbank het daartoe gelei dat die volbank sy  

vonnis verander het na ’n boete van R5 000 of gevangenisstraf van twee jaar. Vroeëre 

ongerapporteerde strafbaremanslagsake sluit onder andere die vervolging in van ’n narkotiseur 

vir versuim om ’n endotrageale buis korrek te administreer en ’n pasiënt behoorlik tydens 

narkose te monitor (S v Kramer 1987 1 SA 887(W)), asook die skuldigbevinding en vonnis 

(opgeskorte vonnis en gemeenskapsdiens) van ’n narkotiseur in 2017 ná sy skuldigbevinding 

aan strafbare manslag vir die dood van ’n tweejarige pasiënt in 2012 (Anon 2019c). 

Die ginekoloog en verloskundige dr. Danie van der Walt is nie die eerste Suid-Afrikaanse 

dokter wat tronkstraf opgelê is ná die dood van ’n pasiënt nie, maar is sover vasgestel kon  

word die eerste Suid-Afrikaanse dokter wat gevangenisstraf sonder die opsie van ’n boete of 

opgeskorte vonnis opgelê is. Sy saak het wye mediadekking geniet en tot ernstige kommer by 

die Suid-Afrikaanse Vereniging van Verloskundiges en Ginekoloë (The South African Society 

of Obstetricians and Gynaecologists) en die geneesheerberoep in die algemeen gelei, asook tot 

oproepe dat die regsposisie in Suid-Afrika sodanig gewysig moet word dat geneeshere nie 

strafregtelik vervolg behoort te word as pasiënte sterf nie (Anon 2019b). Hierdie bespreking 

verwys afwisselend na ginekoloog en verloskundige, aangesien Van der Walt beide ’n 

gekwalifiseerde ginekoloog en verloskundige is. 

Van der Walt se pasiënt het gesterf nadat hy haar bevalling waargeneem het, maar versuim het 

om die nodige mediese sorg aan haar te verskaf nadat sy aanhou bloei het na die bevalling. Hy 

is in 2019 tronkstraf opgelê ná ’n 14 jaar lange hofstryd. Van der Walt het reeds agt maande 

van sy vyf jaar gevangenisstraf uitgedien en was op parool toe sy regspan toestemming gekry 

het om na die Konstitusionele Hof (KH) te appelleer. Sy aansoek om appèl na die Hoogste Hof 

van Appèl is van die hand gewys. 

Hoewel die KH se uitspraak die kern van hierdie bespreking is, is dit nodig om die uitspraak 

van die Hoë Hof (HH) van Mpumalanga, wat die appèl teen die Streekhof se uitspraak aangehoor 

het, vervolgens in oënskou te neem, al het die KH die uitspraak van die HH en die Streekhof 

tersyde gestel. Die KH neem nie die meriete van die saak onder die loep nie, maar maak ’n 

aanbeveling dat die saak terugverwys word na die Nasionale Vervolgingsgesag (NVG) vir ’n 

besluit of ’n nuwe vervolging voor ’n ander landdros ingestel moet word al dan nie. 

  

2. Van der Walt v S 2019-4-11 saaknr. A13/2018 (GPM) 

2.1 Feite 

Regter Legodi begin sy uitspraak deur daarop te wys dat strafregtelike aanspreeklikheid in ’n 

geneeskundige konteks sal voorkom net as ’n dokter se handeling die lewe en veiligheid van 

’n pasiënt in gevaar gestel het; blote nalatigheid aan die kant van die dokter sal nie noodwendig 

strafbaar wees nie (par. 1). Die eerste vraag wat die hof moes beantwoord, was of die Streekhof 

korrek was om Van der Walt skuldig te bevind aan die dood van sy pasiënt, ’n 22-jarige vrou, 

ná haar bevalling. Die oorsaak van haar dood is beskryf as hipovolemiese bloeding as gevolg 

van atonie van die baarmoeder, asook vaginale laserasie na die bevalling (par. 2). Die tweede 

vraag waarna die hof moes kyk, was of die Streekhof behoorlik sy diskresie uitgeoefen het in 

die oplegging van vyf jaar gevangenisstraf aan die dokter na sy skuldigbevinding aan strafbare 

manslag (par 2). 

Die hof (par. 3) som die tragiese feite van die saak soos volg op: Op 11 Augustus rondom 23:30 

het die betrokke pasiënt, wat pas geboorte geskenk het, aanhou bloei. ’n Skeur vanaf haar 

vagina tot by haar anus, waarvan 7 mm nie toegewerk was nie, is opgemerk. Die beskuldigde 

het na die bevalling ’n poging aangewend om die bloeding onder beheer te probeer bring, en 

toe vertrek. Die moeder van die pasiënt het later die dokter geskakel en gesê dat haar dogter 

steeds erg bloei. Die pasiënt se toestand het verder agteruitgegaan in die periode tussen 01:00 

en 02:00 (par. 4). Die beskuldigde het die intensiewesorgeenheid geskakel en ’n bed bespreek. 

Teen 03:30 het die suster by dié eenheid die uiters verswakte pasiënt, wie se bloeding 

onverpoosd aangehou het, ontvang. Die beskuldigde was steeds nie by die pasiënt nie. Alle 

pogings om die pasiënt se bloeding onder beheer bring, was onsuksesvol en teen 04:30 het die 

suster die beskuldigde weer gebel en toestemming gevra om nog bloed vir die pasiënt aan te 

vra. Die pasiënt het haar bewussyn verloor, maar later weer bygekom. Die beskuldigde het eers 

05:30 by die hospitaal opgedaag en wou dadelik die pasiënt na die operasiesaal skuif. Die 

pasiënt het egter vir ’n tweede keer haar bewussyn verloor en kunsmatige asemhaling is sonder 

sukses toegepas. Sy is om 06:30 oorlede (par. 4). 

Volgens die HH is die vrae wat die hof a quo moes beantwoord, die volgende: Was die dokter 

beneweld of onder die invloed van alkohol? Wat het hy gedoen direk voor die geboorte?  

Wat het hy gedoen tydens die geboorte? Wat het hy gedoen ná die geboorte? Wat het gebeur 

in die tydgleuf tussen 02:00 en 03:30? 

Die beskuldigde het geen getuies geroep nie en het self ook nie getuig nie. Net die staat het 

getuies geroep om die vrae hier bo te probeer beantwoord. Die oorlede pasiënt se moeder het 

getuig sy was gedurende die hele episode langs haar dogter se bed (par. 31). Haar weergawe 

van die gebeure was kortliks die volgende (parr. 31–3): Die beskuldigde het om 23:00 by  

die kraamsaal opgedaag en was duidelik nog meer onder die invloed van drank as wat hy  

vroeër teen 19:00 was toe hy haar dogter ondersoek het. Hy het sy baadjie op die grond gegooi 

en gegil dat ’n keisersnit gedoen moes word. Toe die pasiënt hom daaraan herinner dat sy  

’n normale bevalling wou hê, het hy hard geskree dat die verpleegpersoneel vir hom ’n 

vakuumonttrekker (“vacuum extractor”) moes bring. Sy poging om die onttrekker te gebruik, 

het misluk. Die verpleegster aan diens het op sy luide uitroep dat die apparaat stukkend is 

geantwoord dat die apparaat wel werk en ook dat daar geen ander apparate beskikbaar was nie. 

Hy het die apparaat uiteindelik aan die werk gekry en begin om die baba te probeer verwyder. 

Hy het ook sy hand in die vrou se baarmoeder opgedruk en gedraai. Die suster wat teenwoordig 

was, was ooglopend geskok oor wat gebeur het, maar hy het aan haar verduidelik dat hy die 

baba se koppie probeer draai, waarna hy die verlostang geneem het en dieselfde probeer doen 

het. In die woorde van die pasiënt se ma was dit “digging roughly, roughly, digging, 

digging …” Een van die verpleegsters wat die proses aanskou het, het uit skok uitgehardloop. 

Die dokter het hierna die pasiënt beveel om te druk en die baba is uitgehaal, waarna die 

beskuldigde probeer het om die bloeding te stop. Die pasiënt se ma, wat na die onderkant van 

die bed beweeg het, kon ’n skeur sien wat van haar dogter se vagina tot by haar anus gestrek 

het, wat die gevolg van die dokter se swak steke was wat sy soos volg beskryf het: “[H]e was 

just taking pieces from her there and there, pieces, pieces as he was stitching.” Hierdie 

weergawe van die oorledene se moeder is nooit weerlê nie, aangesien die beskuldigde nooit 

self getuig het nie (par. 35) en ook nie getuies vir sy saak geroep het nie. Haar weergawe staan 

dus. Die beskrywing van die beskuldigde se dronkenskap was slegs dié van die pasiënt se 

moeder en is nie bewys nie. Die moeder het getuig dat die dokter van die aand van haar dogter 

se dood ’n totaal ander mens was as die een wat haar dogter gedurende haar swangerskap 

bygestaan het. Hy was later die aand ook baie anders as wat hy was toe hy 19:00 by haar dogter 

ingeloer het (par. 36). 

Nadat die beskuldigde die pasiënt se skeur toegewerk het en 7 mm daarvan oopgelaat het, is 

hy weg. Om 24:00 het hy oor die telefoon vir die verpleegster verduidelik hoe om die bloeding 

verder te probeer stop. Dit is onduidelik of hy tussen 01:30 en 02:00 by die pasiënt was, 

aangesien haar moeder in daardie tyd vir haar dogter gaan bid het (par. 38). Om 02:00 het hy 

die intensiewesorgeenheid geskakel en gevra of daar ’n bed beskikbaar was. Die verswakte 

pasiënt is eers om 03:30 soontoe geneem, ten spyte daarvan dat daar ’n bed beskikbaar was. 

Die presiese gebeure tussen die tydperk vandat die beskuldigde navraag oor ’n bed gedoen het 

totdat die pasiënt by die eenheid aangekom het, is onduidelik. Die vraag wat dus gevra is, was 

vervolgens (par. 44): “[W]hat steps did the appellant take since he enquired at whatever time 

about the availability of a bed that evening or at about 01:30 or 02:00 until he was called at 

04:30–5:30?” Die suster in beheer van die intensiewesorgeenheid in daardie stadium het getuig 

dat die pasiënt erg gebloei het met haar aankoms by die eenheid (par. 39). Sy het na aanhangsel 

H verwys ten einde haar geheue rakende die aand se gebeure te verfris, waarteen die beskuldigde 

beswaar gemaak het (parr. 39–41). 

Dr Titus het deskundige getuienis gelewer en het onomwonde verklaar dat “a doctor is 

responsible for the patient’s management and cannot just leave everything to the nursing staff.” 

Volgens hom moes die vrou onverwyld ná die kraamproses na ’n operasiesaal geneem word 

om haar laserasies onder narkose en goeie beligting toe te werk. Die beskuldigde het dit egter 

met behulp van ’n flitslig in die kraamsaal gedoen (par. 55). Dr Titus het verder getuig dat die 

skeur van 7 mm wat nie toegewerk was nie ’n groot oorsaak van die volgehoue bloeding was. 

Sy getuienis is ook nie weerlê deur ander getuies nie, want soos reeds gemeld, het Van der 

Walt nie getuies geroep of self getuig nie. Die hof het dus Dr Titus se getuienis aanvaar. 

2.2 Beslissing 

Aangesien Van der Walt geen getuies geroep het of self getuig het nie, is sy saak in die 

Streekhof gesluit bloot op grond van die feite soos aangebied deur die staat (parr. 5, 11). Sy 

argumente vir die sluiting van sy saak was dat die staat nie sy saak bo redelike twyfel bewys 

het nie; en dat hy nie nalatig was nie. Hy het ook aangevoer dat hy benadeel is in die Streekhof 

omdat die hospitaalrekords aan die einde van die hofsaak as nietoelaatbare getuienis verklaar 

is. Vir die doeleindes van hierdie bespreking moet daarop gelet word dat aanhangsel D die 

hospitaalrekords oor die kraamsaal se gebeure bevat het en aanhangsel H die kliniese rekords 

van die intensiewesorgeenheid (par. 12).1 

Aanhangsels D en H is met beide partye se toestemming ingehandig in die hof a quo (parr. 7–

8), en is ook gebruik om staatsgetuies te kruisondervra wat self inskrywings in die rekords 

gemaak het. Die beskuldigde het hiermee ’n probleem gehad en beswaar aangeteken (par. 5). 

Die hof a quo het hierdie beswaar van die beskuldigde in ag geneem en derhalwe die rekords 

(aanhangsels D en H) buite rekening gelaat in die uitspraak. Die beskuldigde, later as appellant, 

het aangevoer dat hierdie situasie veroorsaak het dat sy verhoor onbillik en onregverdig was 

(par. 6). Hy het dus beswaar aangeteken oor die wyse waarop die hospitaalrekords gebruik is, 

maar toe sy beswaar aanvaar is en die rekords buite rekening gelaat is, het hy weer aangevoer 

dat sy verhoor onregverdig was (par. 13). Anders gestel: Die appellant het aangevoer dat  

die getuienis gelewer oor aanhangsels D en H in sy guns was en om dit nié in aanmerking  

te neem nie, hom derhalwe benadeel het. Hy het juis op grond van die getuienis onder 

kruisondervraging oor die hospitaalrekords gevoel sy saak is afgehandel en derhalwe sy saak 

gesluit sonder om self getuienis te lewer. Die HH voer tereg aan dat “[t]he appellant cannot 

have it both”, met ander woorde hy kan nie terselfdertyd die insluiting van die hospitaalrekords 

tersyde laat stel en dan aanvoer dat dít wat getuig is oor die inskrywings op die rekords tot sy 

voordeel was nie (par. 7). Hy kon dus nie eis dat sy brood aan beide kante gebotter word nie. 

Die regter se gevolgtrekking is dus dat “[o]ne must bear in mind that the appellant seeks to 

undo what he had asked for in his oral argument in the court a quo after he had closed his case 

without tendering evidence” (par. 20) (eie beklemtoning). Die HH was dus van mening dat al 

hét die hof a quo die twee aanhangsels D en H in ag geneem, die landdros in elk geval tot ’n 

skuldigbevinding sou kom (par. 14). 

Die appellant het kapsie gemaak teen ook die gebruik van handboekverwysings in die uitspraak 

van die landdros (par. 59). Die handboeke waarna sy verwys het, is nie in die hofgeding  

gebruik nie, en kon derhalwe nie vir akkuraatheid getoets word nie (par. 59). Die appellant het 

aangevoer dat dit sy saak benadeel en onregverdig gemaak het. Die regter in die HH se respons 

hierop is soos volg (par. 62): “Therefore reference to the textbooks by the court a quo must be 

seen to be appropriate insofar as they were meant to align to or with (sic) the evidence tendered 

by Dr Titus.” Die regter se gevolgtrekking hou verband met die feit dat dr. Titus se getuienis 

nie deur die beskuldigde weerlê is nie, aangesien hy geen getuies geroep het of self getuig het 

nie. Die landdros het derhalwe in die afwesigheid van ander deskundige getuies of getuienis 

die boeke geraadpleeg om te sien of die getuienis van die deskundige wat wel getuig het, 

waarde tot die hofgeding bygevoeg het al dan nie. 

Rakende die nalatigheid van die appellant was die vraag vir die HH of die appellant te alle tye 

gedurende die bevalling en daarna op só ’n wyse opgetree het dat dit die mediese professie se 

goedkeuring sou wegdra (par. 16), en derhalwe is die volgende vraag relevant (par. 28): Sou 

’n redelike ginekoloog of verloskundige so lank gewag het om in te gryp nadat hy om 24:00 

geskakel is? Was hy bewus daarvan dat die pasiënt aanhou bloei het nadat hy probeer het om 

die bloeding te stop? As die antwoord ja is, is die volgende vraag of hy bewus was van wat die 

oorsaak van die aanhoudende bloeding was. As hy nie geweet het waar die bloed vandaan kom 

nie, watter stappe het hy gedoen om die oorsaak van die bloeding vas te stel? Verder, hoekom 

het hy aanbeveel dat die pasiënt na die intensiewesorgeenheid geskuif moet word in stede 

daarvan dat sy na ’n operasiesaal geskuif is, waar hy genoeg lig sou hê om die oorsaak van  

die bloeding vas te stel? Die hof kom tot die slotsom dat die dokter wel aanspreeklik gehou 

kan word en bevestig die skuldigbevinding aan strafbare manslag. Die vonnis van vyf jaar 

gevangenisstraf is ook gehandhaaf (parr. 63–6). 

Aangesien Van der Walt se eie weergawe van die gebeure nooit voorsien is nie, is die feite 

soos hier bo beskryf die enigste weergawe wat staan. ’n Mens kan slegs bespiegel oor die redes 

waarom Van der Walt en sy regspan nagelaat om hom in die getuiebank te laat ondervra. Van 

die afleidings wat hieruit gemaak kan word, is dat Van der Walt en/of sy regspan nie die kans 

wou waag dat hy homself kon inkrimineer nie, of dat hulle dalk oorversekerd was oor hoe die 

saak sou uitspeel inaggenome vorige strafregtelike sake teen dokters. Soos in die inleiding hier 

bo opgemerk, het die uitspraak van die HH in April 2019 gelei tot oproepe téén die oplegging 

van strafregtelike vonnisse vir dokters, onder andere deur die Suid-Afrikaanse Vereniging van 

Verloskundiges en Ginekoloë. Dit is teleurstellend dat hulle ondeurdagte en onverantwoordelike 

uitsprake maak, soos ten opsigte van Van der Walt: “[N]ow one of our members get sent  

to prison for a basic human error” (Anon 2019b), sonder om die aanvaarde feite van die 

hofuitspraak behoorlik te bestudeer. Die strafregtelike vervolging, skuldigbevinding en vonnis 

van Van der Walt is geheel en al geregverdig in die lig van die feite van die saak en sy nalate 

was allermins “a basic human error”. Daarom is dit teleurstellend dat die KH se beslissing die 

saak in ’n heel ander rigting gestuur en beëindig het. 

  

3. Van der Walt v S [2020] ZAKH 19 

3.1 Feite en beslissing 

In die KH het die aansoeker gevra vir verlof tot appèl teen sy skuldigbevinding en vonnis. Hy 

het aangevoer dat die Streekhof sy reg op ’n regverdige verhoor geskend het, soos vervat in 

artikel 35(3)(i) van die Grondwet wat bepaal “[e]lke beskuldigde persoon het die reg op ’n 

billike verhoor, waarby inbegrepe is die reg … om getuienis aan te voer en te betwis”. Ten 

opsigte van die vonnis het hy aangevoer dat dit “skokkend onvanpas” is (par. 3) en dus ’n 

skending van artikel 12(1)(a) van die Grondwet is. Hierdie artikel bepaal “[e]lkeen het die reg 

op vryheid en sekerheid van die persoon waarby inbegrepe is die reg om nie arbitrêr of sonder 

gegronde rede vryheid ontneem te word nie.” 

Die aansoeker se argument dat sy verhoor in die Streekhof onregverdig was, berus op drie 

gronde, naamlik: (1) Die streekhoflanddros het nuwe getuienis in haar uitspraak ingesluit 

waarvan die beskuldigde nie bewus was toe hy besluit het om nie self getuienis aan te bied nie; 

die landdros het eers ’n bevinding oor die toelaatbaarheid van die aanhangsels (D en H) in haar 

uitspraak gegee en derhalwe was ook die kruisondervraging oor die aanhangsels verwerp, welke 

getuienis in sy guns was (parr. 4–5). (2) Die Streeklanddros het (met betrekking tot dr. Titus 

se deskundige getuienis) haar eie navorsing met behulp van mediese handboeke gedoen,  

wat sy vir die eerste keer in haar uitspraak geopper het. Van der Walt het beweer hy was dus 

die reg ontneem om sodanige handboeke se geldigheid en akkuraatheid te bevraagteken  

en derhalwe is sy reg op ’n billike verhoor geskend (par. 6). (3) Ten slotte is kousaliteit as ’n 

vereiste vir strafbare manslag bevraagteken (par. 7). 

Van der Walt se beswaar teen sy vonnis van vyf jaar gevangenisstraf het gesteun op die 

argument dat ’n mediese dokter nie soos ’n dronkbestuurder wat iemand se dood veroorsaak, 

behandel mag word nie, aangesien dokters ’n spesiale rol in die samelewing speel ten opsigte 

van die reg tot toegang tot gesondheidsorgdienste, soos vervat in artikel 27(1)(a) van die 

Grondwet. Sy argument was dat ’n “just approach to sentencing in these circumstances requires 

that a sentence of imprisonment be imposed only in the most serious cases of negligence, which 

degree must be determined in accordance with the views of the medical profession” (par. 8) 

(eie beklemtoning). Van der Walt se argument was dus dat ’n dokter slegs in gevalle van 

growwe nalatigheid tronk toe gestuur behoort te word en die bepaling van die vraag of sekere 

gedrag grof nalatig is al dan nie bepaal moet word deur mense in die mediese professie. 

Die vraag ontstaan waarom daar ’n ander oftewel mediese maatstaf vir dokters in strafsake 

gebruik moet word. Gelukkig is dit ’n vraag wat die KH by monde van regter Madlanga korrek 

beantwoord: 

The notion that doctors must receive special penal treatment lest section 12(1) of the 

Constitution be infringed is without basis. I see no reason for an exception to be made 

where doctors are found, by competent courts, to be guilty of causing the death of 

people they were entrusted to care for. (par. 18) 

Die regter gaan verder deur te verwys na Mukheiber v Raath [1999] ZASCA 39, waar appèlregter 

Olivier verklaar dat die reg ’n groter mate van sorg van deskundiges, waarby dokters ingesluit 

is, verwag as daar oor hul gedrag gekla word, want die maatstaf waaraan hulle gemeet word, 

is hoër as dié vir die gewone mens (par. 19). 

Die KH het egter die saak aanvaar vir verhoor aangesien die kwessie van ’n regverdige verhoor 

’n grondwetlike aangeleentheid is (art 35(3)(i)) en derhalwe ’n saak wat in die samelewing  

se belang is (par. 15). Die KH het nie kousaliteit in ag geneem of ’n ondersoek ten opsigte  

van die gevangenisstraf geloods nie, maar het op slegs die vraag van ’n regverdige verhoor 

gekonsentreer (parr. 17–21). Soos tereg deur die staat aangedui, is die enigste vraag wat 

beantwoord moet word of die streeklanddros onreëlmatig opgetree het deur af te wyk van  

die prosedurele reëls wat geld vir ’n regverdige verhoor, en indien dit so bevind word, of  

die onreëlmatigheid daartoe gelei dat die verhoor onregverdig was (par. 23). Rakende die 

regverdigheid van ’n verhoor is daar verwys na S v Zuma [1995] ZACC 1 waarin waarnemende 

regter Kentridge vermeld dat die reg op ’n regverdige verhoor wyer is as die spesifieke  

regte gelys in paragrawe (a) to (j) van artikel 35(3) van die Grondwet. Regverdigheid sluit 

substantiewe regverdigheid in wat nie vergelyk moet word met dít wat aanvaarbaar was in 

strafhowe voor die inwerkingtreding van die Grondwet nie (par. 23). Daar moet gekyk word 

of die onreëlmatigheid ’n afwyking is van die normale prosedure waarvolgens ’n strafsaak 

hanteer moet word (par. 23). In die onderhawige geval was dit wel so dat daar ’n onreëlmatige 

afwyking was. 

In die KH-saak het beide partye aanvaar dat die streeklanddros eers oor die toelaatbaarheid van 

bewysstukke besluit het nádat die beskuldigde sy saak gesluit het. Hierdie optrede van die 

landdros was verkeerd en dus onreëlmatig, aangesien ’n besluit oor die toelaatbaarheid van 

bewysstukke wat ’n invloed op die uitspraak kan hê, tydig moet geskied sodat die beskuldigde 

nie onkant gevang word op ’n tydstip waar hy niks meer aan die saak kan doen nie (par. 25). 

Die staat het wel geargumenteer dat die tersydestelling van die aanhangsels en die getuienis 

daaromtrent nie ’n verskil aan die uitslag van die saak sou maak nie (par. 27), maar die KH-

regters het geargumenteer dat hierdie argument ongeldig is, aangesien die aanvaarding of 

verwerping van bewyse deur die hof op die regte tyd ’n invloed kan hê op ’n besluit van ’n 

beskuldigde om self te getuig of getuies te roep (par. 28). In S v Molimi [2008] ZACC 2 verklaar 

die hof dat ’n tydige besluit oor die toelaatbaarheid van bewysmateriaal in strafsake ’n 

prosedurele veiligheidsnet (“procedural safeguard”) is. Wanneer daar eers aan die einde van  

’n saak uitsluitsel gegee word oor die toelaatbaarheid van bewysmateriaal, plaas dit die 

beskuldigde in ’n staat van onsekerheid ten opsigte van wat hom te doen staan. Gevolglik, 

volgens die KH, “[i]n order for it to be said that the applicant had a fair trial, he must first have 

known what the case against him was” (par. 26). Die KH kom dus tot die gevolgtrekking dat 

die beskuldigde in ’n vangnet beland het (hy was “ambushed”) deur die landdros se laat besluit 

oor die toelaatbaarheid van die bewysstukke (par. 27). Die hof verklaar dat “the late admission 

of exhibits constitutes an irregularity of a nature that vitiated the trial in a constitutionally 

impermissible manner” (par. 30). 

Ten opsigte van die handboeke wat die streeklanddros in haar uitspraak gebruik het, het die 

KH bevestig dat deskundige getuies op inligting in handboeke mag steun, maar net as daar aan 

sekere vereistes voldoen word (par. 31). Die hof verwys na die vereistes waaraan voldoen moet 

word, soos gestel in Menday v Protea Assurance Co Ltd1976 1 SA 565 (OK) 569G-H: Eerstens 

moet die deskundige weens sy eie opleiding ten minste in beginsel ’n uitspraak kan maak oor 

die korrektheid van die stellings in die boek en tweedens moet die boek waarna verwys word 

betroubaar wees in die sin dat dit geskryf is deur ’n persoon wat erken word as ’n kenner op 

die gebied (par. 31). 

Die staat het beweer dat die handboeke waarna die landdros in haar uitspraak verwys het, slegs 

gebruik was om dr. Titus se getuienis te bevestig en dat die gebruik van die handboeke geen 

verskil aan die skuldigbevinding sou gemaak het nie (par. 32). Die applikant het beweer dat dit 

nie die geval was nie en dat die streeklanddros die boeke gebruik het om die deskundige 

getuienis te bevestig én om tot die gevolgtrekking te kom dat sy skuld bo redelike twyfel bewys 

is (par. 32). Die KH se redenasie was dat die werklike vraag is óf die applikant die geleentheid 

gehad het om die bewyse in die handboeke te bevraagteken of nie (par. 33), en maak die 

gevolgtrekking dat hy nie so ’n geleentheid gehad het nie en dat sy regte in artikel 35(3)(i) dus 

geskend is (par. 34). Die uitkoms van hierdie bevinding is dat die KH Van der Walt se 

skuldigbevinding tersyde gestel het, wat tot gevolg gehad het dat sy vonnis van gevangenisstraf 

ook weggeval het (par. 35). Die KH beklemtoon egter dat die applikant se skuldigbevinding 

nié op die meriete van die saak tersyde gestel is nie. Dit is slegs tersyde gestel weens die 

onreëlmatige optrede van die streeklanddros, wat daartoe gelei het dat die applikant nie ’n 

regverdige verhoor gehad het nie (par. 37). Die hof verwys dus die saak terug na die NVG. 

4. Kommentaar 

Die strafregtelike skuldigbevinding en die oplegging van gevangenisstraf van nalatige medici 

is ’n baie netelige kwessie. Heelwat is al geskryf oor die toename in mediese nalatigheidseise 

wat gewoonlik in die siviele arena beslis word (SALRC 2017). Hierdie sake het so in omvang 

toegeneem dat verpligte bemiddeling voorgestel is in ’n onlangse besprekingsdokument van 

die Suid-Afrikaanse Regshervormingskommissie as ’n alternatief tot litigasie om mediese 

nalatigheidsgeskille te besleg (SALRC 2021). Hierdie voorstel moet ondersteun word, aangesien 

die voordele van bemiddeling legio is. 

Strafregtelike vervolging vervul nietemin ’n belangrike rol in regspleging en moet altyd ’n 

opsie wees wat uitgeoefen kan word indien ’n pasiënt sterf weens die growwe nalatige versuim 

van ’n dokter om op te tree, of weens die optrede van ’n dokter wat aan die nodige strafregtelike 

vereistes voldoen. Nodeloos om te sê, hoewel algemeen aanvaar word dat geen dokter met 

opset sy of haar pasiënt om die lewe wil bring nie, bestaan daar wel enkele gevalle waar 

nalatigheid aan die kant van die dokter só grof en skokkend is dat ’n pasiënt sterf, wat vereis 

dat hy of sy ook strafregtelik aanspreeklik gehou behoort te word (vgl. Neethling en Potgieter 

2020:168 vir ’n beskrywing van growwe nalatigheid). Geen dokter is bo die reg verhewe nie – 

bowendien, artikel 9(1) van die Grondwet bepaal uitdruklik dat elkeen gelyk voor die reg is. 

Derhalwe behoort daar nie spesifieke of eksklusiewe reëls vir dokters wees nie, en hulle 

behoort nie te kan aandring op kwytskelding in ’n strafregtelike konteks nie. Dieselfde vereistes 

vir strafbare manslag geld vir mediese dokters, net soos dit geld vir dronkbestuurders wie se 

gedrag aan die nodige strafregtelike vereistes voldoen. 

Strafbare manslag is die wederregtelike, nalatige veroorsaking van iemand anders se dood.  

Die elemente van die misdaad is (a) die veroorsaking van die dood; (b) van ’n ander mens;  

(c) wederregtelikheid; en (d) nalatigheid (Snyman 2020:391). As ’n dokter se gedrag, nes dié 

van ’n dronkbestuurder, aan al die elemente van ’n misdaad voldoen, moet hy of sy skuldig 

wees. Die toets om nalatigheid te bewys, is objektief – die hof moet homself afvra of (a) die 

redelike persoon geplaas in dieselfde omstandighede die moontlikheid sou voorsien het dat X 

se optrede tot Y se dood kon lei; (b) die redelike persoon stappe sou gedoen het om te voorkom 

dat die dood kon intree; en (c) X se optrede verskil het van dit wat die redelike persoon in die 

omstandighede sou gedoen het (Snyman 2020:391). Waar ’n mens met ’n spesialis te doen het, 

soos in die Van der Walt-saak, is die maatstaf hoër en moet daar gevra word of die redelike 

ginekoloog en verloskundige in dieselfde omstandighede die moontlikheid kon voorsien het 

dat die pasiënt kon doodbloei, en as hy dit kon voorsien het, wat die redelike ginekoloog/ 

verloskundige sou gedoen om te voorkom dat die dood intree (vgl. in die algemeen oor die 

redelike mediese geneesheer Neethling en Potgieter 2020:173–5; Loubser en Midgley 

2017:327–31). In die onderhawige saak kan daar gevra word wat Van der Walt nie gedoen het 

nie wat die redelike ginekoloog of verloskundige in sy posisie sou gedoen het om die bloeding 

te stop en só die pasiënt se dood te verhoed. 

In sake waar mediese nalatigheid beweer word, is dit noodsaaklik dat deskundige getuies van 

dieselfde veld as die beskuldigde geroep word om te getuig hoe die redelike dokter of spesialis 

in die spesifieke omstandighede behoort op te tree (Van den Heever en Lawrenson 2015:16–

30). In die HH het dr. Titus (soos reeds hier bo gestel) deskundige getuienis vir die staat 

aangebied en dit duidelik gestel “a doctor is responsible for the patient’s management and 

cannot just leave everything to the nursing staff.” Hy was dus oortuig daarvan dat Van der Walt 

nié opgetree het soos die redelike ginekoloog/verloskundige sou optree in die gegewe 

omstandighede nie. Van der Walt het self geen deskundige getuie geroep wat moontlik dr. Titus 

se getuienis kon bevraagteken of weerlê nie. Derhalwe het die hof net dr. Titus se weergawe 

gehad om te bepaal of Van der Walt soos die redelike ginekoloog of verloskundige opgetree 

nadat die pasiënt aanhou bloei het. Die hof se gevolgtrekking was dus dat Van der Walt nié 

soos ’n redelike ginekoloog of verloskundige opgetree het nie en hy derhalwe nalatig was. 

Indien Van der Walt daarvan oortuig was dat hy alles moontlik vir die pasiënt gedoen het, kon 

sy regspan ’n ander deskundige getuie genader het om te bevestig dat sy optrede wel gestrook 

het met dié van ’n redelike ginekoloog of verloskundige. Die afleiding is dat die primêre 

beweegrede vir sy besluit en dié van sy regspan om geen deskundige getuie te roep nie was 

omdat hy daarvan bewus was dat sy gedrag nie aan die betrokke maatstaf van ’n redelike 

ginekoloog voldoen het nie. Dit is hoogs onwaarskynlik dat enige ander deskundige getuie die 

getuienis van dr. Titus vir die staat sou kon weerlê. Meer spesifiek: Enige redelike verlos-

kundige of ginekoloog, in ’n situasie waar die vrou aandring op ’n normale vaginale geboorte, 

behoort redelikerwys te voorsien dat daar probleme kan intree tydens die geboorteproses, 

byvoorbeeld dat haar geboortekanaal te klein is en sy sjirurgies gesny sal moet word om die 

geboorte moontlik te maak en die baba te verlos. Sodanige sjirurgiese ingryping voorkom 

skeuring wat tot ernstige bloeding kan lei. Indien daar wel skeuring voorkom, behoort die skeur 

so spoedig moontlik onder narkose in ’n goed beligte teater toegewerk te word. Van der Walt 

was wel bewus daarvan dat die vrou erg geskeur het, maar hy het dit in die kraamsaal toegewerk 

in plaas daarvan om soos enige redelike spesialis met spesialisasie in verloskunde en ginekologie 

dadelik na ’n operasiesaal te beweeg, narkose toe te dien en die vrou dan behoorlik toe te werk. 

Twee howe het bevind dat Van der Walt skuldig is aan strafbare manslag, met ander woorde 

dat hy op wederregtelike en nalatige wyse die dood van sy pasiënt veroorsaak het. Daar word 

aan die hand gedoen, in die lig van die feite van die saak, dat die howe tot die regte beslissing 

gekom het. Oor die redes vir Van der Walt se besluit om nie in sy eie saak te getuig nie, kan ’n 

mens bly spekuleer. Hy kon ook op gronde van regverdiging ’n saak gevoer het, naamlik dat 

die betrokke pasiënt ingeligte toestemming gegee het vir ’n natuurlike geboorte ten spyte van 

sy aanbeveling vir ’n keisersnit. Hy het egter geen verweer aangebied nie, terwyl daar menige 

regsbronne is wat sy saak sou kon ondersteun (sien Carstens en Pearmain 2007:619–717, 875–

99; Dutton 2015:50–4, 85–106; Saner 2018:2–47, 5–28). Soos reeds genoem, versterk sy regspan 

se hantering van die saak die indruk dat ’n dokter verhewe is bo die gewone strafregbeginsels 

en derhalwe nie gestraf sou word nie, ten minste nie met gevangenisstraf nie. 

  

5. Slotsom 

’n Mens kan nie hierdie hoogs interessante strafregsaak beoordeel deur slegs na die KH se 

uitspraak te verwys nie. Die feite van die tragiese gebeure in 2005 word in die HH se uitspraak 

opgesom. Die KH het bloot op die prosedure in die Streekhof gefokus en derhalwe bepaal  

dat Van der Walt se verhoor onregverdig was. Die konteks van die strafsaak in sy geheel is nie 

in ag geneem nie. Die KH se uitsluitlike aandag aan die prosesregtelike kwessie van ’n 

onregverdige verhoor al dan nie laat die vraag ontstaan of regspleging geheel en al tegnies 

geskei behoort te word van wat in die betrokke omstandighede eties korrek sou wees. Sou die 

KH wel ag geslaan het op die konteks en argumente in die HH se uitspraak, kon ’n ander en 

meer etiese uitkoms moontlik gewees het.2 

Eindnotas 

1 ’n Opsomming van aanhangsels D en H, soos opgeteken in die appellant se aanvullende 

hoofde van betoog in die HH, lui soos volg (par. 19): “23h30 delivery of baby, 24h00 – 

telephonic of treatment by the Doctor, 1h00 – patient reacts to treatment. Inform Doctor, 

1h30 the doctor examines the patient in hospital, 2h00 the doctor arranges transfer to ICU, 

2h00-3h30 – no evidence led and or communication to the Doctor on the status of the patient 

during this period, 3h30 – patient received at ICU with prescription by the Doctor. Sister 

Coughlan treats bleeding patient without any communication to the Doctor, 4h30 – disputed 

call to the Doctor (call not recorded in ICU records as well as two statements by ICU sister, 

Coughlan); 4h45 – patient status improves; 5h10 – the Doctor and 24 Emergency Doctor 

informed of patient’s status deteriorating; 5h30 – the Doctor examines patient in hospital and 

6h03 – patient dies.” 

2 ’n Meer gedetailleerde bespreking van die strafregtelike verantwoording van mediese 

spesialiste aan die hand van die onderhawige saak verskyn binnekort in die Tydskrif van 

Hedendaagse Romeins-Hollandse Reg. 

Opsomming 

Die reg-en-letterkunde-vakterrein, in Suid-Afrika nog in ’n ontwikkelende fase, is ’n 

interdissiplinêre studieveld wat onder andere gemoeid is met die vertolking van regsaspekte in 

fiksie. Lesers word in staat gestel om krities te besin oor die rol en funksie van die reg in ’n 

breër konteks, asook om komplekse maatskaplike en regskwessies soos wetteloosheid, 

diskriminasie en ongeregtigheid binne ’n bepaalde konteks te evalueer. Die sentrale tema in 

Zelda Bezuidenhout se 2021-roman Die waarde van stil bure is ongeoorloofde stamsel-

navorsing en ’n stamselbehandeling, wat die konteks stel en die leser uitdaag om self krities  

te besin oor die etiese, regs- en morele geldigheid van die betrokke karakters se optrede. 

Stamselnavorsing is ’n nuwe en onverkende onderwerp in die Afrikaanse letterkunde. Fiksie is 

by uitstek geskik om sosiale bewusmaking van dié onderwerp te bevorder, wat uiteindelik 

sosiale belangstelling en betrokkenheid by die regulering van nuwe biomediese tegnologie, 

soos stamselnavorsing en -terapie, genoomnavorsing en genoomkartering, kan motiveer.  

Aan die hand van die gebeure wat sentreer rondom drie dogters – ’n wit tweeling en hul  

swart huiswerker se dogter – verken die roman die wetlikheid en etiese regverdigbaarheid van 

ongeoorloofde stamselnavorsing en -oorplanting, en belig vlugtig ook die onderliggende 

sosiale milieu van apartheid wat oor die jare heen die dogters se gedrag gevorm het. Die 

jukstaposisie van apartheid as ’n misdaad teen die mensdom (gemagtig en geïnstitusionaliseer 

deur wetgewing en godsdiens) en die onwettigheid, dóg morele regverdigbaarheid, van die 

stamselnavorsing in die roman laat die leser met ’n kragtige boodskap dat dít wat reg en 

verkeerd is, nie altyd ooglopend ’n duidelike binêre keuse is nie. Net soos alles op die oppervlak 

goed en gelukkig gelyk het in die “Liquorice Allsorts-gesinnetjie”, was die realiteit die 

teenoorgestelde. 

https://doi.org/10.56273/1995-5928/2022/j19n2e3


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2e3  
 

 438 

Trefwoorde: apartheid; apartheidsonregte; reg en letterkunde; reg en moraliteit; 

stamselnavorsing; stamseloorplanting 

  

Abstract 

Misplaced benefaction and grievances of the “Liquorice Allsorts family”: A law and 

literature investigation of Zelda Bezuidenhout’s Die waarde van stil bure 

The law and literature field of study, which is still being developed in South Africa, is an 

interdisciplinary field of study that offers readers of fiction an opportunity to reflect critically 

on the role and function of law in a broader context, including the possibility to evaluate, within 

a defined scope, complex social and legal issues such as lawlessness, discrimination and 

injustice. This field of study furthermore creates the ideal lens for a critical review of social, 

legal and cultural practices influenced by the law. 

Zelda Bezuidenhout’s 2021 novel Die waarde van stil bure portrays unconventional conduct 

that confronts the legal order. Despite the characters’ unlawful behaviour, the reader 

sympathises with transgressors because of their equally justifiable and legitimate motives that 

inform their conduct. Stem cell research is a novel and yet unexplored topic in Afrikaans 

literature. Fiction is a very effective medium to promote social awareness regarding this topic, 

ultimately encouraging social interest and participation regarding the regulation of new 

biomedical technologies, such as stem cell research and therapy, genomic research and gene 

editing. 

The plot of the novel revolves around the lives of three girls who grew up together –white 

identical twins, Magdaleen and Misha, and Puleng, the daughter of the twins’ domestic worker. 

The domestic worker, Evalyn, and the mother of the twins, Alida, were close to each other, 

almost like sisters. When Misha dies unexpectedly, the grieving Magdaleen remains behind 

alone. She rents a semi house in Melville and meets her unconventional neighbour, Darius, 

who conducts stem cell research in his home. Magdaleen, whose best friend’s son is unable to 

walk due to an accident, asks the neighbour whether he could perform a stem cell transplant on 

the boy in the hope that the boy may be able to walk again. With the assistance of Darius, she 

gets the right medical team together, who all agree to keep their participation in the illegal 

operation confidential. Magdaleen’s king pin in this group is the domestic worker’s daughter, 

Puleng, who has since become a medical doctor. The stem cell transplant that is subsequently 

performed, is a huge success. However, shortly thereafter, Darius is murdered. She suspects 

that a big pharmaceutical company who opposes stem cell research is responsible for his death. 

Before he died, Darius had explained to her that some pharmaceutical companies do not 

support stem cell research, as stem cell transplants would undermine the profit that they would 

make from ordinary conventional medicines for the treatment of cancer. The novel’s turning 

point is when Magdaleen discovers that Puleng is responsible for the neighbour’s murder as a 

result of deeply hidden grudges that she has been carrying for many years. Puleng explains  

she was never happy with the unequal relationship between black and white people during 

apartheid. When it became clear that the stem cell transplant was a success, Puleng felt that 

this success should be hers alone. 

The novel touches on the legality and the ethical justification of unauthorised stem cell research 

and transplant, and also refers to the social milieu during apartheid that shaped the girls’ 

behaviour over time. Darius appears to be involved with unlawful human stem cell research. 

His explanation that the research ethics committee of the Medical Research Council is aware 

of his research, is factually flawed and is either a blatant lie or ignorance on the side of  

Darius, or may point to the author’s own ignorance as to the legal requirements in terms of the 

National Health Act. As an agricultural economist, Darius is completely unqualified to conduct 

research or experimentation using human stem cells. The National Health Act contains strict 

requirements and conditions for the removal, use and processing of human tissue, blood and 

gametes (required for stem cell research), which may be performed only by authorised persons 

in legally authorised or prescribed institutions (sections 54, 55 and 56 of the Act). The 

regulations relating to the use of human biological material, published in terms of Government 

Notice R177 in the Government Gazette of 2 March 2012), promulgated in accordance with 

section 68 of the National Health Act, describe in regulation 1(g) and 1(h) a “competent 

person” who may remove foetal tissue and umbilical cord blood as a medical practitioner 

registered in terms of the Health Professions Act 56 of 1974 with the Health Professions 

Council of South Africa, or a “competent person” conducting health research as a person 

registered as a medical technologist or scientist in terms of the Health Professions Act with the 

Health Professions Council of South Africa. The same regulations stipulate that no person, 

except a competent person, may remove human biological material for genetic testing, health 

research or for therapeutic purposes (reg. 2). Human biological material may be removed in an 

authorised or prescribed institution only and with the relevant written informed consent of the 

person whose material is removed (reg. 3). This requirement applies also to the use of adult, 

embryonic, umbilical cord and foetal stem cells for the purpose of stem cell therapy (reg. 9). 

In contrast to the National Health Act, which requires ministerial consent for the removal and 

use of stem cells (sects. 56(2)(a)(iv), 57(3) and 57(4) of the act), the regulations relating to the 

use of human biological material require only the informed consent of the person whose stem 

cells or tissue are removed (reg. 9). The regulations also provide for stricter penalties following 

a contravention of any of the regulations than those laid down in the National Health Act in 

chapter 8 for similar contraventions, notably ten years’ imprisonment or a fine or both, in 

contrast with the Health Act’s reference to five years’ imprisonment or a fine or both (sect. 

57(5) of the Health Act). 

The unlawfulness of Darius’s stem cell research is the result of multiple transgressions: His 

research lacks the necessary ethical oversight, and he is unqualified to pursue stem cell 

research, let alone participate in the therapeutic stem cell transplant that is performed on the 

young boy. The importance of research ethics committees in the context of stem cell research 

cannot be emphasised enough. Ethics committees ensure compliance with relevant ethical 

standards and norms for health research and protect research participants during this process, 

also where participants may have religious, cultural or social objections to the use of their 

tissue, stem cells, embryos and foetuses in research. The actual stem cell transplant that is 

performed in the novel could arguably also be considered a stem cell-based therapy that may 

need to comply with the requirements and guidelines on good manufacturing practice for 

biological medicines, monitored by the Biological Medicines Evaluation and Research Unit of 

the South African Health Products Regulatory Authority (SAHPRA). To date, an effective 

legal framework for the regulation of stem cell therapies has not been put in place in South 

Africa. The lack of oversight over these procedures, including the negative consequences that 

may result from this, are clearly depicted in Die waarde van stil bure. 

In the final instance, the novel’s juxtapositioning of apartheid as a crime against humanity 

(authorised and institutionalised by law and religion at the time), whose forces have shaped the 

characters in this novel in different ways, as well as the illegality yet morally justifiability of 

the stem cell research and transplant in the novel, conveys a strong message to the reader that 

the distinction between right and wrong is not always a clear binary one. Whilst everything on 

the surface appeared happy and well with the “Liquorice Allsorts family”, the opposite was in 

fact true. 

Keywords: apartheid; apartheid wrongs; law and literature; law and morality; stem cell 

research; stem cell transplant 

  

1. Reg en letterkunde 

’n Onlangse artikel waarin die regsletterkundige bydrae van Anoeschka von Meck se Die heelal 

op my tong ondersoek word,1 beweer dat die reg-en-letterkunde-vakterrein in Suid-Afrika nog in 

sy kinderskoene staan. Reg en letterkunde is ’n interdissiplinêre vakterrein wat onder meer  

die leser aanmoedig om krities te besin oor die uitbeelding van regsaspekte in fiksie, maar  

om in ’n breër konteks ook maatskaplike kwessies, soos diskriminasie, ongeregtigheid en 

regverdiging binne die roman se verhaalkonteks te evalueer.2 Labuschaigne3 beskryf dit soos 

volg: “Die toepassingswaarde van die studie van die reg en letterkunde is omvattend en 

uiteenlopend, aangesien dit ’n ideale lens skep vir die kritiese beskouing van sosiale, regs- en 

kulturele praktyke wat direk of indirek deur die reg beïnvloed word.” De Villiers4 en  

Van Marle5 gaan ’n stap verder en redeneer dat letterkunde in staat is om die (gesag van die) 

reg te ondermyn en te destabiliseer, en alternatiewe etiese gedrag aan te moedig, wat dikwels 

buite regsgrense verwesenliking vind, soos gesuggereer word in Die waarde van stil bure,  

waar regsregulering vaag is. 

Zelda Bezuidenhout se 2021-roman, Die waarde van stil bure, is eweneens, soos Von Meck se 

Die heelal op my tong, fiksie wat ongewone gedrag wat teen die regsorde indruis, uitbeeld. 

Alhoewel beide die reg en letterkunde as metafore van die menslike toestand (“human 

condition”) beskou kan word, en ongeag of fiksie ’n regstema bevat of nie, bly fiksie gesetel 

in ’n regs-sosiale orde waarin vooroordele, miskenning van regte en diskriminasie aan die orde 

van die dag is en derhalwe die leser in staat stel om alternatiewe oplossings tussen die reëls 

raak te lees.6 In Bezuidenhout se Die waarde van stil bure is die leser, die wederregtelike 

optrede van die hoofkarakters ten spyt, genoop om simpatiek jeens die oortreders te staan 

weens begrip vir die regverdigbare en geldige motiewe wat hul gedrag aanspoor. Letterkunde 

is by uitstek geskik om klakkelose regsgehoorsaamheid uit te daag deur lesers se evaluering 

van verhaalkarakters se optrede. Robin West maak tereg ’n gepaste opmerking hieroor in  

haar ondersoek na die temas van gesag en outonomie in die werk van Franz Kafka en  

Richard Posner: “Obedience to legal rules to which we would have consented relieves us from 

the task of evaluating the morality and prudence of our actions.”7 

Om saam te vat: Die waarde van reg-en-letterkunde-studie is dus geleë in die bydrae wat  

die letterkunde kan maak in die vorm van regskritiek; dit kan dien as ’n platform vir 

regshervorming, maar ook as rigtinggewer vir regsmoraliteit en -etiek. Die gemeenskaplike 

strewe van beide die reg en letterkunde is dus om die mens se bestaan beter te verstaan en/of 

te reguleer.8 ’n Vroeëre regsletterkundige bydrae brei meer uit oor die waarde van Afrikaanse 

letterkunde vir ’n regsletterkundige ontleding;9 gevolglik word volstaan met die bostaande kort 

verduideliking vir die doeleindes van die onderhawige artikel. 

  

2. Verhaalkonteks 

Die verhaal begin op ’n “onbeduidende Dinsdag” (10) in November, maar die leser lei af uit 

Magdaleen se opmerking omtrent die dag “[...] hoe skynbaar doodgewone dae gekamoefleerde 

kantelpunte in ’n mens se lewe mag wees” (7) dat die mees gewone dae soms die grootste 

verrassings mag inhou. Hierdie proloog sluit aan by die tweede deel van die verhaal waar dié 

betrokke Dinsdag se gebeure in perspektief geplaas word. 

Die eerste deel van die roman beskryf hoe Magdaleen ná die dood van haar sussie na Melville 

verhuis, wat vir haar “nie soos ’n voorstad van Johannesburg” voel nie, maar eerder “soos ’n 

oulike klein dorpie” (13). Sy is opgewonde, want vir die eerste keer gaan sy alleen in haar eie 

huis woon: “In trendy Melville, dink sy in die taal van die eiendomsagent wat dit aan haar 

verhuur het. Hier kan niemand eensaam wees nie. Hier is jy omring van skeppende, cool nie-

konformeerders. Niemand verwag iets van jou nie” (15). Een van hierdie non-konformiste is 

Magdaleen se buurman wat stamselnavorsing in sy huis se buitekamer doen. Vir Magdaleen is 

hierdie navorsing ’n geleentheid om haar vriend Zack, wie se seuntjie verlam is, te probeer 

help, maar indirek ’n poging om haar sussie se onverwagte dood vir haarself te versag. Die 

huiswerker wat sy van kindsbeen af ken se dogter, Puleng, is ’n mediese dokter, en dié betrek 

sy by haar plan om met die hulp van die buurman Zack se verlamde seun te help. Die 

stamseloorplanting wat uiteindelik (onwettig) op die seun uitgevoer word, is ’n sukses, maar 

kom teen ’n prys. Haar stamselnavorser-buurman sterf uit die bloute en later verneem sy wie 

vir sy dood verantwoordelik was. Hierdie skoknuus lei tot verdere onthullings, asook hartseer 

herinneringe uit die verlede. 

Ten einde verdere nuanses in die verhaallyn beter te begryp, asook die skakel tussen die 

verhaalgebeure en die regsterrein uit te wys, is dit nodig om die sleutelkarakters kortliks te 

beskryf. 

2.1 Die twee ma’s: Alida Verster en mme Evalyn Manthoro 

Alida Verster, Magdaleen se ma, is die stereotipiese voorstedelike wit vrou van die 1980’s en 

die 1990’s. As ’n persoon wat haarself van jongs af as ’n buitestander beskou, deel Magdaleen 

nie haar planne met haar ma nie. Alida se grootmaakstyl is tiperend van dié van Afrikaanse 

gesinne gedurende apartheid. Magdaleen herroep sekere rituele van haar ma wat haar aan  

die gang hou en sin aan die lewe gee: “Klein vangnette wat haar veiliger laat voel. Die 

koeldrankproppie in die koekie seep sodat dit nie smetterig raak op die wasbak se rand nie. Die 

doppie bleikmiddel wat by die blomwater gevoeg word om dit langer vars te hou” (13). Alida 

verwys na huishoudelike items in die persoonlike vorm: “my suiker”; “my meel”; “my droë 

goed”. Magdaleen vermoed dis iets wat sekere vroue van haar ma se ouderdom maar doen.  

Vir tipiese tuisteskeppers was hul huise hul territoriale domein; gevolglik strook Alida se 

verwysing na “haar” meel hiermee. Magdaleen verstaan dit dan ook so: 

The last of the homemakers. Trotse tuisteskeppers wat dalk jare lank teësinnig skool-

gegee of ’n maatskappy se boeke gedoen het, terwyl hulle eerder tuis sou wou bly en 

’n huishouding bestuur met die fokus en tydsberekening van ’n lugverkeerkontroleerder. 

Miskien is huishoudelike goed so belangrik vir vroue soos Alida Verster omdat hulle 

niks anders het wat regtig hul eie is nie. (13–14) 

Vroue se rol oor die algemeen gedurende die apartheidsjare was baie beperk. Sosiale strukture 

het vroue tuis en op hul plek gehou as “tuisteskeppers”, dikwels met die ondersteuning van ’n 

bruin of swart huiswerker. Die oorgang van apartheid na ’n volwaardige demokrasie het die 

rol van vroue in die samelewing en in die arbeidsmark ingrypend verander en vroue het 

geleidelik hul regmatige plek in die samelewing begin inneem. Magdaleen se ma, ten spyte van 

haar meer bevoorregte posisie, verskil van Evalyn, die huiswerker. Evalyn is Magdaleen se 

“ander” ma en ’n beter rolmodel vir ’n jong meisie. Anders as Alida, wat haar dogter geleer 

het dat ’n skoon huis en ’n man ’n vrou se lewe definieer (175), het Evalyn haar eie dogter, 

Puleng, geleer “om sterk, hardwerkend en ambisieus te wees”, en dat sy moet glo “sy kan 

eendag die wêreld regeer as sy wil” (175). 

Die twee moeders, Alida en Evalyn, boesemvriendinne en amper-susters, het saam televisie-

sepies gekyk, maar as dit laatmiddag huistoegaantyd was, is Evalyn aan haar eie lot oorgelaat. 

Alida het gewoonlik voor die televisie bly sit, al het ’n storm buite gewoed terwyl Evalyn haar 

pad huis toe moes aanpak. Hierdie optrede, wat ’n blywende indruk op Puleng gemaak en haar 

met wraak vervul het, was ’n algemene patroon in wit voorstede. Van huiswerkers is verwag 

om stiptelik op te daag vir werk, maar daar was weinig begrip vir die uitdagings wat hulle moes 

trotseer weens apartheid se segregasiebeleid om betyds by hul werkgewers se huise op te daag. 

Die indruk dat hulle deur die dag amper as “gelykes” gefunksioneer het, was net skyn, want 

sodra die son gesak het, het die wreedheid van segregasie ingetree. Apartheid se genadelose 

rasseongelykheid het met ook sosiale ongelykheid gepaardgegaan. Huiswerkers soos Evalyn 

se lot was beseël. Lesers het empatie met Puleng se woede oor die onreg en die jare lange 

diskriminasie en menseregteskending. 

Magdaleen se ma se woorde, “Stil bure is goud werd” (46), sinspeel nie net op die romantitel, 

Die waarde van stil bure, nie, maar suggereer ook apartheid se stilswye oor die lot van die 

slagoffers, soos Evalyn en Puleng (metaforiese “bure”). 

2.2 Magdaleen Verster: die hoofkarakter 

Magdaleen se tweelingsuster, Misha, sterf sewe maande voor die verhaal ’n aanvang neem as 

gevolg van ’n hartaanval, aangebring deur ’n verdikte hartspier. Die tweeling se pa is aan 

dieselfde toestand oorlede. Magdaleen sukkel om te verstaan waarom Misha hierdie toestand 

geërf het en sy nie (50), en waarom sy nou moet “leer om sonder haar ander helfte aan te gaan” 

(16). Sy sien haarself as “[d]ie een wat [nie] in die internasionale model [haar oorlede 

tweelingsuster] se skadu kon gedy soos mos aan die koel kant van ’n klip nie. Dit was vir haar 

lekker om die ietwat swaarder, snaakser en minder bekende een van hulle twee te wees” (19; 

outeurs se invoeging). Selfs die keuse van hul name dui die verskil tussen hulle aan: “Misha 

klink volksvreemd, misterieus, broos. Magdaleen het ’n boerse, sterk klank, asof iemand met 

dié naam weet hoe om vetkoekdeeg te knie” (48). 

Magdaleen doen vryskutwerk as illustreerder vir kinderboeke van haar skakelhuis in Melville 

af (27). ’n Donker kant van Magdaleen se persoonlikheid is haar kompulsiewe behoefte om 

vreemdelinge elders in obskure plekke vir onbeskermde seks te ontmoet, wat vir haar ’n  

tipe reinigingsritueel is (62). Sy vind troos en opwinding in hierdie roekelose en klandestiene 

ontmoetings, want dit laat haar vir ’n kort wyle vergeet dat sy “haar ander helfte, haar 

tweelingsuster, vir ewig verloor het” (25). 

Haar beste vriend is Zack, wie se vel ’n “ryklik getatoeëerde landskap” (19) is. Hy is “die soort 

ou wat geen ouer vir ’n skoonseun wil hê nie” en wie se “wilde bos donker krulle [...] nie 

heeltemal die lang, diep letsel op sy voorkop” (19) verbloem nie. Zack is geskei en het ’n klein 

vyfjarige seuntjie, Ben, wat weens ’n ongeluk verlam geraak het. Soos die maande na die 

ongeluk verbygegaan het, het sy lyf meer en meer uit proporsie geraak; sy bolyf het groter 

word en sy onderlyf swakker gedefinieer (34). Magdaleen is baie lief vir Ben en haar oogmerk 

om Ben gesond te kry, oorheers haar gedrag. Deur hom te help, glo sy dat sy dalk Misha se 

verlies beter sal verwerk: “Dis onmoontlik om Misha terug te bring. Maar om Ben weer aan 

die loop te kry?” (77). Só skryf Magdaleen vir Misha in haar virtuele joernaal: “Soms dink ek 

dat ek heeltemal buite beheer is. En dis alles jou skuld. Dis wat gebeur as jy boggerof en jou 

suster alleen agterlaat” (106). 

2.3 Die buurman: Darius Achenbach 

Darius Achenbach is Magdaleen se “stil” buurman. Sy is bewus van hom, maar sien hom selde, 

aangesien hy bykans nooit sy erf verlaat en niemand vir hom kom kuier nie. Darius het ’n grys 

kat, Ruby. Ruby is lief daarvoor om by Magdaleen te kuier. Een dag merk sy op dat die kat 

seer het en besluit om haar buurman daarvan te verwittig, maar toe hy nie ag slaan op haar 

geroep by die muur wat hul erwe skei nie, spring sy oor (29) en ontmoet só vir doktor Darius 

Achenbach. Haar waarneming van hom is dat hy nie meer jonk is nie en ’n dik bril dra wat 

“soos ’n vergrootglas werk en sy blou oë soos dié van ’n karakter in ’n Tim Burton-fliek laat 

lyk” (17). Daarbenewens het hy “donsige grys hare wat soos ’n elektrostatiese stralekrans om 

sy kop uitpof [...] in al sy onversorgde glorie” (29). Sy skat hom diep in die sestigs (51). 

Magdaleen wys vir hom die plek waar sy dink die kat seer het en “[s]y merk dadelik die teerheid 

waarmee hy sy kat ondersoek. Stadig, deeglik. Metodies soos ’n dokter” (30). Noudat die ys 

gebreek is tussen hulle, kan Magdaleen steeds nie dink watter tipe werk Darius doen nie, 

aangesien hy snaakse tye slaap en nooit die erf verlaat nie. Hulle vriendskap groei en op ’n 

goeie dag vertel hy haar van sy werk in die buitekamer: 

Hy stoot die buitekamer se deur oop. Amper terselfdertyd val haar mond ook oop. In 

skrille teenstelling met sy beknopte, donker huisie, is dit ’n skoon, wit vertrek met ’n 

werkstafel waarop ’n mikroskoop staan, twee tipiese kantoorkaste teen die muur en ’n 

verskeidenheid toerusting wat sy glad nie verstaan nie. Dit is nie gewone kantoorgoed 

nie. (53) 

Daar is ’n mikroskoop met ’n mikromanipuleerder daarop gemonteer, asook ’n sentrifugeerder 

en ’n laminêre vloeikas. Sy vra hom waarvoor hy dit gebruik, en hy antwoord dat hy stamsel-

navorsing doen (54). Wanneer sy vra waarom stamselnavorsing, antwoord hy: 

“Ek is eintlik ’n boer sonder ’n plaas. ’n Landbou-ekonoom. Maar my werk met die 

kloning van diere het my nou ’n heel ander koers laat inslaan: ek het menslike stamselle 

begin kloon.” [...] 

“Menslike stamselle?” [...] 

“Ja, om toestande soos verlamming, Alzheimer se siekte, Parkinsons, hartdefekte en so 

aan te genees. [...] Het jy geweet ons kan al vir pasiënte met rugmurgbeserings ’n nuwe 

spinaalkoord uit hulle eie stamselle groei?” (55) 

Op ’n vraag of hy nie in ’n behoorlike laboratorium of ’n navorsingshospitaal moet werk nie, 

antwoord hy: “Daar is te veel aasvoëls. Elke wetenskaplike wil die een wees wat die groot 

deurbraak maak” (55). Hy verduidelik verder dat daar ’n multitriljoendollar-bedryf is wat baie 

geld uit siek mense maak, soos onder andere farmakologiese maatskappye wat medisyne vir 

onkologiebehandeling vervaardig: “Daai maatskappye is minder opgewonde oor stamselterapie 

as ek en jy” (71). 

Magdaleen wil by Darius weet of dít wat hy doen wettig is (56). Hy antwoord dat SAMAREC 

(South African Medical Association Research Ethics Committee) bewus is van sy navorsing, 

maar hulle is ’n “etiese waghond” en nie ’n befondser van navorsing nie (56–7). Aangesien die 

stamselnavorsing per se nie ongeoorloof is nie (mits dit voldoen aan die wetsvereistes), 

verander die situasie wanneer die navorsing op mense getoets of toegepas word. In sodanige 

geval moet ’n etiese oorsigkomitee toestemming gee, aangesien dit óf deel van goedgekeurde 

kliniese proefnemings gedoen moet word, óf goedgekeur moet word as eksperimentele 

behandeling of terapie ingevolge die regulering van gesondheidsnavorsing in die Suid-

Afrikaanse reg. Die wetsaspekte word in meer besonderhede hier onder bespreek. 

Op haar vraag of stamselle ’n paraplegiese kind met ’n rugmurgbesering sal kan help (74), 

verduidelik hy dat dit moontlik is, hoewel nie ’n eenvoudige proses nie. Hy kan stamselle oes 

en kweek en seker maak dat dit presies in die regte stadium van ontwikkeling ingeplant word 

en differensieer in ’n pasiënt, maar daarvoor benodig hy ook ’n sjirurg, ’n narkotiseur, teater-

suster, ’n hoësorgeenheid en ’n fisioterapeut om te help. Diegene wat met só ’n ongeoorloofde 

prosedure (weens die gebrek aan etiese klaring, ensovoorts) wil help, sal ongetwyfeld hul 

loopbane in gevaar stel (100). Magdaleen raak opgewonde en begin planne beraam om hierdie 

tipe gesondheidswerkers bymekaar te kry. Darius vermaan haar egter dat hierdie tipe stamsel-

oorplanting nié wettig is nie, aangesien rugmurgsjirurgie, gekombineer met stamselterapie, nie 

’n beproefde, wettige prosedure in Suid-Afrika of elders in die wêreld is nie (100). 

Magdaleen besluit vervolgens om eerste vir Puleng, nou ’n mediese dokter, te nader vir hulp. 

Sy worstel met haarself oor waarom sy so ’n dwingende begeerte het dat die projek móét 

gebeur. Is dit haar manier om vir Misha te sê sy is jammer sy kon haar nie kon help nie (102)? 

Toevallig sien sy op ’n pamfletjie onder die gemorspos in haar posbus wat vir ondersteuning 

van ’n plaaslike voedingskema pleit, die volgende boodskap: “Be the change you want to see 

in the world” (59). Magdaleen is nou meer as ooit tevore oortuig dat sy haar plan met die 

stamseloorplanting moet deursien. 

Sy vertel vir Darius wat sy beplan en verseker hom dat hy vir Puleng kan vertrou: 

Jy kan haar eenhonderd present vertrou. Ons is vriende vandat sy drie en ek agt was. (103) 

Sy is nog al die jare vir my soos ’n suster. En nadat Misha begin modelwerk doen het, 

het ek en sy nog nader aan mekaar beweeg. Ek skat dis vir my lekker om iemand se 

ousus te wees. [...] Ons ma’s is ook soos susters [...] (174–5) 

“Die storie van Afrika,” merk hy op. (175) 

2.3.1 Stamselnavorsing in die Suid-Afrikaanse reg 

’n Sentrale tema in die roman is die kwessies van stamselnavorsing en ’n stamseloorplanting. 

Stamselnavorsing is kontroversieel om verskeie redes, onder meer weens etiese besware en die 

gevare van onbeproefde, onbewese en lewensgevaarlike stamseloorplantings in lande waar die 

regs- en etiese regulering van hierdie tipe navorsing ontbreek of ontoereikend is.10 Hoewel 

stamselnavorsing nog hoofsaaklik as eksperimentele navorsing beskou word, word beenmurg-

oorplantings (’n tipe stamseloorplanting) vir dekades al as ’n standaardterapie suksesvol en 

veilig uitgevoer in die behandeling van bloedsiektes.11 

Die roman se verkenning van aspekte van stamselnavorsing prikkel die leser se belangstelling 

oor die onderwerp, vernaamlik oor die wetlike aspekte van hierdie navorsing wat soveel 

potensiaal vir die behandeling van vele siektetoestande inhou. Stamselle word beskryf as die 

bron- of moederselle in die menslike liggaam, aangesien hierdie selle oorsprong gee aan die 

embrio in die baarmoeder. Uit hierdie stamselle word die ander selle van die liggaam gevorm, 

soos die bloed-, spier-, been-, vel- en senuweeselle.12 Omdat stamselle oor die vermoë beskik 

om ander beskadigde selle in die liggaam op te bou of te herstel, is daar potensieel tot en met 

sewentig verskillende siektes wat met die hulp van stamselle behandel kan word, onder meer 

leukemie, bloedarmoede en limfome (kwaadaardige limfgewasse). Navorsing toon die sterk 

potensiaal van stamselle in die behandeling van Alzheimer se siekte, diabetes, hartsiektes, 

veelvuldige sklerose, brein- en rugmurgbeserings, spierdistrofie en Parkinson se siekte, danksy 

stamselle se vermoë om te vermeerder en te differensieer in die tipe sel wat benodig word. Dit 

is dan ook hierdie kenmerk van stamselle wat dit van gewone liggaamselle onderskei. 

Twee tipes stamselle wat bestaan is embrionale stamselle (afkomstig van ’n embrio of ’n 

naelstring) en volwasse stamselle, afkomstig van onder meer die lewer of wandbloed. Hoewel 

die verwydering van embrionale stamselle uit die naelstring ná die geboorteproses eties 

aanvaarbaar is aangesien die naelstring roetinegewys vernietig word in hospitale, geld dieselfde 

nie vir die verwydering van embrionale stamselle direk vanaf embrio’s nie. Ten einde 

embrionale stamselle te bekom, is ’n lewende embrio, gewoonlik in ’n laboratorium geskep, 

nodig. Embrionale selle word dan van die vyf tot sewe dae oue embrio se kernselwand geoes.13 

Hierdie proses lei onvermydelik tot die vernietiging van die embrio, wat gepaardgaan met 

wesenlike etiese, godsdienstige en morele besware, hoofsaaklik omdat dit gesien word as die 

vernietiging van ’n menslike lewe. 

Stamselbehandelings wat nie deur die normale kliniese proefnemingsproses goedgekeur word 

nie, hou groot mediese risiko’s in, soos onvoorspelbare tumorgroei en onbekende langtermyn-

gevolge. Dit verklaar deels waarom alle voorgenome stamselterapie of -behandelings deur 

relevante gesondheidsnavorsing-etiekkomitees goedgekeur moet word sodat die veiligheid en 

effektiwiteit van die behandeling sorgvuldig gemonitor kan word.14 In Suid-Afrika word 

gesondheidsnavorsing gereguleer deur hoofstukke 8 en 9 van die National Health Act.15 Die 

Raad op Nasionale Gesondheidsnavorsingsetiek (National Health Research Ethics Council) is 

’n statutêre instelling wat onder andere verantwoordelik is vir die opstel van etiese riglyne  

oor die funksionering van etiekkomitees of etiese oorsigkomitees, asook norme en standaarde 

vir gesondheidsnavorsing met mense en diere, insluitende kliniese proefnemings. Kliniese 

proefnemings vereis voorafgaande onafhanklike etiese klaring ten einde te verseker dat 

navorsers gebonde bly aan die relevante wetlike en normatiewe standaarde wat betrekking het 

op gesondheidsnavorsing in Suid-Afrika. Aangesien stamseloorplantings of stamselgebaseerde 

mediese ingrepe baie potensiële mediese gevare en risiko’s inhou, soos hier bo genoem, word 

vereis dat die kliniese proefnemings voorafgegaan word deur toepaslike prekliniese studies met 

diere of met menslike navorsingsdeelnemers onder streng gekontroleerde omstandighede. Op 

hierdie wyse kan die veiligheid en effektiwiteit van die voorgenome behandeling (terapie)  

of produk beter bepaal word. Enige versuim om met menslike navorsingsdeelnemers te 

eksperimenteer sonder die vereiste etiese klaring deur ’n toepaslike etiese oorsigkomitee, is 

strydig met die Gesondheidswet16 en die Nasionale Gesondheidsdepartement se 2015- etiese 

riglyne vir gesondheidsnavorsing.17 

Hoewel stamselnavorsing ingevolge die Gesondheidswet18 toelaatbaar is, mag navorsing met 

’n 14 dae oue menslike embrio of sigoot slegs plaasvind met die skriftelike toestemming van 

die minister van gesondheid; en mits die aansoeker (navorser) onderneem om die navorsing vir 

rekorddoeleindes te dokumenteer; én die voorafverkrygde toestemming van die skenker van 

sodanige stamselle of sigote bekom is. Die manipulering van enige menslike genetiese 

materiaal, insluitend genetiese materiaal afkomstig van gamete (vroulike eiersel of manlike 

sperm) in ’n poging om ’n mens te kloon, is ingevolge artikel 57(1)(a) verbode. Die minister 

van gesondheid mag aan die hand van vasgestelde kriteria terapeutiese kloning met volwasse 

stamselle of embrionale naelstringstamselle toelaat.19 Versuim om aan enige van bogenoemde 

vereistes, gestel in artikel 57, te voldoen, is ’n oortreding ingevolge die wet wat kan lei tot ’n 

boete of gevangenisstraf van vyf jaar of minder, of beide ’n boete en sodanige gevangenis-

straf.20 Dieselfde wetsbepaling omskryf terapeutiese kloning (die tipe navorsing wat Darius 

doen) as die manipulering van genetiese materiaal afkomstig van volwasse selle, sigote of 

embrionale selle met die oogmerk om die funksie van laasgenoemde selle of weefsel vir 

terapeutiese doeleindes te verander.21 

Om terug te keer na Die waarde van stil bure: Darius se navorsing het oënskynlik met  

menslike stamselle te make. Sy verduideliking aan Magdaleen dat die etiekkomitee van die 

Suid-Afrikaanse Mediese Vereniging bewus is van sy navorsing, is óf ’n blatante leuen, óf ’n 

geval van onkunde deur Darius óf die outeur self. Darius vertel vir Magdaleen dat hy 

oorspronklik ’n landbou-ekonoom was, maar nou navorsing met menslike stamselle uitvoer. 

Vanuit ’n wetlike oogpunt is Darius glad nie bevoeg en gekwalifiseer om met menslike 

stamselle te eksperimenteer nie. Die Gesondheidswet bevat streng vereistes en voorskrifte oor 

die verwydering en gebruik van menslike weefsel, bloed of gamete wat nodig is om 

stamselnavorsing uit te voer en onder andere slegs deur bevoegde (“competent”) persone in 

gemagtigde (“authorized”) instellings uitgevoer mag word.22 Die regulasies rakende die 

gebruik van menslike biologiese materiaal23 omskryf in regulasie 1(g) en 1(h) ’n “bevoegde 

persoon” wat onder andere fetale weefsel en embrionale naelstringbloed verwyder en gebruik 

as ’n mediese praktisyn geregistreer ingevolge die Wet op Gesondheidsberoepe 56 van 1974 

by die Raad op Gesondheidsberoepe, en ’n bevoegde persoon wat gesondheidsnavorsing  

doen as ’n persoon wat as mediese tegnoloog of wetenskaplike geregistreer is ingevolge die 

Wet op Gesondheidsberoepe by die Raad op Gesondheidsberoepe. Dieselfde regulasies bepaal 

dat geen persoon, buiten ’n bevoegde persoon, biologiese materiaal vir genetiese toetsing, 

gesondheidsnavorsing of terapeutiese oogmerke mag verwyder nie.24 Voorts mag sodanige 

materiaal verwyder word slegs in ’n gemagtigde instelling of voorgeskrewe instelling én met 

die nodige ingeligte en skriftelike toestemming van die persoon van wie die materiaal verwyder 

word.25 Laasgenoemde vereiste geld vir die gebruik van volwasse , embrionale, naelstring- en 

fetale stamselle ook.26 

Anders as wat in die Gesondheidswet bepaal word, vereis die regulasies rakende die gebruik 

van menslike biologiese material die ingeligte toestemming van slegs die persoon wie se 

stamselle of weefsel verwyder word,27 terwyl die Gesondheidswet ’n hoër vereiste stel, naamlik 

ministeriële toestemming.28 Die regulasies, aan die ander kant, hef ’n strenger sanksie vir ’n 

oortreding van enige van hierdie voorskrifte as dié opgelê vir soortgelyke oortredings van die 

bepalings in die Gesondheidswet in hoofstuk 8, naamlik 10 jaar gevangenisstraf en ’n boete of 

beide, in teenstelling met die Gesondheidswet, wat na vyf jaar en ’n boete of beide in artikel 

57(5) verwys. 

Darius se navorsing is geheel en al onwettig om verskeie redes, soos hier bo uitgelig, buiten 

vir die feit dat geen etiese oorsigkomitee sy navorsing sou goedkeur nie; nóg minder die  

etiese oorsigkomitee van die Suid-Afrikaanse Mediese Vereniging. Die Suid-Afrikaanse 

Mediese Vereniging se etiese oorsigkomitee se Standaardbedryfsprosedures en Riglyne vir  

die Etiese Oorsig van Kliniese Proefnemings met Mense van 2015 is van toepassing slegs op 

gekwalifiseerde mediese praktisyns (geregistreer by die Raad op Gesondheidsberoepe).29 

Benewens die feit dat Darius nie gemagtig is om met menslike stamselle te eksperimenteer  

nie, is hy eweneens regtens onbevoeg om aan die stamseloorplanting self deel te neem. Die feit 

dat bevoegde gesondheidsorgwerkers (sjirurg, narkotiseur, fisioterapeut en suster) aan die 

oorplanting in die roman deelneem en dat dit plaasvind in ’n hospitaal (as ’n gemagtigde 

instelling) herstel nie die onregmatigheid van die prosedure nie. 

Dit is belangrik om die rol van etiese oorsigkomitees in hierdie konteks te begryp. 

Navorsingsetiekkomitees moet vasstel of ingeligte toestemming van betrokke navorsings-

deelnemers of pasiënte voldoen aan die nodige wetlike en etiese vereistes. Soos vlugtig hier  

bo genoem, het etiese en morele besware wat met stamselnavorsing verband hou, betrekking 

op die feit dat die bron van stamselle in sommige gevalle menslike fetusse of embrio’s is.  

Die vernietiging van die embrio of fetus ten einde embrionale stamselle te bekom, is vir 

sommige navorsingsdeelnemers of pasiënte weens geloofsoortuigings onaanvaarbaar. Heelwat 

jurisdiksies, insluitend Suid-Afrika, verbied in vitro-navorsing met ’n menslike embrio ná  

14 dae se ontwikkeling – die tydstip waarop die sogenaamde “primitiewe groef” ontwikkel.30 

Laasgenoemde is ’n merkbare dowwe lyn wat die ontwikkeling van die sentrale senuweestelsel 

aandui. 

Voorts sou die stamselgebaseerde “terapie” wat die jong seun in die roman in sy rugmurg 

ontvang moontlik ook aan die vereistes van die Suid-Afrikaanse Reguleringsowerheid vir 

Gesondheidsprodukte (South African Health Products Regulatory Authority) se riglyndokument 

oor Goeie Vervaardigingspraktyk vir Biologiese Medisyne moet voldoen.31 Stamselgebaseerde 

terapie in Suid-Afrika, hoewel onbevredigend gereguleer in die Suid-Afrikaanse reg, val  

ook breedweg in die kategorie van biologiese medisyne, waarvan die aktiewe bestanddeel 

afkomstig is van lewende organismes of weefsel en wat deur middel van ’n biologiese proses 

geskep is. Die Reguleringsowerheid vir Gesondheidsprodukte se Biologiese Medisyne-

evaluering- en Navorsingseenheid (Biological Medicines Evaluation and Research Unit) is 

verantwoordelik vir die ontwikkeling van ’n regsraamwerk vir die regulering van selgebaseerde 

terapie. Tot op hede is hierdie raamwerk nog nie in plek gestel nie en hou die regsvakuum 

ernstige probleme vir die effektiewe regulering van hierdie tipe terapie in Suid-Afrika in, 

presies soos wat Bezuidenhout in Die waarde van stil bure skets. 

2.4 Dr. Puleng Manthoro 

Puleng se ma, Evalyn Manthoro, was in die 1980’s en 1990’s die Versters se huiswerker (38). 

Buiten die gewone huiswerk het sy ook gereeld vir Magdaleen en Misha opgepas. Puleng is 

amper vyf jaar jonger as Magdaleen en het dikwels saam met haar ma na die Versters se huis 

gegaan om saam met die tweeling te speel (38). Wanneer Magdaleen vir Puleng nader met  

haar plan, is eersgenoemde reeds met haar huisdoktersjaar besig. Puleng se werk is uitputtend 

en sy beskryf dit soos volg: “Work is like ointment for emotional pain. For me anyway” (39). 

Net soos Magdaleen, besef die leser dat Puleng onder emosionele pyn gebuk gaan; ’n 

gevolgtrekking wat aan die einde van die verhaal bevestig word. Magdaleen ken niemand wat 

so hard soos Puleng werk nie, en ook niemand wat so ambisieus en gedrewe soos sy is nie. En 

dis nie omdat sy besig is met haar huisdoktersjaar nie – vir Magdaleen was Puleng was nog 

altyd só (39): slim en hipergefokus op sukses van kleins af al (85). “Puleng is ’n perfeksionis. 

Puleng wil altyd wen. En Puleng het ambisie. Hope en hope daarvan” (84). 

Puleng is boonop die sleutelfiguur by die pro bono-kliniek, met die regte kontakte vir die 

uitvoer van die stamseloorplanting (86). Puleng se kêrel, ’n aantreklike bruin man, werk by 

Vantage Health, waar sy pa die hoof van die kliniek is. Puleng werk ook soms daar. Magdaleen 

sien Puleng en Ricardo as “hip”, snaaks en met die regte velkleur: 

Dis al vir dekades nie cool om wit te wees in Suid-Afrika nie. Dalk was dit eintlik nooit 

nie. Sy sal dit nooit hardop sê nie, maar dit is wat sy dink. Niks van haar is Suid-Afrika-

vriendelik nie. Nie haar herkoms of haar Germaanse naam wat haar klink soos iemand 

wat van ’n Voortrekker-ossewa afgebliksem het nie. Nie haar status as middelklas-

whitey wat in die 1980’s en 1990’s grootgeword het met ’n swart nanny wat haar bed 

opgemaak en haar skoolskoene gepoets het nie. En allermins haar melkwit vel wat maar 

sukkel in die fel somerson en die droë Hoëveld-winters. (141) 

Magdaleen verduidelik vir Puleng wat Darius beplan: “Hy gaan ’n sort proppie maak van ... 

die een of ander bio-identiese jel waarin hy die gesonde stamselle sit. Hy sny dan ’n stukkie 

van die beskadigde rugmurg uit en vervang dit met hierdie jel-invoegsel. Die embrionale 

stamselle sal begin differensieer en neuroselle word om hopelik die rugmurg heeltemal te 

herstel” (83). Puleng is genoeë met Magdaleen se voorstel en die proses om al die nodige 

rolspelers by mekaar te kry om die operasie op Ben uit te voer, begin. Soos die spanning in 

verhaallyn ontwikkel, besef die leser dat Magdaleen Puleng se ambisie heeltemal onderskat het. 

  

3. Die rol van apartheid in die ontknoping van die verhaal  

Magdaleen, haar buurman, Puleng en dié se kêrel, Ricardo, kry uiteindelik ’n span bymekaar 

om die onwettige operasie op Ben uit te voer. Die narkotiseur is Ryan Walters, ’n 

dwelmverslaafde en ’n vriend van Darius; die neurosjirurg is Anna Peerman, ’n lesbiese vrou 

op wie Darius eens verlief was. Anna is getroud met die persoon wat die fisioterapeut gaan 

wees se suster. Hierdie mediese span gaan die operasieteater by Ricardo se pa se kliniek in sy 

afwesigheid gebruik. Die operasie word met Zack en sy vervreemde vrou se toestemming 

uitgevoer nadat Darius hulle gerusstel dat “die kans dat Ben slegter daaraan toe sal wees na die 

operasie, omtrent nul [is]” (79; outeurs se invoeging). 

Die hele prosedure, asook die voorbereidingswerk in die laboratorium, is onwettig, en Darius 

herinner almal gedurig daaraan dat stilswye die enigste waarborg teen vervolging is. Almal in 

die span moet besef dat hulle hul loopbane op die spel plaas en dat niemand ’n woord mog rep 

oor wat gaan gebeur nie. Die onwettige operasie word dan uitgevoer en is ’n reusesukses, soos 

Anna dit stel: “Dit beteken daai stamselle vermeerder teen rasse skrede en die rugmurg is besig 

om te herstel, nes ons gehoop het dit sou” (169). Zack beaam ook later: “Ben kon vanoggend 

sy tone ’n klein bietjie beweeg” (200). 

Magdaleen is in ekstase omdat sy voel sy het uiteindelik vergoed vir haar sussie se dood. In ’n 

e-pos aan Puleng skryf sy: “Deur Ben te help, het dit vir my gevoel ek kan terugwerkend iets 

vir my suster doen” (218). 

Dan breek die gewraakte Dinsdag aan waar die verhaal begin. Magdaleen se buurman sterf. 

Volgens die polisie het hy weens ’n hartaanval gesterf, maar Magdaleen is oortuig hy is 

vermoor. Haar afleiding is gebaseer op die vreemde omstandighede rondom die operasie. Eers 

is Darius se kat vermoor, met ’n waarskuwende nota daarby wat lui “Curiosity killed the cat” 

(156). Magdaleen sukkel om te begryp waarom persone wat Darius se navorsing wil “steel” sy 

kat sou aanval in plaas daarvan om hulle tot die media te wend. Puleng se verduideliking is: 

Because they don’t want the breakthrough to be made public. Dink daaroor: hulle het 

dalk self jare se navorsing gedoen en voel húlle het die reg om eerste oor die wenstreep 

te wees. They feel that they deserve the limelight and all benefits that come with it. 

(157–8) 

Magdaleen is gebroke en voel sy is verantwoordelik vir alles: “Dis haar skuld dat hy [Darius] 

dood is. [...] Sy huil vir Darius en vir Ruby en vir Misha” (186; outeurs se invoeging). By 

Darius se huis vind sy dat sy laboratorium se deur wawyd oop staan en dat alles weg is – die 

inkubators, die sentrifugeerder, die bottels met differensiasiemedium, die mikroskoop, al sy 

bruin oefeningboekies met sy aantekeninge in (186). Sy tel ’n blou koekie seep in die tuin by 

Darius se toiletvenster op. Aan die onderkant van die koekie seep is ’n enkele woord slordig 

maar duidelik uitgekerf: “suster” (204). Magdaleen vermoed nou dat ook haar eie lewe in 

gevaar is en dat een van die teatersusters moontlik uitgepraat het oor die operasie. Sy raai  

dat dit dalk ’n farmaseutiese maatskappy is waarvan Darius gepraat het, wat nie wil hê 

stamselnavorsing moet plaasvind nie, wat vir sy dood verantwoordelik is, en dat sy moontlik 

volgende op hulle lys is. Met die hulp van Zack vlug sy Seychelles toe waar sy as ’n “skroppie” 

werk – skropwerk soos huiswerkers in die “ou Suid-Afrika” gedoen het. 

Vir Puleng, wat as kind van ’n huiswerker moes raap en skraap om te oorleef, was dit ’n geval 

van “[i]f you grew up the way I did, as a black kid in the real world, your mother would have 

had several skroppie jobs just to keep you alive” (209). Magdaleen verstaan wat sy bedoel: 

“[E]k weet ook wat ’n skroppie is, al het ek as ’n privileged white brat in die apartheidsjare 

grootgeword” (218). 

Die kontras tussen hoe Magdaleen en Puleng onderskeidelik grootgeword het gedurende die 

apartheidsjare, is belangrik in die ontknoping van die verhaal. In teenstelling met Magdaleen, 

wat voel hulle het alles in hul vermoë vir Puleng, wat sy as haar eie suster beskou, gedoen, is 

Puleng se belewenis van dieselfde gebeure heeltemal anders, en onderstreep dit hoe apartheid 

die ware beleefde ervarings (“lived experiences”) van die gemarginaliseerdes negeer het. In ’n 

brief aan Magdaleen skryf sy dat hulle nié “een happy Liquorice Allsorts-gesinnetjie” was nie 

(252–3): 

Ja, sure, ek het nooit honger gely nie. Ek het na die beste skole gegaan omdat my ma 

by “goeie” mense gewerk het. Ek het jou en Misha se ou Adidas-tekkies gekry wanneer 

hulle eintlik nog splinternuut was. [...] Daar was honderde hand-me-downs waarvoor 

ek die hele tyd diep dankbaar moes wees. Daarvoor het my ma gesorg. “Onthou om 

dankie te sê, Puleng.” [...] Dit was die tema van my grootwordjare [...] Ek moes die 

heeltyd so donners dankbaar wees. [...] Die tweedehandse selfone, die iPod, die beurs 

by julle skool. En eintlik wou ek net een keer my eie tekkies in ’n winkel gaan uitsoek. 

[...] Maar toe ek verstand begin kry, het ek ander goed ook begin raaksien. Hoe jou ma 

saam met my ma sou sit en soaps kyk en lag soos boesemvriendinne. [...] En net daarna, 

as dit huistoegaantyd vir ons was, op haar gat voor die TV sou bly sit as ’n moerse 

donderstorm uitbars. Met twee karre wat in die garage staan, Magdaleen. Dan moes ek 

en my ma in daai downpour na die taxi rank toe sukkel. [...] Ek dink dis die ding wat 

my die meeste van Alida Verster afgepis het. Was sy maar openlik rassisties soos baie 

van die ander wit mense in julle straat. Dit kan ek handle. Maar om te maak asof jy ’n 

vriendin is van die persoon wat die pubic hair van jou stortvloer moet afspuit en jou en 

jou dogters se onderklere moet was – daai is nie aan nie. In ’n parallel universe kon ek 

en jy en Misha seker susters gewees het. Maar nie in die 1990’s se Suid-Afrika nie. [...] 

Waarmee dink jy was ek besig terwyl jy en Misha by tennisafrigting of balletklasse 

was? Dink jy ek het met julle blonde Barbies gespeel? Nee, ek was besig om julle boeke 

te lees. [...] Maar toe ek ’n grootmens word, was ek moeg daarvoor. Ek was veral moeg 

vir die ongelykheid van alles. 

Puleng was verbitterd oor sy weens apartheid nie al die geleenthede in die lewe gehad het nie. 

Sy was ook moeg vir die vertoon dat alles oukei is. Sy gebruik ’n vriend van haar, Craig Marais, 

om Darius te vermoor, maar eers nadat hy (Craig) aan hom verduidelik het hóékom Puleng dit 

doen. Na die sukses van die stamseloorplanting het sy gevoel die roem en eer kom háár toe. 

Evalyn voel verantwoordelik vir haar dogter se optrede: 

Sy het ’n mens laat doodmaak [...] Omdat sy daardie mens se werk wou steel. Omdat 

sy wou seker maak sy is die beste en dat sy nooit in iemand anders se oë sal hoef te kyk 

nie. Want ek, haar ma, het haar so geleer. (242–3) 

Hoewel Magdaleen geglo het sy en Puleng is susters, was dit nie Puleng se belewenis nie. Die 

hartseer van swaarkry as jong swart kind was allesoorheersend. Sy was aangespoor deur 

verbitterdheid oor haar verlede toe swart mense genadebrood moes eet en dankbaar wees 

teenoor wit mense vir die klein aalmoese wat hul ontvang het. Sy het die gevoel van 

ongeregtigheid in haar hart vertroetel en soos haar sukses begin groei het, het sy gevoel dit 

kom haar toe omdat wit mense in die verlede al die geleenthede gehad het om te presteer. Haar 

kans om sukses te smaak was nóú en sy was bereid om tot die uiterste te gaan om hierdie kans 

aan te gryp. In haar verbitterde ontboesemingsbrief aan Magdaleen blyk ’n belangrike en 

miskende waarheid in die Suid-Afrikaanse geskiedenis: die selfingenomenheid waarmee baie 

wit mense in apartheid “goed gedoen” het vir huiswerkers in hul diens, was nie altyd ’n 

positiewe ervaring vir die swart werkers wie se daaglikse realiteit ’n stryd teen omvattende en 

sistemiese ongeregtigheid en diskriminasie was nie. 

Die verrassende einde van die roman laat die leser met gemengde gevoelens; deels ontnugtering 

oor die verreikende gevolge van jare lange verbittering en miskenning van regte, asook ’n 

stadiggroeiende begrip vir dít wat Puleng gedoen het. 

4. Gevolgtrekking 

Daar is nie ’n beter manier waarop die boodskap van apartheid se leed en verlies gestel kan 

word as deur fiksie nie, en Bezuidenhout se roman as deel van postapartheidliteratuur dra by 

tot ’n ryker regsletterkundige verkenning van die impak van apartheid. Bowenal is die roman 

gemoeid met kontemporêre biomediese navorsing wat die grense van moraliteit en wetlikheid 

uitdaag. Die waarde van stil bure wys nie alleen hoe mense se verlede en hul belewenis van 

hul sosiokulturele konteks hul gedrag kan vorm nie, maar verskaf ook ’n verruimende insig in 

die motief vir hul optrede, wat lesers se blindelingse waarde-oordele summier ophef, in hierdie 

geval met betrekking tot Magdaleen se promiskuïteit en haar orkestrasie van ’n onwettige 

operasie. Terselfdertyd verskaf die roman ’n alternatiewe invalshoek en lens vir ’n meer 

genuanseerde besinning oor die komplekse wêreld van stamselnavorsing en -oorplanting, met 

die sterk boodskap dat die skeidslyn tussen reg en verkeerd nie altyd duidelik is nie en dat dit 

soms beter is om onverantwoordelik en reg te wees as verantwoordelik en verkeerd. 

Abstract 

Stuntwoman gets more than she bargained for; but recognised legal principles to her 

rescue 

In Jackson the court had to decide whether the plaintiff, a stuntwoman by profession, had given 

consent to the risk of injury before she was seriously injured during the filming of an exciting 

scene in which she had to ride a motorcycle at high speed towards a vehicle carrying a camera 

approaching from the opposite direction. Due to the negligence of the driver of that vehicle the 

camera which had been dangling from a boom arm had been lifted too late to avoid a collision 

with the plaintiff. The gist of the defendant’s plea was that the plaintiff had known that she was 

engaged in a hazardous exercise, which implied that she had accepted the risk of harm that 

ultimately befell her. 

The court first dealt with the issue of negligence, which, according to some academic writers, 

should have been postponed until a decision on possible wrongfulness of the driver had been 

made. In view of recent decisions of the Supreme Court of Appeal it is shown that the court’s 

approach in finalising the issue of the driver’s negligence and the lack of contributory 

negligence on the plaintiff’s part was justified. 

The court approached the issue of consent to the risk of injury (voluntary assumption of risk) 

by reiterating the three basic requirements for establishing whether the plaintiff had consented 

to the risk of injury, namely full knowledge of the extent of the risk, appreciation of the ambit 

of the risk and subjective consent (authoritatively established in 1904 in Waring & Gillow Ltd 

v Sherborne). It then applied four previous judgments (and in addition referred to one more) to 

the facts (Durban City Council v SA Board Mills Ltd, Kepko v Road Accident Fund, Lampert 

v Hefer and Santam Insurance Co Ltd v Vorster; reference to Oosthuizen v London and 

Lancashire Insurance Co Ltd) and effectively reached the conclusion that the issue of consent 

in such circumstances is fact-sensitive in that a court has to guard against drawing conclusions 

from circumstances such as are present in the case under discussion, for example that the 

plaintiff had been occupied in exercising an intrinsically dangerous profession. Each of these 

judgments is briefly discussed to demonstrate how they were applied by the court to found its 

final conclusion. 

This judgment again demonstrates that courts are bound to determine the exact state of mind 

of the plaintiff to be able to ascertain whether he or she had in fact realised and appreciated the 

risk which he or she has accepted and had subjectively consented to it. The onus of proof on a 

defendant employing this defence is daunting and the value of good cross-examination of a 

plaintiff in cases of this nature is emphasised. This judgment provides a good example that can 

be utilised by lecturers for explaining the operation of the ground of justification of volenti non 

fit iniuria (literally: “To a willing person, it is not a wrong”) in the guise of voluntary assumption 

of risk to students. 

Finally, there is a reference to the relevance of English case law for resolving issues pertaining 

to consent cases of the risk kind in South Africa. It is noteworthy that a leading English 

authority, the 1891 Appeal Court case of Smith v Charles Baker & Sons which was quoted as 

good authority as far back as 1904 in Waring & Gillow Ltd v Sherborne is still regarded as 

applicable in modern English tort law in respect of actions instituted by employees who 

suffered harm in the scope of their employment while undertaking risky operations. 

Keywords: consent to risk of injury; contributory intent; delict; grounds of justification; 

fault; negligence; volenti non fit iniuria; voluntary assumption of risk 

Trefwoorde: bydraende opset; delik; nalatigheid; regverdigingsgronde; skuld; toestemming 

tot risiko van benadeling; volenti non fit iniuria; vrywillige aanvaarding van die risiko 

 

1. Inleiding 

Dit wil voorkom of die basiese regsbeginsels rakende die regverdigingsgrond volenti non fit 

iniuria (letterlik: “’n Toestemmende persoon ly geen onreg nie” – waaronder sowel toestemming 

tot benadeling as toestemming tot risiko van benadeling tuisgebring kan word) in die deliktereg 

dermate uitgekristalliseer het dat mens dit as betreklik probleemloos sou kon bestempel indien 

dit vergelyk word met etlike ander onderwerpe uit hierdie vakgebied wat hoofbrekens besorg. 

Soos in die geval van so vele van die onderwerpe in die moderne Suid-Afrikaanse deliktereg 

waar die toepaslike beginsels maklik bepaalbaar is en deur die jare telkemale in die regspraak 

bevestig is, stuit die juris egter male sonder tal teen die toepassing van die skynbaar eenvoudige 

regsreëls rakende hierdie onregmatigheidsuitsluitingsgrond. Dié verskynsel is al van oudsher 

af in ons regspraak erken, soos uit die volgende dicta van appèlregter Innes blyk. Eerstens, 

waar hy ’n eenvoudige reël van middellike werkgewersaanspreeklikheid moes toepas, laat  

hy hom soos volg uit: “The most difficult part of the inquiry remains, namely, the application 

of the law to the facts” (Mkize v Martens 1914 AD 382, 391). Tweedens, waar hy (toe in die 

hoedanigheid van hoofregter van die Transvaal Colony) juis deur ’n probleem rakende 

toestemming tot risiko van benadeling as regverdigingsgrond gekonfronteer is, formuleer hy 

hierdie gedagte nog duideliker (Waring & Gillow Ltd v Sherborne1904 TS 340, 344): 

A man who consents to suffer an injury can as a general rule not complain. He who, 

knowing and realising a danger, voluntarily agrees to undergo it, has only himself to 

thank for the consequences. But like so many other maxims, the one under consideration 

[volenti non fit iniuria] needs to be employed cautiously and with circumspection. The 

principle is clear, the difficulty lies in the application of it – in deciding, in other words, 

under the circumstances of each particular case whether the injured man was volens to 

undertake the risk. 

Anders as ander onderwerpe in hierdie vakgebied, soos middellike aanspreeklikheid en 

skuldlose aanspreeklikheid ingevolge die beginsels van die actio de pauperie vir nadeel deur 

huisdiere veroorsaak, verg toepassing van die volenti-reël deesdae nie so gereeld die aandag 

van ons howe nie. ’n Saak soos die onderhawige, waarin ’n interessante feitestel voorkom 

waarmee ’n dosent sy of haar studente goed touwys kan maak oor die wyse waarop mens te 

werk moet gaan om ’n uitkoms te bereik wat nie alleen aan die gemeenregtelike beginsels 

voldoen nie, maar ook die inherente regsgevoel bevredig, verdien dus aandag. In die proses sal 

die uitspraak beoordeel word aan die hand van gevestigde regspraak, met tersyde verwysings 

na die menings van moderne skrywers. 

Soos aanstons aangetoon sal word, bestaan daar soms teenstrydige opinies rakende die aard 

van die verweer wat in hierdie tipe feitestel aan die orde kom. Die feit dat ’n eiser hom of haar 

willens en wetens aan nadeelveroorsakende gevaar blootgestel het, gee gewoonlik aanleiding 

tot toepassing van die beginsels van volenti non fit iniuria as regverdigingsgrond wat 

normaalweg as “toestemming” (“consent”) bestempel word. (Hierdie stelreël uit die Romeinse 

reg (D 47.10.1.5) vind toepassing nie slegs waar die benadeelde tot ’n bepaalde benadeling 

toestemming verleen het nie, maar deesdae meestal waar die benadeelde – soos in die 

onderhawige saak – toestemming tot moontlike benadeling gegee het en dus ’n risiko in hierdie 

opsig geloop het – sien Neethling en Potgieter 2020:128). Andersyds is dit gebruiklik om met 

verwysing na die eiser se optrede in hierdie tipe gevalle te praat van “vrywillige aanvaarding 

van die risiko” (“voluntary assumption of risk”). In die uitspraak onder bespreking blyk dit 

duidelik dat regter Davis van oordeel is dat hierdie enigsins uiteenlopende terminologie op 

dieselfde neerkom en beskrywend is van ’n regverdigingsgrond wat uiteindelik ’n afleiding 

regverdig dat die verweerder die gewraakte nadeel nie op onregmatige wyse veroorsaak het nie 

(249G). Dit is in ooreenstemming met normale praktyksgebruik, soos uit verskeie uitsprake 

van ons howe blyk (sien bv. Rousseau v Viljoen 1970 3 SA 413 (K) 417E-G; Santam Insurance 

Co Ltd v Vorster 1973 4 SA 764 (A) 774C; Van Vuuren v Ethikwini Municipality 2018 1 SA 

189 (HHA) 198H-I). Ondanks die kritiek van sommige skrywers (bv. Van der Merwe en Olivier 

1989:101 wat die praktyksbeeld in hierdie opsig beskryf as “een van chaotiese verwarring”; 

vgl. verder Van der Walt en Midgley 2016:243), kan begripsmatige probleme voorkom word 

indien eenvoudig daarop gelet word dat die frase vrywillige aanvaarding van die risiko 

verskillende betekenisse kan aanneem, afhangende van die konteks waarin dit aangewend 

word. Dit word soms aangedui as sinoniem vir die verweer van bydraende opset (’n absolute 

verweer, net soos toestemming tot die risiko van benadeling ingevolge die sinspreuk dolus 

semper praestatur (letterlik: “Vir opset word daar altyd ingestaan”)), asook die verweer van 

bydraende nalatigheid (wat bloot tot vermindering van skadevergoeding aanleiding kan gee) 

waarmee dit kwansuis sou kon oorvleuel (Lampert v Hefer NO 1955 2 SA 507 (A) 513D–14A; 

Santam Insurance Co v Vorster 778; daar sal nie verder op die meriete van argumente vir en 

teen sodanige standpunt ingegaan word nie, omdat dit vir die huidige bespreking irrelevant is). 

Wanneer ’n feitestel beoordeel word ten einde te bepaal of daar sprake van toestemming tot 

die risiko van benadeling was, moet daar nooit uit die oog verloor word dat die regsreëls wat 

die basis van sodanige regverdigingsgrond vorm, blote uitkristalliserings van die boni mores- 

of objektieweredelikheid-kriterium is nie: “By die bespreking van die regverdigingsgronde 

moet voortdurend in gedagte gehou word dat dit slegs gaan om enkele hulpmaatstawwe wat 

hulle in besondere gevalle voordoen waar die vraag is na die onregmatigheid al dan nie van ’n 

benadeling” (Scott 1976:218; Van der Merwe en Olivier 1989:70; Neethling en Potgieter 

2020:106). Veral in problematiese feitestelle verduidelik hierdie opmerking waarom ’n terug-

gryp na toepassing van die objektieweredelikheidsmaatstaf ’n bruikbare verfyningsmeganisme 

daarstel waardeur dit moontlik is om die grense van ’n regverdigingsgrond met ’n groter mate 

van akkuraatheid te bepaal as bloot deur toepassing van die uitgekristalliseerde reëls. 

Die belangrikste basiese eienskappe van en/of vereistes vir ’n geldige verweer van toestemming 

tot die risiko van benadeling – wat as ’n goeie voorbeeld van ’n eensydige regshandeling dien – 

lui soos volg: (a) Die benadeelde moet sy of haar toestemming voorheen uitdruklik of 

stilswyend aan die dader bekendgemaak het. (b) Die toestemmende persoon hoef nie ten volle 

handelingsbevoegd te wees nie, maar moet wel oor die geestesvermoë beskik om tussen reg  

en verkeerd te onderskei en dienooreenkomstig op te tree. (c) Toestemming moet vryelik  

gegee wees, dit wil sê sonder dat daar fisieke of geestelike druk op die toestemmende persoon 

uitgeoefen is. (d) Die benadeelde moet, behoudens enkele uitsonderingsgevalle, self toestem-

ming verleen het. (e) Die toestemming mag nie regstrydig of in die algemeen contra bonos 

mores wees nie. (f) Die toestemmende persoon moet ten volle van die aard van sy of haar 

benadeling bewus wees (sien veral Loubser en Midgley 2020:206–8; Neethling en Potgieter 

2020:129–34; Fagan 2019: 254–65; Van der Merwe en Olivier 1989:96–104; Van der Walt en 

Midgley 2016:246–8). Laasgenoemde figureer normaalweg as die mees prominente vereiste. 

In die locus classicus van Waring & Gillow Ltd v Sherborne is dit verder onderverdeel in drie 

vereistes, soos uit die volgende diktum van hoofregter Innes blyk: “Knowledge, appreciation, 

consent – these are the essential elements, but knowledge does not invariably imply 

appreciation, and both together are not necessarily equivalent to consent” (344). Die drie 

afsonderlike vereistes wat mens hieruit aflei, is: (i) volle kennis van die omvang van moontlike 

benadeling; (ii) die volle besef aan die kant van die toestemmende persoon van sowel die aard 

as die omvang van die moontlike benadeling; en (iii) die toestemmende persoon se werklike, 

subjektiewe toestemming tot die nadeel in volle omvang. Hierdie vereistes word bevestig in 

feitlik alle uitsprake wat oor hierdie onderwerp handel. 

  

2. Feite en uitspraak 

Tydens die verfilming van ’n rolprent in 2016 het die eiseres, ’n waagartieste van beroep, 

ernstige hoof- en skouerbeserings opgedoen wat tot gevolg gehad het dat een van haar arms 

later geamputeer moes word. Die insident wat tot haar beserings aanleiding gegee het, het soos 

volg plaasgevind: Sy was veronderstel om teen hoë snelheid met ’n motorfiets op ’n verlate 

snelweg te jaag. Ten einde ’n besondere weergawe van die jaagtog op film vas te lê, sou ’n 

voertuig waarop ’n kamera gemonteer was, van die teenoorgestelde rigting op dieselfde 

snelweg in haar rigting ry. Die goed uitgewerkte plan was dat die kamera, wat aan ’n hefboom 

gemonteer was wat reghoekig vanaf die voertuig bokant die padoppervlak aan die motorfiets-

ryer se kant uitgesteek het, aanvanklik net bokant die pad gelig sou wees om die naderende jaer 

af te neem; net voordat sy die kameravoertuig bereik, sou die kamera skielik gelig word om 

haar bewegings te monitor waar sy onder die kamera deurjaag – uiteraard om ’n besondere 

effek van spoed en gevaar te verkry. Ter voorbereiding is daar aanvanklik ’n sogenaamde droë 

lopie (“dry run”) gedoen waartydens die eiseres en die kameravoertuig uit teenoorgestelde 

rigtings by mekaar verby gejaag het terwyl die hefboom met die kamera deurentyd in die 

hoogste posisie was sodat die motorfietsryer ongehinderd daaronder kon deurjaag. Daarna het 

’n repetisielopie (“rehearsal run”) gevolg, waartydens die hefboom met die kamera aanvanklik 

net bokant die padoppervlak was, maar later geleidelik gelig is sodat die eiseres in staat was 

om veilig daaronder deur te jaag. Tevrede met die suksesvolle voorbereiding is die finale skiet 

toe aangepak, maar nie voordat die regisseur die filmspan – waaronder die bestuurder van die 

kameravoertuig, maar nie die eiseres nie – opdrag gegee het om die kamerahefboom ’n sekonde 

later as tydens die repetisielopie te begin oplig ten einde ’n nóg meer spannende beeld van die 

gebeure vas te lê. Ongelukkig het die bestuurder van die kameravoertuig hierdie keer effens 

afgewyk van sy optrede tydens die repetisielopie en die “hefboom op”-bevel te laat aan die 

hefboomoperateur uitgeroep, met die gevolg dat die kamera nie betyds hoog genoeg gelig kon 

word om ’n botsing met die eiseres te vermy nie. Die kamera het haar vol teen haar gesig en 

skouer getref (245C, 246C-47B). 

Die eiseres het aanvanklik haar vordering teen die filmmaatskappy, die toertjiekoördineerder, 

haar werkgewer, die bestuurder van die kameravoertuig en die hefboomoperateur as mededaders, 

asook die Padongelukkefonds (POF) ingestel (245E-F). Die POF het egter uiteindelik toegegee 

aan die ander partye se spesiale pleit ingevolge artikels 17(1) en 21 van die Road Accident 

Fund Act 56 van 1996: Die kameravoertuig was kennelik ’n “motorvoertuig” ingevolge die 

wet (art. 1 (xi)); die bestuurder van die voertuig was bekend, sodat die POF onder ’n verpligting 

was om die veroorsaakte nadeel te vergoed (art. 17(1)(a)) en die eiseres kon derhalwe nie van 

die bestuurder van die kameravoertuig eis nie, omdat hy ’n persoon was wat dit met die eienaar 

se toestemming bestuur het en sy aanspreeklikheid uitdruklik uitgesluit is (art. 21) (sien in die 

algemeen Klopper 2004:369, 351). ’n Jaar later het die eiseres se vordering teen die POF weer 

voor dieselfde regter gedien. Deur ooreenkoms is die meriete en kwantumvrae gebruikliker-

wyse geskei en het regter Davis voortgegaan om die saak op meriete te besleg (246A). 

Die hof het aanvaar dat die eiseres se gedrag presies dieselfde was as tydens die repetisielopie 

en dat sy nie afgewyk het van die bevel om ’n konstante snelheid van 70 km/h te handhaaf  

nie (249B). Onder die omstandighede is daar bevind dat daar geen sprake van bydraende 

nalatigheid aan haar kant was nie (249F). Die enigste blaamwaardige optrede was aan die kant 

van die bestuurder van die kameravoertuig, soos die hof kon aflei uit die omstandighede, 

byvoorbeeld dat hy nie van dieselfde punt weggetrek het as tydens die repetisielopie nie en 

verder versuim het om te bereken wanneer dit werklik veilig sou wees om die “hefboom op”-

bevel aan die kameraman deur te gee (249C-E). Die hof het gevolglik ’n bevel uitgereik 

waarkragtens die POF 100% aanspreeklikheid opgedoen het vir die eiseres se skade (met 

inbegrip van haar reiskoste vanaf die Verenigde Koninkryk, asook die gelde van haar 

deskundige getuie en haar senior advokaat) (251D-F). 

3. Kritiese evaluering 

3.1 Inleiding 

In hierdie bondige uitspraak het regter Davis spesiaal moeite gedoen om ’n feitelik akkurate  

en gedetailleerde weergawe van die agtergrond en gebeure te verskaf. Dit verklaar waarom  

vier en ’n half (245C–49G) oftewel 75% van die ses bladsye waaruit die uitspraak bestaan, aan 

suiwer feitelike kwessies gewy is. In die lig van die bestaande regspraak waaruit dit blyk hoe 

noukeurig die subjektiewe kennis van ’n benadeelde eiser wat met die verweer van volenti non 

fit iniuria gekonfronteer word, nagespeur moet word, was die afstaan van bloot 25% van die 

uitspraak (249G–51A, 251B-D) aan die ratio decidendi beslis nie ongeregverdig nie. 

Die vereistes vir ’n geslaagde beroep op ’n deliktuele vordering is van oudsher af geykte reg: 

Die eiser moet in die meerderheid gevalle die vyf elemente van die onregmatige daad wat die 

verweerder (of dié se werknemer of versekerde) na bewering teen hom of haar gepleeg het, 

beweer en bewys, te wete ’n handeling, onregmatigheid, skuld, nadeel (skade) en kousaliteit. 

Skuldlose deliktuele aanspreeklikheid word as ’n uitsonderingsgeval beskou (met hier en daar 

’n afwykende mening ingevolge waarvan sodanige aanspreeklikheid nie as deliktueel nie, dog 

bv. as ex variis causarum figuris aangemerk word – sien bv. Olivier 1965:63; Van der Merwe 

en Olivier 1989:486). In die onlangse verlede het ons Hoogste Hof van Appèl juis die aandag 

daarop gevestig hoe belangrik dit is dat deliktuele eisers nie nalaat om die fundamentele 

elemente van ’n deliktuele vordering (in casu-onregmatigheid) in hul pleitstukke te vermeld 

nie (Stedall v Aspeling 2018 2 SA 75 (HHA) 79B-E). In die lig hiervan kan daar geredelik 

aanvaar word dat die pleitstukke in die saak onder bespreking in hierdie opsig nie te kort geskiet 

het nie en dat die hof se versuim om punt vir punt op elk van die delikselemente in te gaan, 

verklaar kan word aan die hand van die feit dat die aanwesigheid van ’n handeling aan die kant 

van die bestuurder van die kameravoertuig, die eiser se nadeel, asook die feitelike en juridiese 

kousale verband tussen handeling en gevolg so voor die hand liggend was dat die hof geen nut 

daarin sou gesien het om in sy redes vir uitspraak tyd daaraan af te staan nie en in hoofsaak op 

die onregmatigheidselement en, in ’n veel mindere mate, op die skuldelement (nalatigheid) 

gekonsentreer het. 

3.2 Die bydraende nalatigheidskwessie 

Diegene wat vir hul delikteregstudie op die handboek van Van der Merwe en Olivier, en vir 

hul strafregstudie op die standaardwerk van Snyman staatgemaak het, sal dit vreemd vind  

dat die hof sy aandag eerste aan die verweer van bydraende nalatigheid geskenk het, omdat 

daardie outeurs die mening huldig dat ’n ondersoek na onregmatigheid noodwendig aan enige 

behandeling van nalatigheid as skuldvorm aan verweerderskant (en, by implikasie, bydraende 

skuld aan eiserskant) vooraf behoort te gaan (Van der Merwe en Olivier 1989:111; Snyman 

2020:127). Logieserwys beteken dit dat indien daar geen onregmatigheid aan verweerderskant 

bevind sou word nie, byvoorbeeld omdat daar ’n suksesvolle beroep op die regverdigingsgrond 

van toestemming tot die risiko van benadeling was, die vraag na die verweerder se nalatigheid 

en die eiser se moontlike bydraende skuld nie eens te berde gebring hoef te word nie. Ingevolge 

meer onlangse regspraak is dit egter moontlik dat die ondersoek na nalatigheid die onregmatig-

heidskwessie vooraf kan gaan (sien bv. Mukheiber v Raath 1999 3 SA 1065 (HHA) 1077 en 

daaropvolgende regspraak aangehaal deur Neethling en Potgieter 2020:156, vn. 10). In hierdie 

opsig volg die howe nou ’n pragmatiese benadering na aanleiding van die omstandighede van 

elke saak waaroor daar beslis moet word (Haweka Youth Camp v Byrne 2010 6 SA 83 (HHA) 

91F). Twee van die oorwegings rakende sodanige omstandighede is waar dit vir die hof 

gewoon logies sou voorkom om eers die nalatigheids- en bygevolg die bydraende nalatigheids-

vraag aan te spreek (Mkhatswa v Minister of Defence 2000 1 SA 1004 (HHA) 1111F), of waar 

dit bloot meer geleë is om eers die nalatigheidskwessie aan te spreek (Sea Harvest Corporation 

(Pty) Ltd v Duncan Dock Cold Storage (Pty) Ltd 2000 1 SA 827 (HHA) 837G-838D; sien ook 

Neethling en Potgieter ble. 155–6 wat na die menings van verskeie outeurs in hierdie verband 

verwys). In die lig van die feit dat die hof weens die deeglike verslag van deskundiges daartoe 

in staat was om suiwer op die feite ’n maklike besluit oor die versekerde bestuurder se 

nalatigheid en die eiseres se gebrek aan bydraende nalatigheid te neem, wil dit voorkom of 

albei hierdie motiverings op hierdie geval van toepassing sou kon wees. 

Soos pas vermeld, het die hof dit voldoende geag om die vraag na moontlike bydraende 

nalatigheid aan die eiseres se kant bloot aan die hand van deskundige getuienis te besleg. 

Namens die verweerder is aangevoer dat die eiseres te vinnig gery het – vinniger as tydens die 

vorige lopies – versuim het om behoorlik oplettend te wees, en derhalwe die ongeluk kon 

vermy het (248H). Luidens die deskundige getuies was dit op basis van hul wetenskaplike 

berekeninge betreffende die verskillende snelhede, asook die posisies en beweging van die 

voertuie, egter feitlik onmoontlik vir die eiseres gewees om in die omstandighede effektiewe 

voorkomende maatreëls te tref om ’n botsing met die kamera te vermy (248I, 249B). Nadat die 

hof daarop gewys het dat “a trial court is entitled, if not bound, to accept the matters agreed to 

by the experts, particularly when opinions have been expressed within their field of expertise” 

(248J-49A), met ’n beroep op die onlangse uitspraak van die Hoogste Hof van Appèl in Bee v 

Road Accident Fund 2018 4 SA 366 (HHA) 386C (sien ook Thomas v BD Sarens (Pty) Ltd 

[2012] ZAGPJHC 161 parr. 9–11; Malema v Road Accident Fund [2017] ZAGPJHC 275  

par. 92), word daar soos volg beslis: “On a conspectus of the evidence as set out earlier, I 

furthermore find that there is no room for finding contributory negligence on the part of the 

plaintiff” (249F). 

’n Objektiewe evaluering van die feite bring aan die lig dat regter Davis hom sou laat lei het 

deur die normale regsreëls rakende die vasstelling van nalatigheid aan die kant van ’n 

deskundige, in hierdie geval ’n gesoute waagartieste met ondervinding in motorfietsry (“the 

reasonable female stunt rider”, 250G), te wete die beginsels voortspruitend uit die stelreël 

“imperitia culpae adnumeratur” (D 9.2.7.8, 9.2.8.1, 50.17.132; vgl. Durr v Absa Bank Ltd 

1997 3 SA 448 (HHA) 462, 468). Ofskoon dié Latynse frase letterlik beteken dat onkunde aan 

nalatigheid gelykgestel word, is die ware rede waarom ’n deskundige se optrede aan die hand 

van ’n redelike-deskundige-toets beoordeel word, die feit dat iemand wat ’n aktiwiteit bedryf 

waarvoor daar besondere aanleg vereis word, weet of behoort te weet dat daar van hom of  

haar groter deskundigheid as van die deursnit- redelike persoon verwag sal word, wat daarop 

neerkom dat die maatstaf in sodanige geval die redelike deskundige sal wees (Neethling en 

Potgieter 2020:176; Van der Walt en Midgley 2016:283; Boberg 1984:346–7); hy of sy 

waarborg as ‘t ware deskundigheid (“spondet peritiam artis”, Claassen 1977:115). Ofskoon 

die hof gebruiklikerwys daarvan gewag maak dat die kwessie van bydraende nalatigheid “calls 

for an objective enquiry as to conforming with the standard of the reasonable man (in this case 

the reasonable female stunt rider)” (250G), val dit nouliks te ontken dat hierdie redelike-

deskundige-toets ’n subjektiewe element by die nalatigheidstoets inbring (Scott 1980: 161). 

Boberg (1984:347) parafraseer die effek hiervan soos volg: “This does introduce a subjective 

element, but only in one direction: the standard of acceptable (i.e. non-negligent) conduct is 

raised, but never lowered. And the personal characteristics of the actor remain irrelevant.” 

3.3 Die onregmatigheidskwessie 

Die leeueaandeel van die kort ratio decidendi is aan die volenti non fit iniuria-regverdigings-

grond gewy, waarna die regter meestal as “voluntary assumption of risk” verwys (249G-51A). 

In die loop van sy uitspraak beklemtoon regter Davis dat die vraag na die aanwesigheid van 

die volenti-verweer in casu te make het met die eiser se subjektiewe gemoedstoestand, “albeit 

outwardly manifested through her actions”, in teenstelling met die toets vir bydraende nalatigheid 

wat aan die hand van die objektiewe redelike-persoon-maatstaf hanteer word (250G; vgl. Van 

der Walt en Midgley 2016:248). 

Die hof vereenselwig hom met die huidige regsposisie soos weerspieël in Durban City Council 

v SA Board Mills Ltd 1961 3 SA 397 (A) rakende hierdie verweer, te wete dat dit van toepassing 

is slegs waar die beweerder se onregmatige handeling vierkantig binne die grense van die 

aanvaarde risiko tuisgebring kan word (250B). In die Durban City Council-saak verwys 

appèlregter Van Blerk (406H-7A) na die reeds vermelde uitspraak van hoofregter Innes in 

Waring & Gillow Ltd v Sherborne 340 waar die hof beklemtoon dat 

like so many other maxims, the one under consideration [volenti non fit iniuria] needs 

to be employed cautiously and with circumspection … the difficulty lies in the 

application of it – in deciding, in other words, under the circumstances of each 

particular case whether the injured man was volens to undertake the risk (344) 

en vervolg (407A-B, my kursivering): 

It is clear that for this defence to succeed it must be shown that respondent not only 

appreciated the magnitude of the risk which it is alleged to have assumed, but it must 

also have had a full appreciation of the scope and nature of the resultant invasion of its 

rights; otherwise it cannot be held to have waived any rights. 

In die lig van regter Davis se beroep op hierdie uitspraak is dit te verstane waarom hy spesiaal 

moeite gedoen het om die gebeure waartydens die eiseres beseer is, soos volg in die fynste 

besonderhede te skets ten einde presies te bepaal of die omvang en aard van haar beserings 

gestrook het met die risiko wat sy vrywillig aanvaar het: Elke lid van die filmspan op die stel 

het ’n eie spesifieke taak gehad. Die eiseres se enigste opdrag was om teen ’n konstante 

snelheid met haar motorfiets in ’n reguit baan met die pad af te jaag. Insgelyks was die 

bestuurder van die kameravoertuig veronderstel om uit die teenoorgestelde rigting en aan die 

ander kant van die pad teen ’n laer konstante snelheid in ’n reguit lyn te ry en te sorg dat  

die kamera wat aan die meganiese arm gekoppel was, op ’n gegewe punt (wat gemerk was), of 

ten minste op ’n veilige en geskikte oomblik, bokant die eiseres opgelig sou word. Die hof 

beklemtoon dat sy tot geen verdere risiko as dit wat pas geskets is, toegestem het nie en dat sy 

verder onbewus was van die feit dat die regisseur ná die repetisielopie aan die bestuurder 

opdrag gegee het om tydens hul finale lopie die veiligheidsmarge kleiner te maak as tydens die 

repetisielopie. Sy is in geen stadium oor hierdie wysiging in veiligheidsmaatreëls geraadpleeg 

ten einde dit te oorweeg of daartoe in te stem nie (249H-J). 

Uit die regspraak waarna die hof verwys, blyk dit hoe swaar die bewyslas is wat rus op die 

verweerder wat ’n beroep op hierdie regverdigingsgrond doen. In die Durban City Council-

saak het ’n interessante feitestel voorgekom: ’n Vullishoop op die verweerder-munisipaliteit 

(appellant) se eiendom het as gevolg van selfontbranding ontvlam en die vuur het versprei na 

die eiser (respondent) se naasliggende eiendom, waar stapels ontvlambare roumateriaal ook in 

vlamme opgegaan het. Namens die verweerder is daar in appèl aangevoer dat die eiser te alle 

tye ten volle daarvan bewus was dat die vullishoop op die naasliggende munisipale eiendom 

’n brandgevaar ingehou het. Trouens, een van die eiser se werknemers het selfs getuig dat hulle 

die gevaar besef het, maar so ’n gebrek aan bergingsruimte gehad het dat hy geen ander keuse 

gehad het as om meer van hul materiaal op hul perseel te stoor nie; hy het dus doelbewus die 

risiko van ’n brand geloop omdat hy vertroue gehad in sy werkgewer se brandbestrydings-

voorsorgmaatreëls, maar veral omdat hy verwag het dat die munisipaliteit op sy perseel 

redelike voorsorg teen enige brand sou tref (406D-E). Die hof het uiteindelik bevind dat die 

eiser tot die brandrisiko toegestem het slegs in die veronderstelling dat die munisipaliteit 

sodanige stappe sou gedoen het: “The respondent, therefore, did not submit to the risk. 

Consequently the defence cannot succeed” (407C). 

Van der Walt en Midgley (2016:247) betwyfel die grondslag van hierdie bevinding deur daarop 

te wys dat ’n risiko wat met die uitoefening van ’n reg gepaard gaan, nie die basis van ’n 

verweer van toestemming tot risiko van benadeling kan uitmaak nie: “The alternative of 

practically abandoning the exercise of a right in order to avoid a risk created by the defendant 

does not present the plaintiff with a real freedom of choice” (d.w.s. strydig met vereiste (c) wat 

onder afdeling 1 hier bo vermeld word). Volgens hierdie siening sou die Durban City Council-

saak derhalwe nie as goeie gesag vir die uitspraak onder bespreking dien nie. 

In die Durban City Council-uitspraak het die hof swaar gesteun op die ou uitspraak van Waring 

& Gillow Ltd v Sherborne waarin ’n beroep op die verweer ook misluk het in omstandighede 

waar daar prima facie tog wel ’n aanvaarding van die risiko deur die oorlede broodwinner van 

die eiseres was, maar nadere ontleding van die feite die teendeel bewys het. In daardie saak 

was die oorledene, ’n takelaar van beroep, oor die algemeen bewus daarvan dat hy hom aan 

gevaar blootgestel het tydens die verwydering van ’n hyskraan van ’n stellasie wat ’n paar 

verdiepings bokant die grond afgetakel moes word. Met ’n beroep op die uitspraak in Smith v 

Baker & Sons [1891] AC 325, 362 wat as die eerste Engelse uitspraak beskou word waarin  

die volenti-verweer in werkgewersaanspreeklikheidsgevalle beperk is (safetyphoto.co.uk/ 

subsite/case%20q%20r%%20s%20t/smith_ v_ baker_sons.htm (2022-03-12)) maak die hof 

die volgende uitlating (345) wat hoogs relevant is vir die saak onder bespreking, omdat 

soortgelyke omstandighede daar aanwesig was: 

Now where a man voluntarily, deliberately, and with full knowledge continues in  

an employment to the very nature of which grave risks are incidental, it may be 

comparatively easy to come to a conclusion as to whether he consented to take the 

chance of these risks. But the difficulty of the inquiry is very much greater when the 

danger which affects him has been suddenly created or increased by the negligence of 

his employer, and is a danger not necessarily arising from the nature of his work. 

Die hof was om verskeie redes glad nie bereid om bloot uit die gevaarlike aard van die 

oorledene se werk ’n afleiding van sy kennis van, berusting by en toestemming tot risiko van 

benadeling te maak nie: Daar is nie getuienis voorgelê om aan te dui dat hy van die spesifieke 

gevaartoestand waaraan hy hom blootgestel het, bewus was nie; verder was dit waarskynlik  

dat die oorledene minder oplettend was omdat hy vertroue gehad het in die voorman wat 

verantwoordelik was vir die oprigting van die apparatuur waarmee die hyskraan verwyder 

moes word; en laastens het die oorledene se waarneming van die rustige gedrag van sy kollegas 

hom mislei oor die graad van gevaar waaraan hy hom blootgestel het (ibid.). In die lig hiervan 

bevind die hof dat hy nie regsgeldig tot die risiko van benadeling toegestem het nie. Hierdie 

feitestel beklemtoon die belangrikheid van deeglike kruisondervraging namens die verweerder 

ten einde sekerheid te verkry oor elke moontlike faset van die eiser se toestemmingsgedrag. 

Voorts verwys regter Davis na die uitspraak in Kepko v Road Accident Fund (1701/04) [2008] 

ZAKZHC 93 (21 Nov 2008) wat na sy mening merkwaardige ooreenstemming met die 

onderhawige geval vertoon. In daardie saak is die eiser beseer tydens ’n informele of 

pretmotorfietsresies (“fun run”) op ’n plaaspad. Die roete was sirkelvormig en die deelnemers 

het antikloksgewys daarlangs gejaag. Die versekerde motorfietsryer het egter die pad byster 

geraak en op roekeloos-nalatige wyse weer op die pad probeer kom deur dit kloksgewys binne 

te jaag. In die proses het hy oor ’n blinde hoogte gery en soos ’n “idioot” (par. 11) teen die 

verbaasde eiser vasgejaag wat 25 meter voor hom opgedoem het. Laasgenoemde het geen kans 

gehad het om die trompop botsing te vermy nie (parr. 2–6). Op die getuienis gebaseer het die 

hof verklaar dat daar geen nalatigheid aan die eiser se kant was nie, maar die verweerder 100% 

nalatig bevind (parr. 7, 11). Daar is namens die verweerder aangevoer dat die volenti-verweer 

behoort te slaag weens die inherente gevaar verbonde aan motorfietsry (parr. 14–5). Nadat 

regter Nicholson klem gelê het op die bekende vereistes van “knowledge, appreciation and 

consent” (par. 16), verskaf hy ’n besonder insiggewende oorsig oor Engelse, Amerikaanse en 

Australiese regspraak in hierdie verband (parr. 20–32), waarvolgens dit duidelik blyk dat  

die bepaling van voldoende toestemming in ’n bepaalde geval ’n suiwer feite-aangeleentheid 

is waarvoor die beoordelaar die fynste besonderhede in ag moet neem. In die lig van die feite 

vel die hof uiteindelik die volgende beslissing (par. 39): 

For competitors vying with each other on a course proceeding in one direction to have 

a motor cyclist enter from the opposite direction would not only elicit total surprise but 

constitute a grave danger to their personal safety. In the premises the defence of volenti 

does not avail the defendant. 

Ofskoon die hof ingevolge die beginsels van stare decisis nie aan die Kepko-uitspraak gebonde 

was nie, heg regter Davis opsigtelik veel waarde daaraan weens die feit dat die feite so nou 

ooreengestem het met dié in die onderhawige saak: 

So, too, the plaintiff in the present case accepted the mishaps which might happen in 

the normal course if everyone did his job. She did not consent to an insured driver not 

doing his job, not starting from where he should have started, not making any proper 

calculations, not adhering to his ‘job’ and lastly, by decreasing the safety margin 

without telling her. She assumed that the incident would be a repeat of their rehearsal 

run when, clearly, it was not. (250D-E) 

Die hof het ex abundanti cautela verder gegaan en dit as ‘t ware “ingevryf” dat ons howe die 

verweer van toestemming tot risiko van benadeling deurgaans met groot versigtigheid en 

omsigtigheid toepas. Hiervoor is daar gesteun op Santam Insurance Co v Vorster 778F-9E 

(tereg deur Boberg 1984:768, Loubser en Midgley 2017:209 en Fagan 2019:249 bestempel  

as ons belangrikste gewysde oor die volenti-verweer), en ten opsigte waarvan Van der Walt  

en Midgley (2016:246) die mening huldig dat “the Appellate Division applied a particularly 

stringent criterion to establish knowledge on the part of the plaintiff” (vgl. Boberg 1984:768–

71 se bespreking, met verwysings na talle skrywers wat kritiek teen hierdie uitspraak 

uitspreek). In daardie saak was die eiser ’n passasier in een van twee motors wat aan ’n 

informele uitdaagwedren (“dicing”) deelgeneem het. Toe die bestuurder van die motor waarin 

die eiser was, die ander om ’n skerp draai probeer verbygaan, het hy beheer verloor omdat die 

ander voertuig hom liggies geraak het; sy motor het die pad verlaat en omgeslaan, met die 

gevolg dat die eiser-passasier ernstig beseer is. Namens die verweerder (derdepartyversekeraar 

van die twee bestuurders) is aangevoer dat toestemming aan die eiser se kant om deel te wees 

van die wedren neergekom het op aanvaarding van die risiko van die tipe skade wat hy gely 

het. Na die hof se oordeel was dié argument egter te breed gestel: Volgens hoofregter Ogilvie 

Thomson moes die eiser die presiese aard van die ongeluk voorsien het, te wete dat daar deur 

die nalatigheid van die twee bestuurders ’n ongeluk op die draai sou kon plaasvind; hierdie 

moontlikheid kan as die “particular risk” tipeer word waarna Loubser en Midgley (2017:210) 

in hul akkurate samevatting van hierdie geval verwys: 

Based on the relevant facts, courts must determine what the inherent risks of the 

particular hazardous activity were and whether the risk that culminated in the harm fell 

within the ambit of these risks. Therefore, the essential question is whether the plaintiff 

must have foreseen the particular risk that culminated in the harm as part of the inherent 

risks of the activity and should therefore be held to have consented to these risks. 

Die hof het weliswaar toegegee dat hierdie ’n grensgeval was, maar tot die gevolgtrekking 

geraak dat die verweerder op die nippertjie nie daarin geslaag het om sy bewyslas te kwyt nie 

(783F). Nieteenstaande die wye kritiek dat die hof ’n onrealistiese bewyslas op die verweerder 

geplaas het, moet mens in gedagte hou dat hierdie ’n beslissing van die destydse appèlafdeling 

van die Hooggeregshof was en sedertdien nog nooit in die regspraak per incuriam bevind is 

nie. Ingevolge die streng reëls van ons presedenteleer bly dit derhalwe steeds goeie gesag. 

Die laaste gewysde oor toestemming tot risiko van benadeling waarna regter Davis verwys, 

was die bekende ouer saak van Lampert v Hefer NO waarin die vereiste van volle kennis aan 

eiserskant beklemtoon is. In hierdie geval is die eiseres, ’n passasier in die syspan van ’n 

motorfiets, beseer toe die besope bestuurder op onagsame wyse die pad verlaat en, met 

noodlottige gevolg vir hom, in ’n boom vasgery het. Sy was vooraf ten volle daarvan bewus 

dat die bestuurder erg besope was, maar was bereid om ’n kans te waag, omdat sy by vorige 

geleenthede met hom onderweg was terwyl hy in dieselfde toestand was, maar geen ongeluk 

gemaak het nie. Albei appèlregters wat uitsprake gelewer het (Schreiner en Fagan) het dit 

beklemtoon dat sy vooraf volle begrip gehad het van die risiko waaraan sy haar blootgestel het 

en derhalwe, met inagneming van die ander vereistes, regsgeldig toegestem het tot die risiko 

van benadeling (509D, 514G). In die Jackson-geval tans onder bespreking was dit vir die hof 

duidelik (250I) dat die eiseres nie die moontlikheid voorsien het dat die bestuurder van die 

kameravoertuig se gedrag van dié van ’n redelike persoon in sy posisie sou afgewyk het nie: 

She, as a stunt rider on a movie set, assumed, as she was entitled to do, that others,  

such as the insured driver, would take reasonable precautions against injuring her, 

particularly when dangling a camera outside a vehicle on the “freedom arm”. 

Indien dié uitlating ’n blote poging was tot ontleding van die feite om haar subjektiewe 

gemoedstoestand uit te druk, is daar uiteraard geen fout mee te vind nie. Ongelukkig verwys 

regter Davis hiervoor as gesag na die uitspraak in Herschel v Mrupe 1955 2 SA 507 (A) wat 

wye aanvaarding geniet as gesag vir ’n ondersoek na nalatigheid (sien veral 471A-G). Dit gaan 

in hierdie geval allermins oor die eiseres se nalatigheid (waarvoor die objektiewe diligens 

paterfamilias-toets geld), maar oor haar subjektiewe gemoedstoestand. Hierdie enigsins rare 

verwysing doen egter nie afbreuk aan die hof se uiteindelike bevinding rakende die eiseres se 

subjektiewe gemoedstoestand nie. 

Sommige skrywers is van oordeel dat die Lampert-beslissing foutief is omdat dit contra bonos 

mores sou wees om in daardie omstandighede tot sodanige risiko toe te stem (Van der Merwe 

en Olivier 1989:170; Neethling en Potgieter 2020:210; Loubser en Midgley 2017:208; Burchell 

1993:72; Ahmed 2011:59). Met hierdie kritiek kan akkoord gegaan word, mits dit seker, of 

bykans seker sou wees dat die bestuurder se onvermoë weens dronkenskap tot die eiseres se 

benadeling bygedra het. In die onderhawige geval is daar egter aangetoon dat sy vantevore 

dikwels op dieselfde wyse met die oorlede bestuurder saamgery het sonder enige kwade 

gevolge. Verder het die hof daarop gewys dat die graad van waarneembare dronkenskap van 

die bestuurder ook ’n belangrike rol speel by bepaling van die toelaatbaarheid van hierdie 

verweer (509D, 514B-C). Om hierdie tipe toestemming nou sommer blindweg as ontoelaatbaar 

te diskwalifiseer omdat dit kwansuis teen die openbare orde sou indruis, is ongeregverdig, 

omdat dit as ’n totale veralgemening werklikheidsvreemd is: Sou alle gevalle van toestemming 

waar die dader enigsins vooraf alkohol gebruik het, contra bonos mores wees? ’n Oomblik se 

nadenke noop mens tot die gevolgtrekking dat dit nie die geval kan wees nie. Dit is kennelik 

die rede waarom die hof in casu klem daarop gelê het dat die eiseres reeds by verskeie vorige 

geleenthede ongedeerd afgekom het van soortgelyke syspanritte en verder ook daarop gewys 

het dat die manifesteerbare graad van die bestuurder se dronkenskap ’n belangrike oorweging 

behoort te wees. Outeurs wat bloot aanvaar dat die eiser se gedrag in ’n soortgelyke geval altyd 

contra bonos mores sal wees omdat dit “no redeeming social value” het nie, slaan ook die bal 

mis: Lampert het ooglopend laatnag behoefte aan ’n rygeleentheid gehad, wat ’n rasionele  

en aanvaarbare rede daargestel het vir haar optrede in die lig van haar vorige ondervindings 

met die bestuurder. (Dit is noemenswaardig dat Millner 1955:233–7, McKerron 1955:149, 

1971:68, asook Van der Walt en Midgley 2016:243–8 geen soortgelyke beswaar teen hierdie 

uitspraak opper nie.) 

In al die bovermelde beslissings wat in regter Davis se ratio decidendi voorkom, met die 

uitsondering van die Lampert-saak, het die verweerder se beroep op die volenti-verweer 

misluk. Sy verwysing na laasgenoemde beslissing was uiteraard daarop gemik om te 

beklemtoon hoeveel nadruk ons howe op ’n behoorlike interpretasie van die “knowledge”-

vereiste plaas. Vreemd genoeg is die eerste saak waarna hy verwys, een is waarin die  

verweer wel geslaag het. Die verwysing was egter vir ’n bepaalde doel, naamlik om die eiseres 

se gedrag in die geval onder bespreking te kontrasteer met dié van die eiser in daardie geval, 

te wete Oosthuizen v London and Lancashire Insurance Co Ltd 1956 2 SA 319 (K). Daar het 

Oosthuizen, doelgerig en ten volle bewus van die onverskillige gedrag van die bestuurder van 

’n trekker, die sleepwa wat aan die trekker gekoppel was, bestyg. Die hof het bevind dat die 

eiser regsgeldige toestemming verleen het tot die risiko wat uiteindelik verwesenlik is toe hy 

van die sleepwa afgespring het net voordat beide trekker en sleepwa as gevolg van die 

bestuurder se nalatige optrede omgeslaan het. In hierdie saak het die hof sy beslissing ook 

suiwer gegrond op sy ontleding van die feite, waarvan die belangrikste die volgende was: Net 

nadat die eiser die eienaar van die trekker en sleepwa se aandag op die swak bestuursvermoë 

van die bestuurder gevestig het, het die eienaar hom meegedeel dat hy liefs nie verder op die 

sleepwa moet ry nie, maar indien hy dit sou verkies, hy dit op eie risiko kon doen. Die hof het 

die feit dat die eiser nieteenstaande die eienaar se uitdruklike waarskuwing tog weer die 

sleepwa bestyg het, as voldoende toestemming tot risiko van sy eie benadeling aanvaar (322H). 

4. Gevolgtrekking 

Daar kan ten volle akkoord gegaan word met regter Davis se beslissing. Ofskoon dit nie ’n 

merkwaardige uitspraak is in die sin dat dit bydra tot verdere regsontwikkeling nie, verskaf dit 

’n bruikbare voorbeeld van die wyse waarop daar te werk gegaan moet word om die grense 

van die regverdigingsgrond van toestemming tot die risiko van benadeling vas te stel. Die  

feit dat die eiseres ’n waagartieste was wat haar willens en wetens aan buitengewone 

gevaarstoestande blootgestel het, sou normaalweg ’n snelle prima facie- oordeel ondersteun 

dat sy wel regsgeldig die risiko van benadeling aanvaar het en haar ten volle met alle gevolge 

van die verwesenliking daarvan versoen het, en die volenti-verweer sou gevolglik met sukses 

teen haar opgewerp sou kon gewees het. Die hof se beklemtoning van die feit dat ’n beslissing 

in die onderhawige tipe geval besonder feitesensitief is, veral waar dit gaan om die vasstelling 

van die subjektiewe gemoedstoestand van die eiser tydens haar beweerde toestemmings-

handeling, dien as waarskuwing dat veral die verweerder se regsverteenwoordiger, deur  

middel van effektiewe kruisondervraging van die eiser, laasgenoemde se gedrag in die fynste 

besonderhede sal moet uitpluis ten einde ’n akkurate beeld te bekom van sy of haar 

gemoedstoestand op die relevante tydstip. 

Ons regspraak wemel van uitsprake waarin die volenti-verweer opgewerp is. Veral op die 

gebied van sportbeserings en benadeling weens mediese behandeling is daar interessante 

gevalle wat in die lig van die omvang van hierdie bespreking nie onder die loep geneem is nie. 

Daar is gekonsentreer op die gesag wat regter Davis aangehaal het wat ’n goeie weergawe bied 

van die huidige stand van ons reg in hierdie verband. 

In vele van ons uitsprake oor die regverdigingsgrond van toestemming tot risiko van benadeling 

vind mens verwysings na Engelse gesag. Vanaf hoofregter Innes se uitspraak in 1904 in die 

Waring & Gillow-saak tot regter Nicholson se 2008-uitspraak in die Kepko-saak (parr. 20–32) 

blyk hierdie neiging duidelik. Daar is al deur Macintosh en Norman-Scoble (1970:55) spesifiek 

daarop gewys dat hierdie tipe regsvergelykende praktyk te verstane is indien ag geslaan word 

op die werke van gemeenregtelike skrywers soos die Humaniste Dionysius Gothofredus (Corpus 

iuris civilis n ad D 43.29.3.5) en Johannes Wissenbach (Exercitationum ad 50 Pandectarum 

libros ad D 47.10.1.5), die Nederlander Antonius Matthaeus II (De criminibus, ad libros 47 et 

48 Digestorum commentaries Prol. 3.3), die Duitse Kameralis Andreas Gaill (Practicarum 

observationum, tam ad processum judiciarum quam causarum decisions pertinentum, libri duo 

2.39.18, 84.1), die kanonis Petrus Peckius (Commentarius ad regulas juris canonici vele 

tekste) en die Fries Ulrich Huber (Praelectiones iuris civilis 4.4) wat hulle bepaald oor die 

Kanoniekregtelike herkoms van die volenti-verweer uitgelaat het: 

Our courts … have so far been content to follow English case law; which, probably 

because the Chancellors were canon lawyers, appears accurately to embody the effect 

of the Roman and civil authorities. Nevertheless, a reference to those authorities may 

still prove useful on occasion. 

Dit is interessant dat daar in Strauss se hoogaangeskrewe proefskrif (1961:369 e.v.) in sy 

uitgebreide bespreking van die Romeins-Hollandse bronne, met die uitsondering van 

Matthaeus II, geen melding van enige van hierdie tekste gemaak word nie. Die rede is heel 

waarskynlik dat hy die vroeëre siening wat algemeen hier te lande gegeld het, gevolg het 

waarvolgens Romeins-Hollandse reg beskou is as die reg van die provinsie Holland wat in 

1652 deur Van Riebeeck aan die Kaap ingevoer is (soos o.a. verkondig deur Van den Heever 

AR in Tjollo Ateljees (Edms) Bpk v Small 1949 1 SA 856 (A) 865–6). Vandag word meer 

geredelik aanvaar dat ons gemenereg die Europese ius civile is wat deur die resepsie van die 

Romeinse reg oor die hele Europa gegeld het en steeds tot die tydperk van kodifikasies 

ontwikkel het (sien bv. Van Zyl 1979: 491 e.v.; Kleyn, Viljoen, Zitzke en Madi 2018:113–4). 

Dit is veelseggend dat Deakin, Johnston en Markesinis (2013:764–65) in hul vooraanstaande 

handboek oor die Engelse “tort law” steeds met goedkeuring verwys na die uitspraak in “the 

great case of Smith v Charles Baker & Sons” (waaruit die Transvaalse hof in die Waring & 

Gillow-saak waardevolle leiding ontvang het en ekstensief daaruit aangehaal het). Veral die 

volgende gedeelte van lord Watson se uitspraak is na hul mening vandag steeds in Engeland 

toepaslik en dit strook ook met die beslissing van regter Davis in die saak onder bespreking: 

When, as is commonly the case, his [die beseerde werknemer se] acceptance or non-

acceptance of the risk is left to implication, the workman cannot reasonably be held  

to have undertaken it unless he knew of its existence and appreciated or had the means 

of appreciating its danger. But assuming that he did so, I am unable to accede to the 

suggestion that the mere fact of his continuing his work, with such knowledge and 

appreciation, will in every case necessarily imply his acceptance. Whether it will have 

that effect or not depends, in my opinion, to a considerable extent upon the nature of 

the risk, and the workman’s connection with it, as well as upon other considerations 

which must vary according to the circumstances of each case. (Smith v Charles Baker 

& Sons 355, my kursivering) 

Abstract 

Private prosecutions as mechanism for the development of a constitutional legal state  

In recent case law it became evident that private prosecutions might be the remedy to 

unprosecuted criminals in South Africa. South Africa recently obtained its very own private 

prosecuting unit when the human rights organisation AfriForum hired Advocate Gerrie Nel  

to join forces and to prosecute alleged criminals. 

In this discussion the fundamentals of private prosecutions in South Africa will be explored. 

The historical development and commencement of private prosecutions in a South African 

context will be explained with specific reference to case law from both the pre- and post-

apartheid perspectives. The focus will then be on the decision of the Constitutional Court  

under discussion (“NSPCA case”) which will be elaborated on, explained and evaluated. In this 

case the question whether the Criminal Procedure Act 51 of 1977 discriminates against juristic 

persons arose. This aspect of the judgment will also be explored further. Lastly, some crime 

statistics in South Africa will be examined as well as whether private prosecutors can somehow 

assist the National Prosecuting Authority in their quest to prosecute all crimes and keep South 

Africans safe. 

The conclusion is that the NSPCA case is correct. The court found that the NSPCA has the 

legal capacity to prosecute. However, the court did not express itself on the question whether 

section 7(1)(a) of the Criminal Procedure Act is in accordance with the Constitution as it clearly 

discriminates against juristic persons by omitting them from the wording of the section. It  

is submitted that provision should be made to allow juristic persons to prosecute so that the 

capacity to prosecute privately in South Africa can be extended. Of course, juristic persons will 

also have to comply with the requirements of section 7(1)(a) and they will be able to prosecute 

only after a nolle prosequi-certificate has been issued to them by the National Prosecuting 

Authority. 

Keywords: crime; discrimination; juristic person; nolle prosequi; post-apartheid; private 

persons; private prosecution; private prosecution unit; public prosecution; public prosecuting 

authority; state prosecutor; transformation 

Trefwoorde: diskriminasie; misdaad; nolle prosequi; postapartheid; privaat persone; privaat 

vervolging; privaat vervolgingseenheid; publieke vervolging; publieke vervolgingsgesag; 

regspersone; staatsaanklaer; transformasie 

 

1. Inleiding 

Uit onlangse gesag blyk dit duidelik dat privaat vervolgings al hoe meer die oplossing vir 

 die vervolging van misdadigers behoort te wees. Suid-Afrika het onlangs ook sy eerste  

privaat vervolgingseenheid ryker geword nadat die burgerregteorganisasie AfriForum die 

oudstaatsaanklaer advokaat Gerrie Nel aangestel het om kriminele oortredings te vervolg. 

In hierdie bydrae word privaat vervolgings ondersoek. Die historiese ontwikkeling en ontstaan 

van privaat vervolgings in die Suid-Afrikaanse konteks word bespreek met spesifieke verwysing 

na gesag in sowel die pre- as postapartheid bedelings. Daar word in die besonder gefokus  

op die onderhawige beslissing van die Konstitusionele Hof (die NSPCA-saak). Die vraag of 

regspersone dieselfde regte het wanneer dit gaan oor privaat vervolgings ingevolge die 

Strafproseswet 51 van 1977 kom ook ter sprake. Die kwessie rakende moontlike diskriminasie 

teen regspersone word indringend bespreek. Laastens word gekyk na die onlangse misdaad-

syfers wat tans oor Suid-Afrika se kop hang en of privaat vervolgings moontlik die agterstand 

van vervolging van ernstige misdade kan uitwis. 

Die besluit om te vervolg al dan nie berus by die Nasionale Vervolgingsgesag (NVG) (ingevolge 

art. 179 van die Grondwet, 1996 en art. 20 van die Wet op die Nasionale Vervolgingsgesag 32 

van 1998 (die NVG-wet)). In uitsonderlike gevalle mag ’n privaat persoon ’n vervolging instel 

indien die NVG weier om te vervolg (art. 7 van die Strafproseswet 51 van 1977). (Tensy 

uitdruklik anders aangedui, is elke verdere verwysing na ’n wetsartikel ’n verwysing na ’n 

artikel van hierdie wet.) 

Benewens die privaat vervolging bedoel in artikel 7 (waarvolgens ’n wesenlike en besondere 

belang wat uit benadeling as gevolg van die pleging van ’n misdaad ontstaan het, ’n vereiste 

is), word in artikel 8 ook voorsiening gemaak vir privaat vervolging deur ’n liggaam of regs-

persoon (byvoorbeeld ’n plaaslike owerheid) wat wetlik daartoe gemagtig is. Daar word hier 

onder in meer besonderhede op die twee vorme van privaat vervolging ingegaan. 

Privaat vervolging as meganisme vir die ontwikkeling van ’n grondwetlike regstaat word 

vervolgens verduidelik, met spesifieke verwysing na die beslissing in die NSPCA-saak. Daar 

sal eers aandag gegee word aan die historiese ontwikkeling van privaat vervolging voordat die 

huidige verskyningsvorm daarvan bespreek word. Daarna volg ’n opsomming van die NSPCA-

saak en laastens die gevolgtrekking met ’n paar finale opmerkings. 

  

2. Agtergrond tot privaat vervolging 

Die Suid-Afrikaanse regstelsel is oor ’n tydperk van meer as drie eeue deur sowel Romeins-

Hollandse as Engelse reg beïnvloed. Die Romeins-Hollandse reg was die heersende reg voordat 

die Engelse aan die Kaap geland het (Groenewoud and Colyn v Innesdale Municipality 1915 

TPD 413). 

In die Groenewoud-saak het die regsvraag ontstaan of die plaaslike munisipaliteit oor die 

vervolgingsbevoegdheid beskik het om kriminele oortredings te vervolg. Die regsgeldigheid 

van privaat vervolging as sodanig het ook ter sprake gekom en die hof het met ’n beroep op 

die Criminal Ordinance van 5 Julie 1570 sodanige regsgeldigheid bevestig. Die beginsel ten 

grondslag van hierdie uitspraak het in die Criminal Procedure Ordinance 40 of 1828, in die 

Transvaalwet 9 van 1866 en in die Criminal Procedure Code 1 of 1903 neerslag gevind. 

Volgens bogenoemde statutêre bepalings is die enigste persoon wat privaat vervolgings-

bevoegdheid het, die een wat ’n wesenlike en besondere belang by die saak het. Verder word 

vereis dat daardie wesenlike en besondere belang deur die handelinge van die beskuldigde in 

gedrang gekom het. Hierdie beginsel het in artikel 7(1)(a) van die Strafproseswet behoue gebly. 

Gedurende die volle duur van die 19de eeu het privaat vervolging toenemend ’n probleem op 

regsgebied aan die Kaap geskep (Theal 1897:266). Die Britse House of Commons het gevolglik 

’n kommissie van ondersoek, bekend as die Colebrooke and Bigge Commission (Mujuzi 

2019:134), aangestel om die probleem op te los. Die kommissie het verskeie aanbevelings 

gemaak en was ook baie krities oor die toestand van die Kaapkolonie se regstelsel (Theal 

1897:266). Na afloop van die kommissie se werksaamhede het die Britse Secretary of State  

for the Colonies, burggraaf Goderich, aan majoor-generaal Richard Bourke ’n brief geskryf 

waarin hy die aanbevelings van die kommissie oorgedra het (Theal 1897:266–7). Bourke was 

die destydse luitenant-goewerneur van die Westelike en Oostelike distrik van die Kaapkolonie 

in 1821, ’n tydperk waarin daar ’n aansienlike hoeveelheid verandering en “ontwikkeling” 

geskied het (New History of South Africa 2010). Volgens hierdie aanbevelings is dit baie 

duidelik dat Goderich geen verwagting gekoester het dat die regskonsep van privaat vervolging 

aan die Kaap sou deug nie. Volgens hom sou dit moontlik gewees het slegs indien verskeie 

landdroste oor die Kolonie verspreid was. Hy onderskei die posisie aan die Kaap van dié in 

Engeland op die basis dat daar in Engeland ’n gevestigde regstelsel bestaan het, iets wat hy nie 

aan die Kaap in die vooruitsig sou stel nie (Theal 1897:267). 

Uit die kommissie se bevindings was dit duidelik dat dit die openbare vervolgingsgesag se 

verantwoordelikheid is om misdade teen private persone te ondersoek en die beskuldigdes te 

vervolg. Voordat die 1828-Ordinance in werking getree het, het gewone private persone nie 

die reg gehad om persoonlik die beskuldigde wat hom/haar wesenlik en persoonlik skade 

aangedoen het, te vervolg nie. Die 1828-Ordinance het dit baie duidelik gemaak dat die enigste 

geval wanneer ’n privaat persoon ’n beskuldigde privaat mag vervolg, sou wees indien die 

openbare vervolger aangedui het dat die beskuldigde nie deur die openbare vervolger vervolg 

gaan word nie (Mujuzi 2019:136). Die openbare vervolger reik dan ’n sertifikaat uit aan die 

privaat persoon wat aan die slagoffer die reg gee om die beskuldigde privaat te vervolg. Hierdie 

prosedure word tans in artikel 7 van die Strafproseswet voorgeskryf. Die betrokke sertifikaat 

staan bekend as ’n nolle prosequi-sertifikaat. 

Barclays Zimbabwe Nominees (Pvt) Ltd v Black 1990 ZASCA 92; 1990 4 SA 720 (A) was die 

eerste Suid-Afrikaanse saak waarin ’n regspersoon ’n ander persoon ingevolge artikel 7(1)(a) 

privaat wou vervolg. In hierdie saak het die destydse prokureur-generaal geweier om die 

beskuldigde te vervolg en aan die regspersoon, Barclays Zimbabwe Nominees (Pvt) Ltd 

(Barclays), ’n nolle prosequi-sertifikaat uitgereik. Die beskuldigde (Black) het ’n pleit ingevolge 

artikel 106(1)(h) opgewerp en aangevoer dat Barclays nie die bevoegdheid het om te vervolg 

nie, aangesien die maatskappy nie ’n privaat persoon soos bedoel in artikel 7 was nie. Die 

Streekshof het die pleit van die hand gewys sonder om ’n rede te verskaf. Die saak het 

voortgegaan en die respondent is aan bedrog skuldig bevind. 

Die Appèlhof het geworstel met die vraag of artikel 7(1)(a) moontlik ook daarvoor voorsiening 

maak dat regspersone mag vervolg. Verskeie vertalings en woordeboekdefinisies is geraadpleeg. 

Die hof bevind dat artikel 7 klaarblyklik nie voorsiening maak vir regspersone nie. Die hof  

wys verder daarop dat indien daar gekyk word na die woorde “wat hy persoonlik gely het”, 

daar verwys word na die nadeel wat ’n (natuurlike) persoon persoonlik moes gely het. ’n 

Regspersoon bestaan immers uit ’n groep mense wat ’n struktuur vorm, in teenstelling met die 

enkel- (natuurlike) persoon soos bedoel in artikel 7. 

Die hof wys verder daarop dat die woord “him” in artikel 7 ook nie na regspersone of besighede 

kan verwys nie omrede woorde soos “him” en “her” na natuurlike persone verwys. Die hof het 

laastens as algemene beleid neergelê dat alle sake openbare vervolgings in die naam van die 

staat moet wees. Die enigste uitsonderings op die algemene reël sou wees wanneer aan 

bepaalde liggame deur wetgewing die bevoegdheid verleen word om ingevolge artikel 8(2) te 

vervolg en wanneer dit ’n privaat persoon is wat kragtens artikel 7 mag vervolg. Die appèl 

word gevolglik met koste van die hand gewys. 

In Nundalal v Director of Public Prosecutions ZAKZPHC 25 (2015) het die hof verduidelik in 

watter mate die vereistes van artikel 7 van toepassing is en hoe dit nagekom behoort te word. 

Hier het ene Niemesh Singh gepoog om die applikant, Arnold Denzil Nundalal, privaat te 

vervolg omrede hy ’n vals uitlating gemaak het wat op dwarsboming van die gereg neergekom 

het (par. 4). Die hof (par. 53) bevind dat die persoon wat privaat vervolg, die bewyslas dra om 

te bewys dat hy aan al die vereistes vir ’n privaat vervolging voldoen. Ingevolge artikel 7(1)(a) 

is dit duidelik dat daar op grond van die betekenis van sommige van die woorde bevind kan 

word of ’n privaat vervolging toelaatbaar is al dan nie. Die woord “wesenlike” beteken dat die 

belang wat die privaat vervolger in die saak het, van so ’n aard moet wees dat die saak tot ’n 

vervolging van die oortreder kan lei (par. 47). Dit beteken dat indien dit nie die geval is nie, 

daar geen rede is om in die eerste plek ’n privaat vervolging te loods nie. Daarom is dit ’n baie 

belangrike vereiste in ’n aansoek om privaat te mag vervolg dat die persoon wat privaat wil 

vervolg, moet kan bewys dat hy of sy ’n wesenlike en besondere belang in die saak het en dat 

die benadeling wat hy/sy ervaar het, hom/haar persoonlik raak (par. 53). Die hof (ibid.) beslis 

dat daar ’n algehele verbintenis moet wees tussen die nadeel wat die slagoffer ervaar het en  

die daad van die oortreder. Die hof (ibid.) beslis voorts dat die “nadeel” waarvan die 

Strafproseswet praat, ook nadeel van ’n persoon se goeie naam kan insluit en dat persone op 

grond van laster ook privaat vervolgings kan loods. Laastens bevind die hof (ibid.) dat daar ’n 

prima facie-saak moet wees dat die privaat persoon aan al die vereistes vir ’n privaat vervolging 

voldoen. 

  

3. Privaat vervolging ingevolge artikel 8 van die Strafproseswet 

In die Suid-Afrikaanse strafprosesreg bestaan twee vorme van privaat vervolging, naamlik 

privaat vervolging ingevolge ’n nolle prosequi-sertifikaat (soos hier bo genoem) en ’n privaat 

vervolging ingevolge ’n statutêre reg ingevolge artikel 8 (Joubert 2017:92). In hierdie gedeelte 

van die bydrae sal daar gefokus word op artikel 8, wat in werklikheid nie privaat vervolging in 

die ware sin van die woord behels nie (ibid.). 

’n Vervolging kragtens artikel 8 is nie van toepassing op persone wat gegrief is deur die 

vervolgingsgesag se weiering om te vervolg nie (ibid.). Vervolgings ingevolge artikel 8 geskied 

uit hoofde van ’n bevoegdheid wat deur wetgewing aan ’n bepaalde instansie, byvoorbeeld ’n 

munisipaliteit, verleen word om vervolgings in te stel. Dit is juis hierdie vorm van vervolging 

wat in die Groenewoud-saak waarna hier bo verwys is, ter sprake was. 

Indien ’n liggaam of persoon ’n vervolging ingevolge artikel 8 wil instel, moet daar eers 

ingevolge artikel 8(2) aan twee basiese vereistes voldoen word. Die liggaam of persoon moet 

eers die betrokke direkteur van die openbare vervolgingsgesag raadpleeg. Die direkteur sal  

dan die liggaam of persoon toestemming gee om die vervolging te behartig en in effek self 

terugstaan en afstand doen van die reg om te vervolg. Vervolgings ingevolge artikel 8 is 

uiteindelik klaarblyklik steeds onder die beheer van die direkteur van openbare vervolgings. 

Artikel 8- privaat vervolgings is dus in werklikheid nie ’n totaal onafhanklike privaat vervolging 

nie (Joubert 2017:92). Groot munisipaliteite sal in die praktyk dikwels vervolgings instel teen 

persone wat die munisipale verordeninge oortree. Die direkteur van openbare vervolgings kan 

self op meer ernstige misdade fokus. Vir die direkteur van openbare vervolging is artikel 8 in 

werklikheid ’n moontlike alternatief om te verseker dat oortreders steeds vervolg word, maar 

as’t ware op ’n ander persoon of liggaam se onkoste en tyd. 

  

4. Konstitusionele Hof se uitspraak 

In die NSPCA-saak was die feite soos volg: Twee kamele is voor ’n skare mense op ’n wreed-

aardige wyse geslag (par. 4). Na aanleiding van ’n aanklag wat deur die NSPCA ingedien is, 

het die direkteur van openbare vervolging geweier om te vervolg en ook geweier om ’n nolle 

prosequi-sertifikaat uit te reik wat die NSPCA in staat sou kon stel om ’n privaat vervolging 

kragtens artikel 7(1)(a) in te stel. Die vervolgingsgesag se argument was dat ’n regspersoon  

nie daarop geregtig is om ’n privaat vervolging kragtens artikel 7(1)(a) in te stel nie (par. 6). 

Die NSPCA het aangevoer dat die kamele uit die aard van die feite direkte slagoffers van die 

misdaad was, soos vereis word in artikel 7(1)(a). Op grond van die feit dat die kamele nie 

regstappe namens hulself kon instel nie, het die NSPCA dit kragtens artikel 7(1)(a) namens die 

kamele probeer doen. 

Die Hooggeregshof beslis (National Society for the Prevention of Cruelty to Animals v Minister 

of Agriculture, Forestry and Fisheries [2012] ZAGPPHC 329) dat die onderskeid tussen 

regspersone en privaat persone in die Strafproseswet op diskriminasie neerkom, maar dat 

hierdie diskriminasie nie onregverdig is nie (NSPCA par. 13). 

In appèl na die Appèlhof word die grondwetlikheidstoets in Prinsloo v Van der Linde 1997 6 

BCLR 759 (KH) gebruik om die grondwetlikheid van artikel 7(1)(a) te bepaal. Die hof gee die 

Hooggeregshof gelyk dat daar met die oog op die toepassing van artikel 7(1)(a) wel ’n mate 

van differensiasie tussen regspersone en privaat persone bestaan. Die hof bevind dat daar  

’n aanvaarbare rede is waarom die Strafproseswet onderskei tussen regspersone en privaat 

persone en bevind voorts dat privaat vervolgings tot sekere soorte sake beperk behoort te word 

en dat artikel 7(1)(a) wel grondwetlik is (NSPCA par. 16). 

Die NSPCA beroep hom verder op die Konstitusionele Hof dat artikel 7(1)(a) ongrondwetlik 

is omdat dit teen regspersone diskrimineer. Daar word aangevoer dat drie vrae beantwoord 

moet word. Die eerste vraag is of die Nasionale Dierebeskermingswet 169 van 1993 aan die 

NSPCA die reg gee om privaat te vervolg; die tweede vraag is of artikel 7(1)(a) dan aan die 

NSPCA die reg bied om privaat te vervolg; en die derde vraag is of, indien die NSPCA nie oor 

die reg beskik om ingevolge artikel 7(1)(a) te vervolg nie, hierdie artikel dan nie inderdaad 

teen regspersone diskrimineer nie. 

In artikel 6(2)(e) van Wet 169 van 1993 word bepaal dat die NSPCA die reg het om regstappe 

te doen. Die hof bevind dat dit nie sin sou maak om die artikel so te interpreteer dat dit nie die 

NSPCA magtig om te mag vervolg nie (NSPCA par. 48). Verder word bevind dat wette nie so 

geïnterpreteer moet word dat dit ander wette nietig maak nie (ibid.). Die hof beslis dat indien 

artikel 6(2)(e) tesame met artikel 8 van die Strafproseswet gelees word, dit moontlik aan die 

NSPCA die remedie waarna hulle soek, voorsien. 

Die Konstitusionele Hof is met drie vrae gelaat in hul taak om te bepaal of die NSPCA kragtens 

artikel 7(1)(a) of artikel 8 privaat mag vervolg. Eerstens moes die hof bepaal of die NSPCA-

wet daadwerklik die NSPCA voorsien van die statutêre reg om ’n privaat vervolging te  

mag instel. Tweedens moes die hof besluit of, indien die NSPCA-wet en artikel 8 van die 

Strafproseswet nie aan die NSPCA die reg voorsien om privaat te vervolg nie, artikel 7(1)(a) 

van die wet moontlik wel dié reg aan die NSPCA voorsien. Derdens, indien nie een van die 

bogenoemde twee aspekte die NSPCA in staat stel om privaat te mag vervolg nie, sou die hof 

moes beslis oor die grondwetlikheid van artikel 7(1)(a) (NSPCA par. 27). 

Die hof meen dat dit belangrik is vir die NSPCA om privaat te kan vervolg en dat artikel 8, 

gelees saam met artikel 6(2)(e) van die Nasionale Dierebeskermingswet, aan die NSPCA meer 

as genoeg gronde voorsien om dit te mag doen (NSPCA par. 51–3). Die hof is verder van 

mening dat aangesien die vraag of die NSPCA ingevolge artikel 7(1)(a) mag vervolg, nie  

voor die hof geargumenteer is nie, dit vir die hof onnodig is om in hierdie saak oor die 

grondwetlikheid van artikel 7(1)(a) te beslis. Corruption Watch, wat hulle as amicus curiae by 

die saak gevoeg het, het wel aangevoer dat artikel 7(1)(a) op so ’n wyse geïnterpreteer behoort 

te word dat dit aan regspersone die reg voorsien om ingevolge dié artikel te kan vervolg. Die 

hof het egter hul argument van die hand gewys omrede dit die amicus curiae se taak is om die 

hof by te staan om die dispuut tussen die twee partye op te los. Aangesien die NSPCA privaat 

mag vervolg, is dit nie meer nodig vir die hof om te beslis oor die grondwetlikheid van artikel 

7(1)(a) nie (NSPCA par. 64). Die hof beklemtoon die doel van die stigting van die NSPCA en 

wys daarop dat die Dierebeskermingswet spesifiek die NSPCA die reg gee om regstappe te 

doen. In die lig daarvan, en om nie die NSPCA se “vlerke te knip” en daardie organisasie te 

verhinder om hul taak om diereregte te bevorder uit te voer nie, bevind die hof dat artikel 

7(1)(a) wel grondwetlik is (NSPCA par. 51–3). 

  

5. Ontleding van die uitspraak in die konteks van die wetgewende raamwerk 

In die NSPCA-saak word die onderskeid tussen artikel 8- privaat vervolgings en artikel 7(1)(a)- 

privaat vervolgings baie duidelik gemaak. Die NSPCA het versoek om ’n privaat vervolging 

in te stel ingevolge artikel 7(1)(a) ten einde die beskuldigdes te kan vervolg. Die direkteur van 

openbare vervolging was van mening dat die vervolging nie ingevolge artikel 7(1)(a) kan 

geskied nie, omdat die NSPCA nie ’n privaat persoon is wat direk ’n wesenlike en persoonlike 

benadeling ervaar het nie. 

Die Konstitusionele Hof is egter van mening dat dit nie saak maak of ’n liggaam of persoon 

ingevolge artikel 7(1)(a) of artikel 8 vervolg nie. Die hof het dit ook duidelik gestel dat dit in 

hierdie saak nie nodig is om die kwessie rakende die diskriminasie van artikel 7(1)(a) aan te 

spreek nie, omdat die NSPCA in elk geval oortreders vir dieremishandeling mag vervolg.  

Die hof het in die saak ’n goeie geleentheid gehad om die vrae rakende die moontlike 

ongeregverdigde diskriminasie in artikel 7(1)(a) uit te klaar, maar het daarteen besluit. Indien 

die hof egter wel voortgegaan het om die grondwetlikheid van artikel 7(1)(a) te oorweeg en 

sodoende die artikel ongrondwetlik te verklaar, sou daar ’n omvangryke verandering in die 

vervolging van strafsake plaasgevind het. Dit sou moontlik vir regspersone die geleentheid gun 

om namens hulself oortreders privaat te vervolg, of oortreders wat krimineel die wet teen hul 

lede oortree. Wanneer daar in die toekoms weer ’n regspersoon is wat ingevolge artikel 7(1)(a) 

privaat wil vervolg, sal dit waarskynlik onsuksesvol wees, aangesien die direkteur van 

openbare vervolging bloot sal weier om aan die regspersoon ’n nolle prosequi-sertifikaat te 

verskaf en sodoende die NSPCA-saak as presedent gebruik. 

Met die oog op die beslissing in Barclays is dit belangrik om daarop te let dat die beslissing in 

1990 geneem is, voor die inwerkingtreding van die Suid Afrikaanse Grondwet in 1996. Die 

Grondwet fokus baie streng op diskriminasie (Mujuzi 2015). Mujuzi lê baie klem op die feit 

dat daar onregverdige diskriminasie geskied wanneer daar in artikel 7 tussen regspersone en 

privaat persone onderskei word. Die moontlikheid bestaan dus wel dat artikel 7 as ongrondwetlik 

verklaar behoort te kan word, soos deur die NSPCA geargumenteer. 

Soos reeds vermeld, het dit in Groenewoud gegaan oor die vraag of munisipaliteite mag vervolg. 

Hierdie saak is in 1915 beslis. Bykans 60 jaar het dus verloop voordat die Strafproseswet van 

1977 in werking gestel is en daarna nog 19 jaar totdat die Grondwet aanvaar is. Dit is feitlik 

korrek dat daar sedert die Groenewoud-saak heelwat transformasie met betrekking tot Suid-

Afrikaanse wetgewing plaasgevind het en so ook in die Suid-Afrikaanse prosesreg. 

Die algemene reël is dat beskuldigdes deur die direkteur van openbare vervolgings vervolg 

moet word. Hierdie reël is deur Grondwet en die Strafproseswet bevestig. Daar moet egter in 

ag geneem word dat dié wet geskryf is gedurende die tyd toe die politieke klimaat en regering-

struktuur in Suid-Afrika beduidend anders gelyk het. Dit is egter ook geen geheim dat misdaad-

getalle elke jaar in Suid-Afrika toeneem nie. In ’n onlangse opname is daar bevind dat ernstige 

misdade soos aanranding, huisinbrake, motordiefstal, moord en seksuele oortredings tussen 

2018 en 2019 toegeneem het (Statistics South Africa 2019/2020:41). Daar is in die jaar 2018–

2019 meer as 12 000 gevalle van moord gerapporteer (Statistics South Africa 2019/2020:26). 

In die jaar 2019–2020 is daar 18 000 gevalle van moord gerapporteer (Statistics South Africa 

2019/2020:26). Dit is ’n toename van bykans 3 000 gevalle van moord binne ’n jaar. Vir die 

openbare vervolgingsgesag om al hierdie sake te behartig, is bykans ’n onbegonne taak. 

Suid-Afrika is vandag moontlik in die posisie om die reg op so ’n wyse te transformeer dat dit 

ook aan regspersone die geleentheid gee om kragtens artikel 7(1)(a) privaat te vervolg. Dit sal 

beteken dat regspersone makliker self ook beskuldigdes kan vervolg. Burgerregteorganisasies 

is dan in die posisie om beskuldigdes sonder moeite te vervolg. Daar kan nuwe privaat 

vervolgingsorganisasies geskep word wat as hoofdoelwit het om oortreders te vervolg. Suid-

Afrika sal definitief daarby kan baat vind indien die entiteite wat vervolgings kan inisieer en 

dryf, vermeerder word. 

  

6. Gevolgtrekking 

Die uitspraak in die NSPCA-saak is korrek. Die hof het noukeurig gekyk na waaroor die kruks 

van die saak handel en bevind dat dit bloot daaroor gaan of die NSPCA die bevoegdheid het 

om te kan vervolg. Daar is nie fout te vind met die bevinding dat die NSPCA mag vervolg nie. 

Dit hoef egter nie daar op te hou nie. Daar moet meer voorsiening gemaak word vir privaat 

vervolgings om sodoende die vervolgingskapasiteit in Suid-Afrika te verhoog. 

Dit is duidelik dat die Konstitusionele Hof in die NSPCA-saak eerder wou wegskram van die 

vraag oor die grondwetlikheid van artikel 7(1)(a). Die hof het doelbewus nie oor hierdie 

omstrede regskwessie beslis nie. 

Om aan ’n regspersoon die bevoegdheid te gee om kragtens artikel 7(1)(a) te vervolg, beteken 

nie dat net enige persoon sonder meer kan vervolg nie. Die vereistes vir ’n privaat vervolging 

bly steeds van toepassing en daar moet steeds eers ’n nolle prosequi- sertifikaat aan die voor-

nemende privaat vervolger uitgereik word. Met ander woorde, die Nasionale Vervolgingsgesag 

kan ’n keuse gegun word om te vervolg, nie te vervolg nie, of nie te vervolg nie en die vervol-

gingsreg aan ’n ander belanghebbende regspersoon oor te dra. Soos in Groenewoud gemeld, 

verleen dit aan die Nasionale Vervolgingsgesag die geleentheid om op meer ernstige sake te 

fokus en hulpbronne elders aan te wend en nie bloot sake uit te stel of nie te vervolg nie. 

Abstract 

The Constitutional Court confirms the liability of the police for negligent investigation 

after rape 

In this case the plaintiff (K) instituted a delictual action for damages against the SAPS for its 

negligent search and investigation after she had been raped. The trial court, the Supreme Court 

of Appeal and the Constitutional Court confirmed that for a delictual action to succeed, the 

plaintiff must prove all the requirements of a delict. All three decisions focussed on the 

elements of wrongfulness, negligence and causation and commenced with negligence because 

it was most convenient to do so. In this regard the classic test of the reasonable foreseeability 

and preventability of damage (harm) by the expert in the circumstances (not the person in the 

street) was applied: in the trial court the criterion was that of a reasonable police official, while 

in the appeal court and the Constitutional Court the standard was that of a reasonable organ of 

state. It is submitted that although these two formulations may differ, they reflect the same 

standard of the reasonable police expert. After a thorough investigation of the facts and evidence 

by the three courts, they arrived at different conclusions – the trial court and the Constitutional 

Court held that the police were grossly negligent while the appeal court found that they acted 

reasonably. As negligence was absent according to the latter court, there was no question of a 

delict and, consequently, no liability. It therefore makes no sense that this court continued with 

the question as to wrongfulness. 

As regards wrongfulness the crucial question was whether the police had a legal duty to prevent 

the harm of K. However, the approach of the courts differed. The trial court applied the traditional 

boni mores test and found that the police had such a duty which they breached and thus acted 

wrongfully. On the other hand, the appeal court applied the new test of the reasonableness of 

imposing liability on the police, and held that wrongfulness was absent because a multiplicity 

of actions could result from recognising that the police had a legal duty, and would also open 

the floodgates to claims against the SAPS. However, the Constitutional Court did not agree. 

Applying both the boni mores test and the reasonableness of imposing liability test, it found 

that the police acted wrongfully for the following reasons: the appeal court did not consider  

the constitutional duty to protect K against gender-based violence; the SAPS seriously and 

significantly breached its statutory and constitutional duties towards K; the imposition of 

liability would not have a chilling effect on the activities of the police and would also not open 

the floodgates to claims against the police; denying liability would rather have a chilling effect 

on the ability of survivors of gender-based violence to vindicate their rights; finally, to hold 

the SAPS to account for their below-par searches and investigations would improve the 

efficacy and quality of their work, as well as building public confidence in their ability and 

commitment to discharge their constitutional obligations. 

As to causation, all three courts applied the conditio sine qua non test for factual causation and 

the flexible test for legal causation and came to similarly opposite conclusions as in the case of 

negligence and wrongfulness. 

The appeal by K against the decision of the Supreme Court of Appeal therefore succeeded and 

the decision of the High Court was in principle confirmed. It is submitted that the decision of 

the Constitutional Court deserves approval. 

Keywords: boni mores test; causation; Constitution; delictual elements; gender-based 

violence; legal duty; negligence; police; police investigations; rape; reasonable police 

official; reasonable state organ; reasonableness of liability test; SAPS 

Trefwoorde: boni mores-toets; delikselemente; geslagsgebaseerde geweld; Grondwet; 

kousaliteit; nalatigheid; onregmatigheid; polisie; polisie-ondersoeke; redelike polisiebeampte; 

redelike staatsorgaan; redelikheid van aanspreeklikheid-toets; regsplig; SAPD; verkragting 

  

1. Feite 

In hierdie saak het die eiseres (K) langs die strand gaan stap nadat sy haar voertuig op die 

parkeerplek by die strand gelos het. Terwyl sy helder oordag gestap het, is sy deur ’n onbekende 

man aangerand, beroof van persoonlike besittings en in die bosse aan die rand van die strand 

ingesleep. Hy het haar gedwing om na die sandduine te loop waar hy haar beveel het om haar 

klere uit te trek, haar daarmee geblinddoek en haar toe verkrag het. Vir die res van die middag 

is sy herhaaldelik verkrag en later moontlik selfs ook deur ’n bende van meer as een persoon. 

Teen sonsondergang het die oorspronklike verkragter agtergebly en voortgegaan om haar deur 

die nag te verkrag en met die dood te dreig. Vroegoggend het sy daarin geslaag om aan haar 

ontvoerder(s) te ontsnap en manlike drawwers om hulp genader. Hulle het haar na die parkeer-

plek vergesel en een het saam met haar na die polisiestasie gegaan. Haar skrikwekkende ervaring 

as ontvoerde in die sandduine en die verkragtings aldaar het altesaam ongeveer 15 ure geduur. 

Intussen het ’n familielid haar as vermis aangemeld en ’n SOS is van die SAPD se radio-

kontrolekamer uitgestuur. Teen ongeveer 23:30 is K se voertuig, waarby daar ingebreek is, op 

die parkeerplek gevind. Die betrokke polisie-eenhede is geaktiveer en die ondersoek na die 

insident het ’n aanvang geneem. Volgens die verweerder (SAPD) is ’n soektog, eers met ’n 

hond op die grond en later met ’n helikopter, in die onmiddellike area begin wat ongeveer drie 

ure geduur het, maar K is nie gevind nie. 

Gedurende die polisie-ondersoek wat vir meer as twee jaar aktief was, is sommige persone 

gearresteer maar die verdagtes is uiteindelik vrygelaat weens gebrek aan DNS-bewyse. Een 

verdagte wat gearresteer is op die dag nadat K gevind is, is skuldig bevind aan diefstal van haar 

persoonlike besittings wat in haar voertuig was. Wat die verkragtings egter betref, is geen 

persoon verhoor nie en was daar gevolglik geen skuldigbevindings nie. Tot op hede is daar 

geen spoor van K se ontvoerder en verkragter(s) gevind nie. 

K stel ’n aksie om skadevergoeding teen die SAPD in gegrond op hul beweerde nalatigheid 

met betrekking tot sowel die soeke na haar die nag toe sy verkrag is as die daaropvolgende 

ondersoek. Sy voer aan dat die SAPD onregmatig en nalatig sy plig verbreek het om die misdade 

te ondersoek wat teenoor haar gepleeg is, of as alternatief, indien hulle dit wel ondersoek  

het, hulle gefaal het om dit te doen met die vaardigheid, sorgsaamheid en deeglikheid wat  

van redelike polisiebeamptes verwag word. K beweer dat, as gevolg hiervan, die SAPD haar 

psigiatriese nadeel veroorsaak het waarvoor sy vergoed moet word. Die traumatiese gebeure 

het ernstige, voortdurende psigiatriese nadele vir K teweeggebring wat vererger is deur die 

stadige pas van die polisie se ondersoek, en die vertraging om die aangeleentheid te finaliseer 

en die oortreders te laat boet. 

In wat volg word eers die uitsprake van die verhoorhof in K v Minister of Safety and Security 

[2019] 1 All SA 415 (OKP) en die Hoogste Hof van Appèl in Minister of Police v K 2020 2 

SACR 1 (HHA) van nader bekyk (sien vir ’n volledige bespreking Neethling 2021:171–84; 

sien ook die KH parr. 15–45). Daarna word gefokus op die daaropvolgende beslissing van die 

Konstitusionele Hof. 

  

2. Beslissings van die Hooggeregshof en die Hoogste Hof van Appèl 

2.1 Inleiding 

K se eis slaag in die verhoorhof maar word in appèl verwerp. Albei howe bevestig dat ten einde 

te slaag, K al vyf elemente van ’n delik moet bewys, te wete die handeling, onregmatigheid, 

nalatigheid, kousaliteit en nadeel (sien Neethling en Potgieter 2020:4). Vir doeleindes van die 

beslissings word op onregmatigheid, nalatigheid en kousaliteit gefokus en beide beslissings 

word ingelei deur eers vas te stel of die polisie nalatig opgetree het omdat dit die gerieflikste 

was om dit so te doen (sien OKP par. 59; HHA par. 3.2). In hierdie verband is dit omstrede  

of onregmatigheid dan wel nalatigheid eerste bepaal moet word (sien Loubser en Midgley 

2017:197–8; Van der Walt en Midgley 2016:97). Hoe ook al, die howe volg deesdae ’n prag-

matiese benadering en daar word aanvaar dat, afhangende van die omstandighede, enigeen van 

hierdie twee elemente eerste aan die beurt kan kom (sien Neethling en Potgieter 2020:155–7). 

In First National Bank of South Africa Ltd v Duvenhage 2006 5 SA 319 (HHA) 326 verduidelik 

appèlregter Nugent hierdie benadering soos volg: 

[W]hatever sequence doctrinal logic dictates, the human mind is sufficiently flexible to 

be capable of enquiring into each element separately, in any order, with appropriate 

assumptions being made in relation to the others, and that is often done in practice to 

avoid prolonging litigation, for though the elements are naturally interrelated, each 

involves a distinct enquiry. 

2.2 Nalatigheid 

Wat nalatigheid betref, word die klassieke redelike voorsienbaarheids- en voorkombaarheids-

toets toegepas (Kruger v Coetzee 1966 2 SA 428 (A) 430; sien OKP par. 60; HHA par. 19). In 

die verhoorhof (parr. 62 e.v.) word in hierdie verband die redelike polisiebeampte aangewend 

en die hof bevind dat die polisie grof nalatig was (sien Neethling en Potgieter 2020:168–9 vir 

’n beskrywing van growwe nalatigheid). Dit geld die soeke na K op die grond en met die 

helikopter wat te alle tye benede die standaard was van wat regtens vereis word (sien bv. 

Minister of Safety and Security v Carmichele 2004 3 SA 305 (HHA) 325–7). Ook wat die 

verdere ondersoek betref (parr. 113 e.v.) bevind die hof dat daar vele belangrike en ooglopende 

flagrante lates aan die kant van die polisie was en dat hulle dus gefaal het om ’n redelik 

effektiewe ondersoek te doen. Waarnemende regter Sephton (par. 180) vervolg: 

It is not suggested that the search for the plaintiff nor the subsequent criminal 

investigation had to be perfect. That is clearly too high a standard from the police. The 

only requirement is that a reasonably diligent and skilful search and investigation had 

to be carried out. In my mind for the reasons that I have set out above, neither the 

ground search, air search nor investigation by [certain police officials] was carried out 

with the diligence and skill required of a member of SAPS. 

Volgens die appèlhof (parr. 20–1) is die standaard vir nalatigheid nie dié van die redelike 

persoon nie maar dié van die redelike staatsorgaan. Hierdie beskouing stem ooreen met die 

benadering dat die standaard wat toegepas moet word dié van die redelike polisiebeampte in 

dieselfde posisie as die betrokke lid van die SAPD is. Appèlregter Zondi (parr. 22 e.v.) stem 

nie saam met die verhoorhof dat die polisie in hul soeke na K nalatig opgetree het nie. Volgens 

hom het die polisie alle bronne tot hul beskikking gemobiliseer om K op te spoor. Die stappe 

wat hulle gedoen het, was dus redelik. Die hof (parr. 41–50) was ook nie oortuig dat die polisie 

nalatig met betrekking tot hul ondersoek na die verkragting was nie. Die hof (par. 51) vervolg 

nietemin dat indien die polisie wel nalatig opgetree het in die uitvoering van hul pligte, die 

vraag of hulle ook onregmatig gehandel het, dan ontstaan. 

2.3 Onregmatigheid 

Met verwysing na verskeie gesaghebbende beslissings van ons hoogste howe (soos Stedall v 

Aspeling 2018 2 SA 75 (HHA) par. 11; Country Cloud Trading CC v MEC Department of 

Infrastructure Development 2015 1 SA 1 (KH) parr. 20–1; Loureiro v Imvula Quality Protection 

(Pty) Ltd 2014 3 SA 394 (KH) par. 53; en Za v Smith 2015 4 SA 574 (HHA) par. 15) bevestig 

die verhoorhof (parr. 190–94) gevestigde reg dat onregmatigheid ’n essensiële element van 

deliktuele aanspreeklikheid is: “it functions to determine whether the infliction of culpably 

caused harm demands the imposition of liability”. Wat onregmatigheid aangaan, pas die 

verhoorhof die tradisionele boni mores-toets toe om vas te stel of daar ’n regsplig op die polisie 

was om K se nadeel te voorkom het. In casu kan daar geen twyfel wees dat die polisie ’n 

regsplig gehad het om na K te soek en haar verkragting te ondersoek nie. Die erns van hierdie 

misdadige optrede bekragtig die betrokke regsplig soos ook vereis is in ’n soortgelyke Engelse 

saak Commissioner of Police of the Metropolis v DSD [2018] UKSC 11, waarna regter Sephton 

(parr. 197–202) verwys. Maar meer nog, op grond van die feit dat misdade teen vroue en kinders 

onrusbarende afmetings in Suid-Afrika aanneem, het die SAPD ’n regsplig om in die uitvoering 

van sy grondwetlike verpligtinge (sien parr. 53–7), behoorlik aandag te gee aan verkragting 

deur ten volle gebruik te maak van die vaardighede en hulpbronne wat vir doeleindes hiervan 

tot sy beskikking is, en dit toe te pas. Die gevolge van oneffektiewe en benede-standaard-

uitvoering van hierdie verpligtinge kan ontsettend wees en erge nadeel veroorsaak. As die 

SAPD nie vir sodanige lakse optrede verantwoordelik gehou word nie kan dit ook lei tot “self-

help” om misdade te vergeld. Hierbenewens sal die publiek vertroue in die SAPD verloor. Die 

hof bevind dat die polisie hul regsplig versaak het en daarom onregmatig opgetree het. 

Hierteenoor volg die Hoogste Hof van Appèl die omstrede nuwe benadering tot onregmatigheid 

deur te vra na die redelikheid om die polisie aanspreeklik te stel, en bevind, anders as die 

hooggeregshof, dat onregmatigheid afwesig is. Volgens appèlregter Zondi (par. 54) was die 

verhoorhof se bepaling van onregmatigheid foutief omdat dit nie oorweeg het nie of dit redelik 

sou wees om die polisie in die omstandighede aanspreeklik te stel vir die nadeel wat K gely 

het. Ter ondersteuning verwys die regter na Country Cloud Trading CC v MEC, Department 

of Infrastructure Development 2015 1 SA 1 (KH) par. 20 waar regter Khampepe soos volg beslis: 

[Wrongfulness] functions to determine whether the infliction of culpably caused harm 

demands the imposition of liability or, conversely, whether ‘the social, economic and 

other costs are just too high to justify the use of the law of delict for the resolution of 

the particular issue’. Wrongfulness typically acts as a brake on liability, particularly in 

areas of the law of delict where it is undesirable or overly burdensome to impose 

liability. 

In die lig hiervan verklaar die hof (par. 55) dat om die SAPD in hierdie saak aanspreeklik  

te stel dit vir die polisie moeilik sal maak om hul ondersoeke in die toekoms uit te voer en  

hulle sou blootstel aan die potensiële risiko van siviele litigasie in elke geval waar enige 

reddingsoektog of hul daaropvolgende ondersoeke nalatig was en ’n suksesvolle arrestasie en 

skuldigbevinding van die oortreders aan ernstige misdade uitgebly het. Dus, nieteenstaande die 

feit dat die polisie moontlik nalatig opgetree het, was daar geen regsplig op hulle wat hulle 

verbreek het nie, hoofsaaklik omrede die beleidsoorweging dat ’n veelvuldigheid van aksies 

kan voortvloei indien sodanige regsplig op die staat gelê sou word. Die howe mag dus weier 

om ’n regsplig op die polisie te plaas om burgers te beskerm as dit tot ’n vloedgolf van litigasie 

kan lei wat onbeperkte aanspreeklikheid kan veroorsaak (vgl. bv. Saaiman v Minister of Safety 

and Security 2003 3 SA 496 (O) 511–2; Van Eeden v Minister of Safety and Security (Women’s 

Legal Centre Trust, as amicus curiae) 2003 1 SA 389 (HHA) 400; Minister of Safety and 

Security v Hamilton 2004 2 SA 216 (HHA) 236–7; Neethling en Potgieter 2020:84). In hierdie 

verband word tereg in Fourway Haulage SA (Pty) Ltd v SA National Roads Agency Ltd 2009 

2 SA 150 (HHA) 161 verklaar dat “liability will more readily be imposed for a single loss of  

a single identifiable plaintiff occurring but once and which is unlikely to bring in its train a 

multiplicity of actions”. 

Dit is jammer dat die hof slegs die kontroversiële nuwe toets vir onregmatigheid as die redelik-

heid om die verweerder aanspreeklik te stel, toepas (sien Neethling en Potgieter 2020:83–102 

vir kritiek) sonder om na die tradisionele gevestigde boni mores-toets te verwys soos die 

verhoorhof wel gedoen het. Alhoewel daar pogings was om die boni mores-toets met die nuwe 

toets te vervang, het eersgenoemde oorleef en deesdae is die benadering om die twee toetse 

met mekaar te versoen (sien Neethling en Potgieter 2020:202–6). Interessant genoeg, het die 

inisieerder van die nuwe toets, Fagan (2018:viii–ix, 246 e.v.) self bedenkinge daaroor begin 

kry. Hy gee toe dat die “original analysis was in some respects simplistic” en dat hy nou “less 

confident [is] that the analysis got it entirely right” (sien ook Neethling en Potgieter 2020:95 

vn. 363). 

’n Punt van kritiek teen die nuwe benadering wat hier geopper kan word, is dat aanspreek-

likheid vir skadeveroorsaking nie net van die aanwesigheid van onregmatigheid afhanklik is 

nie maar van die bestaan van ’n delik (of onregmatige daad), dit wil sê, van die aanwesigheid 

van al die delikselemente. Regtens sal dit dus slegs “redelik” wees om ’n persoon vir skade 

aanspreeklik te stel waar hy ’n delik gepleeg het. Omgekeerd is dit onredelik om ’n persoon 

aanspreeklik te stel waar enige van die delikselemente, naamlik die handeling, kousaliteit, 

onregmatigheid, skuld of skade, ontbreek (sien Neethling en Potgieter 2020:95–7; sien ook 

Ahmed 2019:257–8). 

2.4 Kousaliteit 

Met betrekking tot oorsaaklikheid pas beide howe die conditio sine qua non-toets vir feitelike 

kousaliteit en die soepel toets vir juridiese kousaliteit toe (sien oor hierdie toetse Loubser en 

Midgley 2017:101 e.v., 123 e.v.; Van der Walt en Midgley 2005:276 e.v., 285 e.v.; Fagan 

2019:289 e.v.) maar kom net soos by nalatigheid en onregmatigheid tot teenoorgestelde 

gevolgtrekkings. Die verhoorhof (par. 206) bevestig dat by feitelike kousaliteit die soepel 

benadering van die Konstitusionele Hof in Lee 162 toegepas moet word, te wete dat dit nie 

gebaseer is op wiskunde, suiwer wetenskap of filosofie nie maar op die gesonde verstand  

en die praktiese manier waarop die gewone mens se verstand werk teen die agtergrond van 

alledaagse ervaringe (sien ook Minister of Safety and Security v Van Duivenboden2002 6 SA 

431 (HHA) 449; Neethling en Potgieter 2020:198). Alhoewel daar ’n debat was of Lee die reg 

oor feitelike kousaliteit verander het (sien AN v MEC for Health, Eastern Cape [2019] 4 All 

SA 1 (HHA) parr. 4−8); Neethling en Potgieter 2020:226 vne. 66–7) het die Konstitusionele 

Hof in Mashongwa v Passenger Rail Agency of South Africa 2016 3 SA 528 (KH) par. 65 beslis 

dat dit nie die geval is nie. 

Regter Sephton (par. 207) pas die gesondeverstand-, praktiese benadering toe waar K moet 

bewys dat dit meer waarskynlik is as nie dat indien die SAPD nie onregmatig en nalatig opgetree 

het nie (oftewel “but for” die polisie se onregmatige nalatige gedrag) sy nie haar lyding sou 

ervaar het nie. Die hof (parr. 225–6) beslis dat K haar van die bewyslas gekwyt het en dat 

feitelike oorsaaklikheid aanwesig is. Die regter het nie veel aandag aan juridiese kousaliteit 

gegee nie waar die vraag is of die polisie se nalatige versuim ’n genoegsame noue verband  

met K se nadeel het dat dit die SAPD toegereken kan word op grond van redelikheid, billikheid 

en regverdigheid, en of dit nie te ver verwyderd (“too remote”) is nie (Neethling en Potgieter 

2020:205–6). Hy (par. 203) kom tot die slotsom: 

The omissions of SAPS caused the plaintiff harm and it is my finding that it is sufficiently 

closely linked to the harm that she suffered. There is no doubt in my mind that, adopting 

a common sense approach, the plaintiff has discharged the burden of proving that there 

is a causal link between the omissions of SAPS and harm she has suffered. 

Na appèlregter Zondi se beslissing dat onregmatigheid ontbreek het, was dit klinkklaar dat die 

SAPD nie ’n onregmatige daad begaan het nie en daarmee cadit quaestio. Dit maak dus nie sin 

dat die Hoogste Hof van Appèl (par. 56) nogtans voortgegaan het om te bepaal of die “wrongful” 

versuim van die polisie die oorsaak van K se nadeel was nie. Desnietemin, soos die verhoorhof 

pas die hof (parr. 57–9) die “but for”-toets vir feitelike kousaliteit en die soepel benadering tot 

juridiese oorsaaklikheid toe. Na oorweging van die feite word bevind (parr. 60–3), dat K haar 

nie op ’n oorwig van waarskynlikheid in hierdie verband van haar bewyslas gekwyt het nie en 

dat kousaliteit afwesig is. 

Die Hoogste Hof van Appèl (par. 64) beslis gevolglik dat die bevinding van die Hooggeregshof 

dat nalatigheid, onregmatigheid en kousaliteit bewys is nie deur die feite gestaaf word nie en 

wys K se eis van die hand. 

  

3. Beslissing van die Konstitusionele Hof 

3.1 Inleiding 

Ten aanvang beklemtoon waarnemende regter Tlaletsi (parr.1–2) dat daar min dinge is wat 

belangriker vir vroue is as om vry te wees van die bedreiging van seksuele geweld. Tog is die 

skrikwekkende realiteit dat ons land vir baie lank reeds deur ’n plaag van geslagsgebaseerde 

geweld geteister word wat in min ander lande in die wêreld voorkom (sien ook Neethling 

2021:172). In hierdie verband verwys die hof na Tshabalala v S; Ntuli v S 2020 5 SA 1 (KH) 

par. 61 waar verklaar word: 

Hardly a day passes without any incident of gender-based violence being reported. This 

scourge has reached alarming proportions. It is sad and a bad reflection of our society 

that 25 years into our constitutional democracy, underpinned by a Bill of Rights, which 

places a premium on the right to equality and the right to human dignity, we are still 

grappling with what is a scourge in our nation. 

Regter Tlaletsi (par. 3) vervolg dat die staat (waarvan die SAPD in hierdie verband een van die 

belangrikste agentskappe is) ’n plig het om veral vroue en kinders teen alle vorme van 

geslagsgebaseerde geweld te beskerm en redelike stappe moet doen om sodanige geweld te 

voorkom. Die huidige saak gaan juis oor die vraag of die SAPD in die uitvoering van sy pligte 

in die omstandighede inderdaad redelike en voldoende stappe gedoen het om die aantasting 

van K se regte te verhinder. Na die afhandeling van voorafgaande aangeleenthede, fokus die 

hof (parr. 69 e.v.) op die meriete van K se eis en ondersoek of dit voldoen aan die deliks-

elemente nalatigheid, kousaliteit en onregmatigheid. 

3.2 Nalatigheid 

Betreffende nalatigheid ten aansien van die polisie se soektog na K, pas die hof (parr. 70–1) in 

navolging van Mashongwa (parr. 40–1; en soos die Hoogste Hof van Appèl hier bo) die toets 

met betrekking tot staatsorgane (inbegrepe die SAPD) toe: 

Crucial to this inquiry is the reasonableness of the steps taken. However, it must be 

emphasised that owing to the fact that [the SAPS] is an organ of state, the standard is 

not that of a reasonable person but a reasonable organ of state. Organs of state are in a 

position that is markedly different from that of an individual. Therefore, it does not 

follow that what is seen to be reasonable from an individual’s point of view must also 

be reasonable in the context of organs of state. 

Die standaard wat toegepas moet word, is dus nie dié van die redelike persoon nie maar dié 

van die redelike staatsorgaan. Hierdie benadering is soortgelyk aan dié wat as gevestigde reg 

op die huidige gebied aanvaar word, te wete dié van die redelike polisiebeampte in dieselfde 

posisie as die betrokke lid van die SAPD, en nie dié van die redelike gewone persoon nie  

(sien bv. Minister of Safety and Security v Carmichele 2004 3 SA 305 (HHA) 325–7; Van 

Duivenboden 448; Ntamo v Minister of Safety and Security 2001 1 SA 830 (TkH) 838–9; sien 

ook Neethling 2005:587; Neethling en Potgieter 2020:174 vn. 127). Daar word van die redelike 

staatsorgaan verwag om redelike stappe te doen om die regte in die Handves van Regte te 

beskerm en in hierdie verband is die beskikbaarheid van hulpbronne ’n belangrike faktor om 

in ag te neem (Mashongwa par. 41). 

Regter Tlaletsi (parr. 72–81) stem saam met die Hooggeregshof dat die polisie nalatig was 

weens hul versuim om aanvanklik ’n basiese soektog te voet te doen. Dit geld ook die polisieman 

wat met sy hond in die area rondgery het maar nie die duine waar K gevange gehou is, 

ondersoek het nie, en ook die beampte wat versuim het om die helikopter opdrag te gee om oor 

daardie plek te vlieg. Indien hierdie stappe gedoen is, kon K waarskynlik baie vroeër gevind 

gewees het as wat die geval was en kon dit haar baie verdere trauma gespaar het. Hy (par. 74) 

verklaar: 

If the SAPS are not required to act promptly and respond with appropriate seriousness, 

as they failed to do in this case, then the obligation upon them to protect the public and 

ensure the safety and security of vulnerable persons becomes hollow and meaningless. 

Daar word van SAPD-beamptes verwag om hul beskikbare hulpbronne in te span met die vereiste 

mate van toewyding, sorg en vaardigheid wat redelikerwys van beamptes in die omstandighede 

verwag word. Aangesien dit nie hier gebeur het nie, het die Hoogste Hof van Appèl fouteer 

met sy beslissing dat die optrede van die SAPD met betrekking tot die soektog nie nalatig  

was nie bloot omrede hulle al die hulpbronne tot hul beskikking gemobiliseer het. Soos regter 

Tlaletsi (par. 81) egter opmerk: “in the circumstances, it is not the type of the resources that 

were made available, but how they were used to conduct the search and rescue mission that is 

important”. 

Die hof (parr. 82–96) stem ook saam met die Hooggeregshof dat die verdere ondersoek van 

die polisie na die verkragting nalatig uitgevoer is, hoofsaaklik om twee redes. Eerstens moes 

die polisie, soos ’n redelike polisiebeampte sou doen, die sogenaamde “bush dwellers” wat in 

die omgewing gebly het, in hul soeke na moontlike verdagtes terwyl die misdaad nog vars was, 

die oggend na die verkragting so gou moontlik aangekeer en ondervra het. Tweedens moes die 

polisie, welwetend dat die area waar K se voertuig geparkeer was, gedek word deur CCTV-

kameras, onmiddellik planne beraam het om die video-opnames in die hande te kry en te bekyk 

vir moontlike leidrade. In beide gevalle het die polisie nie behoorlik opgetree nie en boonop 

was hul ondersoeke “riddled with material flaws”. Regter Tlaletsi (par. 86) verklaar: 

For these reasons, the police investigation was negligent. The police failed to take 

reasonable measures which were available to them in the circumstances. They 

furthermore failed to act promptly and expeditiously so as to follow up on any available 

leads. The investigation was not deficient because it failed to result in a successful 

prosecution of the applicant’s perpetrators, but because the methodology was flawed; 

the police failed to act diligently and with the skill required of them by the Constitution. 

Die hof (parr. 87–97) verwys ook na internasionale verdrae, met inbegrip van die Convention 

on the Elimination of All Forms of Discrimination against Women, wat ’n hoë standaard van 

professionele gedrag by polisie verg, onder andere dat die polisie onverwyld en met bekwame 

spoed moet optree. Hierdie benadering is baie meer veeleisend as die relatief ontspanne 

benadering van die Hoogste Hof van Appèl ten aansien van die huidige aangeleentheid. Soos 

vroeër gestel, het dié hof bevind dat bloot omdat die polisie alle beskikbare hulpbronne 

gemobiliseer het, hulle hul grondwetlike verpligtinge nagekom het. Volgens regter Tlaletsi is 

die strenger standaard van die internasionale reg egter meer in ooreenstemming met die 

positiewe verpligting om geslagsgebaseerde geweld te beveg wat deur die Konstitusionele Hof 

in Carmichele daargestel is. Hy (par. 95) kom tot die volgende slotsom: 

Therefore, the police are under a duty to act promptly and expeditiously, and they  

must furthermore take all reasonable measures which are available to them in the 

circumstances. It is not sufficient that they mobilise the resources at hand; they must 

also deploy those resources diligently and effectively. They must act with haste,  

they must take appropriate steps to secure the available evidence, including eyewitness 

accounts, potential leads and suspects, and they must subject relevant evidence to 

forensic analysis. They must never act in a cavalier manner or display indifference to 

the plight of women in the position of the applicant. 

3.3 Kousaliteit 

Vervolgens fokus die hof (parr. 97 e.v.) op die vraag of die nalatige optrede van die SAPD die 

feitelike en juridiese oorsaak van die K se nadeel was. Wat feitelike kousaliteit betref, verwys 

regter Tlaletsi (par. 99) na Lee (par. 56) waar die hof beklemtoon dat die “but for”-toets immer 

soepel is en “does not require proof equivalent to a control sample in a scientific investigation”. 

Indien dit wel vereis sou word, sou dit tot die onaanvaarbare situasie lei dat dit feitlik onmoontlik 

sou wees vir oorlewendes van geslagsgebaseerde geweld om die polisie aanspreeklik te hou 

vir die sekondêre trauma wat hulle verduur weens enige nalatigheid aan die kant van die polisie. 

Die regter (par. 109) verklaar dat die toets vir kousaliteit is of, “but for” die nalatige optrede 

van die polisie, K nadeel sou gely het. Volgens hom bevestig die deskundige getuienis dat die 

lates van die SAPD in casu materieel bygedra het tot K se nadeel. Hy verwys dan na Van 

Duivenboden (par. 26) (sien ook Lee par. 41) waar die hof verklaar: 

[A] plaintiff is not required to establish a causal link with certainty, but only to establish 

that the wrongful conduct was probably a cause of the loss, which calls for a sensible 

retrospective analysis of what would probably have occurred, based upon the evidence 

and what can be expected to occur in the ordinary course of human affairs rather than 

metaphysics. 

Wat die hof te doen staan, is om sy bes te doen met die getuienis wat voorhande is en dan 

kousaliteit te bepaal deur ’n afweging daarvan waar gesonde verstand die deurslag moet  

gee. In hierdie opsig het die Hoogste Hof van Appèl dus fouteer deur te bevind dat geen 

kwantifiseerbare psigiatriese verlies spesifiek daaraan toegeskryf kan word indien K vroeër 

gevind sou word nie. Die deskundiges was dit egter eens dat “the [applicant]’s subjective 

experience of the quality of the SAPS investigation contributes to, maintains and aggravates 

the psychiatric illness” (par. 111). Op grond hiervan is regter Tlaletsi (par. 112) tevrede “that 

the negligent omissions of the SAPS, outlined above, made a material contribution to the 

applicant’s psychopathology and were therefore a factual cause of the harm she suffered. As 

the High Court correctly found, it is not necessary to scientifically quantify the measure of 

damage suffered as a result of the negligent search and investigation”. 

Met betrekking tot juridiese oorsaaklikheid volg die hof (parr. 113–4) die benadering van die 

Konstitusionele Hof in Mashongwa (par. 68), te wete dat deliktuele aanspreeklikheid nie 

onbegrens kan wees nie maar beperk moet word. Die toerekening van aanspreeklikheid hang 

daarvan af of die skadelike gedrag te ver verwyder van die gevolg is, dan wel of dit nou genoeg 

daarmee verbind is. In laasgenoemde verband behoort aanspreeklikheid net aan die dader 

toegereken te word indien beleidsoorwegings gegrond op die norme en waardes van die 

Grondwet asook geregtigheid op die redelikheid daarvan dui om aanspreeklikheid aan die 

dader toe te reken. Toegepas op die feite in casu, bevind regter Tlaletsi (par. 114) dat daar ’n 

genoegsame noue verband tussen die nalatige optrede van die polisie en K se trauma was en 

dat dit bygevolg nie te ver verwyderd was om deliktuele aanspreeklikheid te vestig nie. Hierdie 

slotsom word gesteun deur die beleidsoorweging dat die Konstitusionele Hof hom al baie sterk 

daarvoor uitgespreek het dat alle sektore van die samelewing die plaag van geslagsgebaseerde 

geweld moet bestry. 

Hieruit blyk duidelik dat die hof die nou reeds gevestigde soepel benadering tot juridiese 

kousaliteit volg (sien hieroor o.a. S v Mokgethi 1990 1 SA 32 (A) 40–1; Smit v Abrahams 1994 

4 SA 1 (A) 15; en in die algemeen Neethling en Potgieter 2020:233 e.v.; Loubser en Midgley 

2017:125–8; Van der Walt en Midgley 2016:286-7; Fagan 2019:339 e.v.). In Premier of the 

Western Cape Province v Loots NO[2011] JOL 27067 (HHA) par. 17 (sien Potgieter 2017:975 

e.v. vir ’n bespreking van hierdie beslissing) word verklaar: 

In accordance with the flexible test, issues of remoteness are ultimately determined by 

broad policy considerations as to whether right-minded people, including judges, would 

regard the imposition of liability on the defendant for the consequences concerned as 

reasonable and fair. 

Die bestaande juridiese kousaliteitsmaatstawwe (soos “direct consequences” en redelike 

voorsienbaarheid) kan nietemin wel ’n bykomende rol by die bepaling van juridiese kousaliteit 

speel. In hierdie verband is dit interessant om daarop te let dat die hof in K, nieteenstaande die 

feit dat die respondente (par. 113) aangevoer het “that the officers could not reasonably have 

foreseen that their omissions would have resulted in the applicant’s trauma”, glad nie na die 

toepaslikheid van redelike voorsienbaarheid as juridiese kousaliteitsmaatstaf verwys nie. Dit 

kom heeltemal tereg voor aangesien die toepassing daarvan kon lei tot die onbillike resultaat 

dat juridiese kousaliteit (en deliktuele aanspreeklikheid) dan afwesig sou wees. Hierdie 

standpunt word bevestig in Cape Empowerment Trust Limited v Fisher Hoffman Sithole 2013 

5 SA 183 (HHA) 198 waar die hof verklaar dat die soepel benadering die effek kan hê dat “if 

the application of any or all of the known criteria should lead to a result which is untenable, 

legal causation will not be found”. Dit beteken oënskynlik dat selfs waar daar bevind word dat 

’n nadeel ’n redelik onvoorsienbare gevolg van die handeling was (soos die respondente in  

K beweer), soepelheid die hof in staat sou kon stel om aanspreeklikheid te erken indien die 

resultaat so onregverdig of onbillik sou blyk te wees dat dit as onhoudbaar beskou kan word 

(vgl. Neethling en Potgieter 2020:236; sien veral Potgieter 2017:975 e.v. oor deliktuele 

aanspreeklikheid vir onvoorsienbare gevolge van nalatige optrede). 

3.4 Onregmatigheid 

Ten einde die kwessie van onregmatigheid te beredder, behandel regter Tlaletsi (parr. 115 e.v.) 

eerstens die vraag of die SAPD ’n regsplig teenoor K verbreek het. Volgens hom (par. 117) 

hang die vraag of ’n nalatige late of versuim onregmatig is, van die regsoortuiging van die 

gemeenskap soos toegelig deur grondwetlike waardes af. Wesentlik word hier gevra na die 

redelikheid om die verweerder aanspreeklik te stel. Dit is verblydend dat die hof die 

tradisionele boni mores-toets vir onregmatigheid en die nuwe toets as die redelikheid om die 

verweerder aanspreeklik te stel as ’t ware onder dieselfde sambreel benut om onregmatigheid 

te bepaal. Hierdie harmonieuse vervlegting van die twee toetse word reeds in ’n hele aantal 

beslissings van die Konstitusionele Hof toegepas (sien bv. Loureiro v Imvula Quality 

Protection (Pty) Ltd 2014 3 SA 394 (KH) 410; Country Cloud Trading CC v MEC, Department 

of Infrastructure Development, Gauteng 2015 1 SA 1 (KH) par. 21; H v Fetal Assessment 

Centre 2015 2 SA 193 (KH) 216; Oppelt v Head: Health, Department of Health Provincial 

Administration: Western Cape 2016 1 SA 325 (KH) 343–4; sien vir besonderhede Neethling 

en Potgieter 2017:97 e.v.; Neethling en Potgieter 2020:102–6). Voorts verklaar hy (par. 117) 

dat die beklemtoning in Carmichele v Minister of Safety and Security (Centre for Applied Legal 

Studies Intervening) 2001 4 SA 938 (KH) par. 62 van die verpligting van die SAPD om 

doeltreffende stappe te doen om alle vorme van geslagsgebaseerde diskriminasie uit te roei, ’n 

relevante oorweging by die vraag na onregmatigheid is. Hy vervolg: 

That gender-based violence constitutes one of the most pernicious and systematic forms 

of discrimination against women in our society is beyond dispute. Gender-based violence 

sustains women’s subordination in society and imperils the constitutional values of 

human dignity, freedom, substantive equality, and the establishment of a non-sexist 

society. 

Om geslagsgebaseerde geweld te voorkom, is volgens die hof (par. 122) ’n openbare beleids-

oorweging. Dit is ten onregte nie deur die Hoogste Hof van Appèl in ag geneem by sy 

beoordeling van onregmatigheid nie. 

Die hof (par. 118) is van oordeel dat die SAPD sy statutêre en grondwetlike pligte teenoor K 

verbreek het. Die versuim om die pligte na te kom, was nie gering nie maar “serious and 

significant” en moet daarom gedingsvatbaar wees. Hierdie benadering word ondersteun deur 

die Engelse Supreme Court in Commissioner of Police of the Metropolis v DSD [2018] UKSC 

11 (DSD) wat die belangrikheid beklemtoon van die positiewe verpligting wat op die polisie 

rus om die publiek te beskerm teen benadeling en die aantasting van hul regte ingevolge die 

Europese Konvensie. Hierby sluit die beslissing van die Hoogste Hof van Appèl in Van 

Duivenboden parr. 19, 44 ook aan waar uitgewys word dat die staat ’n positiewe verpligting 

het om die regte in die Handves van Regte te respekteer, beskerm, bevorder en verwesenlik. 

Regter Tlaletsi (par. 120) besluit gevolglik: “As such, the imposition of liability could rather 

be seen as an accountability enhancing measure.” 

Hierteenoor het die respondent (par. 116) aangevoer dat die oplegging van aanspreeklikheid 

op die SAPD in hierdie omstandighede ’n dempende effek op die uitvoering van hul pligte sou 

hê aangesien enige fout tydens ’n soektog of ondersoek, hoe gering ook al, tot aanspreeklikheid 

sou lei. Die hof (par. 121) stem egter nie saam nie. Soos die Hooggeregshof is regter Tlaletsi 

van mening dat om die polisie nie aanspreeklik te hou nie, eerder ’n dempende effek sal hê op 

die vermoë van oorlewendes van geslagsgebaseerde geweld om hul regte te laat geld en die 

SAPD aanspreeklik te hou vir enige sekondêre veronregting wat dit veroorsaak het. Anders as 

wat die Hoogste Hof van Appèl (parr. 54–5) te kenne gee, sal die “imposition of liability in 

these circumstances … also not open the floodgates, because any potential applicant would 

still have to satisfy all the elements of delictual liability, and this would be dependent on the 

facts of each case”. Maar meer nog (par. 122), om die SAPD verantwoordbaar te hou vir hul 

benede-standaard-soeke en -ondersoek, kan net die doeltreffendheid en kwaliteit van hul werk 

verbeter, en die publiek se vertroue in hul vermoë om hul grondwetlike verpligtinge na te kom, 

vergroot. 

Op grond van al die bostaande oorwegings, beslis regter Tlaletsi (par. 123) dat die SAPD 

onregmatig opgetree het. 

3.5 Slotsom 

Die appèl van K teen die beslissing van die Hoogste Hof van Appèl slaag dus en die beslissing 

van die Hooggeregshof word in beginsel bekragtig. Die beslissing van die Konstitusionele  

Hof verdien instemming.1 Die weldeurdagte, goedberedeneerde en oortuigende uitspraak stel 

duidelike riglyne in ons grondwetlike bedeling daar vir die aanspreeklikheid van die SAPD 

weens nalatige ondersoeke na verkragting. 

  

4. Samevatting 

Samevattend kan verklaar word dat die Hooggeregshof, die Hoogste Hof van Appèl en die 

Konstitusionele Hof bevestig dat ten einde te slaag, K al vyf elemente van ’n delik moet  

bewys, te wete die handeling, onregmatigheid, nalatigheid, kousaliteit en nadeel. Vir huidige 

doeleindes is op onregmatigheid, nalatigheid en kousaliteit gefokus. Al die beslissings word 

ingelei deur eers vas te stel of die polisie nalatig opgetree het omdat dit die gerieflikste was om 

dit so te doen. Nalatigheid word deur middel van die redelike polisiebeampte in die verhoorhof 

en die redelike staatsorgaan in die appèlhof en die Konstitusionele Hof toegepas. Daar word 

aan die hand gedoen dat alhoewel hierdie beskrywings verskil, hulle dieselfde standaard van 

die redelike polisiedeskundige weerspieël. Na ’n deeglike ondersoek van die feite en getuienis 

deur al drie howe kom hulle tot verskillende gevolgtrekkings – die verhoorhof en die 

Konstitusionele Hof bevind dat die polisie grof nalatig was, terwyl die appèlhof beslis dat die 

polisie redelik opgetree het. Aangesien nalatigheid volgens hierdie hof ontbreek het, was daar 

geen sprake van ’n delik nie en bygevolg geen aanspreeklikheid nie. Dit maak daarom geen sin 

dat dié hof voortgegaan het om ook die vraag na onregmatigheid te ondersoek nie. 

Betreffende onregmatigheid is die kernvraag of die polisie ’n regsplig gehad het om K se 

benadeling te voorkom. Die verhoorhof pas die tradisionele boni mores-toets toe en bevind dat 

die polisie wel bedoelde regsplig gehad het wat hulle verbreek en daarom onregmatig opgetree 

het. Daarenteen volg die Hoogste Hof van Appèl die omstrede nuwe benadering deur te vra na 

die redelikheid om die polisie aanspreeklik te stel. Dié hof bevind dat onregmatigheid ontbreek 

omrede die toestaan van die eis tot ’n veelvuldigheid van aksies kon lei wat beleidsgewys 

onaanvaarbaar sou wees weens die swaar las wat dit op die polisie kon plaas. Die 

Konstitusionele Hof het egter nie saamgestem nie. Die hof bevind, deur sowel die boni mores-

toets as die redelikheid om aanspreeklikheid te vestig-toets toe te pas, dat die SAPD onregmatig 

opgetree het, en wel om die volgende redes: die appèlhof het nie die grondwetlike plig om  

K teen geslagsgebaseerde geweld te beskerm, oorweeg nie; die SAPD het sy statutêre en 

grondwetlike verpligtinge teenoor K op ’n ernstige en beduidende wyse verbreek; die 

aanspreeklikstelling van die SAPD sou nie ’n dempende effek op die aktiwiteite van die polisie 

hê nie en ook nie die vloedsluise vir eise teen die polisie oopmaak nie aangesien elke eis steeds 

aan al die elemente van deliktuele aanspreeklikheid sou moes voldoen; om aanspreeklikheid te 

ontken, sou eerder ’n dempende effek op die vermoë van oorlewende slagoffers van geslags-

gebaseerde geweld hê om hul regte te vindikeer; laastens sou die aanspreeklikstelling van  

die polisie vir hul benede-standaard-soeke en -ondersoeke die doeltreffendheid en kwaliteit  

van hul werk verbeter, asook openbare vertroue verskerp in hul vermoë en verbintenis om hul 

grondwetlike verpligtinge na te kom. 

Met betrekking tot oorsaaklikheid pas die drie howe die conditio sine qua non-toets vir feitelike 

kousaliteit en die soepel toets vir juridiese kousaliteit toe en kom net soos by nalatigheid en 

onregmatigheid tot teenoorgestelde gevolgtrekkings. 

Soos gestel, verdien die oortuigende beslissing van die Konstitusionele Hof volle instemming. 

Eindnota 

1 Regters Theron en Majiedt het met die meerderheidsbeslissing van regter Tlaletsi 

saamgestem, maar bykomende redes vir die beslissing verskaf. Waarnemende regter Pillay, 

met wie regters Mogoeng en Jafta saamgestem het, het egter ’n afwykende uitspraak gelewer 

en bevind dat die SAPD se optrede nie onregmatig was nie. Weens ’n lengtebeperking word 

nie verder op hierdie uitsprake ingegaan nie. 

Abstract 

Notional input tax on second-hand fixed property: Too good to be true, or not good 

enough? 

While it might sound too good to be true, an input tax deduction may in certain circumstances 

be claimed even where no value-added tax (VAT) is paid. To prevent double taxation in respect 

of second-hand goods, a VAT vendor who purchases such goods without paying VAT may 

make a deduction of notional input tax of, generally speaking, the trapped VAT portion of its 

purchase price. As only its margin (namely the difference between its purchase and selling prices) 

will, effectively, be subject to VAT, this also ensures that VAT is levied only where value is 

added by a VAT vendor. However, the entitlement to a deduction of notional input tax has 

resulted in unacceptable VAT avoidance and evasion by way of the creation of artificial 

structures to qualify for the deduction or to fraudulently inflate the amount of the deduction. 

Although the incentive for such structures relating to fixed property has largely been eliminated 

by various VAT amendments, exploitation has also been experienced in respect of other 

second-hand goods. On the one hand, this raises the question whether the policy objectives are 

worth the inherent risk of non-compliance and the effort to protect the integrity of the VAT 

system and the fiscus. On the other hand, when a VAT vendor has to pay transfer duty, it is not 

allowed to take the transfer duty into account when calculating its notional input tax. The 

purpose of this note is to provide an overview of the circumstances when notional input tax 

may be claimed, to reflect on the policy objectives thereon, the exploitation thereof and the 

sanctions imposed to protect the fiscus, in order to evaluate whether the concession is too  

good to be actually true and, should it be justifiable, to call for an interpretation in line with  

the policy objectives and to submit that amendments should be introduced to ensure that the 

concession is good enough. 

1. Inleiding 

Net soms is iets wat te goed klink om waar te wees inderdaad waar, soos wanneer denkbeeldige 

insetbelasting (notional input tax) van die Suid-Afrikaanse Inkomstediens (SAID) verhaal kan 

word, selfs al is geen belasting op toegevoegde waarde (BTW) betaal nie. Denkbeeldige inset-

belasting is die geskatte BTW-koste wat in só ’n geval in die verkoopprys van tweedehandse 

goed vasgevang is en (in sekere gevalle) deur die koper, wat ’n BTW-ondernemer is, van die 

SAID verhaal kan word. 

Hierdie toegewing is hoofsaaklik daarop gemik om dubbelbelasting in die transaksieketting  

te voorkom (sien par. 2 hier onder), in ooreenstemming met internasionale belastingriglyne 

(sien Vatcom 1991:56; Explanatory Memorandum on the Taxation Laws Amendment Bill 

2011:128; OECD 2017:3, 10; Davis en Woolard 2018:33). Destyds, toe die oorskakeling van 

verkoopbelasting na BTW oorweeg is en geregverdig moes word, is groot gewag gemaak van 

die feit dat ’n BTW-stelsel beter as ’n verkoopbelastingstelsel vaar wat die uitskakeling van 

dubbelbelasting en die bekamping van belastingontduiking betref (Margo 1986:339–41; BTW-

bulletin 1990a:1; BTW-bulletin 1990b:1–3; Vatcom 1991:2). 

Kort na die instelling van BTW (op 30 September 1991) is die hoë verwagtinge oor BTW se 

vermoë om belastingontduiking te bekamp egter ’n gevoelige knou toegedien toe kansvatters 

die toegewing ten opsigte van denkbeeldige insetbelasting begin uitbuit (sien par. 3.1 hier onder 

vir ’n oorsig van tipiese gevalle wat voor die howe gedien het). Die BTW-koei is skaamteloos 

gemelk en die SAID (toe nog Binnelandse Inkomste) moes bontstaan om ’n strooptog op die 

staatskas te fnuik. Dit het meegebring dat die Wet op Belasting op Toegevoegde Waarde 89 

van 1991 (BTW-wet) deur die jare verskeie wysigings beleef het om gekunstelde en bedrieglike 

aansprake op die reg op denkbeeldige insetbelasting hok te slaan, veral wat die aankoop  

van tweedehandse vaste eiendom en goudprodukte betref. Die howe en die wetgewer moes 

terselfdertyd egter waak dat die beleidsdoelwit oor dubbelbelasting nie verwaarloos word weens 

die fokus op belastingontduiking (wat vir doeleindes van hierdie bydrae ook onaanvaarbare 

belastingvermyding insluit) nie. 

Die vraag is of ’n toegewing wat hom so maklik tot ongewenste voordele leen te goed is om 

waar te wees, en dus nie waar behoort te wees nie. Indien die toegewing wel regverdigbaar is, 

is die vraag of dit wel goed genoeg is om in die doel te slaag, veral waar die koper hereregte 

moet betaal. Die doel van hierdie bydrae is om ’n oorsig te bied van die reg op denkbeeldige 

insetbelasting, die uitbuiting daarvan en die maatreëls om die staatskas te beskerm, ten einde 

die bestaansreg van die toegewing te beoordeel, om die doeltreffendheid van denkbeeldige 

insetbelasting ten opsigte van die aankoop van tweedehandse vaste eiendom te oorweeg in die 

lig van die beleidsdoelwitte en om aanbevelings te maak. Aangesien die unieke omstandighede 

van ’n transaksie die BTW-gevolge daarvan bepaal, is hierdie oorsig nie bedoel om regsadvies 

daar te stel nie. 

 

2. Voorkoming van dubbelbelasting 

Die BTW-stelsel is ontwerp om dubbelbelasting en die invloed daarvan op inflasie te voorkom 

om sodoende ’n verbetering op die verkoopbelastingstelsel, wat vanaf 3 Julie 1978 tot 

29 September 1991 gegeld het (ingevolge die Verkoopbelastingwet 103 van 1978) te wees. Die 

heffing van verkoopbelasting het tot dubbelbelasting in die transaksieketting gelei, aangesien 

besighede nie ’n vrystelling op al hul aankope (soos kapitaalgoedere) kon kry nie en dan weer 

verkoopbelasting op hul pryse moes hef (Margo 1986:329, 332; VATCOM 1991:2). Tegnies 

is hierdie verskynsel kaskade van belasting, aangesien belasting nie twee maal gehef word  

nie, maar eerder op ’n prys wat reeds ’n belastingkoste insluit, gehef word (Margo 1986:332; 

VATCOM 1991:2; Davis en Woolard 2018:6; Botes 2016:363). Dubbelbelasting word egter 

algemeen (en in hierdie bydrae) gebruik ten opsigte van ’n transaksie waar BTW twee maal 

gehef word, asook ’n transaksieketting waar BTW op ’n BTW-koste gehef word. 

BTW word, in beginsel, op die verkoop van vaste eiendom of die konstruksie daarvan deur ’n 

BTW-ondernemer gehef. Dubbelbelasting word egter voorkom deurdat ’n BTW-ondernemer 

die BTW op die aankoop of konstruksie van die vaste eiendom, wat hy vir belasbare doeleindes 

verkry, op sy BTW-opgawe (die “VAT201 Vendor Declaration”) as insetbelasting van sy 

uitsetbelasting kan aftrek, naamlik die BTW wat hy op sy verkope hef (sien art. 16(1); Metcash 

Trading Ltd v Commissioner for SARS 2001 1 SA 1109 (KH) parr. 12–4). Waar ’n gastehuis-

eienaar (“Gasheer”), wat ’n gastehuis bedryf en as BTW-ondernemer geregistreer is, ’n huis 

van ’n ontwikkelaar, wat ook ’n BTW-ondernemer is, aankoop met die doel om die huis as ’n 

gastehuis in te rig, sal die Gasheer, indien hy aan alle vereistes in die BTW-wet voldoen, die 

BTW op die aankoop van die huis as insetbelasting van sy uitsetbelasting (ten opsigte van die 

verhuring van kamers) kan aftrek (sien Botes 2021b:par. 5.2). 

Verder, hoewel sowel BTW as hereregte op die aankoop van vaste eiendom gehef word, is die 

verkryging van vaste eiendom van hereregte vrygestel indien BTW op dieselfde transaksie gehef 

word (sien art. 9(15) Wet op Hereregte 40 van 1949; Franzsen en Van der Merwe 1996:701). 

Die doel van die vrystelling van hereregte is om dubbelbelasting te voorkom (SAID 2021:86). 

Indien BTW op die aankoop van die huis gehef word, hoef die Gasheer dus nie hereregte ook 

te betaal nie. Hierdie reël geld selfs al kan hy die BTW wat hy aan die verkoper betaal as 

insetbelasting aftrek. 

Indien ’n BTW-ondernemer egter vaste eiendom by ’n persoon wat nie ’n BTW-ondernemer 

is nie koop, is geen BTW op die aankoop betaalbaar nie. Daar is dus, op die oog af, geen BTW 

wat as insetbelasting afgetrek kan word nie. Aangesien die art. 9(15)-hereregtevrystelling nie 

geld nie, moet hy wel hereregte betaal (tensy een van die ander hereregtevrystellings geld). 

Hoewel dit vergesog kan wees dat ’n aftrekking van insetbelasting toegelaat word waar geen 

BTW betaal word nie, is die reg op ’n aftrekking van denkbeeldige insetbelasting ’n toegewing 

om die vasgevangde BTW-koste uit die transaksieketting te bevry. 

Gestel ’n Kunstenaar, ’n BTW-ondernemer wat haar gastehuis in die Suid-Kaap deels vir haar 

kunsgalery gebruik, besluit om haar besigheid na Kaapstad te skuif. Sy verkoop haar huis in 

2020 vir R3,5 miljoen (wat BTW van R456 522 insluit) aan A&A, wat by die see wil kom 

aftree. Die BTW-gevolge is soos volg: 

Gevolge Kunstenaar: Verkoper 

BTW-ondernemer 

A&A: Koper 

Nie BTW-ondernemer nie 

Uitsetbelasting R456 522  — 

Insetbelasting — Geen: Nie vir belasbare 

doeleindes gekoop nie 

Hereregte Geen: Betaalbaar deur koper Geen: Art. 9(15)-vrystelling 

BTW-koste Geen: A&A betaal die BTW R456 522  

Weens gesondheidsprobleme besluit A&A in 2022 om die huis te verkoop. Die Gasheer (die 

gastehuiseienaar) koop die huis vir R4,8 miljoen (effe onder die markwaarde) om dit as ’n 

gastehuis in te rig. Aangesien die verkoop van die huis deur A&A nie ’n belasbare lewering is 

nie, word geen BTW daarop gehef nie. Die BTW-gevolge is soos volg: 

Gevolge A&A: Verkoper 

Nie BTW-ondernemer nie 

Gasheer: Koper 

BTW-ondernemer 

Uitsetbelasting op verkoop Geen: Nie BTW-ondernemer 

nie 

— 

Hereregte — R344 000 

BTW-koste Verhaal ou BTW-koste van 

R456 522 as deel van 

verkoopprys  

Betaal ou BTW-koste van 

R456 522 as deel van koopprys 

Uitsetbelasting op verhuring — 15% BTW moet op vergoeding 

vir verblyf gehef word 

Indien BTW op die Gasheer se volle prys vir verblyf gehef word, lei dit tot dubbelbelasting, 

aangesien 15 persent BTW op ’n prys met ’n vasgevangde BTW-komponent gehef word. Hierdie 

beginsel geld ook waar die vergoeding geag word slegs 60 persent van die alomvattende prys 

vir die lewering van kommersiële huisvesting saam met huishoudelike goed en dienste vir ’n 

ononderbroke tydperk van meer as 28 dae te wees (sien art. 10(10)). 

Die besluit om BTW op die verkoop van tweedehandse goed te hef slegs wanneer die verkoper 

’n BTW-ondernemer is, het gepaardgegaan met die besluit om ’n aftrekking van die BTW wat 

voorheen deur die verkoper betaal is en as deel van sy verkoopprys verhaal word, toe te laat 

ten einde dubbelbelasting te voorkom (sien Margo 1986:329; Vatcom 1991:56–8; Verklarende 

Memorandum oor die Wetsontwerp op Belasting op Toegevoegde Waarde 1991:36 en 

Explanatory Memorandum on the Taxation Laws Amendment Bill 2011:128). 

’n BTW-ondernemer mag gevolglik ’n aftrekking van denkbeeldige insetbelasting doen ten 

opsigte van tweedehandse goed wat sedert 30 September 1991 aan hom verkoop is by wyse 

van ’n transaksie wat nie ’n belasbare lewering is nie, in die mate wat hy die tweedehandse 

goed vir belasbare doeleindes verkry, mits dit in Suid-Afrika geleë is en alle dokumentasie- en 

ander vereistes nagekom word (sien par. (b) “insetbelasting” art. 1(1), art. 16(2)(c), (3)(a)(ii), 

(b)(i); Stiglingh 2021:1123–4; Botes 2021:1 input tax-3–4C). Vir doeleindes van hierdie oorsig 

is tweedehandse goed “goed wat voorheen besit en gebruik is” (sien par. (a) “tweedehandse 

goed” art. 1(1)). Aangesien goed “vasgoed” insluit (sien art. 1(1)), kan vaste eiendom soos ’n 

huis ook tweedehandse goed wees. ’n Verkoop is ’n koop- en verkoopooreenkoms en enige 

transaksie of handeling wat tot die oorgang van eiendomsreg lei (sien art. 1(1)). Die verkoper 

moet ’n inwoner van die Republiek (sien art. 1(1)) wees, maar nie ’n buitelandse diplomaat  

of konsulêre sending wat diplomatieke verligting by wyse van ’n BTW-terugbetaling  

ontvang het nie (par. (b) “insetbelasting”). Die bedrag denkbeeldige insetbelasting word 

bereken as die belastingbreukdeel, naamlik 15/115, teen ’n BTW-koers van 15 persent (sien 

“belastingbreukdeel” art. 1(1)) van die minste van die koopprys en die ope markwaarde (sien 

par. (b) “insetbelasting” art. 1(1) en par. 4.1 hier onder), maar die aftrekking kan gedoen word 

slegs in die mate wat die koopprys reeds betaal is (sien par. 4.2 hier onder). 

Indien hierdie toegewing op die huis wat die Gasheer by A&A koop, toegepas word, kan die 

Gasheer ’n aftrekking van denkbeeldige insetbelasting maak. Die BTW-gevolge is soos volg: 

Gevolge A&A: Verkoper 

Nie BTW-ondernemer nie 

Gasheer: Koper 

BTW-ondernemer 

Uitsetbelasting op verkoop Geen: Nie BTW-ondernemer 

nie 

— 

Hereregte — R344 000 

BTW-koste Verhaal aankoopkoste, wat ou 

BTW-koste van R456 522 

insluit, in verkoopprys  

Betaal ou BTW-koste van 

R456 522 as deel van koopprys 

Denkbeeldige insetbelasting — R626 087 

(= R4,8m x 15/115) 

Uitsetbelasting op verhuring — 15% BTW moet op vergoeding 

vir verblyf gehef word; 
Ou BTW-koste nie meer deel 

van prys van verblyf nie 

Die beskikbaarheid van denkbeeldige insetbelasting besorg dus ’n finansiële voordeel vir  

die Gasheer. Soos hier bo genoem, het dit tot bedrieglike skemas om ongeoorloofde BTW-

voordele te verkry, aanleiding gegee. Die vraag of die toegewing dan wel regverdigbaar is, 

word vervolgens oorweeg. 

3. Bestaansreg van die toegewing 

Om die regverdigbaarheid van die toegewing te kan beoordeel, is ’n oorsig van die misbruik 

wat voorgekom het en die sanksies wat daarop gevolg het, eers nodig. 

3.1 Misbruik 

Die bedrag denkbeeldige insetbelasting is aanvanklik bereken as die belastingbreukdeel van 

die “bedrag betaal ten opsigte van enige vergoeding in geld gegee … vir die lewering” (maar 

beperk, in die geval van verbonde persone, tot die ope markwaarde), vir sover die tweede-

handse goed vir belasbare doeleindes verkry is; die aftrekking kon gedoen word slegs “vir 

sover betaling ten opsigte van daardie lewerings” reeds gedoen is (sien par. (b) “insetbelasting” 

art. 1 en art. 16(3)(a)(ii) van die oorspronklike BTW-wet in Staatskoerant 13307 van 12 Junie 

1991; Verklarende Memorandum oor die Wetsontwerp op Belasting op Toegevoegde Waarde 

1991:36). 

Kort voor lank het slinkse planne om ’n vinnige slag te slaan deur met denkbeeldige 

insetbelasting te konkel links en regs opgeduik. Allerlei kunsmatige strukture is geskep om 

valslik die indruk te wek dat betaling gedoen is, en dikwels selfs om opgejaagde (“inflated”) 

bedrae as denkbeeldige insetbelasting af te trek (sien Johannesburg Society of Advocates v 

Edeling 2019-3-29 saaknr. 326/2018 (HHA) parr. 4, 12, 28). Só, byvoorbeeld, is die promesse-

skema algemeen gebruik om betaling te bewerkstellig en die bedrag BTW wat afgetrek kan 

word, kunsmatig en onrealisties op te jaag. Die howe het met die SAID saamgestem dat dié 

strukture onaanvaarbare belastingvermyding daarstel (soos bedoel in art. 73; sien bv. Weybro 

Boerdery BK v Kommissaris van Binnelandse Inkomste 62 SATC 464 (T); ITC 1686 62 SATC 

433 (G); Datt 2017 par. 5.2). In Amor van Zyl Trust v Kommissaris van Binnelandse 

Inkomste1995 4 SA 1007 (T) het die Trust in Junie 1993 twee woonstelblokke gekoop. Die een 

woonstelblok, met ’n billike markwaarde van R1 750 000, is verkoop vir R17 614 864, 

betaalbaar deur middel van ’n promesse van R580 000 op 31 Julie 1993 en ’n promesse vir 

R17 034 864 betaalbaar op 15 April 2006. Die Trust het ’n terugbetaling van R3 705 685 ten 

opsigte van die twee woonstelblokke geëis. Hoewel dit aanvanklik aan die Trust uitbetaal is, 

het die SAID later die transaksie as ’n vermydingskema beskou en die Trust se bank opdrag 

gegee om nie die geld aan die Trust uit te betaal nie. Die aansoek vir die tersydestelling van 

dié opdrag is deur die Hof van die hand gewys (parr. 1009–10). In ’n ander geval het meneer 

Edeling, wat ’n lid van die Vrystaatse balie was, die promesseskema gebruik om sy huis in 

Bloemfontein, wat nie meer as R1 miljoen werd was nie, vir sowat R73 miljoen te verkoop 

(sien Society of Advocates of South Africa (Witwatersrand Division) v Edeling 1998 2 SA 852 

(W) par. 868). 

Die grondslag van dié skema was dat aangesien ’n promesse geld (sien art. 1(1)) is, die gee  

van ’n promesse ’n “bedrag betaal ten opsigte van enige vergoeding in geld” is, met die gevolg 

dat dit die vereiste betaling om vir denkbeeldige insetbelasting te kwalifiseer, daarstel (sien 

Edeling 1998 par. 867). Volgens regsmenings was die skema wettig en die gevoel was dat 

“(t)here is no room for considerations of equity or morality in matters relating to tax” (sien 

Edeling 2019 parr. 12, 28; sien ook Divaris:166 oor ’n bewering dat hierdie skemas onder 

advokate gewild was). In ander gevalle is lenings geskep of tjeks uitgeruil, sonder dat enige 

betaling werklik plaasvind, om voor te gee dat betaling gedoen is (sien ITC 1768 66 SATC 151 

(OK); ITC 1769 66 SATC 158 (G)). 

3.2 Sanksies 

As gevolg van die houding dat die strukture weens ’n skuiwergat in die BTW-wet onaantasbaar 

was, was daar ’n geskarrel om transaksies deurgevoer te kry vóór die wetgewer met 

wetswysigings vorendag kom (sien Edeling 1998 par. 868; Edeling 2019 parr. 16, 28, 32). 

Wetswysigings om dit duidelik te maak dat ’n aftrekking van denkbeeldige insetbelasting 

gedoen kan word slegs in die mate wat betaling van enige vergoeding wat die uitwerking het 

om ’n verpligting (hetsy dit reeds bestaan of eers in die toekoms sal ontstaan) wat op die 

koopprys betrekking het, te verminder of te vervul, gedoen is, het op 9 Julie 1993 in werking 

getree (artt. 22(a) en 30(a) Wysigingswet op Belastingwette 97 van 1993). Die doel was om te 

voorkom dat ’n aftrekking van denkbeeldige insetbelasting gedoen kan word waar betaling by 

wyse van, byvoorbeeld, ’n promesse, die kreditering van ’n leningsrekening of die uitruil van 

tjeks plaasvind (sien Explanatory Memorandum on the Taxation Laws Amendment Bill 

1993:14; SAID 1993). 

Aangesien die vindingryke transaksies en skemas om aftrekkings van groot bedrae denkbeeldige 

insetbelasting te bekom, voortgeduur het, veral by die verkoop van vaste eiendom, is verdere 

wysigings met ingang van 25 November 1994 aangebring (sien Explanatory Memorandum on 

the Taxation Laws Amendment Bill 1994:7–8). Die bedrag waarop die belastingbreukdeel 

toegepas word, is beperk tot die minste van die vergoeding en die ope markwaarde en die 

bedrag denkbeeldige insetbelasting is, in die geval van vaste eiendom, beperk tot die bedrag 

hereregte of (voormalige) seëlregte wat betaalbaar is of sou wees, was dit nie vir ’n vrystelling 

nie (sien art. 9(1)(c) Wysigingswet op Belastingwette 20 van 1994); die aftrekking kon nie 

gedoen word alvorens die hereregte of seëlregte betaal is nie (sien art. 16(a) Wysigingswet). 

Betaling van vergoeding “wat ’n verpligting … ten opsigte van of as gevolg van, hetsy 

regstreeks of onregstreeks, die koopprys … verminder of nakom” moes gedoen word voordat 

die aftrekking gedoen kon word, om te verseker dat waar ’n nuwe verpligting as gevolg van 

novasie geskep word, betaling wat daardie nuwe verpligting verminder of nakom, eers gedoen 

moet word (sien art. 16(a) Wysigingswet; Explanatory Memorandum on the Taxation Laws 

Amendment Bill 1994:22). Die goeie bedoelings om te verseker dat BTW op tweedehandse 

goed nie die juk van dubbelbelasting dra nie, moes gevolglik tweede viool speel weens die 

omvang van die bedrog en die uitbuiting van die toegewing. 

In 1996 word weer aan die betalingsvereiste getimmer, sodat die aftrekking vanaf 3 Julie 1996 

gedoen kan word slegs in die mate wat die betaling die “uitwerking het om ’n verpligting … 

wat op die koopprys vir daardie lewering betrekking het, te verminder of te vervul” (sien  

art. 23(1)(b) Wysigingswet op Belastingwette 37 van 1996). Hoewel dit as ’n blote tekstuele 

wysiging beskou word (sien Explanatory Memorandum on the Taxation Laws Amendment Bill 

1996:12), bring dit mee dat die betaling nie meer ’n verpligting ten opsigte van die koopprys 

nie, maar eerder ’n verpligting wat op die koopprys betrekking het, moet vervul (sien ook par. 

4.1.1 hier onder). 

Die beperking van die aftrekking tot die bedrag van die hereregte of seëlregte het vrugte 

afgewerp, want die aansporing om skyntransaksies aan te gaan, is uitgeskakel en die betalings-

vereiste is as oorbodig beskou (sien Explanatory Memorandum on the Taxation Laws 

Amendment Bill 1997:15–6). Vanaf 4 Julie 1997 kon denkbeeldige insetbelasting op tweede-

handse vaste eiendom dus afgetrek word wanneer die hereregte of seëlregte ten volle betaal is, 

selfs al is die koopprys nog nie betaal nie (sien art. 32(a) Wysigingswet op Belastingwette 27 

van 1997). 

Nadat al hierdie wysigings aangebring is om die oënskynlike leemtes in die BTW-wet te 

beredder, verklaar die Hoë Hof dat die promesseskema inderwaarheid nié op ’n skuiwergat in 

die BTW-wet kon steun nie: 

To us the fallacy seems clear: while a promissory note might constitute “money” in 

terms of the Act, the Act does not provide that the giving of a promissory note payable 

in the distant future constitutes payment. It is “money” that is widely defined, not 

“payment”. (Edeling 1998:par. 867) 

In 2011 word aangekondig dat die neksus tussen denkbeeldige insetbelasting en hereregte se 

dae getel is (sien Nasionale Tesourie 2011:192–3). Nasionale Tesourie gee toe dat, hoewel die 

hereregteplafon belastingvermyding voorkom, dit onbillik is aangesien die BTW-ondernemer 

nie ten volle vir die BTW wat waarskynlik deel van die koopprys uitmaak, vergoed word nie 

en denkbeeldige insetbelasting, weens inflasieaanpassings van die hereregtedrempel, nie ten 

opsigte van eiendom waarop geen hereregte betaalbaar is nie, afgetrek kan word nie (sien 

Explanatory Memorandum on the Taxation Laws Amendment Bill 2011:128). Die beperking 

van denkbeeldige insetbelasting tot die bedrag hereregte of seëlregte en die vereiste dat  

die hereregte of seëlregte eers betaal moet word, word gevolglik vanaf 10 Januarie 2012 

geskrap; die betalingsvereiste keer egter terug en die kooptransaksie moet eers afgehandel wees 

voordat die aftrekking gedoen kan word (sien art. 129(1)(c) en art. 137(1)(b) Wysigingswet  

op Belastingwette 24 van 2011). Oplaas is die ewewig tussen die bekamping van belasting-

ontduiking en die voorkoming van dubbelbelasting weer herstel. 

Weens meneer Edeling se aandeel in die promesseskema is sy naam van die rol van advokate 

geskrap (Edeling 1998: par. 899). Die Hoogste Hof van Appèl bevind later dat hy nie ’n geskikte 

en gepaste persoon vir die professie is nie omdat hy vasbeslote is dat sy BTW-skema wettig 

was, en dié uitkyk nie strook met die etiese waardes van die professie nie (Edeling 2019:  

par. 36). 

3.3 Ontleding 

Hoewel die dryfveer vir ongewenste skemas om bedrieglike aftrekkings van denkbeeldige 

insetbelasting by die aankoop van tweedehandse vaste eiendom te bewerkstellig, klaarblyklik 

ná al die wetswysigings uitgeskakel is, is die ongewenste gevolge van die goedbedoelde 

toegewing nie net by hierdie aankope ervaar nie. Groot verliese is ook weens bedrog met die 

aftrekking van denkbeeldige insetbelasting op goudprodukte gely, soos waar ’n aftrekking 

gedoen is ten opsigte van tweedehandse goue juweliersware (wat vir die aftrekking kwalifiseer) 

wat saam met goue munte en goud wat onwettig bekom is (en nie vir die aftrekking kwalifiseer 

nie) gesmelt is (sien t.o.v. wetswysigings om die bedrog te verhoed, Explanatory Memorandum 

on the Taxation Laws Amendment Bill 2014:64; Explanatory Memorandum on the Taxation 

Laws Amendment Bill 17B of 2016:75; amaBhungane 2022; Explanatory Memorandum to 

regulations on the domestic reverse charge relating to valuable metal, 13 Junie 2022:3). Kan 

’n maatreël sinvol wees wat toelaat dat belasting, wat aan die een kant met groot moeite en 

koste deur die SAID geïn word, aan die ander kant weggegee word sonder dat dit aan ’n bedrag 

BTW wat werklik betaal is, gekoppel kan word, veral waar dit tot belastingontduiking 

aanleiding gee? 

Hoewel die voorkoming van dubbelbelasting ’n beleidsdoelwit is, is dubbelbelasting in die 

transaksieketting allermins tot tweedehandse goed beperk. Dit kom immers dikwels doelbewus 

voor, soos waar ’n insetbelastingaftrekking vir ’n motor of onthaal geweier word (sien art. 

17(2)(a) en (c)), waar vrygestelde dienste deur ’n BTW-ondernemer verkry word, soos waar 

die BTW wat ’n bank nie as insetbelasting kan aftrek nie, as deel van bankkoste verhaal  

word (sien ook Davis en Woolard 2018:30), of waar ’n verkoper wat nie as BTW-ondernemer 

geregistreer is nie, deel van die transaksieketting is. Verder, ’n eng benadering tot die 

omstandighede wanneer goed of dienste vir belasbare doeleindes verkry word en die BTW 

daarop as insetbelasting kwalifiseer (sien bv. Consol Glass (Pty) Ltd v Commissioner for SARS 

2020–12–18 saaknr. 1010/19 (HHA) par. 40), bring ook dubbelbelasting mee. In hierdie 

gevalle lei dubbelbelasting tot ’n uitbreiding van die belastingbasis en dus verhoogde BTW-

inkomste. Enige voordele wat ’n handelaar wat BTW op tweedehandse goed moet hef, kan kry 

om te voorkom dat sy besigheid ten gronde gaan, is uiteraard lofwaardig, solank die 

belastingdoelwitte betreffende billikheid, gelykheid en neutraliteit nie uit die oog verloor word 

wanneer ’n spesiale vergunning vir tweedehandse goed verleen word nie (sien Vatcom 1991:5–

7; Smith 2003 [1776]:1043–4). Waarom dan die ontsag vir ’n beleidsdoelwit wat nie die SAID 

en die staatskas bevoordeel nie? 

Die sensitiwiteit oor BTW en die tweedehandse mark het reeds in die verkoopbelastingera 

ontstaan (sien Margo 1986:329). Toe besluit is dat BTW op die lewering van tweedehandse 

goed deur ’n BTW-ondernemer gehef moet word, is aanvaar dat ’n aftrekking toegelaat moet 

word vir die BTW wat in die koste van die goed vasgevang is, ten einde te verseker dat 

handelaars in tweedehandse goed nie weens prysstygings, as gevolg van dubbelbelasting 

ondergang in die gesig staar nie (sien Vatcom 1991:56–8; Verklarende Memorandum oor die 

Wetsontwerp op Belasting op Toegevoegde Waarde 1991:36). 

Derhalwe, al is daar ook dubbelbelasting op ander terreine, al moet SAID-hulpbronne aangewend 

word om die risiko van belastingbedrog te bestuur en al moet die wetgewer telkens ingryp om 

’n stokkie daarvoor te steek, is die bestaansreg van denkbeeldige insetbelasting verskans in die 

beleidsbesluite wat meer as 30 jaar gelede hieroor geneem is. 

  

4. Doeltreffendheid van die toegewing 

In die veronderstelling dat denkbeeldige insetbelasting wel regverdigbaar is, is die vraag of die 

omvang van die toegewing nie te wyd is, of nie genoegsaam is om aan die doelwitte daarvan 

te voldoen nie. Die bedrag wat afgetrek kan word en die vereistes wat nagekom moet word 

voordat dit afgetrek kan word, word vervolgens onder die loep geneem. 

4.1 Bedrag van denkbeeldige insetbelasting 

Die bedrag denkbeeldige insetbelasting wat afgetrek mag word, is die “belastingbreukdeel … 

van die minste van enige vergoeding in geld gegee deur die ondernemer vir of die ope mark-

waarde van die lewering” (par. (b) “insetbelasting” in art. 1(1)), maar slegs in die mate wat hy 

die tweedehandse goed vir belasbare doeleindes verkry. Die bedrae wat die vergoeding en die 

ope markwaarde van vaste eiendom daarstel, word hier onder oorweeg. 

4.1.1 Vergoeding  

Vir doeleindes van hierdie oorsig is vergoeding: 

enige betaling gemaak of gemaak te word (met inbegrip van … [BTW]), hetsy in geld of 

andersins, of enige handeling of toegewendheid, hetsy vrywillig of nie, ten opsigte van, 

in antwoord op, of as aansporing vir, die lewering van enige goed of dienste. (art. 1(1)) 

Die SAID het bevestig dat, hoewel die trefwydte van vergoeding baie wyd is, daar ’n genoegsame 

neksus tussen die lewering en ’n betaling moet wees voordat die betaling die vergoeding vir 

die lewering kan daarstel (Interpretasienota 70 (Uitgawe 2), par. 5.1.2). Hierdie benadering 

strook met dié in Nieu-Seeland ten opsigte van die uitleg van die woord “consideration”, 

waarop die omskrywing in die BTW-wet gebaseer is (sien art. 2(1) Goods and Services Tax 

Act 1985; Interpretation Statement IS3387:12–3). 

Hoewel dit gewoonlik duidelik is wat die vergoeding vir die verkoop van vaste eiendom is,  

kan onsekerheid ontstaan waar verdere betalings gedoen moet word. In die huidige konteks is 

die vraag of hereregte deel van die vergoeding uitmaak wat ten opsigte van, in antwoord op, of 

as aansporing vir ’n lewering betaal word. Hoewel die hereregte op die verkryging van eiendom 

nie aan die verkoper nie, maar aan die SAID betaal moet word, kan die verkoop weliswaar nie 

afgehandel word alvorens hereregte betaal is nie. Aangesien daar dus ongetwyfeld ’n neksus 

tussen die betaling van hereregte en die lewering van die vaste eiendom is, is die vraag of die 

neksus genoegsaam is vir hereregte om by die berekening van denkbeeldige insetbelasting as 

deel van die vergoeding te kwalifiseer. 

Wanneer die bedrag hereregte wat op die verkryging van eiendom betaalbaar is, bereken word, 

word die hereregte wat betaal moet word uitdruklik van die vergoeding vir die eiendom uitgesluit 

(sien art. 7(a) Wet op Hereregte). Kan aanvaar word dat, aangesien hereregte nie insgelyks  

vir BTW-doeleindes van vergoeding uitgesluit word nie, die doel van die BTW-wet is dat 

hereregte wel by die berekening van vergoeding in ag geneem word? 

Die SAID is van mening dat ’n aftrekking van denkbeeldige insetbelasting nie op hereregte 

toegelaat word nie. Hierdie benadering is algemeen aanvaar (sien Moodaley 2020:3; Moodaley 

2021:3; Botes 2021:1 consideration–3) totdat die Belastinghof (Kaapstad) daaroor uitsluitsel 

moes gee in VAT 1857 (op 25 Februarie 2020). Waarnemende regter Sievers, wat die uitspraak 

van die Belastinghof lewer, is egter van mening dat die koper wel hereregte in ag mag neem 

wanneer hy die bedrag van sy denkbeeldige insetbelasting bepaal (parr. 20–1). Die appellant, 

’n eiendomsontwikkelaar en BTW-ondernemer, het vyf eiendomme gekoop en moes hereregte 

aan die SAID betaal (aangesien BTW nie betaalbaar was nie). By die berekening van sy 

denkbeeldige insetbelasting het hy die hereregte by die vergoeding vir die tweedehandse 

eiendomme ingesluit (parr. 2–5), maar die SAID het nie saamgestem nie (par. 6). Voordat 

regter Sievers die vraag ondersoek of die woorde “enige vergoeding in geld gegee deur die 

ondernemer” die betaling van hereregte insluit, verwys hy (par. 7) na die feit dat die BTW-

stelsel, volgens die Konstitusionele Hof (sien Metcash par. 12), ’n belasting is op waarde wat 

toegevoeg word, dat BTW by elke stadium van die verspreidingsketting gehef en op die waarde 

wat by elke stadium toegevoeg word, bereken word, en dat die aftrekking van insetbelasting 

meebring dat die BTW-ondernemer “does not bear any VAT, with the total VAT burden to  

be borne by the final consumer”. Daarna som hy die beginsels van die uitleg van wette, soos 

uiteengesit in Natal Joint Municipal Pension Fund v Endumeni Municipality 2012 4 SA 593 

(HHA) parr. 17–26, soos volg op: 

Consideration must be given to the language used, the context in which it appears and 

the purpose of the provision. It is an objective process with a sensible meaning to be 

preferred to one with insensible or unbusinesslike results or one which would undermine 

the provision’s apparent purpose. Neither language nor context predominates. (VAT 

1857 par. 10) 

Hy beklemtoon dat die omskrywing van vergoeding enige betaling gemaak ten opsigte van die 

lewering van enige goed insluit (par. 12) en wys daarop dat ’n wye betekenis aan die woord 

“any” toegeskryf moet word en dat dit prima facie onbeperk is (par. 13). Hy verwys ook na die 

benadering in Nieu-Seeland dat “in respect of” aantoon dat daar ’n verbintenis of verwantskap 

tussen die lewering en die betaling moet wees (par. 14). Hoewel die SAID aanvoer dat dit  

hul praktyk is dat slegs die koopprys van die eiendom by die berekening van denkbeeldige 

insetbelasting by vaste eiendom in ag geneem word, wys regter Sievers daarop (met verwysing 

na Marshall v Commissioner for SARS 2019 6 SA 246 (KH) par. 10) dat die howe se taak  

is om wetgewing objektief, onafhanklik en in ooreenstemming met grondwetlike beginsels uit 

te lê en dat die SAID se praktyk dus “irreverent to the present enquiry” is (par. 16). Die 

Belastinghof bevind dat die wye omskrywing van vergoeding, wat enige betaling wat ten 

opsigte van die eiendomme gedoen is, insluit, ondubbelsinnig is en dat die duidelike taal wat 

gebruik word hereregte insluit (par. 20). Regter Sievers is tevrede dat hierdie gevolgtrekking 

“sensible and not unbusinesslike” is en “no violence to the context of the provision” 

teweegbring, aangesien die vrystelling van hereregte, wanneer ’n verkryging van eiendom aan 

BTW onderhewig is, daarop dui dat die wetgewer bedoel het om nie sowel BTW as hereregte 

op dieselfde lewering van vaste eiendom te hef nie (par. 21). Hy bevind ook dat hierdie uitleg 

bestaanbaar is met die verklaarde doel van die bepalings wat ’n aftrekking van denkbeeldige 

insetbelasting toelaat, want denkbeeldige insetbelasting ten opsigte van die verkryging van 

tweedehandse goed “is primarily based on the need to eliminate double VAT charges on the 

same value-added” (parr. 22–3). 

Nadat die SAID appèl teen die Belastinghof se uitspraak aangeteken het, het die ontwikkelaar 

onttrek en ’n kennisgewing van afstanddoening van die uitspraak is ten gunste van die SAID 

uitgereik (sien SAID 2020a). Hoewel dit nie die uitspraak ongedaan maak nie, het die SAID 

toe ’n bindende algemene beslissing uitgereik om te verklaar dat denkbeeldige insetbelasting 

nie op hereregte bereken mag word nie (Bindende algemene beslissing 57; Moodaley 2021:4). 

Volgens die SAID verwys vergoeding eintlik maar, eenvoudig gestel, na die koopprys wat die 

koper aan die verkoper moet betaal, selfs al dui die omskrywing op ’n wyer omvang ten einde 

enige betaling te dek (Bindende algemene beslissing 57, par. 3.1). Die SAID verklaar voorts 

dat aangesien die aftrekking van denkbeeldige insetbelasting gedoen kan word slegs in die  

mate wat ’n betaling van vergoeding ’n verpligting “wat op die koopprys vir daardie lewerings 

betrekking het” verminder of vervul, slegs ’n betaling wat as deel van die koopprys gedoen is, 

in ag geneem mag word by die berekening van die denkbeeldige insetbelasting (Bindende 

algemene beslissing 57, par. 4). Die SAID meen dus dat die koopprys betaal moet word, terwyl 

die BTW-wet ’n betaling van vergoeding wat ’n verpligting wat op die koopprys betrekking 

het, verminder of vervul, vereis. 

Hoewel ’n bindende algemene beslissing normaalweg die SAID bind, is belastingbetalers nie 

daaraan gebonde nie (tensy ’n uitsondering geld) (sien art. 82 Wet op Belastingadministrasie 

28 van 2011). Die beslissing laat egter geen twyfel oor die SAID se houding oor hierdie kwessie 

nie (sien ook Moodaley 2021:5), sonder om te verduidelik waarom die doelwit oor die voor-

koming van dubbelbelasting by tweedehandse goed nie hier geld nie. 

Dit is argumenteerbaar dat die SAID se uitleg van die BTW-wet ’n onbillike en onlogiese 

resultaat meebring aangesien koopprys nie in konteks gelees word nie en die redes vir en die 

historiese ontwikkeling van die betalingsvereiste, naamlik om belastingontduiking te voorkom, 

nie in ag geneem word nie (sien par. 3.2 hier bo). Hoewel waarnemende regter Sievers verwys 

na die Hoogste Hof van Appèl se stelling dat die uitleg van ’n wet nie “insensible or 

unbusinesslike results” moet hê nie (sien Endumeni par. 18), het die Hoogste Hof van Appèl 

ook verklaar dat waar die toepassing van oënskynlik duidelike taal tot ’n skreiende 

onredelikheid (“glaring absurdity”) sou lei, ’n hof ’n nouer of ’n wyer betekenis aan woorde 

kan heg (sien Endumeni parr. 25–6). Waar die bewoording bloot dubbelsinnig is, is die 

klaarblyklike doel en konteks van ’n bepaling belangrike riglyne vir die korrekte uitleg, en ’n 

uitleg “that leads to impractical, unbusinesslike or oppressive consequences or that will  

stultify the broader operation of the legislation” sal nie gevolg word nie (Endumeni par. 26). 

Om die betekenis van ’n woord in ’n wet vas te stel, moet die woord dus in konteks en teen  

die agtergrond van die doel van die bepaling oorweeg word. Hier kan die geskiedenis en 

agtergrond van die wetgewing nuttige agtergrond verskaf om enige onsekerheid op te klaar 

(sien Commissioner for SARS v United Manganese of Kalahari (Pty) Ltd 2020–3–25 saaknr. 

264/2019 (HHA) par. 8; Commissioner for SARS v Sasol Chevron Holdings Ltd 2022–4–22 

saaknr. 1044/2020 (HHA) par. 33). 

In die veronderstelling dat die uitskakeling van dubbelbelasting ’n ononderhandelbare beleids-

doelwit is, is dit argumenteerbaar dat, selfs al sou die SAID se siening dat hereregte nie deel 

van vergoeding is nie korrek wees, die SAID se uitleg op ’n letterlike uitleg van slegs sekere 

woorde, wat nie in konteks gelees word nie, gebaseer is en nie die doel van die BTW-wet en 

die geskiedenis en ontwikkeling van die betrokke bepalings in ag neem nie. Indien die Hoogste 

Hof van Appèl se riglyne wat, in effek, woordwysigende uitleg toelaat ten einde ’n anomalie 

te voorkom, toegepas word, bied dit verdere gesag vir die uitspraak in VAT 1857 dat hereregte 

deel van die vergoeding vir die tweedehandse goed is. 

4.1.2 Ope markwaarde 

Ten einde te bepaal of denkbeeldige insetbelasting wel op die vergoeding vir die lewering 

bereken kan word, moet die ope markwaarde van die lewering van die tweedehandse goed ook 

bepaal word, want die belastingbreukdeel moet op die kleinste bedrag toegepas word. 

Die ope markwaarde van ’n lewering is die vergoeding in geld wat die lewering gewoonlik sou 

haal indien dit in soortgelyke omstandighede op dieselfde datum in Suid-Afrika gelewer sou 

wees, synde ’n lewering wat vryelik tussen persone wat nie verbonde persone is nie plaasvind 

(art. 3(2)). Indien die ope markwaarde nie só vasgestel kan word nie, is dit die waarde wat ’n 

soortgelyke lewering gewoonlik in daardie omstandighede sou haal, of ’n objektiewe skatting 

van die vergoeding (art. 3(3) en (4)). Die vraag of hereregte by die vergoeding ingereken moet 

word of nie, ontstaan dus ook by die bepaling van die ope markwaarde van die lewering. 

Aangesien hereregte met betrekking tot die koopprys van die eiendom betaal moet word, is dit 

argumenteerbaar dat dit deel van die vergoeding is wat die lewering in soortgelyke omstandig-

hede sou haal en dus deel van die ope markwaarde uitmaak. 

https://doi.org/10.56273/1995-5928/2022/j19n2e7


LitNet Akademies           Jaargang 19, Nommer 2, 2022, ISSN 1995-5928  

https://doi.org/10.56273/1995-5928/2022/j19n2e7   
 

 504 

4.2 Die aftrekking  

Sedert 10 Januarie 2012 kan ’n BTW-ondernemer denkbeeldige insetbelasting op die aankoop 

van tweedehandse vaste eiendom aftrek slegs indien oordrag van die eiendom in sy naam in 

die akteskantoor geregistreer is of ’n gebruiksooreenkoms ten opsigte van ’n aandeleblokaandeel 

gesluit is (sien art. 16(3)(a)(ii)(bb)). Hierdie vereiste geld egter nie indien die BTW-ondernemer 

(ingevolge art. 15(2)) op die betalingsbasis, in plaas van die faktuurbasis, geregistreer is (SAID 

2020b:12; Botes 2021a:16-16F–G). 

Indien ’n BTW-ondernemer, volgens al die voorgenoemde vereistes, op ’n aftrekking van 

denkbeeldige insetbelasting geregtig is, mag hy die aftrekking in sy BTW-opgawe doen slegs 

in die mate wat betaling van enige vergoeding wat die uitwerking het om ’n verpligting (hetsy 

’n bestaande verpligting of een wat in die toekoms sal ontstaan) wat op die koopprys vir die 

lewering betrekking het, te verminder of te vervul, gedoen is (art. 16(3)(a)(ii)(aa)). Aangesien 

die betalingsvereiste weer sedert 10 Januarie 2012 geld, kan denkbeeldige insetbelasting nie 

afgetrek word nie waar die aankoop van die eiendom deur die verkoper gefinansier word,  

soos by wyse van promesses, die blote skep van leningsrekeninge of die uitruil van tjeks  

(sien Explanatory Memorandum on the Taxation Laws Amendment Bill 2011:128–9; Botes 

2016:217; Botes 2021a:16-16A–C). 

4.3 Ontleding 

4.3.1 Te veel van ’n goeie ding? 

Die vraag kan ontstaan waarom die BTW-wet so goedgunstig is om die berekening van 

denkbeeldige insetbelasting op die aankoopkoste van die BTW-ondernemer (die koper), in 

plaas van dié van die verkoper, wat voorheen nie insetbelasting kon eis nie, te baseer. ’n 

Aftrekking wat gebaseer is op die verkoper se BTW-koste ten opsigte van vaste eiendom  

sou immers (normaalweg) ’n kleiner bedrag denkbeeldige insetbelasting meebring wat die 

aansporing vir skemas sou verminder, terwyl dit steeds dubbelbelasting ten opsigte van 

tweedehandse goed voorkom. Hoewel ’n voorstel om die bedrag denkbeeldige insetbelasting 

tot die minste van die koopprys, die ope markwaarde, die munisipale waarde en die verkoper 

se BTW-inklusiewe koopprys en verbeteringe te beperk in 2011 oorweeg is (sien Nasionale 

Tesourie 2011:192–3), is só ’n wetswysiging nie aangebring nie.  

Die feit dat die koste of ope markwaarde wanneer die tweedehandse goed verkoop word, in 

teenstelling met toe dit aangekoop is, die grondslag van die aftrekking daarstel, bevestig dat 

die doel van die toegewing nie bloot is om dubbelbelasting uit te skakel nie. Deurdat die BTW-

ondernemer ’n aftrekking op sy aankoopkoste kan baseer, word verseker dat wanneer hy die 

goed later weer verkoop of dit gebruik om belasbare lewerings te doen, BTW slegs op die 

waarde wat deur hom toegevoeg is, gehef word. Dit strook met die beleidsbeginsel dat slegs 

waarde wat in die loop of ter bevordering van ’n BTW-onderneming toegevoeg word, aan 

BTW onderhewig moet wees (Vatcom 1990:56). Indien die bedrag denkbeeldige insetbelasting 

in die gastehuisvoorbeeld (sien par. 2 hier bo) op A&A se aankoopkoste van R3,5 miljoen 

bereken moes word, sou die Gasheer se denkbeeldige insetbelasting net R456 522 gewees het, 

wat R169 565 minder is as die denkbeeldige insetbelasting van R626 087 wat die Gasheer kan 

aftrek. Hierdie verskil is gelyk aan die belastingbreukdeel van die verskil tussen A&A se 

verkoop- en aankoopprys van die huis: [(R4,8m - R3,5m) x 15/115 = R169 565]. Dit bring mee 

dat indien die Gasheer nie die bedrag van R169 565 as denkbeeldige insetbelasting sou kon 

aftrek nie, die SAID BTW sou invorder op die waarde wat deur A&A, wat nie ’n BTW-

ondernemer is nie, toegevoeg word. 

Daar moet ook in gedagte gehou word dat hoewel die verkoopprys en markwaarde van die huis 

gestyg het en dus meebring dat die denkbeeldige insetbelasting hoër is as die bedrag BTW wat 

A&A betaal het, die prys en waarde van alle tweedehandse goed natuurlik nie altyd styg nie. 

Hoewel dit buite die omvang van hierdie bydrae val, moet dit natuurlik in gedagte gehou word 

dat die kapitalegroei van vaste eiendom aan kapitaalwinsbelasting of, indien die opbrengs van 

die verkoop nie ’n kapitaalwins daarstel nie, normale inkomstebelasting onderhewig kan wees 

(sien art. 26A en die Agtste Bylae van die Inkomstebelastingwet 58 van 1962). Verder, indien 

die Gasheer se aftrekking op A&A se koste bereken moes word, sou dit tot administratiewe en 

bewysregtelike probleme lei en ook beteken dat A&A se marge maklik bereken kan word. 

4.3.2 Te omslagtig en riskant? 

Aangesien die netto effek van die toegewing is dat BTW slegs op die BTW-ondernemer wat 

die tweedehandse goed koop en weer verkoop se marge gehef word, ontstaan die vraag waarom 

BTW nie bloot op daardie marge gehef word nie. Dit sou immers die risiko van bedrieglike 

aftrekkings van denkbeeldige insetbelasting uitskakel. 

Die staat het egter reeds voor die instelling van BTW besluit om die denkbeeldige-

insetbelastingmodel, wat ook in Nieu-Seeland toegepas word (sien art. 3A(3) Goods and Services 

Tax Act 1985) te volg, in plaas daarvan om net op die marge BTW te hef, wat sou meebring 

dat die verkoper se marge nie meer vertroulik is nie (sien Vatcom 1991:56–8; Verklarende 

Memorandum oor die Wetsontwerp op Belasting op Toegevoegde Waarde 1991:36). 

Indien BTW net op die marge gehef word, sal dit ook meebring dat ’n BTW-ondernemer soos 

die Gasheer wat nie die huis by A&A koop om weer te verkoop nie, maar om dit as gastehuis 

te gebruik, eers die BTW-voordeel kan geniet wanneer die huis later verkoop word. Aangesien 

die Gasheer dan intussen die vasgevangde BTW-koste moet dra, sal hy dit by wyse van 

verhoogde pryse probeer verhaal. 

4.3.3 Nie goed genoeg nie? 

Deurdat denkbeeldige insetbelasting op die minste van die vergoeding en die ope markwaarde 

bereken word, word voorkom dat die koopprys kunsmatig opgejaag word om ’n onbehoorlike 

aftrekking te bewerkstellig (sien Explanatory Memorandum on the Taxation Laws Amendment 

Bill 2011:128). Dieselfde beginsel geld dus of die partye verbonde persone (sien art. 1(1)) is 

of nie. Hoewel dit in sekere gevalle in ’n mate aan die doelwit om dubbelbelasting te voorkom 

en om BTW slegs op ’n BTW-ondernemer se toegevoegde waarde te hef, afbreuk kan doen, 

moet die suiwer beleidsdoelwitte in hierdie geval die knie effens buig voor die bedreiging van 

belastingontduiking. Insgelyks is die vereistes dat die aftrekking gedoen kan word slegs in die 

mate wat betaling van vergoeding reeds plaasgevind het en mits die verkoop van vaste eiendom 

afgehandel is, sinvolle teenvermydingsmaatreëls wat meebring dat ’n middeweg tussen die 

verskillende beleidsdoelwitte gevolg word. Laasgenoemde vereiste behoort egter ook te geld 

waar BTW op die betalingsbasis verantwoord word. 

Wat betref die SAID se houding dat hereregte van die vergoeding vir die tweedehandse vaste 

eiendom uitgesluit moet word, is hier bo (sien par. 4.1.1) aangevoer dat die uitlegriglyne van 

die Hoogste Hof van Appèl gesag bied vir waarnemende regter Sievers se uitspraak dat 

hereregte deel van die vergoeding is. Verder, hoewel die Belastinghof die doelwit rakende die 

voorkoming van dubbelbelasting oorweeg het, is die doelwit dat BTW slegs op die waarde wat 

deur ’n BTW-ondernemer toegevoeg word, gehef word, nie in die uitspraak oorweeg nie. 

Wanneer BTW (in effek) op die verskil tussen ’n BTW-ondernemer se koopprys en verkoopprys 

gehef word sonder om in ag te neem dat die styging in die verkoopprys aan die verhaling van 

hereregtekoste te wyte is, word die kernbeginsels van BTW oorboord gegooi. Aangesien die 

hereregtekoste nie waarde is wat deur die BTW-ondernemer toegevoeg word nie, maar bloot 

belastingkoste is wat verhaal word, behoort BTW nie daarop gehef te word nie. Tensy die 

SAID regter Sievers se uitspraak in VAT 1857 toepas, sal die reg op denkbeeldige insetbelasting 

ten opsigte van tweedehandse vaste eiendom dus nie aan die beleidsdoelwitte voldoen nie. 

Die vraag ontstaan egter waarom ’n BTW-ondernemer nie ’n aftrekking van die volle bedrag 

hereregte kan doen nie. Indien BTW op ’n lewering betaalbaar is, is geen hereregte betaalbaar 

nie, al is die koper ’n BTW-ondernemer wat die BTW wat hy betaal as insetbelasting kan 

aftrek. Waarom moet ’n BTW-ondernemer dan ’n hereregtekoste hê, net omdat hy nie ’n 

aftrekking van gewone insetbelasting kan doen nie? 

  

5. Gevolgtrekking 

Die reg op die aftrekking van denkbeeldige insetbelasting, wat verseker dat ’n BTW-

ondernemer wat tweedehandse goed vir belasbare doeleindes koop nie weens dubbelbelasting 

en gepaardgaande prysverhogings benadeel word nie en dat BTW slegs op die waarde wat deur 

hom toegevoeg word, gehef word, is verskans in die beleidsbesluite wat by die instelling van 

BTW geneem is. Die feit dat die stuiting van die uitbuiting van die toegewing, veral ten opsigte 

van vaste eiendom, vele wetswysigings en hofsake geverg het, bedreig gevolglik nie die 

bestaansreg van dié toegewing nie. Die toegewing is dus nie te goed om waar te kan wees nie. 

Ten einde dubbelstandaarde oor dubbelbelasting te voorkom, behoort die sentiment oor dubbel-

belasting egter ook ten opsigte van die hereregte wat deur ’n BTW-ondernemer betaal moet 

word, te geld. Aangesien die Belastinghof oortuigend beslis het dat denkbeeldige insetbelasting 

ook op hereregte bereken kan word, word aanbeveel dat die BTW-wet gewysig word sodat 

vergoeding nie hereregte insluit nie en sodat ’n BTW-ondernemer die hereregte op die aankoop 

van vaste eiendom, vir belasbare doeleindes, as ’n aftrekking op sy BTW-opgawe kan eis.  

Dan eers sal die toegewing wat denkbeeldige insetbelasting op vaste eiendom betref, goed 

genoeg wees. 

